
MASWALI    NA   MAJIBU 
 

Na. 350 
 

Upungufu wa Wafanyakazi Ofisi ya Bunge Zanzibar 
 

MHE. PINDI H. CHANA  (K.n.y. MHE. BAHATI ALI 
ABEID) aliuliza:-  

 
Je, ni lini Serikali itaajiri wafanyakazi wa kutosha 

katika Ofisi ya Bunge Zanzibar kwani kuna upungufu 
mkubwa wa wafanyakazi hivi sasa? 

 
WAZIRI WA NCHI, OFISI YA WAZIRI MKUU (SERA, 

URATIBU NA BUNGE)    alijibu:- 
 
Mheshimiwa Naibu Spika, kwa niaba ya 

Mheshimiwa Waziri Mkuu napenda kujibu swali la 
Mheshimiwa Bahati Ali Abeid, Mbunge wa Viti Maalum,  
kama ifuatavyo:- 

 
 



Mheshimiwa Naibu Spika, kwa mujibu wa  muundo 
uliopo na majukumu ya Ofisi Ndogo ya Bunge Zanzibar, 
idadi ya watumishi waliopo katika Ofisi hiyo kwa sasa 
inatosheleza. Hadi kufikia mwezi Julai, 2012 Ofisi ya 
ilikuwa na watumishi sita (6) kwa mchanganuo 
ufuatao. 

Na.        Mtumishi              Idadi 
 
1.                   Afisa Mfawidhi                  1  
2.                  Mhasibu                              1 
3.                  Katibu Muhtasi                  1 
4.                  Msaidizi wa Ofisi          1 
5.                  Dereva                                1 
6.                  Mlinzi                                    1 
 

                       Jumla                            6 
 
Mheshimiwa Naibu Spika, hata hivyo, tangu 

mwaka 2011, Tume ya Utumishi wa Bunge imekuwa 
ikipitia upya muundo wa Ofisi ya Bunge kwa 
madhumuni ya kuainisha majukumu mpya ya Ofisi  ya  
Zanzibar.  Pia yameainishwa. Mapendekezo ya 
Muundo mpya yamewasilishwa Ofisi ya Rais – 
Menejimenti ya Utumishi wa Umma ili kupata  kibali.  

 
Tunatarajia kuwa idadi ya watumishi itaongezeka 

baada ya  Muundo mpya kupata kibali. Tunatarajia 
kuwa idadi ya watumishi sasa Zanzibar itaongezeka 
baada ya  ya Muundo mpya huo kupitishwa na hasa 
kwa kuzingatia majukumu mapya yatakayoanza 
kutekelezwa kwa mujibu wa sheria tuliyoitunga  hivi 
karibuni ambayo sasa ofisi yetu ya Bunge Zanzibar 
itaanza  kusimamia fedha za Mfuko. 



 
 
MHE.  PINDI  H. CHANA: Mheshimiwa Naibu Spika, 

ahsante sana. Pamoja na majibu mazuri sana ya 
Mheshimiwa Waziri, wakati tunapitisha Bajeti kwenye 
Kamati ya Katiba, Sheria ya Utawala ambapo 
tunapitisha   Bajeti ya mfuko wa Bunge pia, tuliona 
kwamba watumishi sita ikama kwa mujibu wa 
mabadiliko yatakayokuwepo ya Muundo hawatatosha 
kwa sababu tuna masuala ya mifuko ya Bunge, 
majimbo, masuala ya ofisi za Wabunge na Zanzibar ni 
Zanzibar pamoja na Pemba,  na ahadi ya Waziri ni 
kwamba kutakuwa na ongezeko na bajeti tumetenga 
kabisa ya kutosheleza.  

 
Ninapenda   tu kujua je, suala hili la ongezeko la 

watumishi  Zanzibar na hasa kwa kuzingatia watu 
wanaotokea Zanzibar linaweza likatekelezwa katika 
Bajeti hii ya fedha ambayo tumeitengea fedha? 

 
WAZIRI WA NCHI, OFISI YA WAZIRI MKUU (SERA, 

URATIBU NA BUNGE): Mheshimiwa Naibu Spika,  
naomba  nimjibu Mheshimiwa Pindi  Chana,  swali lake 
la nyongeza,  kama ifuatavyo:- 

 
Ni kweli kwenye Kamati tulizungumza jambo hilo  

lakini hata kwenye Tume tumezungumza sana   na 
ndiyo maana nimekiri kwamba kutokana na majukumu 
mapya yaliyopo Zanzibar idadi ya watumishi 
itaongezwa.  

 
 



Najua kuna usimamizi  wa ujenzi wa Ofisi za Bunge, 
kuna usimamizi wa fedha za jimbo ambazo sasa kwa 
sheria ambayo tayari imeshasainiwa zitapelekwa Ofisi 
ya Bunge na Wataalamu wa Ofisi ya Bunge ndiyo 
watakaokuwa wanaratibu miradi yote na utoaji wa 
fedha katika Majimbo yote ya Zanzibar na Pemba. 

 
Sasa kwa kuzingatia majukumu hayo ndiyo maana 

nimesema Muundo umerekebishwa na hivyo watumishi 
watakwenda na tunatarajia baada ya Bunge hili 
tutakwenda Zanzibar ili tukakae pamoja na Watendaji 
wenzetu  na Ofisi ya Makamu wa Rais ambapo ndipo 
pesa zilikuwa zinapitia ili wenzetu viongozi wa Serikali  
ya Mapinduzi ya Zanzibar  wajue.  

 
Sasa tumehamisha jukumu hili kutoka kwao lakini 

namna ya kushirikiana kwa sababu tutahitaji bado 
kushirikiana na watendaji wa Halmashauri na watendaji 
wa Majimbo yaleyale  ya Serikali ili kukamilisha miradi 
yetu ila pesa hazipitii kwao bali zitakuwa zinapitia Ofisi  
ya  Bunge. (Makofi) 

 
                              Na. 351 
 
   Wilaya ya Ludewa Kupewa Fedha Chache  
                  Kwenye Miradi ya Maji 
 
MHE.  PINDI   H. CHANA   aliuliza:-   
 
(a) Je, ni sababu zipi zinasababisha Wilaya ya 

Ludewa kupewa fedha kiasi kidogo cha shilingi 
39,296,489/= tu kwenye programu ya Maendeleo ya 



Sekta ya Maji kwa mwaka wa fedha 2011/2012 
ikilinganishwa na Wilaya  nyingine nchini. 

 
(b) Kwa kuwa, Wilaya ya Ludewa imeandaa 

miradi ya Water Gravity ya eneo la Mdilidili, Ligarawa 
na Ilininda ambayo wananchi wameshachangia 
sehemu yao wakisubiri mchango wa Serikali.  

 
Je, Serikali inawaambia nini wananchi hao? 
 
NAIBU WAZIRI,  OFISI YA WAZIRI  MKUU,   TAWALA 

ZA MIKOA NA SERIKALI ZA MITAA  (TAMISEMI)  alijibu:- 
 
Mheshimiwa Naibu Spika, kwa niaba ya 

Mheshimiwa Waziri Mkuu, naomba kujibu swali la 
Mheshimiwa Pindi H. Chana, Mbunge wa Viti Maalum,  
lenye sehemu (a) na (b)  kama ifuatavyo. 

 
(a) Mheshimiwa Naibu Spika, katika mwaka 

2010/2011,  Halmashauri ya Wilaya ya Ludewa 
ilitengewa shilingi bilioni 10.2 kwa ajili ya  utekelezaji wa 
programu ya maendeleo ya sekta ya majil Hakuna 
fedha zilizotolewa kwa mwaka huo kwa sababu miradi 
ya maji iliyokuwa imepangwa kutekelezwa kwa mwaka 
huo ilikuwa haijapata kibali cha kutangaza kuwapata 
wakandarasi wa kujenga miundombinu ya maji. 

 
 Aidha, kwa mwaka huo wa 2010/2011, 

Halmashauri iliendelea na utekelezaji wa programu ya 
maji hatua kwa hatua kwa kutumia bakaa ya fedha 
shilingi milioni 340.3 zilizokuwa zimetengwa katika Bajeti  
ya  mwaka 2009/2010. 

 



 
Mheshimiwa Naibu Spika, kwa mwaka 2011/2012, 

Halmashauri ilitengewa kipaumbele cha utekelezaji wa 
programu ya maendeleo ya sekta ya maji. Hata hivyo,  
fedha zilizopokelewa ni shilingi   milioni 101.3. 

 
(b) Mheshimiwa Naibu Spika, mwaka 

2012/2013, Halmashauri imeweka 
kipaumbele cha utekelezaji wa miradi ya 
maji katika vijiji vya Mbwila na Inilinda 
ambavyo jumla vimetengewa shilingi 
milioni 566.6. Mradi wa maji katika eneo 
la Ilininda utajengwa na kampuni  ya 
Sepro Engineering na Traders kwa 
gharama ya shilingi milioni  324.6 na 
mradi wa maji Mbwila utatekelezwa na 
kampuni ya Northern Construction  kwa 
gharama ya shilingi milioni 242.2.    
(Makofi) 

 
Mheshimiwa Naibu Spika, maeneo mengine ya 

Mdilidili na Ligarawa  yataendelea kupewa 
kipaumbelel cha kujengewa miundombinu ya  maji 
kadri raslimali fedha zitakavyokuwa zinapatikana. 

 
MHE.  PINDI  H. CHANA: Mheshimiwa Naibu Spika, 

ahsante sana. Pamoja na majibu mazuri na azma ya 
dhati ya Serikali inayoongozwa na Chama cha 
Mapinduzi kuleta maendeleo Naomba kukiri kwamba 
kwa kweli mkandarasi huyu yupo site na anafanya kazi. 

 
Ila napenda kujua kwamba kwa kuwa kipindi cha 

nyuma fedha zilitengwa lakini hazikwenda. Je, hizi 



fedha zilizotengwa zitakwenda kutekeleza ahadi hii 
muhimu  ya maji kijiji cha Ilininda? 

 
Pia, Waziri atakubaliana nami kwamba sasa  

kwamba wakati mradi umekamilika tupate kwenda 
kufika pale  kuwakabidhi wananchi mradi huu ili suala 
la utunzaji wa mradi liwe ni jukumu letu sisi wananchi 
wa Ilininda?   (Makofi) 

 
NAIBU WAZIRI,  OFISI YA WAZIRI  MKUU,   TAWALA 

ZA MIKOA NA SERIKALI ZA MITAA (TAMISEMI): 
Mheshimiwa Naibu Spika, naomba kujibu maswali 
mawili ya Mheshimiwa Pindi  H. Chana,  kama 
ifuatavyo:- 

 
Mheshimiwa Naibu Spika, ni kweli  kama 

tulivyosema kwamba hizo fedha ambazo zilitokana na 
ile ahadi ambayo ilikuwa imetokeza ya   no objection 
sasa hili tatizo limekwisha.  Kwa hiyo, sasa ni suala la 
kuweka vipaumbele tu katika yale maeneo ambayo  
wanafikiri  kwamba ni tatizo ili tuweze kuondokana na 
hili tatizo  ambalo    limejitokeza hapa. 

 
Kwa hiyo, si kwamba kwa vile hazikwenda basi 

hazitakwenda na taarifa tulizonazo ni kwamba 
zimekubalika na zimepata hiyo no objection na ni 
bilioni 1.3.  

 
Kuhusu suala la kwenda Ludewa nimewahi 

kwenda Ludewa lakini Mhesimiwa kama  anahitaji mimi 
kwangu itakuwa faraja kubwa sana kwenda tena kule 
kwa ajili ya kwenda kukabidhi kama anavyosema kwa 
wakati muafaka. (Makofi) 



MHE. HALIMA J. MDEE: Mheshimiwa Naibu Spika, 
ahsante. Kwa kuwa, tatizo la Ludewa linafanana kwa 
asilimia mia moja na tatizo la Jimbo la Kawe hususani 
maeneo ya Madale, Mivumoni na sehemu ya Jimbo la 
Ubungo maeneo ya Goba ambapo wananchi 
walitumia nguvu zao kujenga tanki kubwa 
wakitegemea kupata nguvu ya Serikali  kupitia 
Halmashauri na mradi huu  umekaa kwa muda mrefu 
sana,    zaidi ya miaka kumi.  

 
Sasa nataka commitment ya Naibu Waziri kama 

Serikali iko tayari kuongeza fedha, tunajua sasa hivi 
imetenga fedha kidogo sana lakini iko tayari kuangalia 
kwa upekee mradi  huu ambao utagusa majimbo 
mawili na ambao umekaa muda mrefu sana ili sasa 
hatimaye wananchi wa Madale, Mivumoni na Goba  
waweze kutatuliwa tatizo la maji?  

 
NAIBU WAZIRI,  OFISI YA WAZIRI  MKUU,   TAWALA 

ZA MIKOA NA SERIKALI ZA MITAA (TAMISEMI): 
Mheshimiwa Naibu Spika,  ninaomba kujibu swali la 
Mheshimiwa Halima Mdee,   kama ifuatavyo:- 

 
Mheshimiwa Naibu Spika, nitahitaji kwenda 

kuangalia orodha yetu ili kuweza kujua kwamba haya 
maeneo ambayo Mheshimiwa Mbunge 
anayazungumzia yapo ingawa naona anavyosema 
hapa anamaamisha kwamba yapo.  

 
Lakini kama nakumbuka vizuri Waziri wa Maji 

alipokuwa ana wind up hapa Mheshimiwa Prof. 
Jumanne Maghembe alizungumzia habari ya kwamba 
kila eneo lijaribu kutafuta walau vijiji vitano sasa kule 



kwake sijui ni mtaa, siwezi kujua. Kwa hiyo, 
ninachoweza kusema ni kwamba establish status yake  
hapa nitashindwa. Naomba nishirikiane na niwasiliane 
na Mheshimiwa Mbunge  ili tuweze kujua kwamba 
tunasema nini katika hilo. 

 
                                   Na. 352 
 
                Uboreshaji wa Barabara Dodoma 
 
MHE.  HEZEKIAH  N. CHIBULUNJE   aliuliza:- 
 
Mkoa wa Dodoma ni mojawapo ya Mikoa saba 

(7) iliyopatiwa fedha za kuboresha Barabara na 
huduma zinazohusiana na miundombinu ya barabara 
nchini  chini ya mradi wa  Tanzania Strategic Cities 
Project (TSCP) unaogharamiwa na Benki ya Dunia na 
Serika ya Denmark:- 

 
(a) Je, Mkoa wa Dodoma umepatiwa kiasi gani 

cha fedha  na zimeelekezwa kwa Taasisi zipi kwa 
utekelezaji? 

 
(b) Je, ni barabara zipi zimeainishwa kufanyiwa 

matengenezo na kwa kiwango gani? 
 
(c) Je, ni makampuni gani yamepewa kandarasi 

za ujenzi wa barabara pamoja na miundombinu 
mingine na ni muda gani wamepangiwa kukamilisha 
ujenzi wa barabara? 

 
 
 



NAIBU WAZIRI,  OFISI YA WAZIRI  MKUU,   TAWALA 
ZA MIKOA NA SERIKALI ZA MITAA (TAMISEMI) alijibu:- 

 
Mheshimiwa Naibu Spika,  kwa niaba ya 

Mheshimiwa Waziri Mkuu, naomba kujibu swali la 
Mheshimiwa Hezekiah Ndahani Chibulunje Mbunge wa 
Chilonwa,   lenye sehemu (a), (b) na (c) kama 
ifuatavyo:- 

 
(a) Mheshimiwa Naibu Spika,  kupitia mradi wa 

uboreshaji wa  Miji Tanzania (Tanzania Strategic  Cities 
Project – TSCP) unaohisaniwa na Benki ya Dunia na 
Serikali ya Denmark, Mkoa wa Dodoma umepatiwa 
shilingi bilioni  32 ambazo zimegawanywa sawa kati ya 
Halmashauri ya Manispaa ya Dodoma na Mamlaka ya 
Ustawishaji Makao Makuu Dodoma (CDA).  

 
Fedha zilizotolewa kwa uhisani wa Benki  ya Dunia 

zitatumika kujenga miundombinu  ya barabara na zile 
za Serikali ya Denmark zinatumika kujenga uwezo wa 
watendaji  na vitendeakazi kwa taasisi husika. Hadi 
sasa Mkoa wa Dlodoma umepokea shilingi bilioni 13.5 
ambapo shilingi bilioni 6.8 ni kwa ajili ya Manispaa ya 
Dodoma na shilingi bilioni 6.7 ni kwa ajili ya CDA.  

 
Kwa kifupi fedha hizi zitatumika kujenga 

miundombinu ya barabara, mitaro ya  maji ya mvua, 
kituo cha mabasi, Ddaladala na dampo la kutupia 
taka. 

 
 
 
 



(b) Mheshimiwa Naibu Spika, kupitia  programu 
hiyo, Mkoa wa Dodoma unatekeleza ujenzi wa 
barabara kwa kiwango cha lami zenye mtandao wa 
kilomita 41.17 zikiwemo kilomita  15.17 chini ya 
Manispaa ya Dodoma na kilometa 26 Mamlaka ya 
Ustawi wa Makao Makuu. Barabara zitakazojengwa ni 
kama zifuatazo:- 

 
Mwanza Road  km 0.922, Kondoa Road km 0.545, 

Hospital Independence – Mwangaza Road km 1.170, 
Siasa Road km 1.380, Daima Road km 0.372, Sixth Road 
km 0.350, Seventh Road km 0.340, Eighth Road km 
0.434, Nineth Road km 0.435, Tenth Road km 0.444, 
Eleven Road km 0.445, Mtendeni  Street km 0.735, 
Market Street km 0.832, Tembo Avenue km 0.603, 
Tabora Avenue km 0.333, Nkuhungu Road km 4.951 na 
Chamwino – Chang’ombe Road km 1.878. 

 
Mheshimiwa Naibu Spika,  kwa upande wa CDA 

jumla ya kilomita 26 zilizopo katika maeneo mapya ya 
miji ya Kisasa Kilomita 11.86, Chang’ombe Kilomita 2.78, 
Kikuyu Kilomita 5.51 na Area A Kilomita 5.85 
zinazojengwa kwa kiwango cha lami. 

 
(c) Mheshimiwa Naibu Spika,  kampuni zilizopewa 

kazi ya matengenezo ya barabara katika Manispaa ya 
Dodoma ni M/S Nyanza Road  Works   Ltd. & D.F.  Mists  
& Co. (1974). Ltd. JV. ya Mwanza chini ya usimamizi wa  
Kampuni ya   AAW Consulting Engineers kutoka Misri 
ikishirikiana na Metro Consult Ltd. ya Tanzania pamoja 
na Elerai Construction Ltd. ya Tanzania, wakati 
Kampuni inayojenga  barabara   zinazosimamiwa na  
CDA  inaitwa Nyanza Road  Works  Ltd.  ya  Tanzania  



chini ya  Mshauri Elekezo Kampuni ya   SMEC 
International (PTY) Ltd.   ya   Australia.  

 
Kampuni hizi zilipewa kazi  hizi kwa kipindi cha  

mezi kumi na tano yaani kuanzia 1 Novemba,  2011  
hadi 31 Januari,  2013 na awamu ya pili ya ujenzi wa 
kituo cha mabasi na daladala itafanyika kwa kipindi 
cha miezi kumi na miwili kuanzia Juni,  2012. 

 
MHE. HEZEKIAH  N. CHIBULUNJE: Mheshimiwa Naibu 

Spika, nashukuru kwa majibu ya Serikali hasa kwa 
kukumbuka Mkoa wetu wa Dodoma kuuweka katika 
mradi huu mkubwa. 

 
Lakini pamoja na kuzigawa fedha hizi katika taasisi 

mbili zinazohusika na maendeleo ya Mji wa Dodoma 
kwa maana ya CDA na Manispaa, nina maswali ya 
nyongeza. 

 
Mheshimiwa Naibu Spika, kwa muda mrefu 

barabara za mji wa Dodoma zimekuwa zikijengwa 
chini ya kiwango  kwa kisingizio cha ufinyu wa  Bajeti.    

 
Je, kupitia mradi huu Serikali itakuwa makini 

kusimamia ujenzi wa barabara hizi ili zipate kujengwa 
kwa kiwango cha kufaa? 

 
Pili, katika maeneo yanayostahili kupata barabara 

imara  na zenye kiwango stahiki ni pamoja na  eneo la  
Chuo   Kikuu cha St. John’s.  

 
 



Je, Serikali  iko tayari kupanga ujenzi wa barabara 
kuelekea katika Chuo Kikuu cha St. John’s? 

 
NAIBU SPIKA: Majibu Mheshimiwa Naibu Waziri, 

ujenzi wa barabara Dodoma Mjini na kufagia. 
 

NAIBU WAZIRI, OFISI YA WAZIRI MKUU, TAWALA ZA 
MIKOA NA SERIKALI ZA MITAA (TAMISEMI): Mheshimiwa 
Naibu Spika, kwa niaba ya Mheshimiwa Waziri Mkuu 
ninaomba kujibu maswali mawili ya nyongeza ya 
Mheshimiwa Hezakiah N. Chibulunje, Mbunge wa 
Chilonwa,   kama ifuatavyo:- 

 
Mheshiniwa Naibu Spika, kwanza nimshukuru sana 

Mheshimiwa Chibulunje kwa namna anavyofuatilia 
jambo hili kwa karibu sana. Nilitaka tu kusema hapa 
kwamba huo wasiwasi alionao kwanza auondoe 
maana yake tarehe 29 mwezi wa Saba mwaka  huu 
2012 Mheshimiwa Waziri Mkuu mwenyewe alitembelea 
hizi barabara ambazo Mheshimiwa Mbunge 
anazizungumzia.  

 
Najua Mheshimiwa Naibu Spika, na wewe una 

interest na hizo barabara kwa sababu ni katika eneo la 
mkoa huu wa Dodoma. Tunafuatilia kwa karibu sana 
na mpaka sasa hivi kumekuwa na hii hali kwamba 
wamekuwa wanaenda slow. Mojawapo ya matatizo 
yaliyojitokeza pale ni kwamba hawakuwa 
wamewashirikisha wadau wengine kama wale wa 
mabomba ya maji, maji taka, wale wenye simu 
zinazopita chini.  

 
 



Mimi mwenyewe nilikwenda kukagua zile 
barabara ili kuhakikisha kwamba hawamalizi barabara 
zile halafu wakaanza tena kutindua palepale. Hiyo 
tumesema hatutaruhusu kitu hicho. Huu wasiwasi 
ambao Mheshimiwa Mbunge anausema hapa nataka 
tu niwathibitishie kwamba maelekezo yametolewa 
pale. Kwanza kuna watu wamejenga na inaonekana 
nyumba zimekwenda mpaka zimepitiliza pale na 
Mheshimiwa Waziri Mkuu ametoa maelekezo pale 
kupitia ofisi ya Mkuu wa Mkoa akielekeza kwamba hao 
wadau wote ninaowataja hapa pamoja na 
wakandarasi wenyewe tuwe tunakutana pale kila 
baada ya miezi miwili kuhakikisha haya maelekezo 
yote yanayozungumzwa hapa yametekelezwa.  

 
Kwa hiyo,  mechanisms ziko in place ambazo 

zinadhibiti na kuangalia suala hilo.  
 
Mheshimiwa Naibu Spika, nataka nikuthibitishie 

kwamba hatutaruhusu hiki kitu kinachozungumzwa 
hapa. Ndiyo maana wakati mwingine mnatuona 
tunatembea na tape measure ni mambo haya 
yanayozungumzwa hapa. Hilo la kwanza. 

 
Mheshimiwa Naibu Spika, sasa hili la Saint John’s 

anafungua eneo lingine ambalo ni nje ya ile project 
yenyewe ambayo nimeizungumzia hapa ambayo iko 
budgeted. Nafikiri twende kwanza tusimamie hili, sasa 
kama kutakuwepo na masalia na nini, kwa sababu ni 
lazima utoe tena barua nyingine ya instruction 
kuelekeza kwamba aende huko Saint John’s ambako 
anakokuzungumzia. Sidhani kama hapa ninaweza 



nikatoa jibu la harakaharaka, lakini we take note of 
that. 

 
MHE.  JAMES F. MBATIA: Mheshimiwa Naibu Spika, 

nashukuru kwa kunipatia nafasi ya kuuliza swali dogo la 
nyongeza. 

 
Kwa kuwa, swali la msingi linazungumzia mkoa wa 

Dodoma na siyo tu Manispaa ya Dodoma, na kwa 
kuwa mkoa wa Dodoma ndiyo MakaoMakuu ya nchi 
yetu, na kwa kuwa materials yanayotumika katika 
ujenzi wa barabara hizi ni aina ya asphalt ambayo ni 
aghali sana pamoja na bitumen. 

 
Je, ili kurahisisha maendeleo ya mkoa wa Dodoma 

pamoja na viunga vyake yakiwemo majimbo kama ya 
Chilonwa na Kongwa vilevile na siyo Manispaa ya 
Dodoma tu. Kwanini Serikali isiangalie utaratibu 
mwingine wa kuangalia chemicals stabilization 
materials ambazo ni rahisi kama Pozorana ili mkoa wa 
Dodoma ufanane wote na siyo Manispaa ya Dodoma 
tu likiwemo jimbo la Kongwa?  

 
NAIBU   SPIKA: Nakushukuru mno Mheshimiwa 

James Mbatia. Unajua yapo maswali mengine muhimu 
sana. Mheshimiwa Naibu Waziri tafadhali sana. 
(Makofi/kicheko) 

 
Nimemuona Mheshimiwa Waziri wa Ujenzi, 

tafadhali. Ahsante sana Mheshimiwa Naibu Waziri. 
Haya Mheshimiwa Waziri. 

 
 



WAZIRI WA UJENZI: Mheshimiwa Naibu Spika, 
napenda kujibu swali  la nyongeza la Mheshimiwa 
Mbatia, Mbunge wa Kuteuliwa,  kama ifuatavyo:- 

 
Mheshimiwa Naibu Spika, ni kweli kabisa kwamba 

kumekuwepo na tafiti mbalimbali za kutumia na 
kutumika katika ujenzi wa barabara ikiwemo na 
kutumia kama Pozorana ambayo iliwahi kutumika 
katika ujenzi wa barabara ya kutoka Ubungo hadi 
Mlandizi.  

 
Lakini kutumia pia some chemicals kama stabilizer 

materials  kwa mfano ukiangalia barabara ya kutoka 
Maili Moja kuja Dodoma. Lakini ni ukweli pia kwamba 
hizi materials ambazo zinatumia chemicals siyo 
kwamba ni cheap, lakini zingine pia zinaonekana zina 
side effects kwa sababu ukitumia materials ambazo ni 
stabilized zingine zinakuwa na free fat acids ambazo 
zinaleta effect kwenye mazao yetu. Kwa hiyo, utafiti 
huo umekuwa ukiendelea.  

 
Mheshimiwa Naibu Spika, lakini nataka 

kumhakikishia Mheshimiwa Mbatia kwamba ujenzi 
katika mji wa Dodoma ambao kwa kweli ni muhimu 
sana kwa sababu ndiyo Makao Makuu ya Nchi 
umezingatiwa na Serikali ya awamu ya nne 
inayoongozwa na Mheshimiwa  Dkt.  Jakaya Mrisho 
Kikwete na ndiyo maana kwa sasa hivi kuna barabara 
kuu inayojengwa ambayo inapita kutoka Dar es 
Salaam hadi Mwanza. 

 
 Pia sasa hivi kuna ujenzi wa barabara ambao 

umegawanywa kwa wakandarasi watatu, kutoka 



Dodoma kwenda Iringa na pia kuna ujenzi ambao 
umekwishaanza wa kujenga barabara ya kutoka 
Dodoma kwenda Babati hadi Arusha.  

 
Mheshimiwa Naibu Spika, pia maeneo mengine 

ambayo yanaendelea kujengwa ni kama ambavyo 
amejibu vizuri sana Mheshimiwa Naibu Waziri  TAMISEMI  
alipokuwa akijibu swali.  

 
Lakini baadhi ya barabara nyingine ndogondogo 

nazo zinachukuliwa hatua kwa kujengwa kwa kiwango 
cha lami ikiwemo barabara ya kwenda Chuo Kikuu 
cha Dodoma, zimetengwa zaidi ya milioni 577 katika 
Bajeti ya mwaka huu.  Lakini pia barabara inayopita 
karibu na Saint John’s tume – open barabara 
inayokwenda Iringa inapita nyuma ya Chuo Kikuu cha 
Mtakatifu Johns kwenda kutokezea kwenye Gereza la 
Isanga na pale kwenye makaburi. Hizi zote ni juhudi 
kubwa  za  Serikali hii inayoongozwa na Mheshimiwa  
Dkt. Jakaya Mrisho  Kikwete.   (Makofi) 

 
Lakini katika kupunguza hasa suala la 

msongamano katika mji wa Dodoma napenda nitoe 
wito kwa mamlaka zinazohusika sasa tuanze kutafuta 
option nyingine ya kutengeneza barabara nje ya 
Dodoma ili magari yanayopita kwenye central line 
yasiwe yanapita katikati ya mji wa Dodoma. (Makofi) 

 
Na. 353 

 
Uchimbaji  wa  Uranium 

 
MHE.  ALI KHAMIS  SEIF aliuliza:-  



 
Je, Serikali itanufaika vipi na uchimbaji wa Uranium 

unaosadikika kuwa utaanza mwaka 2013. 
 
NAIBU WAZIRI WA NISHATI NA MADINI (MHE. 

GEORGE B. SIMBACHAWENE) alijibu:- 
 
Mheshimiwa Naibu Spika, kwa niaba ya Waziri wa 

Nishati na Madini napenda kujibu swali la Mheshimiwa 
Ali Khamis Seif, Mbunge wa Mkoani,  kama ifuatavyo:- 

 
Mheshimiwa Naibu Spika, shughuli za utafutaji na 

uchimbaji madini ya urani kama ilivyo kwa madini 
mengine zinaongozwa na Sheria na Kanuni za Madini 
za mwaka 2010, hususan kanuni za usalama, afya na 
mazingira migodini – The Mining (Safety, Occupational 
Health and Environment Protection) Regulations, 2010: 
na Kanuni za madini ya mionzi ayonisha – The Mining 
(Radioactive Minerals) Regulations, 2010. Aidha, kanuni 
za nguvu za Atomiki za mwaka 2011 chini ya Tanzania 
Atomic Energy Commission (TAEC) zinahusika katika 
kusimamia shughuli za Urani nchini. Kanuni zote hizi 
zinazingatia viwango vya kiusalama vilivyowekwa na 
International Atomic Energy Agency (IAEA). 

 
Mheshimiwa Naibu Spika, uchimbaji wa madini ya 

Urani unatarajia kuinufaisha Serikali katika mambo 
mbalimbali mara utakapoanza. Kwa mujibu wa kifungu 
Na. 87 (a) (1) cha Sheria ya Madini ya Mwaka 2010, 
mgodi wa Urani utailipa Serikali mrabaha wa asilimia 5 
ya gross value ya madini ya Urani yatakayozalishwa. 
Manufaa mengine ni pamoja na ajira kwa Watanzania, 
kodi mbalimbali kama vile Corporate Tax (30%) 



Withholding Tax (10%), Skill  Development Levy (SDL) na 
Service Levy (0.3 ya  Turnover) itakayolipwa kwa 
Halmashauri husika. 

 
Mheshimiwa Naibu Spika, vilevile kwa mujibu wa 

kifungu Na. 10 cha Sheria ya Madini ya mwaka 2010, 
Serikali itashiriki katika miradi ya urani kwa kuwa na hisa 
ambazo itamiliki kupitia  STAMICO bila kuwekeza mtaji 
wowote (free carried shares). Hivyo, mbali na kupata 
kodi zilizoelezwa hapo juu Serikali itaweza kupata 
gawio (dividend) kama mwanahisa katika migodi 
husika. 

 
MHE.  ALI  KHAMIS  SEIF: Mheshimiwa Naibu Spika, 

pamoja na majibu ya Mheshimiwa Naibu Waziri, nina 
maswali mawili madogo ya nyongeza:- 

 
(1) Mheshimiwa Naibu Spika, kampuni ambayo 

imefanya utafiti wa Urani katika mto Mkuju inaitwa 
Mantra, lakini vilevile kampuni ambayo itachimba Urani 
hiyo inaitwa Uranium One. Hizi ni kampuni mbili tofauti 
na hii inadhihirisha kuwa hapa pametokea suala zima 
la biashara baina ya kampuni mbili. 

 
       Je, Serikali imefaidika vipi katika biashara hiyo? 

(Makofi) 
 
(2) Katika jibu lake la msingi Mheshimiwa Naibu 

Waziri amesema kuwa Serikali itakuwa mwanahisa 
katika mradi wa   Urani bila kuwekeza. 

 
Je, katika hali hiyo Serikali itapata gawio la asilimia 

ngapi?  



 
 
WAZIRI WA NISHATI NA MADINI: Mheshimiwa Naibu 

Spika, napenda kujibu maswali mawili ya nyongeza ya 
Mheshimiwa Mbunge,  kama ifuatavyo:- 

 
Mheshimiwa Naibu Spika, kwanza juzi tulikuwa na 

hiyo kampuni. Labda tuelewe namna hizi kampuni 
zinavyohusiana. Hapa kuna Serikali ya Urusi, hapa kuna 
Uranium One ambayo ni kampuni kama sisi tulivyo na 
STAMICO ambayo ni kampuni ya Serikali, halafu baada 
ya Uranium One hapa kuna Mantra ambayo shares 
zake ni 14% na asilimia zingine 86% ni makampuni 
mengine.   Serikali ya Urusi ndiyo owner wa Mantra.  
Kwa hiyo tuseme zinabadilika badilika lakini zote ni 
kampuni ambazo ni za Serikali ya Urusi.  

 
Sasa kwa vipi tufaidika tumefanya nao kikao juzi. 

Kwanza tumesema sisi tunabadilisha huu mtindo 
ambao watu wanasema wananchi hawafaidiki. Leo hii 
kuna maongezi  Jijini Dar es Salaam kati ya timu ya 
Wizara yangu, STAMICO pamoja na hiyo kampuni 
ambayo yanahusu namna ya kupata   shares juu ya sisi 
tuwe na ngapi na wao wawe na ngapi.  

 
Kuhusiana na kwamba tutafaidikaje, mimi 

mwenyewe niliwaeleza kwa sababu aliyekuja alikuwa 
ni Waziri nilisema kwamba wao watakuja na fedha na 
teknolojia na sisi tunakuja na  Uranium. Kwa hiyo, 
tunakaa kuongea tukiwa tuko sawasawa. 

 



 Siyo ule mtindo wa zamani kwamba mwekezaji 
anakuja anasema wewe una nini, tunasema hatuna 
kitu. Sasa hivi sisi tunasema tuna uranium. (Makofi) 

 
Mheshimiwa Naibu Spika, swali la pili kuhusiana na 

gawio ni kwamba, tunajaribu kuangalia sehemu 
zingine duniani inafanyikaje. Kama jana nilimpigia simu 
Director wa Geological Survey ya Malawi kwa sababu 
mgodi wa   Uranium ambao uko karibu hapa ni Malawi 
na amenieleza jinsi Serikali ya Malawi ilivyo na shares. 
Vilevile baadae nitawasiliana na Namibia kwa lengo la 
kujua Serikali ya Namibia ina shares kiasi gani.  

 
Mimi nitawaeleza wenzangu ambao wako 

kwenye majadiliano. Hata hivyo, mbali na kufaidika 
hivyo nimewaeleza STAMICO vilevile kwa sababu haya 
mambo yanajitokeza mara kwa mara kwamba ile jamii 
ya pale inasema haifaidiki, sasa nimeiagiza STAMICO 
na itafanya majadiliano lakini ndani yake zile shares 
ambazo itakuwa imechukua kama za Serikali ni lazima 
ziwepo na shares za ile   Community. (Makofi) 

 
Nadhani tukienda kwa mtindo huo tutapunguza 

malalamiko hasa ya hizi kampuni kutoa fedha 
zinapojiona zinataka kujenga darasa moja au 
barabara, nadhani twende kwenye vitu ambavyo ni 
more concrete ili Community iwe na shares.  Nadhani 
Community itawakilishwa na Halmashauri, maana yake 
watu wanaweza wakatoweka lakini halmashauri 
haiwezi ikatoweka.  

 
NAIBU SPIKA: Ahsante sana Mheshimiwa Waziri. 

Swali hilo limechukua muda mrefu Waheshimiwa 



Wabunge, hivyo tukubaliane tusonge mbele. 
Mheshimiwa Highness S. Kiwia, Mbunge wa Ilemela. 
Kwa niaba yake Mheshimiwa Cecilia Paresso.   
 

Na. 354 
 

Umeme wa MCC Kata za Buswelu na Sangabuye 
 

MHE. CECILIA D. PARESSO (K.n.y. MHE. HIGHNESS S. 
KIWIA) aliuliza:- 

 
Mradi wa MCC wa kusambaza umeme katika 

Kata za Buswelu na Sangabuye upo tayari na 
Mkandarasi alipaswa kuanza kusambaza umeme 
katika Kata hizo na vijiji vyake, jambo ambalo bado 
halijaanza kufanyika:- 

(a) Je, ni lini kazi ya kusambaza umeme katika 
kata hizo itaanza na kukamilika ili kutoa fursa za 
maendeleo kwa wananchi wa maeneo hayo? 

 
(b) Je, Serikali haioni kuwa sasa ni wakati 

muafaka wa kuwasambazia umeme wananchi wa 
mitaa ya Kata za Pasiansi, Kirumba, Ilemela na 
Bugongwa baada ya kusubiri huduma hiyo kwa muda 
mrefu? 

 
NAIBU WAZIRI WA NISHATI NA MADINI (MHE. 

GEORGE B. SIMBACHAWENE) Mheshimiwa Naibu Spika, 
kwa niaba ya Waziri wa Nishati na Madini napenda 
kujibu swali la Mheshimiwa Highness S. Kiwia, Mbunge 
wa Ilemela,  lenye sehemu (a) na (b) kama ifuatavyo:- 

 
 



(a) Mheshimiwa Naibu Spika, miradi ya kupeleka 
umeme katika Wilaya ya Ilemela inatekelezwa katika 
Kata za Buswelu, Kangaye na Buzuruga. Miradi hii iko 
chini ya ufadhili wa MCC (Millennium Challenge 
Corporation).  

 
Kulingana na mpango kazi wa mkandarasi wa 

mradi, utekelezaji wa mradi kwa maana ya kuweka 
nguzo na kuvuta nyaya za kusambaza umeme katika 
maeneo tajwa ya mradi utaanza mwezi Septemba 
2012, na unatarajiwa kukamilika ifikapo mwezi Februari,  
2013.  

 
Gharama za miradi inayogharamiwa na MCC kwa 

mkoa wa Mwanza ni dola za Marekani milioni 21.5.  
Aidha, mradi wa kupeleka umeme katika Kata ya 
Sangabuye, utatekelezwa na TANESCO kupitia Mfuko 
wa Nishati Vijijini (Rural Energy Fund) katika mwaka wa 
fedha 2012/2013. 

 
(b) Mheshimiwa Naibu Spika, maeneo mengi ya 

kata za Kirumba, Ilemela na Pasiansi yana umeme. 
Hata hivyo, kuna miradi ambayo inatekelezwa na   
TANESCO katika maeneo ya Kiseke Green View. 
Taratibu za kutafuta fedha kwa ajili ya kuwafikishia 
umeme wananchi katika baadhi ya maeneo ya 
Kirumba zinaendelea kufanyika kwa mwaka 2012/2013.  

 
Aidha, mradi wa umeme kwenye Kata ya 

Bugongwa utatekelezwa kupitia Mfuko wa Nishati Vijijini 
chini ya Wakala wa Nishati Vijijini (REA). Mradi 
unatarajiwa kuanza ndani ya mwaka 2012/2013.  
(Makofi) 



MHE. CECILIA D. PARESSO: Mheshimiwa Naibu 
Spika, nakushukuru. Nina maswali madogo mawili ya 
nyongeza.  

 
(i)     Kwa kuwa mwaka wa fedha 2012/2013 

umeshaanza na majibu ya Waziri anaeleza kwamba 
taratibu za kutafuta fedha kwa ajili ya mradi huo 
zinaendelea kufanyika katika mwaka huu wa fedha 
2012/2013. 

 
Je, Waziri anatuhakikishiaje kwamba fedha za 

utekelezaji wa mradi huo zimetengwa katika Bajeti ya 
Wizara yake tuliyopitisha tarehe 27 na 28 mwezi wa 
Saba? 

 
(ii)    Kata ya Bugogwa iko manispaa ya Ilemela. 

Je, ni kwanini mradi huo utekelezwe chini ya Mfuko wa 
Nishati Vijijini (REA) ilihali maeneo hayo yako mjini?  

 
NAIBU WAZIRI WA NISHATI NA MADINI (MHE. 

GEORGE B. SIMBACHAWENE): Mheshimiwa Naibu Spika, 
naomba kujibu maswali mawili ya nyongeza ya 
Mheshimiwa Cecilia Paresso kama ifuatavyo:- 

 
Mheshimiwa Naibu Spika, swali la kwanza 

nimhakikishie kwamba fedha za Mfuko wa REA 
zimetengwa katika mwaka wa fedha 2012/13. Ni 
kwamba  Bajeti ya REA inakwenda ikizunguka, 
yenyewe haitegemei sana upitishaji wa bajeti hii kwa 
sababu zile fedha tunazitumia kadri tunavyozipata.  
Kwa hiyo,  ni  Cash  Budget na tuna-operate namna 
hiyo.  

 



 
Kwa hiyo, nimhakikishie Mheshimiwa Mbunge 

kwamba nikitaja mwaka maana yake natarajia au na-
project kwamba kipindi chochote kati ya  hapa katika 
mzunguko wake basi tunaweza tukapata fedha ya 
kuitekeleza miradi hiyo na ndiyo maana yote ambayo 
tumeitaja tunaitaja kwa miaka kwa mazingira hayo 
zaidi. 

 
Mheshimiwa Naibu Spika, swali la pili kwamba 

kwanini miradi ya Ilemela ambayo iko mjini itekelezwe 
REA. Miradi ya REA siyo tu kwamba inakwenda vijijini 
peke yake, yako maeneo ambayo pamoja na 
kwamba yako katika  Municipalities zetu lakini pia yako 
pembezoni mwa miji na unaweza ukakuta kwamba 
tukiyaacha maeneo haya na mengine ni unsurveyed 
na nini kidogo inakuwa tabu.  

 
Hata hivyo, sisi tunaamini kwamba REA 

itawahudumia watu wote wale ambao tunaamini 
wameshindwa kupata umeme kwa muda mrefu na 
wako maeneo ya pembeni.  

 
Kwa hiyo, kama wewe unavyofikiri kwamba kwa 

sababu Ilemela ni mjini na hivyo REA wasifanye basi 
mimi nadhani REA wajitoe halafu tuone kule itakuwaje. 
Lakini nikuhakikishie kwamba sisi Serikali ya Chama cha 
Mapinduzi   (CCM)  hatuna ubaguzi wowote, 
tutajitahidi kutekeleza miradi hiyo ili kuhakikisha watu 
wa Ilemela wanapata umeme.   (Makofi) 

 
 
 



NAIBU   SPIKA: Waheshimiwa Wabunge 
tunaendelea na swali la Kilimo, Chakula na Ushirika. 
Lakini kabla hatujaendelea na swali hilo niseme tu 
kwamba, katika jibu la Nishati na Madini kuhusu 
mgawanyo wa fedha za Urani nimeona kwamba, 
katika moja ya maeneo ambayo yatachimbwa Urani ni 
eneo ambalo limemegwa kutola Selous Game 
Reserve, lakini katika mgawanyo ule hakuna mahali 
popote ambapo inatajwa hifadhi nayo itapata kiasi 
gani kwa ajili ya kuendeleza uhifadhi.  

 
Kwa hiyo, ningeomba sana katika mgawanyo ule 

Wizara iwe inakumbuka kwamba katika kumega eneo 
lile commitment yetu moja kubwa wakati tunajenga 
hoja ilikuwa kwamba sehemu fulani ya mapato haya 
itasaidia kulinda hifadhi kwa ujumla. Kwa hiyo,  
tukumbuke contribution kwenye hifadhi pia. (Makofi)   

    
Na.  355 

 
Soko la Uhakika la Kahawa – Mkoani Kagera 

 
 MHE. ASSUMPTER  N. MSHAMA aliuliza:- 
 
 Mkoa wa Kagera umerudi nyuma kimaendeleo 
kwa sababu ya kukosa soko la Kahawa na kukosa 
msaada wa usimamizi wa kilimo cha Kahawa na  zao 
mbadala la uchumi; na mbaya zaidi soko likitafutwa 
masharti yasiyotekelezeka yanazuia jitihada hizo na 
hata ikipelekwa Moshi, Kahawa hiyo hubaguliwa:- 
 
(a) Je, Serikali ina mpango gani wa kutafuta soko la  
uhakika la Kahawa ya Mkoa wa Kagera? 



 
(b) Je, Serikali inajua kuwa, Kahawa ya Mkoa wa 
Kagera ni “Organic” na ni lini sasa itakomesha uzushi 
huo ili Kahawa ya Kagera iuzwe sawa na ile ya Moshi? 
 
(c) Je, kuna ulazima wowote wa Kahawa ya Mkoa 
wa Kagera kupitia Moshi kama inataka kuuzwa nje ya 
nchi? 

 
NAIBU WAZIRI WA KILIMO, CHAKULA NA USHIRIKA   

alijibu:- 
 
Mheshimiwa Naibu Spika, kwa niaba ya Waziri wa 

Kilimo, Chakula na Ushirika, napenda kujibu swali la 
Mheshimiwa Assumpter Nshunju Mshama, Mbunge wa 
Nkenge, lenye sehemu (a), (b) na (c) kama ifuatavyo:- 

 
Mheshimiwa Naibu Spika, ni ukweli kwamba zao la 

Kahawa ni zao muhimu kwa maendeleo ya wananchi 
wa Mkoa wa Kagera.   

 
Aidha, siyo kweli kwamba mkoa wa Kagera 

umerudi nyuma kimaendeleo kwa sababu ya kukosa 
soko ama msaada wa usimamizi wa zao la Kahawa.  
Serikali na Bodi imekuwa inachukua hatua mahsusi 
mbalimbali kadiri ya uwezo na mazingira yalivyoruhusu 
ya kuboresha masuala husika mbalimbali ya zao hili. 

 
(a) Mheshimiwa Naibu Spika, ili kuongeza ufanisi 

wa soko la Kahawa ya Mkoa wa Kagera ikiwa ni 
pamoja na kupata bei nzuri na kupunguza gharama za 
masoko, mwaka 2003 Serikali iliamua kutambua uuzaji 
wa Kahawa ya Kagera kutokea maghala ya Kemondo 



(Ex-Kemondo).  Hapo awali Kahawa ilikuwa 
inasafirishwa hadi Dar es Salaam au Tanga na kuuzwa 
kutokea huko.   

 
Kuuza Kahawa Ex-Kemondo kuliongeza tija katika 

biashara na kupunguza gharama za soko.  Aidha, 
kuanzia mwaka 2003, Serikali iliruhusu uuzwaji wa 
Kahawa yenye ubora moja kwa moja nje ya nchi 
(Direct Coffee Export) bila kupitia mnada wa Moshi.  
Kuanzia hapo zaidi ya asilimia 60 ya Kahawa ya 
Kagera inauzwa nje kupitia mfumo huu wa Direct 
Export. 
 
(b) Mheshimiwa Naibu Spika, Serikali inafahamu kuwa 
Kahawa ya Kagera ipo kwenye mpango wa kilimo hai 
(Organic  Agriculture) ingawa si Kahawa yote ipo 
katika mfumo huo kwa kuwa ni lazima kupata cheti 
cha uthibiti (Certification) kutoka kwa Wakaguzi husika.  
Katika msimu wa 2011/2012 kiasi cha tani 4,367 sawa 
na asilimia 38 ya Kahawa yote ya Robusta ilithibitishwa 
na kuuzwa kupitia mfumo huu wa kilimo  hai.   
 
 Hata hivyo, pamoja na Kahawa hiyo kuwa 
Organic haiwezi kuuzwa bei sawa na ile ya Kilimanjaro 
kutokana na ukweli kuwa Kahawa ya Kagera ni aina 
ya Robusta yenye ladha tofauti na ile ya Kilimanjaro ya 
Arabica ambayo ladha yake ni nzuri na inapendwa 
zaidi na watumiaji wengi na hivyo kufanya iwe na bei 
tofauti katika   soko. 
 
(c) Mheshimiwa Naibu Spika, Kahawa ya Kagera 
inauzwa Ex-Kemondo kwa maana kwamba wanunuzi 
huichukua kutoka Kemondo kwenda katika Masoko ya 



Nje.  Aidha, kinachopelekwa katika mnada wa Moshi ni 
sampuli tu ili kufanikisha mnada na sio Kahawa yote.  
Dhana kuwa Kahawa ya Kagera na maeneo mengine 
inauzwa baada ya kupelekwa Moshi sio    sahihi. 
 

MHE. ASSUMPTER N. MSHAMA: Mheshimiwa Naibu 
Spika, ahsante sana.  Kwanza nasikitishwa sana na 
majibu yake Mheshimiwa  Naibu  Waziri ambayo kwa 
kweli hajatutendea haki na Wana-Nkenge na wa 
Misenyi na Kagera yote   kwa ujumla  kama 
wamemsikia  nadhani hawatamwelewa.   

 
Kitu cha kusema kabisa kwamba uchumi wa 

Kagera umerudi nyuma si kweli kwamba ni zao la 
Kahawa   huo ni   uongo.  I mean samahani sio kweli 
kwa sababu anajua kabisa Kagera zao letu ni moja tu 
la kibiashara na sasa hivi limeshuka   bei.   

 
Mimi naomba tu nimwulize Mheshimiwa Waziri 

awajibu wana-Mkenge na wana-Kagera kwa ujumla 
watu wa Uganda wananunua kilo moja shilingi 1,500 
na wakati KCU inanunua kilo moja shilingi 950 mpaka 
1,100 na suala langu la msingi limeuliza bei.   Je, watu 
wa Uganda wanapeleka Kahawa wapi? 

 
Swali la pili, Mheshimiwa Waziri naomba nikuulize 

kwa sera ya Taifa ni kwamba tunayo biashara huria 
kwa nini Wana-Misenye au Wana-Kagera kwa ujumla 
wasiruhusiwe kuuza Kahawa zao mahali wanapoweza 
kuuza wakapata fedha na hatimaye wakachangia 
shule za watoto wao na ukizingatia kwamba zao hilo 
lina thamani katika ulimwengu wote na nimeshangaa 
ukisema kwamba Kahawa ya Kagera haina thamani. 



 
 
NAIBU SPIKA:  Taratibu Mchungaji ahsante sana.  

Sasa majibu. 
 
NAIBU WAZIRI  WA  KILIMO, CHAKULA NA USHIRIKA:  

Mheshimiwa Naibu Spika,   Marehemu Babu yangu 
alikuwa anasema ukitaka kuwa msemaji mzuri lazima 
uwe msikilizaji mzuri.  Nilichosema mimi ni kwamba 
Kahawa ya Kagera. Mimi nafanya kazi kulingana na 
data zilizopo, Kahawa ya Kagera inalimwa tani 25,000.  
Katika hizo Kahawa kubwa ya Kagera kwa kiasi 
kikubwa ni Kahawa aina ya Robusta, na katika masoko 
ya dunia asilimia 80 ya Kahawa inayouzwa duniani ni 
Arabica.  Arabica ndiyo inayolimwa Mbozi kwa 
Mheshimiwa Zambi, Kigoma kwa Mheshimiwa Zitto 
Kabwe  na  Kalinzi  mzee. 

 
Mheshimiwa Naibu Spika, hiyo ndiyo Kahawa 

inayo fetch premium kwenye masoko ya dunia.  To 
such an extent kwamba wakati mwingine kama 
mwaka juzi nitoe mfano 2009.  In the World Market 
Arabica ilikuwa na wastani wa Dola  3.4, wakati 
Robusta ilikuwa 1.6.  Half  of   it.  Sasa ukilima Robusta 
ujue kwamba utapata bei ndogo zaidi, lakini all  the  
same.   

 
Nilichosema ni kwamba kwa kupitia ule mfumo wa 

direct coffee export Kahawa nyingi inakuja 
kuchukuliwa palepale.  Wanakuja kuchukua watu 
kutoka Italia, Ubelgiji, Ufaransa, Ujerumani, Uholanzi 
wote wanakuja kuchukulia pale Kahawa.  Lakini 



wanachokuja kuchukua ni Robusta, hawaji kuchukua 
Arabica. 

 
Mheshimiwa Naibu Spika, kwa hali hii naomba 

kumfahamisha Mheshimiwa Mbunge kwamba katika 
mazingira hayo lazima afananishe kitu anacholima na 
soko.  Lingine nilichokuwa nataka kusema ni kwamba 
tuliposema kwamba pamoja na masoko hayo pia 
pamekuwa na increase ya kilimo ni kwamba kwenye 
miaka mitatu ya mwisho mapato kwa zao la Robusta 
inayolimwa Kagera mwaka  juzi shilingi bilioni 35, 
mwaka juzi shilingi bilioni 45 na mwaka jana ni shilingi 
bilioni 65.    Sasa sina namna mimi kama Mchumi ya 
kusema vinginevyo kuliko kusema kwamba zao hili 
limekuwa linaongezeka. 

 
Mheshimiwa Naibu Spika, swali lake ni kwamba 

Kahawa hii kwa nini inauzwa Uganda.  Inauzwa 
Uganda kwa sababu kwa kile kiwango kilichokosa soko 
Waganda wameipatia matumizi ikiwa kama ni 
Robusta.  Ndiyo maana tukatoa ruhusa ya kwamba 
ifanyike direct coffee export, lakini iwe na usimamizi wa 
kuelewa Kahawa inakwenda au haiendi.  Sasa kama 
haina usimamizi hilo ni suala lingine na tutaipatia Bodi 
maelekezo husika. 

 
Mheshimiwa Naibu Spika, hili la pili nadhani 

kwenye kujibu maelezo ya utangulizi   nimejibu swali la 
pili.   (Makofi) 

 
NAIBU   SPIKA: Nilikuona Mheshimiwa Mwijage 

swali moja fupi sana la nyongeza. Ah!!! Mheshimiwa 



Waziri wa Kilimo, Chakula na Ushirika. Majibu ya 
nyongeza. 

 
WAZIRI WA KILIMO, CHAKULA NA USHIRIKA: 

Mheshimiwa Naibu Spika, naomba niongezee kwa 
majibu mazuri ya Mheshimiwa Naibu Waziri,  kama 
ifuatavyo. 

 
Lipo tatizo katika soko la Kahawa ambalo liko 

palepale Kagera na kwa bahati nzuri leo nimeongea 
na Mkurugenzi wa Bodi ya Kahawa mbali ya matatizo 
au changamoto ambazo Naibu Waziri amezieleza 
kuhusu aina ya Kahawa inayozalishwa pale.  

 
 Chama cha Ushirika au Vyama vya Ushirika navyo 

vimekuwa na matatizo ya kuingia mapatano na ku-
collude na wanunuzi,  matokeo yake Kahawa ile 
inaonekana kwamba inauzwa kama ni direct export 
wakati inauzwa palepale Kagera wanazunguka tena 
wanarudi wanasema tumeuza nje.   

 
Kwa hiyo, hilo nalo limechangia kushusha bei ya 

Kahawa.  Kwa hiyo,  leo nimeongea na Mkurugenzi na 
nimesema kama alivyosema Naibu Waziri hapa 
kwamba tutakwenda kule sasa, tutazungumza na 
Vyama vya Ushirika na wanunuzi tuondoe tatizo hili 
ambalo mpaka sasa hivi wanalo.  (Makofi) 

 
NAIBU  SPIKA: Pamoja na majibu ya Mheshimiwa 

Waziri bado Mheshimiwa Mwijage amesimama.  Swali 
fupi sana Mheshimiwa. 

 
 



MHE. CHARLES J. P. MWIJAGE: Mheshimiwa Naibu 
Spika, nakushukuru.  Pamoja na swali naomba nimpe 
taarifa mjomba wangu Mheshimiwa Malima kwamba 
mimi niliandika makala ya sababu zilizosababisha 
Kagera kuanguka mojawapo ni kuanguka kwa zao la 
Kahawa.  Nitampa makala hiyo. 

 
Swali langu ni kwamba, kwa sababu niliiona 

Serikali katika miaka ya 1960 na 1970 ambavyo wagani 
walivyokuwa wakiwaelekeza wananchi namna ya 
kuandaa Kahawa.  Sasa Serikali haioni kwamba 
iwaelekeze hao wataalamu wao wanaopenda kukaa 
ofisini waweze kuwaandaa wakulima wa mwambao 
wote wa Tarafa ya Izigo, Kamachumu, Nshamba, 
mgongo wote unaolima Arabica ili waende kwenye ile 
process ya Certification ya  Organic ili tuweze kupata 
hiyo bei kubwa? 

 
WAZIRI WA KILIMO, CHAKULA NA USHIRIKA: 

Mheshimiwa Naibu Spika, nashukuru kwa swali zuri la 
Mheshimiwa Mwijage.  Tumewekeza wataalamu wetu 
na hasa hasa Mabwanashamba wale wa Kahawa na 
kwa bahati nzuri wako Mabwana  shamba ambao 
wame-specialize Kahawa na tumewapa utaratibu huo.  
Lakini pia nataka nimwambie kwamba 
tunapozungumzia Kahawa ya Organic ambayo ndiyo 
inapata bei nzuri inabidi ipate Certication kama 
alivyosema Mheshimiwa Naibu Waziri. Certification hii 
inatolewa na Mamlaka moja ya Market ecology kule 
Uswiss.  

 
 Kwa hiyo,  hili tumelizingatia na watakapozalisha  

Organic Coffee itakayopata Certificate yaani Cheti 



cha Uthibiti kutoka kwenye Market   Ecology nina 
hakika bei itakuwa nzuri kwa sababu sasa hivi bei ya 
Kahawa ambayo inazalishwa kwa organic iko kwenye 
Dola kama 120 kwa gunia la kilo 50 ukilinganishwa na 
ile ya in-organic ambayo iko kwenye Dola 105 kwa 
gunia la kilo 50. 

 
Kwa hiyo,  haya anayosema Mheshimiwa Mwijage 

tumeyazingatia na ndiyo tunataka kuyafanya sasa.   
(Makofi) 
 

Na. 356 
 

Tatizo la Wafugaji Nchini 
 
 MHE.  JAMES D. LEMBELI    aliuliza:- 
 
 Tatizo la wafugaji wanaohamahama hapa nchini 
limekuwa ni  la muda mrefu sasa na wafugaji hao 
wakati wote wamekumbwa na matatizo mbalimbali 
yakiwemo kuporwa mifugo yao na kupoteza mali na 
maisha yao. 
 
 Je, Serikali haioni kuwa, kutolitafutia ufumbuzi  wa 
kudumu tatizo hilo ni sawa na kushindwa kutekeleza 
wajibu wake wa kulinda mali na maisha ya wananchi 
wake? 
 
 NAIBU  WAZIRI WA MAENDELEO YA MIFUGO NA 
UVUVI alijibu:- 
 
 Mheshimiwa Naibu Spika, kwa niaba ya Waziri wa 
Maendeleo ya Mifugo na Uvuvi, naomba kujibu swali la 



Mheshimiwa James D. Lembeli, Mbunge wa Kahama,   
kama ifuatavyo:- 
 
 Mheshimiwa Naibu Spika, uhamaji ni moja kati ya 
mbinu za wafugaji kunusuru mifugo yao kutokana na 
ukame, milipuko ya magonjwa, migogoro na wizi.  
Aidha, ni mkakati wa kufuatilia rasilimali za maji, malisho 
na chumvichumvi ambazo hazipatikani maeneo yote 
kwa wakati wote na huduma muhimu za watu na 
mifugo.   Pia, wahamaji huzingatia Ibara ya 17(1) ya 
Katiba ya Jamhuri ya Muungano wa Tanzania inayotoa 
haki ya raia kwenda kuishi mahali popote nchini  
Tanzanoa ili mradi asivunje sheria.  Matatizo kadhaa 
yanaweza kutokea wakati wa kuhama na kusababisha 
migogoro, kusambaza magonjwa ya mifugo na mifugo 
kufa kutokana na kutozoea mazingira mapya. 
 
 Mheshimiwa Naibu Spika, ni wajibu wa Serikali 
kuwawezesha raia wake kustawi kwa mujibu wa Ibara 
ya   8(1)(b) ya Katiba yetu hiyo na kupata hifadhi ya 
mali yake chini ya Ibara ya 24 (1).   Kwa kuzingatia hili 
na kutambua umuhimu wa mifugo katika uchumi wa 
Taifa, Wizara imeandaa Sera ya Taifa ya Mifugo ya 
Mwaka 2006, ambayo sura ya   3 inatoa matamko ya 
kisera kuhusu kumwendeleza mfugaji (Kifungu 3.15 na 
3.16), kuendeleza mifugo (3.1 na 3.2), kuboresha 
rasilimali za nyanda za malisho kama inavyoelezwa 
katika ibara (3.5). Sera hii inatekelezwa kupitia Mpango 
wa Kuendeleza Sekta ya Mifugo kupitia Mkakati wa 
Kuendeleza Sekta ya Mifugo na kusimamiwa na sheria 
mbalimbali zikiwepo Sheria ya Maeneo ya Malisho na 
Rasilimali za Vyakula vya Wanyama Na. 13 ya mwaka 



2010 na Sheria ya Magonjwa ya Wanyama   Na. 19 ya 
2008. 
 
 Mheshimiwa Naibu Spika, juhudi hizi za Serikali 
zinalenga kupunguza uhamaji kwa kuboresha 
mazingira ya ufugaji hususan miundombinu ya uzalishaji 
na masoko, maji, malisho, elimu kwa wafugaji, 
kuendeleza kosaafu, nambari za mifugo, kinga dhidi ya 
magonjwa ya wanyama na kuendelea kutenga 
maeneo kwa ajili ya ufugaji ambapo mpaka sasa 
hekta zipatazo 1,264,208.75 zimetengwa katika vijiji 430 
vya Halmashauri 67 ndani ya mikoa 19. 
 
 Mheshimiwa Naibu Spika, natoa wito kwa 
watekelezaji wa mikakati hii kuitekeleza kwa ukamilifu 
wake na kuboresha  mazingira ya ufugaji nchini hali 
itakayowezesha wafugaji na mifugo yao kupata 
mahitaji ya muhimu katika maeneo yao na pale 
wanapolazimika kuhama, basi wafanye hivyo kwa 
kuzingatia sheria, kanuni na taratibu   zilizowekwa. 
 
 
 MHE. JAMES D. LEMBELI: Mheshimiwa Naibu Spika, 
nakushukuru.  Pamoja na majibu ya Serikali ambayo 
mimi mwenyewe sikuridhika nayo, lakini nina hakika 
hata waathirika kwa maana ya wafugaji 
hawakuridhika nayo.   Nina swali moja la nyongeza.  
Kwa kuwa kila mara Serikali imefanya operesheni ya 
kuwahamisha wafugaji, kumekuwa na vitendo vingi 
vya unyanyasaji kama vile upotevu wa mifugo ya 
wafugaji, mauaji na lugha za kudhalilisha kutoka kwa 
watendaji wa Serikali kama rudini kwenu mlikotoka, 
wapi, Kenya, Uganda, Msumbiji.  



 
 Je, kauli kama hizi za watendaji wa Serikali 
zimehalalishwa lini hapa nchini.    Kama 
hazijahalalishwa Serikali inawachukulia hatua gani 
watendaji wenye lugha kama hizo?   Ahsante  sana. 
 
 NAIBU WAZIRI WA MAENDELEO YA MIFUGO NA 
UVUVI: Mheshimiwa Naibu Spika, kwanza kutokana na 
operesheni ya Ihefu Serikali imepata uzoefu mkubwa 
na ninaahidi kwamba mapungufu yaliyotokea katika 
zoezi hilo hayatajirudia.  Lakini pili, ni kweli lugha 
zilizotolewa mfano, naomba tu kwa kupitia Bunge hili 
niseme kwamba ni lugha ambazo kama zimetolewa 
hazikuwa na msingi wowote wa Kikatiba, kisheria na 
wala hazikuwa na msingi wowote wa kisera.  Kwa hiyo,  
hizi hazitarudiwa na kwa wale watendaji ambao 
wamekuwa wanatumia lugha mbovu na pia 
wamekuwa wakitumia nafasi hizo kujinufaisha naomba 
tu niseme kwamba Serikali imejipanga na mara 
mapungufu haya yatakapojitokeza tena 
watachukuliwa hatua za kisheria, na sheria itachukua 
mkondo wake. 
 
 NAIBU SPIKA: Tulibakize swali hilo Kahama 
Mheshimiwa Ezekiel Maige swali la nyongeza. 
 
 MHE. EZEKIEL   M.  MAIGE:  Mheshimiwa Naibu 
Spika, naomba niulize swali dogo la nyongeza. 
 
 Mheshimiwa Naibu Spika, msingi au chanzo cha 
tatizo la mifugo kuhamahama ni ongezeko la 
binadamu na shughuli za kilimo kwenye maeneo 
ambayo kwa asili wafugaji wamekuwa wakiishi.  Moja 



ya jawabu la tatizo hili ni kutafuta bei au kutengeneza 
bei nzuri kwa mazao ya mifugo na hasa nyama. Katika 
mazingira hayo Serikali ina mpango gani wa kuweka 
Kiwanda cha Nyama Shinyanga na Kahama ambako 
hasa mifugo mingi ipo kwa sasa? 
 
 NAIBU WAZIRI WA MAENDELEO YA MIFUGO NA 
UVUVI: Mheshimiwa Naibu Spika, mpango wa Serikali 
kuhusu kujenga Kiwanda cha Nyama katika mkoa wa  
Shinyanga ama Kahama mpango ulielezwa tena jana 
kwamba Kiwanda kilichojulikana kwa jina la “Triple S” 
kilibinafishwa na watu waliobinafsishiwa wamepata 
mkopo wa zaidi ya shilingi milioni 900 kutoka  TIB na kwa 
sasa kazi za ujenzi wa Kiwanda zimeanza.  
 
  Lakini mara watakapohitimu TIB imeshakuwa na 
Memorandum of  Understanding na hao wawekezaji  
wataendelea kutoa mkopo na mkopo huo 
watausimamia wao TIB wenyewe.  Mkandarasi ndio 
amewekwa lakini kila anapofanya kazi awamu fulani 
bado watapeleka invoice TIB wamlipe na ndiyo kazi 
nyingine iweze kuendelea.  Kwa hiyo, tayari kuna 
mpango wa Kiwanda hicho na kikubwa kwa sababu 
install capacity yake tunataka ianze kuchinja mifugo 
kutoka ukanda huo wote wa Magharibi. (Makofi) 
 

Na. 357 
 

Hitaji la Maeneo Maalum  ya Burudani kwa Watoto 
 

 MHE. JUMA SURURU JUMA aliuliza:- 
 



(a) Je, Serikali inafahamu kuwa hakuna maeneo / 
sehemu maalum za burudani kwa watoto hivyo 
kitendo cha watoto kuchanganyika na wakubwa 
kinahatarisha maisha yao na mmomonyoko wa 
maadili? 
 
(b) Je, Serikali ina mpango gani wa kujenga na 
kutenga maeneo maalum kwa ajili ya Burudani kwa 
watoto? 
 

NAIBU WAZIRI WA MAENDELEO YA JAMII,  JINSIA 
NA WATOTO alijibu:-  

 
Mheshimiwa Naibu Spika, napenda kujibu swali la 

Mheshimiwa Sululu lenye sehemu A na B kama 
ifuatavyo:- 

 
(a) Mheshimiwa Naibu Spika, ninakubaliana na  

Mbunge kwamba kuna uhaba mkubwa wa maeneo 
maalum  ya burudani kwa watoto na hata kwa watu 
wazima.    Siyo busara kuchanganya watoto na watu 
wazima katika baadhi ya maeneo ya burudani kwa 
sababu mbalimbali zikiwemo zinazohatarisha maisha 
ya watoto na kusababisha mmomonyoko wa maadili.  

 
(b) Mheshimiwa Naibu Spika, kutokana na ukweli 

huu Serikali imekuwa ikitenga maeneo maalumu ya 
burudani kwa watoto katika mipango yake japo 
maeneo hayo hayatoshelezi ilinganishwa na idadi ya 
watoto na watu wanaohitaji maeneo hayo.  

 
Serikali itaendelea kuzielekeza Halmashauri zote 

nchini kutenga maeneo hayo wakati wa ugawaji wa 



viwanja.  Vilevile Serikali itakuwa tayari kushirikiana na 
taasisi binafsi zitakazokuwa na nia ya kuendeleza 
maeneo, sehemu maalum kwa ajili ya burudani kwa 
watoto na kuimarisha yale ambayo tayari yapo, juhudi 
hizi zitaendelea kulingana na uwezo wa Serikali. 

 
MHE. JUMA A. SULULU: Mheshimiwa Naibu Spika, 

mimi ni Mbunge wa Jimbo la Bubu siyo la Mkoani 
ninaomba kumwuliza maswali mawili Mheshimiwa 
Waziri.Kwa kuwa Serikali imekiri haina nafasi hiyo kwa 
ajili ya watoto.  Je, ina mkakati gani wa ziada kuondoa 
tatizo hili? 

 
Kwa kuwa hivi sasa watoto hawana sehemu ya 

kwenda katika michezo na wanakwenda sehemu 
mbaya ikiwemo baa na madisko. J e, Serikali inatoa 
tamko gani kwa tatizo hili? 

 
NAIBU WAZIRI WA MAENDELEO YA JAMII, JINSIA NA 

WATOTO: Mheshimiwa Naibu Spika, napenda kujibu 
maswali mawili ya Mheshimiwa Juma Sululu Juma,  
Mbunge wa Bubu,  samahani kwa kosa la awali kama 
ifuatavyo:- 

 
Mheshimiwa Naibu Spika, Sheria ya mtoto Namba 

21 ya Mwaka 2009 awali ya yote inatoa haki ya mtoto 
kucheza na burudani na inasema unless burudani hiyo 
kwa maoni ya mzazi au mlezi siyo kwa maslahi makuu 
ya mtoto.  

 
Kwa hiyo, mkakati wetu kama Wizara ni 

kuhakikisha tunafanya kazi kwa karibu na taasisi hasa 
inayohusika na masuala ya ugawaji wa viwanja hii 



ikiwa ni Wizara ya Ardhi Nyumba na Maendeleo ya 
Makazi lakini pia ni lazima tutashirikiana na TAMISEMI, 
wenzetu wa Habari Vijana Utamaduni na Michezo 
kuhakikisha kuwa maeneo ya viwanja kwa ajili ya 
kuchezea watoto yanatengwa. 

 
Halmashauri hapa sasa zinaingia kuhakikisha kuwa 

na zenyewe zinatenga Bajeti kwa ajili ya kuboresha 
maeneo ya kuchezea watoto.Ninaomba nikuthibitishie 
tu kwamba Ilani ya Uchaguzi ya Chama cha 
Mapinduzi ya mwaka 2010 mpaka 2015 aya ya 204 
inatuelekeza kuboresha viwanja vya kuchezea watoto 
katika ngazi ya mitaa, katika ngazi ya kijiji na katika 
ngazi ya vitongoji, nitumie Bunge lako Tukufu kuzihimiza 
Halmashauri zote kuhakikisha kuwa wanatenga 
maeneo ya kuchezea watoto katika maeneo yao. 

 
Mheshimiwa Naibu Spika, kuhusu suala la pili, 

Serikali inatoa tamko gani juu ya watoto kuingia katika 
maeneo ya starehe. Sheria ya mtoto ya mwaka 2009, 
inapiga marufuku kwa mmiliki au mwendeshaji wa 
discothek, baa au Night Club kuruhusu mtoto kuingia 
katika eneo hilo nitumie Bunge lako Tukufu kuwaomba 
wasimamizi wa Sheria katika Wilaya na Miji kuhakikisha 
kuwa Sheria ya mtoto inatekelezwa. 

 
 Ni marufuku watoto kuingia katika maeneo ya 

disco, katika nightclubs na katika baa.   Lakini 
changamoto kubwa inayotukabili ni kwamba hatuna 
maeneo maalum  kwa ajili ya kuchezea watoto. Kwa 
hiyo watoto wataenda wapi ndiyo maana Serikali 
inasema pale ambapo hakuna tunaruhusu iandaliwe 



kama disko lakini liwe ni disko la watoto na mwisho 
wake uwe ni saa kumi na mbili jioni. 

 
Kwa hiyo, ninaomba nitoe rai kwa polisi, watendaji 

wa vijiji na Kata mkiona ukumbi wowote unapiga disko 
la watoto baada ya saa kumi na mbili jioni hilo ni kosa 
kisheria na hatua mbalimbali tutazichukua.   (Makofi) 

 
                                     Na. 358 
 
                        Elimu Juu ya Mkukuta 
 
MHE. MKIWA A. KIMWANGA   aliuliza:- 
 
Katika utekelezaji wa Mpango wa kukuza Uchumi 

na kupunguza Umaskini (MKUKUTA) kumekuwa na 
changamoto nyingi zilizojitokeza kuathiri ufanisi wake 
kama vile kutoeleweka kwa mpango huo katika  jamii  
husika:- 

 
Je, Serikali ina mkakati gani wa kuelimisha jamii juu 

ya MKUKUTA ili kila mwananchi ajione ana fursa ya 
kushiriki katika utekelezaji wake? 

 
NAIBU WAZIRI WA FEDHA (MHE. JANET Z. MBENE)   

alijibu:- 
 
Mheshimiwa Naibu Spika, kwa niaba ya Waziri wa 

Fedha, napenda kujibu swali la Mheshimiwa Mkiwa 
Adam Kimwanga,  kama ifuatavyo:- 

 
 



Mheshimiwa Naibu Spika, Awamu ya pili ya 
mkakati wa kukuza Uchumi na kupunguza Umaskini 
MKUKUTA wa pili ni muendelezo wa jitihada za Serikali 
katika kuharakisha ukuaji wa Uchumi na kupambana 
na Umaskini. MKUKUTA wa pili umekwishapitishwa na 
Serikali, sasa unatekelezwa na wadau wote  kwa 
kipindi cha miaka mitano ( 2010-2015).  

 
Ili kukuza uelewa na ushiriki wa wadau mbalimbali  

Serikali imekamilisha maandalizi  ya mkakati wa 
mawasiliano.  Mkakati   huu umeandaliwa kwa 
kuzingatia fursa zilizopo na changamoto zilizokuwepo. 
Kwa hiyo, mkakati wa mawasiliano utatoa elimu juu 
MKUKUTA wa pili.     Mkakati wa mawasiliano 
umezingatia misingi ifuatayo:- 

 
1. Ushiriki wa wadau na wanataaluma 

mbalimbali katika kuelimisha    Umma; 
 
2. Mahusiano kati ya utafiti ambayo itaonyesha 

elimu ya MKUKUTA kwa wananchi na utekelezaji wake;  
na 

 
3. Utoaji wa elimu katika ngazi mbalimbali.  Kwa 

mfano kutakuwa na mawasiliano katika ngazi ya 
Kitaifa, Mkoa, Wilaya, Jamii mbalimbali na Taasisi za 
elimu na utafiti. 

 
Mheshimiwa Naibu Spika, majadiliano katika 

sehemu za vijijini kuhusu utekelezaji wa MKUKUTA wa pili 
yataendeshwa na kwa  kuzingatia mfumo na muuundo 
uliopo sasa wa Serikali.  

 



 
Aidha, vyombo vya habari vilivyoko maeneo 

mbalimbali vitatumika kutoa elimu ya MKUKUTA kwa 
wananchi.    Mfano mzuri ni redio zilizopo katika miji na 
Halmashauri mbalimbali.MKUKUTA wa pili utakuwa ni 
mkakati maalumu wa muda wa kati kufikia matarajio 
ya dira ya Taifa ya maendeleo 2025, na malengo ya 
Mileniam. Ili kutekeleza MKUKUTA wa pili sekta 
zitahuisha mipango na mikakati yake na kuoanisha 
mipango na mikakati yake na kuaonisha na malengo 
ya MKUKUTA wa pili. 

 
Mheshimiwa Naibu Spika, nachukua nafasi hii 

kuwakumbusha viongozi wa Halmashauri, watendaji 
wote na Wenyeviti wa vijiji kujipanga tena katika 
kutekeleza majukumu yanayo wakabili ili hatimaye 
kuleta maendeleo katika maeneo yao 
yanayowazunguka. 

 
 Katika kuelimisha jamii juu ya MKUKUTA wa pili, 

Serikali pia itatumia vyombo vingine vya uelimishaji 
kama vile luninga, maonyesho, magazeti na majarida 
mbalimbali. 

 
MHE. MKIWA A. KIMWANGA: Mheshimiwa Naibu 

Spika, kwa kunipa nafasi niulize maswali ya nyongeza. 
Katika jibu la msingi Mheshimiwa Naibu Waziri 
ameeleza kuwa tayari Serikali imeshapitisha MKUKUTA 
namba mbili lakini mkakati wa elimu ndiyo kwanza 
umeandaliwa mwaka huu wa  2012. 

 
Je, Serikali haioni tayari kuwa MKUKUTA namba 

mbili umeshindwa kwa sababu tangu upitishwe ni 



miaka miwili imepita na elimu haijatolewa mpaka 
sasa? 

 
Kwa kuwa kila Rais anapoingia madarakani 

anakuja na mipango yake na anapoondoka mipango 
hiyo huwekwa kapuni na ndiyo hasa sababu ya 
MKUKUTA kufeli.  

 
Je,  Serikali haioni umuhimu wa kuwa na Sera za 

nchi ili rais anapoingia madarakani aweze kutekeleza 
Sera zilizoandaliwa tangu  hapo awali? 

 
NAIBU WAZIRI WA FEDHA (MHE. JANET Z. MBENE): 

Mheshimiwa Naibu Spika, Swali la kwanza la 
Mheshimiwa Mbunge linazungumzia mkakati wa 
mawasiliano umechelewa na kwa hali hiyo kwa maoni 
yake ni kuwa MKUKUTA namba mbili umeshindwa.  

 
Ningependa kutofautiana na kutoa taarifa kuwa 

mkakati huo haujashindwa na bado unaendelea kwa 
sababu pamoja na kuwa mkakati wa mawasiliano 
ndiyo kwanza umeanza lakini uko tayari na unatumika, 
na kwa ufahamisho tu ni kwamba huu mkakati wa 
MKUKUTA namba mbili ni maendelezo kama 
nilivyosema katika jibu langu la msingi kuwa ni 
muendelezo wa MKUKUTA wa kwanza. 

 
Kwa hiyo, kuna vitu ambavyo moja kwa moja 

vilikuwa bado vinaendelea,   kuna tathimini 
zilizofanywa kwa MKUKUTA wa kwanza ambazo 
zimeainisha nini kiboreshwe kwa hali hiyo huu mkakati 
wa mawasiliano ilibidi lazima ungoje tathimini kwanza 



kabla ya kujua utaendeshwa vipi ili uwe na manufaa 
na ufanisi mzuri zaidi.  

 
Kuhusiana na swali la pili kuwa kila Rais anayekuja 

na Sera nyingine na zile za mwanzo zinaachwa 
ningependa kumfahamisha Mheshimiwa Mbunge 
kuwa kwa sasa hivi tuna mkakati wa maendeleo wa 
muda mrefu  wa miaka kumi na tano hadi kufikia 
mwaka 2025, na kwa vyovyote vile tumeshajiwekea 
malengo ya jinsi ya kuutekeleza na kwa sasa hivi kwa 
kukufahamisha tu tunaingia katika sura ya kuhakikisha 
tunaharakisha maendeleo yale. 

 
 Kwa hiyo, tutaweka viwango ambavyo 

vitazingatia mikakati ambayo tunaweka lakini 
utekelezaji wake utakuwa wa haraka na ufanisi zaidi 
na hata Rais atakayekuja baada ya awamu hii 
ataendeleza mpango huo kwa sababu huu ni mpango 
ulioridhiwa na nchi nzima kwa ajili ya maendeleo ya 
Watanzania.  (Makofi) 

 
                                    Na. 359 

 
Raia wa Somalia Nchini 

 
 MHE. YAHYA KASSIM  ISSA   aliuliza:- 
 

Nchi  nyingi  zenye vita raia wake hukimbilia 
kwenye nchi mbalimbali kama ilivyo kwa raia wa 
Somalia ambako bado  vita  vinaendelea; kwa kuwa 
raia wa Kisomali wanapoonekana nchini huchukuliwa 
hatua za Kisheria:- 
 



Je, Serikali inalichukuliaje suala hili la raia wa 
somalia kuchukuliwa hatua za Kisheria wakati nchi yao 
bado iko vitani? 
 
  WAZIRI WA MAMBO YA NDANI YA NCHI   alijibu:- 
 

Mheshimiwa Naibu Spika, napenda kujibu swali la 
Mheshimiwa Yahaya Kassim Issa, Mbunge wa Chwaka, 
kama ifuatavyo:- 
 

Mheshimiwa Naibu Spika, upo utaratibu 
unaoeleweka duniani kwamba nchi yoyote inapoingia 
katika vita raia wake hukimbilia katika nchi zilizo jirani 
kuokoa maisha yao.  

 
Hata hivyo zipo Sheria na taratibu zinazotakiwa 

kufuatwa ili kuomba hifadhi katika nchi 
wanayokimbilia. Tanzania ni miongoni mwa nchi 
ambazo zina Sheria na taratibu za kuomba 
hifadhi/ukimbizi ambazo zimekuwa zikifuatwa na 
waomba hifadhi kutoka nchi za jirani. 
 

Mheshimiwa Naibu Spika, raia wa kisomali 
wanaoingia hapa nchini bila kuwa na  nia  ya  kuomba 
hifadhi huwalazimu kuchukuliwa hatua za Kisheria kwa 
sababu ya kushindwa kufuata taratibu za Uhamiaji.  

 
MHE. YAHYA KASSIM  ISSA: Mheshimiwa Naibu 

Spika, naomba kuuliza maswali mawili ya nyongeza.  
Kwa kuwa vita vinapotokea katika nchi   watu wa 
kawaida siyo rahisi kujua taratibu husika na kutafuta pa 
kukimbilia ili kuokoa maisha yao.  

 



Je, Serikali kwa utaratibu huo haioni kuwa 
haiwatendei haki raia hawa kwa kuwashtaki na 
hatimaye kufungwa? 

 
Kwa nini Serikali isiwachukulie kama wakimbizi wa 

kivita na kuwapa hifadhi kutokana na matokeo ya nchi 
yao hadi hapo vita itakapomalizika au kupungua 
nchini mwao? 

 
WAZIRI WA MAMBO YA NDANI YA NCHI: 

Mheshimiwa Naibu Spika, kwa mujibu wa Sheria ya 
wakimbizi ya mwaka 1998 kifungu cha 4 (e) inataka 
mtu yoyote anayeomba ukimbizi asiwe amepita zaidi 
ya nchi moja ama zaidi kabla ya kuomba hifadhi 
katika nchi yetu.   Hii ina maelezo kuwa wewe umetoka 
Somalia umevuka Kenya kutokea Mpaka Kenya 
mpaka Tanzania hujaona sehemu ya kuhifadhiwa 
mpaka ufike Tanzania kwa hiyo tutaendelea kufuata 
Sheria za nchi yetu ili nchi yetu isiwe eneo la kila mtu 
kuja kukaa. 

 
NAIBU SPIKA: Mheshimiwa Zitto nimekuona baada 

ya matangazo nitakupa nafasi. Katika ukumbi wa Spika 
ni wageni wa Mheshimiwa Waziri wa Maliasili na Utalii 
Mheshimiwa Balozi Khamis Kagasheki,  ambao ni 
pamoja na Katibu Mkuu Wizara ya Maliasili na Utalii Bibi 
Maimuna Tarishi naomba asimame pale alipo,Naibu 
Katibu Mkuu Bibi Nuru Milao karibu sana.  Wengine  ni  
Wenyeviti wa Bodi na Taasisi zote zilizo chini ya Wizara 
ya Maliasili na Utalii karibuni sana, Wakuu wa Taasisi 
zote zilizo chini ya Wizara mnakaribishwa, Wakurugenzi, 
Wakuu wa Vitengo, Wakurugenzi Wasaidizi na Maafisa 



wote kutoka Wizarani na Taasisi zilizo chini ya Wizara ya 
Maliasili na Utalii mnakaribishwa. 

 
Lakini pia wageni wa Mheshimiwa Waziri ni wadau 

kutoka TOMSON SAFARI wakiongozwa John Berkreft,  
Mkurugenzi Mkuu. Wageni wa Mheshimiwa Deo Sanga 
wa Njombe Kaskazini  ni  pamoja na Mheshimiwa Spika 
ni madiwani 13 kutoka Halmashauri ya Wilaya ya 
Njombe wakiongozwa na Mwenyekiti wao Mheshimiwa 
Valence Kaberege,  karibuni sana madiwani kutoka 
Njombe niwahakikishie kazi inayofanywa hapa na 
Mheshimiwa Deo Sanga na Mama Makinda ni kazi 
kubwa, karibuni sana.  

 
Madiwani 11 wa Halmashauri ya Mji wa 

Makambako wakiongozwa na Mwenyekiti wao 
Mheshimiwa Chesko Hanana Mfikwa,  pamoja na 
Makamu Mwenyekiti Mheshimiwa Mara Mgeni karibuni 
sana Ndugu zetu madiwani kutoka Mji  mdogo wa 
Makambako.  Pia tuna wageni kutoka KKKT 
Makambako ambao wameongozwa na Mchungaji 
Nikson Mg’ong’o pia ameambatana na Wachungaji 
wawili pamoja na wazee 4 wa kanisa la KKKT 
Makambako karibuni sana, karibuni sana Bungeni 
wageni wetu kutoka Njombe hadi Makambako pia. 

 
Ndugu Vasco Mgunda, Katibu wa Mbunge wa 

Njombe Kaskazini,  karibu sana, Ndugu Honoratus 
Mgaya,  Katibu wa Itikadi na uenezi Mkoa wa Iringa, 
karibu sana huyu ni katibu wa Itikadi na Uenezi Mkoa 
wa Iringa mtu mkubwa sana   huyu.   Wako wageni wa 
Mchungaji Peter Msigwa,  msemaji wa Kambi ya 
Upinzani katika Wizara ya Maliasili na Utalii 



wakiongozwa na Kaka yake mkubwa Mwamnyinga 
Msigwa asante sana karibuni sana. 

 
 Wageni waliofika kwa ajili ya mafunzo ni wageni 

wa Mheshimiwa James Lembeli, Mwenyekiti wa Kamati 
ya   Ardhi, Maliasili na Mazingira ambao ni Madiwani 26 
kutoka Halmashauri mpya ya  Mji wa Kahama,  
wakiongozwa na Mwenyekiti wa Halmashauri hiyo 
Mheshimiwa Machibya Gumha Madiwani wa Kahama 
karibuni sana mkiongozwa na Mheshimiwa Mwenyekiti 
ninatumaini mtapata muda angalau wa kukutana na 
madiwani kutoka Njombe na Makambako 
kubadilishana kidogo mawazo hapo baadaye. 

 
Bwana Mipawa Mwana Ngolelwa,  Katibu 

Mwenezi CCM Kahama karibu sana Katibu mwenezi. 
Wawakilishi 9 wa jamii ya wawindaji, warina asali na 
wakusanya matunda kutoka makabila ya Wahadzabe 
na Waakile wako wapi hawa karibuni sana ndugu 
kutoka kule kwa Wahadzabe tumeona kwenye 
mashindano ya Olimpiki London kuna mashindano ya 
kurusha mishale nikasema tungepata dhahabu kama 
tungepeleka Wahadzabe kule ( Makofi). 

 
Waheshimiwa Wabunge, Olimpiki Tanzania 

tuangalie kwa sababu kuna dhahabu nyingi 
tunaziacha kule ni zetu kabisa zile. Lakini pia kuna 
wageni wa Mheshimiwa Lembeli 5 wa Chama cha 
Wakamataji na Wasafirishaji wa Viumbe hai 
wakiongozwa na Mwenyekiti wao Bwana Henry 
Kashangaki,  ahsante sana na karibuni sana pale 
mlipo. 

 



Waheshimiwa Wabunge, wageni kwa mafunzo ni 
pamoja na Wanafunzi 80 na Walimu wao kutoka Chuo 
cha VETA Dodoma, Hiki ni chuo ambacho ni majirani 
zetu hapa karibu, karibuni sana wanafunzi wa Chuo 
cha VETA Dodoma, hiki ni chuo kinachotoa wanafunzi 
ambao ni mahiri kabisa. 

 
Waheshimiwa Wabunge wapo wanafunzi 19 

pamoja na walimu wao kutoka shule ya msingi Shauri 
Moyo,  Moshi karibuni sana wanafunzi na walimu 
kutoka Moshi.  Poleni kwa safari ndefu na karibuni 
Bungeni Dodoma. Wapo wanafunzi 33 pamoja na 
Walimu wao kutoka Chuo cha Tanzania Collage of 
Early Education Tanga karibuni sana na poleni kwa 
safari ndefu kutoka Tanga na Wabunge wenu wa 
Mkoa wa Tanga wanafanya kazi nzuri mnawaona 
wanawapigia makofi.(Makofi) 

 
Waheshimiwa Wabunge wageni wa Waheshimiwa 

Wabunge ni wageni wa Mheshimiwa Albert O. 
Ntabaliba, ambao ni pamoja na Dada zake watatu na 
mtoto wake Harrieth Albert Obama karibuni sana. 
Wageni wa Mheshimiwa Godfrey Zambi ni Ndugu 
Christopher Lianda, Msaidizi wa Mbunge na Ndugu 
Aloyce Sampamba Mdogo wake, Ahsante sana,  pale 
mlipo karibuni sana. Wapo wageni watatu wa 
Mheshimiwa Joyce Kasiki kutoka Dodoma karibuni 
sana. Wapo wageni 15 wa Mheshimiwa Joshua Nassari 
ambao ni Wachungaji kutoka TAG Mkoa wa Arusha, 
ahsanteni sana Wachungaji tunaomba muendelee 
kutuombea mapepo yapungue.    (Kicheko/Makofi) 

 
 



Waheshimiwa Wabunge wapo wageni watano (5)  
wa Mheshimiwa Vita Mfaume Kawawa,  Mbunge wa 
Namtumbo, ambao ni watoto wake Amina, Nasra, 
Abdul, Kadri pamoja na Kawawa Vita Kawawa, 
Ahsante sana Mheshimiwa Vita Kawawa si haba! 
(Makofi). 
 

Waheshimiwa Wabunge, yupo mgeni wa 
Mheshimiwa Rachel M. Robert,  Mbunge wa Viti 
Maalum,  Shinyanga  ni Ndugu Jane  Jirungu,  karibu 
sana.   Mgeni wa Mheshimiwa Gosbert Blandes 
ambaye ni Diwani wa Kata ya Kamoni Mkoa wa 
Kagera ni Ndugu Sabi Rwazo  ambaye    pia ni Katibu 
Mwenezi wa CCM Mkoa wa Kagera, karibu 
sana.(Makofi) 

 
Waheshimiwa Wabunge wapo wageni wawili wa 

Mheshimiwa Tundu A. M. Lissu,  ambao ni Ndugu 
Gabriel Issa na Ndugu Mkuu D. Hanje, mahali walipo 
karibuni sana. Wapo wageni watatu wa Mheshimiwa 
Tauhida Galos wakiongozwa na Ndugu Jenifa Galos,  
karibuni sana.  

 
Wapo wageni wa Mheshimiwa Joseph O. Mbilinyi 

ambao ni wananchi watatu kutoka Mkoa wa Dodoma, 
karibuni sana. Wapo wageni wa Mhehsimiwa  
Mchungaji  Luckson Mwanjale,  ambao ni Ndugu 
Anderson Kabenga Mwenyekiti wa Halmashauri ya 
Mbeya, Ndugu Mashauri Mbembela Diwani wa Kata 
ya Nsalala,  Ndugu Prosper Msivala Mwanasheria 
kutoka Mbeya, Ndugu Nseziga Mhina Afisa Maendeleo 
ya Ardhi kutoka Wilaya ya Mbeya na Abdallah 



Mwakisala Dereva kutoka Mbeya.  Karibuni 
sana.(Makofi)   

 
Waheshimiwa Wabunge hiyo ndiyo orodha ya 

wageni wangu, matangazo mengine; watu wengine 
wananichokoza hapa wanasema wageni wa 
Mheshimiwa Kagasheki sikuwataja wote basi ngoja 
niangalie vizuri karatasi zangu hazijakaa vizuri hapa, 
ninyi Wabunge ni wachokozi.    ((Makofi/Kicheko).  
 

Waheshimiwa Wabunge, tangazo kutoka kwa 
Mheshimiwa Vita Kawawa kwamba Wajumbe wa 
Kamati  Tendaji ya Chama cha Wabunge 
wanaopambana na Rushwa Barani Afrika,(APNAC) 
kesho Jumamosi tarehe 11 Agosti, 2012  saa tatu 
asubuhi wakutane katika ukumbi wa VETA kutakuwa 
na semina ya Open Government Partnership. Tangazo 
la Pili ni kuwa Wajumbe wote hai wa APNAC 
wanaalikwa katika Semina ya Social Accountability 
itakayofanyika Jumapili tarehe 12 Agosti, 2012 Saa Nne 
na nusu katika ukumbi wa New Dodoma Hotel. 
Wabunge wote ni wajumbe wa APNAC kama hujawa 
mjumbe utajiandikisha siku hiyo asubuhi saa Nne 
Dodoma Hotel, Mheshimiwa Vita Kawawa,  Katibu wa 
APNAC anatangaza tangazo hili. 

 
Waheshimiwa Wabunge, tangazo la mwisho 

napenda kuwajulisha kwamba mnaalikwa kuhudhuria 
kwenye tamasha la kutambulisha mkanda mpya wa 
Video na nyimbo za Injini utakaofanyika Jumapili 
tarehe 12 Agosti, 2012 katika Ukumbi wa Cavilam Iringa 
Road saa Nane mchana.  Kwaya ya kutoka Arusha 
Mjini Kanisa la Anglikana wakishirikiana na kwaya ya 



Uvuke ya Kanisa Kuu Anglikana,  Dodoma watakuwa 
wanatumbuiza pale na mimi ndiye mgeni rasmi 
naomba Wabunge wote tuwe pamoja.(Makofi)  

 
Waheshimiwa Wabunge, matangazo yameisha 

kabla hatujaendelea, nilikuona umesimama 
Mheshimiwa  Kabwe Zitto. 

 
MHE. KABWE  Z. ZITTO: Mheshimiwa Naibu Spika, 

naomba kutoa taarifa kwa mujibu wa Kanuni ya 68 (8). 
Sikupenda kusimama wakati  maswali yanaendelea ili 
kutokuondoa flow ya maswali. Wakati swali Na. 353 
lililoulizwa  na  Mheshimiwa Ali Khamis Seif la Wizara ya 
Nishati na Madini, pamoja na swali la nyongeza 
kuhusiana na mradi wa Uranium wa Mkuju River 
Project, ambapo alitaka kufahamu kwamba Serikali 
imefaidika namna gani na mabadiliko ya  umiliki.  

 
Mheshimiwa Naibu Spika, nasikitika kwamba swali 

hilo halikujibiwa inavyopaswa, kwa sababu mwaka 
jana  2011kampuni ya Mantra Resources ya Australia 
iliuza mradi huu na  kampuni nzima kwa asilimia 100 
kwenda kwa kampuni ya Russia ya (ARZM) kwa 
thamani ya dola  za kimarekani milioni tisa na 
themanini. Baada ya mauzo hayo, Mamlaka ya 
Mapato Tanzania (TRA) walihitaji walipwe Capital Gain 
Tax ya asilimia 80 mpaka asilimia 20, ambayo ni sawa 
sawa na shilingi milioni mia moja themanini  na  sita. 

 
Mheshimiwa Naibu Spika, mpaka sasa pesa hizi 

hazijalipwa, na Serikali inafanya mazungumzo na 
kampuni hii, na si kweli kwamba kampuni ya Uhuru 
One, ni tofauti na hiyo kampuni ya Urusi. Kampuni ya 



Uhuru One ni sehemu ya Subsidiary ya hiyo kampuni ya 
Urusi inamilikiwa na hiyo kampuni ya Urusi.  

 
Kwa hiyo,  palitokea mabadiliko ya ownership 

katika mradi huu. Serikali inapaswa kuhakikisha kabla 
Special Mining License haijatolewa kwa ajili ya mradi 
wa Mkuju River Project wa Uranium, Serikali ipate dola 
milioni 186 za capital gains ambazo TRA mpaka sasa 
wanazidai. Tutasikitika sana iwapo Special Mining 
License itatolewa kabla ya  Tax   Compliance. Kwa 
sababu  Tax  Compliance ni lazima iwe ni sharti 
muhimu sana kwa miradi ambayo inaendelea. 

 
Mheshimiwa Naibu Spika, tusiridhike na mafanikio 

tutakayokuja kuyapata, kwa sababu kwenye dhahabu 
tuliambiwa hivyo hivyo kwamba tutapata ajira, 
tutapata mrahaba, tutapata FDI lakini matokeo yake ni 
kwamba mpaka leo wananchi bado wanalalamika.  
(Makofi) 

 
Mheshimiwa Naibu Spika, naomba nitoe rai 

kwamba Special   Mining  License Waziri wa Nishati na 
Madini, asiitoe mpaka fedha zetu dola milioni mia moja 
themanini na sita za   Capital Gains Tax ambazo TRA 
wanawadai hawa watu wa Uranium zimelipwa, 
vinginevyo Serikali itakuwa imeshindwa kutetea na 
kulinda rasilimali zake inavyotakiwa. 

 
Mheshimiwa Naibu Spika, nilikuwa naomba kutoa 

taarifa hiyo na Waziri aweze kuifanyia kazi.  
 
Mheshimiwa Naibu Spika, nakushukuru sana. 

(Makofi)  



  
NAIBU SPIKA: Ahsante sana, hiyo ni taarifa kwako 

Waziri wa Nishati na Madini, unaipokea kwa kifupi sana. 
 
WAZIRI WA NISHATI NA MADINI: Mheshimiwa Naibu 

Spika, kwanza nimweleze kwamba leseni haijatolewa 
na haitatolewa. Hayo anayoyaongelea nadhani sisi 
tunafuatilia kwa ukaribu zaidi kumzidi yeye.    Kwa hiyo 
asiwe na wasiwasi.(Makofi) 

 
MHE. ENG. MOHAMMED HABIB JUMA MNYAA: 

Mheshimiwa Naibu Spika, nalazimika kusimama hapa 
kwa Kanuni ya 68 (7) hata kama ningekuwa sipendi 
kwa jambo ambalo limetokea hivi karibuni hapa 
Bungeni. Lakini jambo hili limekuwa na mfululizo ambao 
unatokea hapa Bungeni, kwamba tarehe 7 limetokea 
Mheshimiwa Riziki alipouliza swali baada ya kuuliza   
swali.. 

 
NAIBU SPIKA:   Riziki  yupi? 
 
MHE. ENG. MOHAMMED HABIB JUMA MNYAA: 

Mheshimiwa Naibu Spika, ni Mheshimiwa Riziki Omary 
Juma,  aliuliza swali hapa, Wabunge wengine 
hawakupata nafasi ya maswali ya nyongeza kwa 
sababu ya kisingizio cha muda.  Lakini swali Na. 341 la 
Mheshimiwa Moza Abeid hivi karibuni pia watu 
walisimama hawakupata nafasi ya kuuliza swali la 
nyongeza upande hasa wa CUF.  

 
Swali la Na. 353 leo la Mheshimiwa Ali Khamis Seif,  

vile vile hali kadhalika  na hata swali Na. 358 la 
Mheshimiwa Mkiwa Adam Kimwanga hakusimama mtu 



hata mmoja pia upande wa CUF.  Sasa ingekuwa 
mara moja au mbili tunajua ni coincidence wakati 
mwingine inatokea, lakini swali likija mara moja mara 
mbili, mara tatu,  mara nne,  mara tano,  inakuwa 
kama ni jambo fulani.  

 
Mheshimiwa Naibu Spika, naomba ufafanuzi ili 

tuelewe jambo hili linaruhisiwa kwa Wabunge wa 
upande mmoja hasa Chama cha CUF, kwamba wao 
wakisimama   swali   lao  la nyongeza hakuna 
linalopatikana na Wabunge wa upande mwingine 
mfano tumeona swali la Mheshimiwa Assumpter  
Mshama la Kahawa limeweza kupata maswali  ya 
nyongeza mengi sana nimesikiliza, na ikitokea kwa 
upande wa CHADEMA hali kadhalika linapata maswali 
ya nyongeza lakini upande wa CUF  haitokei.  

 
Mheshimiwa Naibu Spika, naomba ufafanuzi. 

(Makofi)   
 
NAIBU  SPIKA: Ahsante sana Mheshimiwa Mnyaa, 

kwanza nikanushe kwamba meza haina upendeleo wa 
aina yeyote ule, kwa kusema kwamba swali la 
Mheshimiwa Assumpter Mshama limepata   swali  moja 
tu la nyongeza kutoka kwa Mheshimiwa Mbunge 
mwenzake wa Kagera, halikupata maswali ya 
nyongeza zaidi ya moja.  

 
Swali la kwanza lilikuwa linahusu swali linalotuhusu 

sisi Wabunge, kuhusu Tume ya Huduma za Bunge 
amelijibu Mheshimiwa  William  Lukuvi,  kwamba 
Watumishi Zanzibar wataongezeka, kwa hiyo hata 
kama ukiongeza maswali ya nyongeza mangapi 



linatuhusu sisi ni la kwetu na Waziri amelijibu vizuri na 
tunapoanza maswali hapa mtakumbuka kuwa huwa 
kuna Hati ambazo zinawekwa mezani huwa 
tunachukua dakika kadhaa.   Kwa hiyo, utajikuta 
usipokuwa makini swali la kwanza unafika saa tatu na 
robo bado una swali moja na kuna maswali tisa 
yanayofuata, ndiyo maana mara nyingi utakuta pale 
mwanzo tunajaribu kusukuma muda ili angalau tuweze 
kuanza  vizuri.  Mtakuta kwamba swali la Mheshimiwa 
Kimwanga ni moja kati maswali matatu ya mwisho 
ambayo yote sikutoa maswali ya nyongeza kwa 
sababu ilishafika saa nne kamili na muda ulikuwa 
umeshapita.  

 
Kwa hiyo,  maswali matatu ya mwisho hayakupata 

maswali ya nyongeza bila kujali yametoka Chama  
gani. 

 
Kwa hiyo, Waheshimiwa Wabunge mambo haya 

ya kuhisihisi hebu Wabunge tuwe na ngozi ngumu kwa 
nini unahisi unyonge. Tusiwe tunahisi unyonge hata 
kidogo.   Hapa kila mtu anapewa haki  na kama hivi 
umesimama nimekupa nafasi kwani wewe ni Chama 
gani?    Mbona nimekupa nafasi!  ((Makofi/Kicheko) 

 
Waheshimiwa Wabunge tunaendelea, Katibu 

tuendelee. 



KAULI   ZA   MAWAZIRI 
MGOGORO ULIOWASILISHWA NA CHAMA CHA 

WALIMU TANZANIA (CWT). 
 

WAZIRI WA ELIMU NA MAFUNZO YA UFUNDI: 
Mheshimiwa Naibu Spika, kwa mujibu wa Kanuni ya 49 
ya Kanuni za Kudumu za Bunge Toleo la mwaka 2007 
naomba kutoa kauli ya Serikali kuhusu suala la 
mgogoro uliowasilishwa na Chama cha Walimu 
Tanzania (CWT), mchakato wa kushughulikia mgogoro 
huo, na uamuzi uliotolewa na Mahakama Kuu  Division 
ya  Kazi. 

 
Mheshimiwa Naibu Spika, naomba nilifahamishe 

Bunge lako Tukufu kwamba hapa nchini tunazo sheria 
mbili za kushughulikia migogoro ya kikazi, sheria moja ni 
ile ya majadiliano ya pamoja katika Utumishi wa Umma 
sura 105, yaani “The Public Service (Negotiating 
Machinery), Act,” na ya pili ni  sheria ya Ajira na 
Mahusiano  Kazini sura 366  yaani “Employment and 
Labor Relations Act”. Chama cha Walimu kiliamua 
kutumua sheria ya ajira na mahusiano kazini katika 
kushughulikia mgogoro baina yake na Serikali. 

 
Mheshimiwa Naibu Spika, tarehe 5 Juni, 2012 CWT 

iliwasilisha na kusajili mgogoro wa kimaslahi kwenye 
Tume ya Usuluhishi na Uamuzi ama Commission for 
Mediation and Arbitration (CMA) dhidi ya Serikali. 
Mgogoro huo ulielezwa na CWT kuwa unatokana na 
Serikali kushindwa kutimiza madai ya Walimu ambayo 
yalitajwa kuwa ni:-  

 



(i) Nyongeza ya mshahara ya asilimia mia moja 
kwa walimu wote nchini;  

 
(ii) Kulipwa posho ya kufundisha kwa Walimu wa 

sayansi asilimia 55 ya mshahara na Walimu wa sanaa 
asilimia 50 ya mshahara;  na 

 
(iii) Kulipwa posho ya mazingira magumu asilimia 

thelathini ya mshahara kwa walimu wanaofanyakazi 
katika mazingira magumu. 

 
Mheshimiwa Nabu Spika, tarehe 26 Juni, 2012 

kikao cha kwanza cha usuluhishi kati ya CWT na Serikali 
kilifanyika chini ya Msuluhishi wa Tume. Katika kikao 
hicho ilikubalika kuwa CWT iandae na kuwasilisha hati 
ya ufafanuzi wa madai yake na Serikali itoe majibu 
kabla au ifikapo tarehe 9 Julai, 2012. 

 
Mheshimiwa Naibu Spika, kikao cha pili cha 

usuluhishi kilifanyika tarehe 10 Julai, 2012 na pande zote 
mbili zilitimiza matakwa ya msuluhishi na hivyo Serikali 
kuagizwa na Msuluhishi kuwasilisha mapendekezo ya 
kiwango ambacho inaweza kukiongeza kwa kuzingatia 
madai yaliyotolewa. 

 
Mheshimiwa Naibu Spika, tarehe 20 Julai, 2012 

Serikali iliwasilisha taarifa kuwa imeongeza mishahara 
ya walimu kwa wastani wa asilimia 14 na asilimia 13 
kwa watumishi wa kada nyingine. 

 
 Kiwango hicho kilifikiwa katika mjadala wa 

nyongeza za mishahara ya Watumishi wa Umma, (The 
Public Service Joint Staff Council), ambapo Rais wa 



CWT alishiriki kama Mjumbe. Nyongeza hiyo kwa 
Walimu imetokana na utaratibu wa Serikali kuboresha 
mishahara kwa Watumishi wa Umma.  

 
Vilevile, Serikali iliwasilisha kwa Msuluhishi taarifa 

kuwa, katika kushughulikia tofauti za viwango vya 
mishahara kwa Watumishi wa Umma imeunda Bodi ya 
Mishahara na Maslahi (Public Service Remuneration 
Board) kwa mujibu wa tangazo la Serikali Na. 162 la 
tarehe 3 Juni, 2011. 

 
Mheshimiwa Naibu Spika, katika majukumu ya 

bodi hiyo ni kumshauri Rais juu ya misingi ya mishahara 
katika Utumishi wa Umma, Bodi hiyo imeanza kazi 
tarehe 1 Julai, 2011 na itakuja na mapendekezo 
ambayo yatatumika kuboresha mishahara na maslahi 
ya watumishi wa umma wa fani zote wakiwemo 
Walimu.  

 
Mheshimiwa Naibu Spika, CWT ilikataa taarifa za 

Serikali kuhusu nyongeza za Mishahara na uundaji wa 
bodi ya mishahara na maslahi. Hivyo Msuluhishi alitoa 
uamuzi wa kushindwa kusuluhisha mgogoro huo na 
kuziomba pande zote mbili kufika mbele ya Tume 
tarehe 25 Julai, 2012 kwa ajili ya kuchukua cheti cha 
uamuzi wa kushindwa kusuluhisha mgogoro (Certificate 
of settlement/Non Settlement). 

 
Mheshimiwa Naibu Spika, baada ya Msuluhishi 

kushindwa kusuluhisha mgogoro kati ya Serikali na CWT, 
Serikali ilitafakari athari za mgomo na kwa kuzingatia 
kuwa vyombo ambavyo kisheria vilipaswa kupokea na 
kujadili madai ya CWT (Teachers Service Joint Staff 



Council na Public Service Joint Staff Council), 
havikujadili suala hilo, tarehe 26 Julai 2012, Serikali 
iliwasilisha Mahakama Kuu Divisheni ya kazi ombi la 
pingamizi kuzuia kuitisha au kushiriki katika mgomo 
pamoja na ombi la kutangaza kuwa mgomo huo ni 
batili. 

 
Mheshimiwa  Naibu Spika, maombi hayo 

yalisikilizwa siku ya Ijumaa tarehe 27 Julai, 2012 na 
pande zote mbili ziliagizwa kukamilisha maelezo na 
kuyawasilisha mahakamani.  

 
Serikali ilipangiwa kuwasilisha maelezo yake siku ya 

Jumatatu tarehe 30 Julai, saa Nne asubuhi, na CWT 
ilipangiwa kuwasilisha maelezo yake siku ya Jumanne 
Tarehe 31 Julai 2012, saa sita mchana. Shauri lilipangwa 
kusikilizwa saa saba mchana siku hiyo ya Jumanne 
tarehe 31 Julai, 2012. 

 
Mheshimiwa Naibu Spika, hata hivyo, siku hiyo ya 

tarehe 27 Julai, majira ya saa tisa alasiri wakati Serikali 
ikisubiri kusikilizwa kwa shauri hilo na hatimaye kutolewa 
hukumu, CTW iliwasilisha kwa Katibu Mkuu Kiongozi 
notisi ya saa arobaini na nane (48) ya kusudio la 
Walimu wanachama wa CWT kugoma.  

 
Hatua hiyo ilikuwa ni kinyume na agizo la 

mahakama la kuwataka CWT na Serikali kutumia 
busara zao kwa kutokuchukua hatua zaidi kuhusiana 
na mgomo huo, hadi mahakama itoe uamuzi wake. 

 
 



Mheshimiwa Naibu Spika, katika notisi hiyo, CWT 
walimwarifu Mwajiri kuwa mgomo utaanza siku ya 
Jumatatu tarehe 30 Julai 2012, saa moja na nusu 
asubuhi. 

 
 Siku ya Jumanne tarehe 31 Julai 2012, shauri 

lilisikilizwa na Mheshimiwa Jaji aliagiza kuwa hukumu ya 
shauri  itatolewa Alhamis tarehe 2 Agosti, 2012 saa 
nane (8.00) Mchana.  

  
Tarehe 2 Agosti, Mheshimiwa Jaji baada ya 

kuchambua maelezo na vithibitisho vilivyowasilishwa 
mbele yake alibaini mambo yafuatayo:- 

 
 Kura iliyopigwa kuunga mkono madai yao 

iliwapotosha wanachama kwani ilionekana kama ni 
wito rasmi wa kuanza mgomo. 

 
Zoezi la upigaji kura halikuwa halali kwa sababu 

walimu hawakufahamishwa ipasavyo madhara/athari 
za mgomo kabla ya kupiga kura. 

 
Zoezi la kupiga kura halikufuata taratibu za 

kisheria. 
 
 Notice iliyowasilishwa na CWT kwa Katibu Mkuu 

Kiongozi siku ya Ijumaa tarehe 27 Julai, 2012 saa 9.00 
alasiri wakati wanachama wakiendelea na zoezi la 
kupiga kura ilikuwa ni batili. 

 
 Kitendo cha CWT kutokuzingatia matumizi ya 

kanuni ya 42 na kanuni ya 43 ya kanuni za ajira na 
mahusiano kazini, kanuni za utendaji bora, za mwaka 



2007 ambazo zinaelekeza kuwepo na utaratibu wa 
namna ya kushiriki na kuratibu migomo kilisababisha 
usumbufu na madhara nchini kote. 

 
 Kwa misingi hiyo Mheshimiwa Jaji aliona kuwa 

utaratibu mzima wa kuitisha mgomo ulifanywa kwa nia 
ambayo siyo njema na alitoa sababu zifuatazo:- 

 
(1) CWT ndio ilikataa kuendelea kufanya 

majadiliano na Serikali kuhusu suala hilo. 
 
(2) Hapakuwepo na utaratibu uliokubalika baina 

ya CWT na Serikali kuhusu namna ya upigaji kura na 
suala zima la uendeshaji mgomo badala yake CWT 
waliamua kutekeleza mgomo kadri walivyoona inafaa.  

 
(3) CWT haikutumia busara na kusubiri maamuzi ya 

mahakama kama ilivyoamuliwa. Hivyo basi 
Mheshimiwa Jaji alifikia maamuzi kuwa mgomo 
ulioitishwa na CWT haukuwa halali  na kuagiza CWT 
kufanya mambo yafuatavyo:- 

 
(i) Kusitisha mgomo huo mara kwa kutoa tangazo 

kwa wanachama wake kupitia vyombo vya habari. 
(ii) Kulipa thamani ya fedha pamoja na au kufidia 

vipindi ambavyo wanafunzi wamevikosa katika kipindi 
ambacho walimu walikuwa kwenye mgomo. 

 
(iii) Kuzingatia kwamba ni jukumu la mahakama 

kuamua endapo mgomo huo ulikuwa halali au batili. 
Kitendo cha Serikali kudai kuwa mgomo haukuwa 
halali na CWT kudai kuwa mgomo ulikuwa halali ni 
kukiuka ibara ya 4 na ibara 107 (a) ya Katiba ya 



Jamhuri ya Muungano wa Tanzania ya mwaka 1977 
kama ilivyofanyiwa marekebisho mbalimbali. 

 
(iv) Kwa kuwa CWT na Serikali wameonyesha nia 

ya kufanya majadiliano ameagiza majadiliano 
yafanyike hayo yafikiwe kwa njia ya amani na kwa 
kushirikisha watalaam wa sheria za kazi katika vikao vya 
majadiliano. 

 
Mheshimiwa Naibu Spika, hali ya mgomo na athari 

zake. Mgomo uliotangazwa na CWT kuanzia tarehe 30 
Julai, mwaka 2012 umekuwa na athari kwa wanafunzi, 
walimu, jamii, na taifa kwa ujumla.  

 
Kwa mfano, Ofisi ya Mtendaji wa Mji Mdogo wa 

Tunduma, ilichomwa moto na mali za ofisi zikiwemo 
nyaraka na gari la ofisi ziliharibiwa. Kupigwa kwa 
walimu ambao walionekana kutokushiriki mgomo huo 
na wanafunzi katika baadhi ya Mikoa kuandamana na 
kulala barabarani.   Kufuatia takwimu zilizokusanywa 
kwa nyakati tofauti kwa siku zote nne za mgomo 
wastani wa walimu 46,860 kati ya walimu 173,092 wa 
shule msingi yaani asilimia 27 waligoma.  

 
 Walimu 11,525 kati walimu 49,879 wa shule za 

sekondari yaani asilimia 23 pia waligoma. Serikali 
inalaani vikali kitendo kilichofanywa na walimu hao 
kwa kukosa uzalendo wa nchi yao.  

 
 Aidha Serikali inawapongeza walimu 122,170 kati 

ya 173,062 sawa na asilimia 64.8 ya walimu wa shule za 
msingi na walimu 35,341 kati ya walimu 49,879 sawa na 



asilimia 70.8 wa shule za sekondari kwa kutoshiriki katika 
mgomo. (Makofi) 

 
 Mheshimiwa Naibu Spika, mambo yaliyohitajika 

kutekelezwa.  
 
Moja Chama cha Walimu Tanzania (CWT) 

kimekuwa mstari wa mbele kuwahamasisha walimu 
kugoma na hivyo kuwa mhusika mkuu wa mgomo huo. 
Hivyo wanapaswa kulipa gharama za uharibifu wa mali 
ya umma iliyoharibiwa kutokana na mgomo huo. 
Tathimini ya hasara itafanywa na wahusika 
watawajibika kulipa gharama zote. (Makofi) 

 
Mbili, walimu waliopigwa waripoti madhara 

kwenye vyombo vya dola ili sheria ichukue mkondo 
wake.  

 
Tatu, Serikali itaandaa utaratibu wa kufidia vipindi 

vya masomo vilivyopotea wakati wa mgomo. Aidha 
CWT itawajibika kufidia hasara itakayobainika kama 
ilivyoamuliwa na mahakama na nanukuu:  
“Respondents  are also condemned to pay damages 
monetarily and or by compensating the students the 
classes missed during the unlawful for strike which 
should be explained in the press conference and press 
release”. 

 
 Mheshimiwa Naibu Spika, naomba kuwasilisha. 

(Makofi) 
 
 



MHE. TUNDU A. M. LISSU: Mheshimiwa Naibu Spika, 
kwanza naomba nieleze masikitiko yangu kwamba 
tunaposimama tunakuwa tunasimama kwa mujibu wa 
kanuni. 

 
NAIBU SPIKA: Nimeshakupa ruhusu naomba 

uendelee kwa sababu ya muda ni mdogo sana kwa 
ratiba yao. Naomba utumie vizuri muda wako. 

 
MHE. TUNDU A. MU. LISSU: Mheshimiwa Naibu 

Spika, hicho ninachotaka kukieleza kwamba sasa 
nitakuwa naomba utaratibu au nini? Sasa nilichokuwa 
nataka kuuliza ni kuhusu utaratibu, kauli za Mawaziri 
kwa mujibu wa Kanuni ya 49 (3) zinatakiwa 
wanapozitoa kauli. 

 
NAIBU SPIKA: Naomba uisome twende pamoja. 
 
MHE. TUNDU A. LISSU: Ndio Waziri mwenye kauli 

atawajibika kutoa nakala ya kauli yake kwa Wabunge 
wote wakati anapoiwasilisha Bungeni. Waziri anatoa 
kauli ya Serikali Bunge halina nakala Mbunge 
anasimama kuomba utaratibu anapuuzwa tu. Sasa hii 
itakuwa ni nini taarifa au nini? Kwa nini hatujaletewa 
nakala za hii kauli ya Serikali wakati inawasilishwa.   
(Makofi) 

 
NAIBU SPIKA: Ahsante sana. Umekwishaeleka hoja 

yako ni kwamba Wabunge walipaswa wapate nakala 
tutatoa maelezo baada ya muda si mrefu kwa nini hilo 
halikufanyika.  

 
 



 
                   HOJA  ZA  SERIKALI 
 
Makadirio ya Matumizi ya Serikali kwa  2012/2013  
                    Wizara ya Maliasili na Utalii 
 
WAZIRI WA MALIASILI NA UTALII: Mheshimiwa Naibu 

Spika, naomba kutoa hoja kwamba kutokana na 
Taarifa iliyowasilishwa leo ndani ya Bunge lako Tukufu 
na Mwenyekiti wa Kamati ya Kudumu ya Bunge ya 
Ardhi, Maliasili na Mazingira iliyochambua Bajeti ya 
Wizara ya Maliasili na Utalii, Bunge lako sasa lipokee na 
kujadili Taarifa ya Utekelezaji ya Mwaka 2011/2012 na 
Makadirio ya Mapato na Matumizi ya Wizara ya 
Maliasili na Utalii na Taasisi zake kwa mwaka  
2012/2013.   

 
Napenda nianze kwa kuishukuru kwa dhati Kamati 

ya Kudumu ya Bunge ya Ardhi, Maliasili na Mazingira 
chini ya Mwenyekiti wake Mhe. James Daudi Lembeli,   
kwa kuchambua Taarifa ya Utekelezaji kwa mwaka 
2011/2012 na Mpango wa Bajeti wa Wizara yangu kwa 
mwaka 2012/2013.  Ushauri wao umezingatiwa katika 
Bajeti hii.  

 
Mheshimiwa Naibu Spika, napenda kuchukua 

fursa hii kumshukuru Mheshimiwa Dkt. Jakaya Mrisho 
Kikwete Rais wa Jamhuri ya Muungano wa Tanzania 
kwa kuniteua na kunipa fursa ya kuongoza Wizara hii 
yenye dhamana ya kusimamia Rasilimali za Maliasili na 
Malikale na kuendeleza Utalii. Napenda kumhakikishia 
kuwa nitajitahidi kwa kadri ya uwezo wangu  kwa 
kushirikiana na wadau wote wa sekta kuhakikisha kuwa 



rasilimali za nchi hii zinalindwa na kuwanufaisha 
Watanzania wote.  

 
Mheshimiwa Naibu Spika, kwa majonzi makubwa 

naungana na Wabunge wenzangu kutoa pole kwa 
Mheshimiwa Dkt. Jakaya Mrisho Kikwete Rais wa 
Jamhuri ya Muungano wa Tanzania na Mheshimiwa 
Dkt. Ali Mohamed Shein Rais wa Serikali ya Mapinduzi 
Zanzibar kwa wananchi wote kwa msiba uliotupata 
kutokana na kuzama kwa Meli ya MV.  Skargit tarehe 
18 Julai, 2012.  (Makofi)  

 
Nawatakia ahueni wale wote walionusurika katika 

ajali hiyo na kwa wale waliofariki namuomba Mwenyezi 
Mungu aziweke roho zao mahali pema peponi. Amina. 

 
Mheshimiwa Naibu Spika, Hotuba yangu itaelezea 

namna ambavyo Wizara inatekeleza Ilani ya uchaguzi 
ya CCM ya mwaka 2010-2015; Utekelezaji wa ahadi 
zilizotolewa katika Bunge la Bajeti la mwaka 2011/2012 
pamoja na maagizo mbalimbali yaliyotolewa na 
Bunge na Viongozi Wakuu wa Serikali.  

 
Aidha, hotuba yangu imeelezea changamoto 

zinazoikabili Wizara katika utekelezaji wa majukumu 
yake na Mikakati iliyopo. Kwa kuhitimisha hotuba hii, 
nitaelezea Mpango wa Utekelezaji na Malengo ya 
Wizara kwa mwaka 2012/2013.  

 
 Mheshimiwa Naibu Spika, Mpango wa Utekelezaji 

wa Ilani ya CCM ya Mwaka 2010 – 2015, Ilani ya 
Uchaguzi ya Chama cha Mapinduzi ya  mwaka 2010 -
2015 imeelekeza Wizara kutekeleza mambo mbalimbali 



ili kuziwezesha Sekta zinazosimamiwa na Wizara 
kuchangia ipasavyo katika kukuza uchumi na ajira.  
Ilani pamoja na mambo mengine, inaitaka Wizara 
kufanya yafuatayo.  

 
Kuwezesha jamii zinazozunguka maeneo ya 

hifadhi kunufaika na rasilimali za wanyamapori na 
misitu; Kuboresha mazingira ya makazi ya watumishi 
wanaoishi kwenye mazingira magumu; Kuweka 
utaratibu shirikishi wa upandaji miti, uvunaji na udhibiti 
wa moto; Kuboresha miundombinu ndani ya Mapori ya 
Akiba, Hifadhi za Wanyamapori na Misitu; Kuendeleza 
jitihada za kuhifadhi mazingira katika mbuga za 
wanyama, misitu, fukwe za bahari na maziwa.  

 
Vilevile, Ilani inaelekeza Wizara kuongeza 

msukumo katika kuendeleza ufugaji wa nyuki kwa ajili 
ya kuzalisha asali na nta kibiashara; Kukuza mwamko 
na kuendesha kampeni za kuwashawishi watanzania 
kujenga utamaduni wa kutembelea vivutio na  
kupanua wigo wa aina za utalii kwa kuendeleza utalii 
wenye kuhusisha utamaduni, mazingira na 
makumbusho (historia).  

 
Mheshimiwa Naibu Spika, Wizara katika kutekeleza 

Ilani, imeendelea kushirikisha wananchi katika uhifadhi 
na kunufaika na rasilimali za maliasili na malikale.   

 
Wizara imewezesha kuanzishwa na kuendelezwa 

kwa  maeneo 38 ya Jumuiya ya Hifadhi ya Jamii 
(WMAs) na kutoa mafunzo ya ufugaji nyuki na upandaji 
miti kwa wananchi 278 kutoka vijiji 19 vya Wilaya za 



Songea, Namtumbo, Mbinga, Tunduru, Nanyumbu na 
Nachingwea.  

 
Kampeni za upandaji miti kwa njia ya sinema 

zimefanyika katika vijiji 22 vya Bagamoyo, Kibaha, 
Kilosa na Kisarawe na vijiji 18 vinavyozunguka Msitu wa 
Hifadhi Pugu Kazimzumbwi.  

 
Vilevile, uhamasishaji wa matumizi na usimamizi wa 

ngitiri na matumizi ya majiko banifu umefanyika katika 
jamii za wananchi wa Kwimba, Ukerewe, Shinyanga na 
Kahama. Kwa kuzingatia taratibu za uvunaji Misitu, 
Kamati za Wilaya  28 zimewezeshwa kuendesha vikao 
vya uvunaji  na kufanya doria katika misitu ya asili. 

 
Mheshimiwa Naibu Spika, katika kudhibiti uchomaji 

misitu, jumla ya mikutano ya Kampeni za moto 68 
imefanyika kwa jamii zinazozunguka misitu ya hifadhi 
zilizoko katika Wilaya za Mufindi, Makete na Monduli 
kwenye vijiji 15 vilivyo karibu na hifadhi hizo. Mipaka ya 
moto yenye urefu wa kilomita 15 imesafishwa katika 
Msitu wa Mufindi na jumla ya kilomita 37.3 za mipaka 
imesafishwa katika hifadhi zilizoko katika Wilaya za 
Kilolo, Mufindi na Hanang. 

 
Mheshimiwa Naibu Spika, jitihada za kuboresha 

miundombinu zimeendelezwa kwa kujenga nyumba 
mbili za kuishi watumishi katika Shamba la Miti Mtibwa; 
Kutengeneza barabara zenye jumla ya urefu wa  
kilomita 1,120 kwenye mashamba ya miti na kujenga 
madaraja 10 katika Shamba la Miti Sao Hill. Vilevile, 
nyumba sita za watumishi zimewekewa mtandao wa 



umeme kwenye Mapori ya Akiba Ibanda na 
Rumanyika. 

 
Mheshimiwa Naibu Spika, katika  kuendeleza  

ufugaji nyuki, kazi zilizofanyika ni pamoja na 
kutengeneza na kutundika mizinga 602 katika vituo 
vinne vya maonesho vya Manyoni (174), Handeni (158), 
Kondoa (200) na Buha (70). Mizinga 200 ya kisasa 
imetengenezwa na kusambazwa katika maeneo ya 
Sumbawanga (50), Mpanda (50) na Mbarali (100). 
Aidha, wafugaji nyuki 66 katika Wilaya ya Kahama  
wamepatiwa mafunzo ya ubora  kuhusu usalama wa 
asali  katika Wilaya ya  Kahama. 

 
Mheshimiwa Naibu Spika, Wizara katika 

kuhamasisha utalii wa ndani, imeandaa maonesho ya 
wiki ya Utalii kuadhimisha siku ya Utalii Duniani, imeshiriki 
maonesho mbalimbali ya kitaifa kama vile Miaka 50 ya 
Uhuru, Sabasaba, Nanenane, Karibu Fair, Wiki ya 
Utumishi wa Umma na Wiki ya maliasili.  Pia, semina 
zimetolewa kwa vikundi mbalimbali katika Mikoa ya 
Dar es Salaam na Arusha. Wizara imedhamini mbio 
ndefu za Kilimanjaro na shindano la mrembo wa Utalii 
wa ndani.  

 
Mheshimiwa Naibu Spika, katika  kupanua wigo 

wa mazao ya utalii nchini, Wizara imezindua Mradi wa 
Makumbusho na Nyumba ya Utamaduni na kuendelea 
kuhamasisha jamii kuanzisha miradi ya utalii wa 
kiutamaduni ambapo imeongezeka kutoka 34 mwaka 
2010/2011 hadi 41 kwa mwaka 2011/2012. Miradi ya 
utalii wa kiutamaduni iliyoongezeka ni kutoka katika 



Mikoa ya Lindi (1), Pwani (1), Mbeya (1), Mara (2), 
Arusha (1) na Dodoma (1).  

 
Aidha, kufuatia kukamilika kwa Mwongozo wa 

kuanzisha utalii wa kiutamaduni (Cultural Tourism 
Programme Guidelines), tathmini ya miradi hiyo 
imefanyika na elimu kutolewa kwa vikundi mbalimbali 
katika Mikoa ya Arusha, Tanga, Kilimanjaro, Manyara 
na Dodoma.  

 
 Mheshimiwa Naibu Spika, Wizara  imekamilisha  

michoro kwa ajili ya ujenzi wa Vituo vya Kumbukumbu 
na Taarifa katika vituo vya Mbozi, Kalenga, Amboni, 
Kilwa na Engaruka. Kukamilika kwa ujenzi wa vituo 
hivyo, kutasaidia  kuweka kumbukumbu za urithi wa 
utamaduni katika maeneo husika kwa lengo la kutoa 
taarifa sahihi za kihistoria kwa watalii wanaotembelea 
maeneo hayo.  

 
 Vilevile, Wizara imefanya zoezi la utambuzi na 

uwekaji wa kumbukumbu za Urithi wa kihistoria uliopo 
Majini katika kisiwa cha Mafia kwa kushirikiana na 
Kitengo cha Hifadhi za Bahari (Marine Parks and 
Reserves) - Tanzania Bara, Mambo ya Kale na 
Makumbusho - Zanzibar pamoja na kituo cha Kimataifa 
cha Urithi wa Utamaduni cha nchini Uholanzi. 

 
Mheshimiwa Naibu Spika, Utekelezaji wa Ahadi 

Zilizotolewa Wakati wa Bunge la Bajeti Mwaka 
2011/2012,  Sekta Ndogo ya Wanyamapori Utekelezaji 
wa Sheria ya Uhifadhi wa Wanyamapori, Wizara  



imeendelea kutekeleza Sheria Na. 5 ya mwaka 2009, 
mpaka sasa kanuni 10 zimekamilika.  

 
Kati ya hizo, Kanuni tano zimekamilishwa katika 

kipindi cha 2011/2012. Kanuni hizo zinahusu Maeneo ya 
Jumuiya ya Hifadhi za Wanyamapori (WMAs); 
Vitambulisho vya Maafisa Walioidhinishwa;  
Uthaminishaji wa Nyara; Hati za Usafirishaji wa Makosa 
(Compounding); na Amri ya Kipindi Kisichokuwa cha 
Uwindaji.  

 
Vilevile, kanuni nyingine tano zipo katika hatua 

mbalimbali za uandaaji. Kanuni hizo ni Utalii wa Picha; 
Uanzishaji na Usimamizi wa Mashamba na Bustani za 
Wanyamapori; Utekelezaji wa Mkataba wa Kimataifa 
wa Kudhibiti Biashara ya Wanyamapori na Mimea iliyo 
katika Hatari ya Kutoweka – CITES; Utendaji kazi wa 
Kikosi Dhidi Ujangili; na Uchimbaji wa madini katika 
Mapori ya Akiba na Tengefu. 

 
Mheshimiwa Naibu Spika, Ulinzi wa Wanyamapori, 

katika kudhibiti uwindaji haramu wa wanyamapori, siku 
za doria 75,593 zimefanyika ndani na nje ya Mapori ya 
Akiba. Jumla ya watuhumiwa 1,981 wamekamatwa 
kwa makosa mbalimbali ambapo kesi 1,280 
zimefunguliwa.  Kati ya hizo, kesi 884 zenye jumla ya 
washitakiwa 1,522 bado zinaendelea katika 
Mahakama mbalimbali nchini,  kesi 382 zimekwisha 
kwa washitakiwa 439 kulipa faini ya jumla ya Shilingi 
173,161,000.  

 



Kesi tisa zenye washitakiwa 20 zimemalizika na 
adhabu ya vifungo vya jumla ya miezi 195 kutolewa. 
Aidha, kesi mbili zimeondolewa Mahakamani baada 
ya ushahidi kutokamilika mapema na kesi tatu 
zimeondolewa Mahakamani baada ya Mkurugenzi wa 
Mashitaka kutokuendelea na kesi (Nolle proseque). 
Vilevile, jumla ya bunduki 96 na  risasi 1,224 za aina 
mbalimbali zimekamatwa.  

 
Pia, kumekuwepo na watumishi waliokiuka maadili 

ya kiutumishi na kukosa nidhamu katika utendaji wa 
kazi zao; walitoa vibali vya kuwinda na kusafirisha 
wanyamapori kinyume na taratibu. Hatua za kisheria 
na kinidhamu zinachukuliwa dhidi yao.  Ulinzi wa 
Maisha ya Watu na Mali zao Wizara kwa kushirikiana na 
Halmashauri za Wilaya na wadau imeendelea 
kushughulikia ulinzi wa mali na usalama wa wananchi 
katika maeneo mbalimbali hapa nchini. Katika 
utekelezaji wa jukumu hilo, jumla ya siku za doria 3,224 
zimeendeshwa katika Wilaya 26 zenye matatizo sugu 
ya wanyamapori. Vituo viwili vimejengwa katika Wilaya 
za Rombo (Ngoyoni) na Siha (Visa – West Kilimanjaro) 
kwa ajili ya kudhibiti wanyama wakali na waharibifu. 
Aidha, ujenzi wa vituo vya Nangurukuru  katika Wilaya 
ya Kilwa na Pori la Akiba la Mkungunero unaendelea.  

 
Mheshimiwa Naibu Spika,  katika   kipindi    cha   

mwaka 2011/2012, Wizara imeendelea kulipa fedha za 
kifuta jasho na machozi kwa wananchi walioathirika na 
wanyamapori wakali na waharibifu. Jumla ya 
wananchi 1,342 wenye jumla ya ekari 2,148  za mazao 



wamelipwa fedha za kifuta jasho zenye jumla ya shilingi 
167,672,500.  

 
Aidha, jumla ya wananchi 42 waliuawa na 8 

walijeruhiwa na wanyamapori. Familia za wananchi 
walioathirika zimelipwa kifuta machozi cha jumla ya 
shilingi 15,300,000. 

 
Katika kutatua tatizo la kunguru weusi, jumla ya 

Kunguru weusi 244,757 wameuawa kwa kutumia sumu 
aina ya Digredable Radioactive Compound (DRC) 
1339 na mitego iliyotegwa  kwenye Mikoa ya  Dar es 
Salaam, Tanga, Pwani na Morogoro.  

 
Mheshimiwa Naibu Spika, Ushirikishaji Jamii katika 

Uhifadhi wa Wanyamapori Sera ya Wanyamapori ya 
mwaka 2007 inasisitiza ushirikishaji wa jamii katika 
uhifadhi wa wanyamapori. Mwaka 2011/2012, Wizara 
imehamasisha jamii kuhusu uhifadhi shirikishi wa 
wanyamapori na jumla ya maeneo matano ya 
Jumuiya za Hifadhi za  Wanyamapori (WMAs) 
yameanzishwa. Maeneo hayo ni MCHIMALU 
(Nanyumbu); NDONDA (Nachingwea/Nanyumbu); 
RANDILENI (Monduli); ILUMA (Kilombero/ Mahenge) na 
KIDOMA (Kilosa/Mvomero). Aidha, uanzishwaji wa 
WMA ya Wilaya ya Mbulu utafanyika baada ya 
tathmini kufanyika ya kuona kama Halmashauri hiyo 
inakidhi vigezo vya kuanzisha WMA husika. Katika 
kuendelea kuwezesha vijiji vinavyozunguka maeneo ya 
hifadhi za wanyamapori kunufaika na rasilimali za 
wanyamapori, jumla ya WMAs 12 zilizopo katika Wilaya 



12 zimepata jumla ya Shilingi 200,000,000 kutokana na 
mapato ya uwindaji wa kitalii. 

 
Mheshimiwa Naibu Spika, Mipango ya Uendelezaji 

wa Mapori ya Akiba Katika kuhakikisha kuwa Mapori ya 
Akiba yanahifadhiwa na kuendelezwa, barabara 
zenye urefu wa jumla ya Kilomita 142 zimekarabatiwa 
katika Mapori ya Akiba ya Moyowosi/Kigosi (Km 20); 
Lukwika (Km 10); Liparamba (Km 18); Mkungunero (Km 
46) na  Ikorongo/Grumeti (Km 48). Vilevile, kilomita 175 
za mipaka zimesafishwa na mtandao wa maji katika 
kituo cha Matambwe umekamilika. 

 
 Aidha, ujenzi wa ofisi na nyumba moja ya 

watumishi katika kituo cha Kalulu umekamilika. Ujenzi 
wa nyumba ya mkuu wa kanda ya Pori la Akiba Kigosi 
na nyumba mbili za watumishi katika Pori la Akiba 
Liparamba zipo katika hatua za mwisho kukamilika. 
Aidha, ujenzi wa nyumba moja katika eneo la Ramsar 
la Ziwa Natron umeanza.    

 
Mheshimiwa Naibu Spika, Ukusanyaji Maduhuli, 

Katika kuongeza mchango wa Sekta kwenye Pato la 
Taifa, mwaka 2011/2012, Wizara kupitia Idara ya 
Wanyamapori ilikadiria kukusanya Shilingi 
24,168,751,574 kutokana na vyanzo mbalimbali. Hadi 
Juni, 2012, Idara imekusanya jumla ya Shilingi 
15,074,053,972 sawa na asilimia 62 ya makadirio. 

 
Mheshimiwa Naibu Spika, Mfuko wa Uhifadhi 

Wanyamapori Tanzania Katika kipindi cha mwaka 



2011/2012, Mfuko ulikadiria kukusanya Shilingi 
16,287,141,880. Makusanyo hadi Juni, 2012 yamefikia 
Shilingi 11,673,240,697 sawa na asilimia 72 ya makadirio. 
Fedha hizo zimeendelea kutumika kwa shughuli za 
kulinda wanyamapori, utafiti na mafunzo, kutoa elimu 
kwa umma na kukarabati miundombinu. 

 
 Mheshimiwa Naibu Spika,  Vyuo vya Taaluma ya 

Wanyamapori katika kipindi cha mwaka 2011/2012, 
mafunzo ya Shahada ya Usimamizi wa Wanyamapori 
na Shahada ya Utalii yameanza kutolewa katika Chuo 
cha Wanyamapori- Mweka. Aidha, Chuo kimedahili 
jumla ya Wakurufunzi 502 wa kozi za muda mrefu.  Kati 
ya hao, wakurufunzi 20 ni kwa mafunzo ya shahada ya 
kwanza ya Usimamizi wa Wanyamapori na 11 ni kwa 
Utalii wa Wanyamapori.  

 
Aidha, Chuo kimesomesha Wakufunzi saba wa 

Shahada ya Uzamivu na watatu wa Shahada ya 
Uzamili ili kuendana na mabadiliko ya kuanzishwa kwa 
Programu za Shahada katika Chuo hicho. Pia, Chuo 
kimesomesha wafanyakazi wanne wa kada za Ukutubi, 
Uhasibu na Teknolojia ya Habari na Mawasiliano. 

 
Mheshimiwa Naibu Spika, katika kuimarisha 

miundombinu, Taasisi ya Taaluma ya Wanyamapori 
Pasiansi imejenga darasa moja, mabweni mawili na 
kukarabati nyumba tisa za watumishi. Katika mwaka 
wa masomo 2011/2012, idadi ya udahili imeongezeka 
kutoka wakurufunzi 236 hadi  284. Kituo cha Mafunzo 
ya Uhifadhi wa Maliasili kwa Jamii Likuyu 
Sekamaganga kinaendesha mafunzo ya uhifadhi wa 



wanyamapori na mazingira yao kwa Askari wa vijiji, 
viongozi wa Kamati za maliasili za vijiji na  viongozi wa 
Maeneo ya Jumuiya za Hifadhi ya Wanyamapori 
(WMAs).  Katika kipindi cha mwaka 2011/2012, udahili 
umeongezeka kutoka wakurufunzi 137 hadi 200. 

 
Mheshimiwa Naibu Spika, Taasisi ya Utafiti  wa 

Wanyamapori Tanzania  katika mwaka 2011/2012, 
Taasisi imeendelea kufanya utafiti wa wanyamapori 
walioainishwa kwenye Mpango wa Utafiti na kufanya 
sensa katika maeneo ya mifumo ya kiikolojia ya: Selous 
– Mikumi; Selous – Niassa; Tarangire – Manyara na 
Ruaha - Rungwa  ambayo inajumuisha maeneo ya 
Hifadhi ya Taifa Ruaha, Mapori ya Akiba Rungwa, 
Kizigo, Muhesi na mapori ya jirani. Sensa ya mamba 
imefanyika katika Mto Ruvuma pekee kutokana na 
mvua kunyesha mapema na kusababisha mito kujaa 
maji, hivyo zoezi hili litaendelea Septemba,  2012. 

 
 Mheshimiwa Naibu Spika, Taasisi kupitia Kituo cha 

Utafiti wa Wanyamapori Njiro, imeendelea kutekeleza 
utafiti wa mimea na nyuki wanaouma na wasiouma 
kwa kukusanya sampuli za chavua na asali katika 
maeneo ya Wilaya nane hapa nchini ambazo ni 
Arumeru, Bagamoyo, Handeni, Lushoto, Rufiji, Siha, 
Sikonge na Urambo. Jumla ya sampuli 200 za chavua 
zimekusanywa kutoka katika mimea husika na 200 za 
asali kutoka katika maeneo hayo na uchunguzi wa 
kimaabara unaendelea. 

 
Mheshimiwa Naibu Spika, utafiti wa kupe wa nyuki 

aina ya Varroa destructor, umefanyika katika wilaya 30 



za Mikoa 14 na matokeo ya awali yanaonyesha 
kwamba makundi ya nyuki katika Wilaya 28 
yameathiriwa na kupe hawa. Athari zitokanazo na 
kupe hawa ni pamoja na kuua nyuki wachanga. Hata 
hivyo, utafiti umeonyesha kuwa nyuki wanaouma aina 
ya Apis mellifera scutellata ambao ndio wengi nchini 
wana uwezo mkubwa wa kukabiliana na kupunguza 
kuzaliana kwa kupe hao.  

 
 Mheshimiwa Naibu Spika, kufuatia taarifa za  

kuwepo kwa nikotini  katika asali, Taasisi imeanza utafiti 
kwa kutembelea Wilaya za Sikonge na Urambo katika  
Mkoa wa Tabora.  

 
Katika soroveya hiyo iliyofanyika Januari 2012, 

sampuli 24 za asali kutoka vijiji 12 zilikusanywa na 
kufanyiwa uchunguzi katika maabara ya Chuo Kikuu 
cha Kilimo cha Sokoine. Matokeo ya awali 
yanaonyesha kuwa sampuli 21 kati ya 24 zina kiwango 
cha nikotini ambacho hakina madhara kwa matumizi 
ya binadamu.  

 
Mheshimiwa Naibu Spika, Mamlaka ya Hifadhi ya 

Ngorongoro, mwaka 2011/2012, Mamlaka imekarabati 
barabara zenye urefu wa jumla ya kilomita 420 ndani 
ya hifadhi. Vilevile, imefufua tingatinga (bulldozer) 
lililokuwa bovu na kununua malori manne.  

 
Aidha, michoro kwa ajili ya ujenzi wa nyumba mbili 

za ghorofa kwa matumizi ya familia 12 za watumishi 
imekamilika na ujenzi utaanza mwaka wa fedha 



2012/2013. Michoro ya jengo la Kitega uchumi Mjini 
Arusha imekamilika na madarasa matatu ya shule ya 
Msingi Jema katika Wilaya ya Ngorongoro 
yamekamilika na yanatumika.  

 
Vilevile, kuhusu uendelezaji wa mifugo, ukarabati 

wa majosho matatu katika maeneo ya Meshili, Olpiro 
na Ndiani umekamilika na majosho hayo yanatumika. 
Ujenzi wa Mabwawa matatu ya Ngairishi, Kaitangteng 
na Eltulele unaendelea. 

 
Mheshimiwa Spika, Shirika la Hifadhi za Taifa, 

Tanzania.Shirika limeimarisha Idara ya Himasheria kwa 
kujenga  vituo 11 vya askari katika hifadhi za Kitulo, 
Saadani, Mkomazi na Arusha na jumla ya askari 100 
wameajiriwa ili kukabiliana na ujangili. Aidha, jumla ya 
magari 26 yamenunuliwa kwa ajili ya shughuli za 
uhifadhi.  

 
Katika kuboresha miundombinu, barabara zenye 

urefu wa jumla ya kilometa 3,000 zimefanyiwa 
matengenezo. Jumla ya “drift” 31 na “box culvert” nne 
zimetengenezwa katika Hifadhi ya Taifa Ruaha na 
daraja moja kujengwa katika Hifadhi ya Taifa 
Tarangire. Jumla ya nyumba 21 kwa ajili ya familia za 
watumishi zimejengwa katika hifadhi mbalimbali na 
nyingine zimeendelea kufanyiwa matengenezo 
muhimu.  

 
 
 



Mheshimiwa Spika, ili kuendeleza elimu ya uhifadhi 
kwa jamii, vipindi 52 vilirushwa kupitia radio na 
televisheni. Aidha, Shirika liliwezesha safari 15 zenye 
jumla ya waandishi 120 wa habari wa ndani na safari 
tano zenye jumla waandishi 20 wa habari wa nje ya 
nchi kutembelea Hifadhi za Taifa nchini kwa lengo la 
kutangaza utalii. 

 
Mheshimiwa Spika, Shirika limeendelea kufanya 

mapitio ya Mipango Kabambe ya Usimamizi wa Hifadhi 
za Taifa (General Management Plans –GMP) kwa lengo 
la kuimarisha programu za ikolojia, maendeleo ya utalii 
na uwekezaji; ujirani mwema, himasheria, 
miundombinu, na makusanyo ya fedha kwa kipindi 
cha miaka kumi (10). Aidha, Shirika limekamilisha  
mapitio ya Mpango Kabambe wa Hifadhi ya Taifa 
Tarangire na kuidhinishwa na Bodi ya Wadhamini kwa 
kipindi cha 2012-2021.  

 
Shirika pia limekamilisha mapitio ya Mipango 

Kabambe ya Hifadhi za Taifa za Arusha na Ziwa 
Manyara kwa kipindi cha 2013-2022. Mipango hii 
itaidhinishwa na Bodi ya Wadhamini katika mwaka huu 
na kuanza kutumika mwaka 2013. Uandaaji wa 
mipango hii, hufanywa kwa kushirikisha wadau 
mbalimbali kwa kupitia warsha na vikundi kazi. 

 
Mheshimiwa Spika, ili kuboresha mazingira katika 

Hifadhi ya Mlima Kilimanjaro, vyoo 20 vimekamilika na 
10 viko katika hatua ya umaliziaji. Kutokana na ugumu 
wa kujenga vyoo katika njia za kupandia mlima kwa 
maana ya hali ya hewa isiyotabirika, miamba migumu 
na ubebaji wa vifaa vya ujenzi (mchanga, sementi, 



mbao, bati na misumari) kwa kichwa, ujenzi huchukua 
muda mrefu.  

 
Pia, Shirika kupitia hifadhi ya Kilimanjaro 

linahakikisha kuwa watumiaji wote wa Mlima 
wanaondoka na taka zote zinazozalishwa kwa 
kuzipima katika kila kituo (Trash in Trash Out) na kuajiri 
vijana wanaofanya kazi za usafi katika njia zote na 
vituo vyote mlimani.  

 
Mheshimiwa Spika, Sekta ndogo ya misitu na nyuki. 

Sera na Kanuni. Katika kuwezesha wananchi kuelewa 
Kanuni za Misitu, nakala 2,750 za kijitabu cha Tozo za 
Misitu (Schedule 14) zimechapishwa na kusambazwa. Ili 
kuanza mapitio ya Sera ya Ufugaji Nyuki ya mwaka 
1998, Wizara imempata mtaalam mwelekezi 
atakayeratibu zoezi hilo.  

 
Mheshimiwa Spika, Kuendeleza Ufugaji Nyuki. Katika 

kuhakiki na kudhibiti viwango vya ubora wa mazao ya 
nyuki, sampuli 60 za asali zimekusanywa katika wilaya 
17. Kati ya sampuli hizo, 40 zimepelekwa katika 
maabara teule nchini Ujerumani kwa lengo la 
kuyahakikishia masoko ya ndani na nje kuwa asali yetu 
haina masalia ya viatilifu na antibiotic. Mizinga 602 
ilitengenezwa na kutundikwa katika vituo vinne vya 
Nyandakame- Kondoa (200); Mwambao- Handeni 
(154), Buha-Kibondo (70); na  Ukimbu-Manyoni (178).  
Aidha, vituo hivyo viliwezeshwa kusimamia makundi ya 
nyuki 1,056 na kuanzisha Manzuki mbili. 

 



Mheshimiwa Spika, jumla ya mizinga 205 na Mavazi 
ya Kinga 90 vimetengenezwa na kusambazwa kwa 
vikundi 20 vya ufugaji nyuki  katika Wilaya ya Kahama 
na vikundi 10 katika Wilaya ya Magu. Kila kikundi 
kilipata mizinga nane na jozi tatu za mavazi ya kinga.  

 
Aidha, kufuatia maonesho ya Nanenane 

yaliyofanyika Dodoma na kushindanisha wafugaji 
nyuki, Wizara ilitoa mizinga 100 kwa mshindi wa kwanza 
na 60 kwa mshindi wa pili.  

 
Mheshimiwa Spika, Vyuo vya Taaluma ya Misitu na 

Ufugaji Nyuki. Wizara imeendelea kuwezesha vyuo vya 
misitu na ufugaji nyuki kutekeleza majukumu yake. 
Katika mwaka 2011/2012, jumla ya wakurufunzi 218 
wamedahiliwa ikiwa ni ongezeko la asilimia sita 
ikilinganishwa na wakurufunzi 205 waliodahiliwa mwaka 
2010/2011. Wakurufunzi waliodahiliwa ni kama 
ifuatavyo: Chuo cha Misitu Olmotonyi – Arusha  150; 
Chuo cha Nyuki Tabora 38 na Chuo cha Viwanda vya 
Misitu Moshi  30.  Kati ya wakurufunzi 218 waliodahiliwa, 
72 ni kwa udhamini binafsi.  

 
Mheshimiwa Spika, katika mwaka 2011/2012, Chuo 

cha Viwanda vya Misitu (FITI) Moshi kimekamilisha 
soroveya na ukadiriaji wa gharama za ujenzi wa Jengo 
la Maktaba na Maabara ambapo ujenzi utaanza 
mwaka 2012/2013. Aidha, ujenzi wa Bwalo la Chakula 
unaendelea katika Chuo cha Ufugaji Nyuki Tabora 
chini ya Usimamizi wa Wakala wa Majengo Tanzania 
na lipo katika hatua za mwisho kukamilika.  



 
Mheshimiwa Spika, Wakala wa Huduma za Misitu  

Tanzania. Kufuatia Wakala wa Huduma za Misitu 
Tanzania kuanza utekelezaji wa majukumu ya 
kiutendaji yaliyokuwa yanafanywa na Idara ya Misitu 
na Nyuki, Julai 2011, majukumu yafuatayo 
yametekelezwa kama ilivyoahidiwa. 
 
  Mheshimiwa Spika, Elimu kwa Umma na 
Uhamasishaji.Katika kuongeza uhamasishaji wa jamii 
kushiriki masuala ya misitu na ufugaji nyuki, elimu kwa 
umma imetolewa ambapo vipindi 40 vya redio 
vilirushwa kupitia TBC Taifa na vipindi 49 vilirushwa 
kupitia Radio Free Africa – Mwanza (4); Kifimbo FM- 
Dodoma (14); Jamii Radio – Kilosa (12); Radio Kwizera- 
Ngara (8); Jogoo FM – Kilosa (5); na Bomba FM- Mbeya 
(6). Pia, makala ya utunzaji misitu iliandaliwa na 
kurushwa na Star TV. Aidha, majarida na machapisho 
mbalimbali 13,819 zikiwemo nakala 4,000 za jarida la 
misitu ni mali zimechapishwa na kusambazwa kwa 
wananchi. Kanda saba za uenezi zimewezeshwa kutoa 
huduma za ugani kwa wananchi 63,709 kuhusu 
uhifadhi na utunzaji wa misitu; usimamizi shirikishi wa 
misitu; Mabadiliko ya tabia nchi na uendelezaji ufugaji 
nyuki katika ngazi ya wilaya.  

 
Mheshimiwa Spika, Ushiriki wa Wadau Katika 

Kuendeleza Misitu. Katika jitihada za kuendeleza 
ushirikishwaji wa sekta binafsi kupanda miti kibiashara, 
Wizara imeendelea kutoa ushauri wa kitaalamu katika 
Wilaya za Rungwe, Kilolo, Mufindi, Njombe, Makete, 
Songea na Kilombero. Jumla ya vyama vya umoja wa 



wapanda miti 34 vyenye wanachama 2,351 
(wanawake 766 na wanaume 1,585) vimewezeshwa. 
Vikundi hivi vinatunza jumla ya hekta 98,899.8 na kati 
ya hizo, kila mwanachama  anamiliki eneo lisilopungua 
ekari moja.  

 
Mheshimiwa Spika,  Upandaji Miti.Wakala ulikuza 

jumla ya miche ya miti 8,730,550 ambayo ni asilimia 87 
ya lengo la miche 10,051,000 ya aina mbalimbali katika 
mashamba ya miti 15. Hekta 7,224 zimepandwa ikiwa 
ni asilimia 91.4  ya lengo la kupanda hekta 7,900. 
Vilevile, Wakala umepalilia na kufyeka eneo la miti ya 
kupanda lenye ukubwa wa hekta 20,215 na kupogoa 
matawi katika hekta  3,252.1 za miti.  

 
Mheshimiwa Spika, katika kuimarisha mipaka na 

kuzuia moto  ndani ya misitu, barabara za kuzuia moto 
zenye urefu wa jumla ya kilomita 5,622.9 zimesafishwa 
katika mashamba ya Sao Hill (km 1,133.2); Matogoro 
(km 18); Shume (km.85); West Kilimanjaro (km. 33); 
North Kilimanjaro (km 29); Rubya (km. 51); Buhindi (km. 
15.2); Meru (km. 44); Mtibwa (km.2) na Longuza (km. 
53.1).  Aidha, barabara mpya zenye urefu wa jumla ya 
kilometa 55 zilijengwa katika Shamba la miti la Sao Hill. 
Vilevile, nyumba za watumishi zimejengwa katika 
Shamba la Miti Mtibwa (2); na nyumba 56 
zimekarabatiwa katika mashamba ya Miti Sao Hill (43); 
West Kilimanjaro  (5); North Kilimanjaro (4) na Meru (4).   

 
Mheshimiwa Spika, Usimamizi wa Misitu ya 

Hifadhi.Katika kuimarisha usimamizi wa misitu ya hifadhi 
Wakala umehakiki mipaka ya misitu ya hifadhi 12 



yenye jumla ya kilometa 1,000 katika Mikoa ya Tanga, 
Pwani, Geita, Iringa na Kigoma.  Pia, ramani za misitu 
sita zimehuishwa katika Mikoa minne (Tanga, Kigoma, 
Pwani na Geita). Wakala umefanya doria 1,308 katika 
maeneo ya misitu, njia za usafirishaji na sehemu za 
kuuzia mazao ya misitu ili kudhibiti ukiukwaji wa Sheria, 
Kanuni na taratibu. 
 

Mheshimiwa Spika, ili kuimarisha usimamizi wa misitu 
ya Hifadhi, uhakiki wa mipaka yenye jumla ya kilomita 
1,000 umefanyika katika misitu ya Kwamalukanga, 
Handeni Hill, Magambazi, North Makere, South Makere, 
Pugu- Kazimzumbwi, Ruvu South, Vikindu, North Ruvu, 
South Kasulu, Geita na Mgololo.  

 
Aidha, ramani sita katika Mikoa ya Tanga, Kigoma 

na Geita imehuishwa.  Vilevile, Wakala umenunua 
kompyuta 50 na mahema 25 na kusambaza kwenye 
vituo. Mchakato wa kununua magari na pikipiki 
unakaribia kukamilika.  Kuimarisha  ukusanyaji wa 
Maduhuli.Katika kuimarisha ukusanyaji wa maduhuli, 
Wakala umetoa mafunzo kwa watumishi 82 wa 
Halmashauri za Wilaya na Wizara kuhusu taratibu na 
kanuni za ukusanyaji wa maduhuli; umeendesha zoezi 
la kuhakiki na kukusanya maduhuli nchi nzima ambalo 
lilihusisha Maafisa Misitu wa Wakala, Wahasibu wa 
Wizara pamoja na Kikosi Dhidi ya Ujangili (KDU).  

 
Vilevile, Wakala uliendesha mkutano 

uliowashirikisha Watendaji Wakuu wa Halmashauri 60 
za Wilaya na Sekretarieti za Mikoa 10 yenye maeneo 
ya misitu kujadili namna ya kuboresha ukusanyaji wa 
Maduhuli ya Wakala; na kuziwezesha Halmashauri za 



Wilaya 28 kufanya vikao vya Kamati za Uvunaji za 
Wilaya.  Hadi Juni 2012, Wakala umekusanya Shilingi 
59,666,070,180 sawa na asilimia 151 ya lengo la 
kukusanya Shilingi 39,390,743,607. 

 
Mheshimiwa Spika, Mfuko wa Misitu Tanzania.  

Mfuko umeendelea kuimarika katika makusanyo na 
kutekeleza majukumu yalioanishwa katika sheria ya 
kuanzishwa kwake. Hadi Juni 2012, Mfuko umekusanya 
Shilingi 3,338,877,101 ikiwa ni asilimia 111 ya makisio ya 
Shilingi 3,000,000,000. Mfuko umewezesha vikundi vya 
wapandaji miti vinne kutoka Wilaya za Mufindi na 
Njombe kuanzisha vitalu vya miche na kupanda katika 
mashamba ya wanavikundi na watu binafsi. Aidha, 
vikundi vitatu na mtu binafsi katika wilaya ya Mkuranga 
wamewezeshwa kuanzisha mashamba ya miti. 
 

Mheshimiwa Spika,  kupitia mapato yake, Mfuko 
umewezesha Asasi mbalimbali kuendeleza jitihada za 
upandaji miti. Baadhi ya kazi zilizotekelezwa ni 
kuwezesha Halmashauri za Wilaya za Bagamoyo, 
Biharamulo, Temeke, Mufindi na Kibaha kuanzisha 
vitalu vya miti na kuzalisha miche kwa ajili ya kupanda 
kwenye mashamba ya watu binafsi. Kampuni ya New 
Forest Company, Kilolo iliwezeshwa kuanzisha vitalu na 
ikazalisha miche 101,284 na Asasi ya Special 
Development Organization, Simanjiro iliwezeshwa 
kuanzisha vitalu, kupatiwa miche 500 na kilo 20 za 
mbegu kwa ajili ya upandaji miti.  
 

Mheshimiwa Spika, ili kupunguza kasi ya kutoweka 
na kuharibika kwa misitu ambayo ndiyo chanzo cha 
kuongeza gesi ukaa, Mfuko umeidhinisha matumizi ya 



shilingi 35,435,000 kwa ajili ya kuwezesha Asasi ya 
African Women in Mining Network Tanzania (AWIMNT) 
inayojishughulisha na uhamasishaji wa matumizi ya 
makaa ya mawe kuhamasisha na kujenga majiko 
yanayotumia makaa ya mawe katika Taasisi kubwa za 
Dar es Salaam.  Mpaka sasa taasisi imetumia kiasi cha 
shilingi 14,186,000 kujenga majiko yanayotumia makaa 
ya mawe katika Gereza la Segerea na Shule ya 
Sekondari Pugu. Aidha, Mfuko umewezesha vikundi vya 
Tumaini na Nguvukazi katika Wilaya ya Kibaha 
kuhamasisha na kutengeneza mkaa kwa kutumia nyasi 
kavu badala ya mkaa unaotokana na miti.   
 

Mheshimiwa Spika, Wakala wa Mbegu za 
Miti.Wakala wa Mbegu za Miti uliendelea kuzalisha na 
kuuza mbegu na miche bora ya miti.  Hadi  Juni 2012, 
kiasi cha mbegu za miti zilizouzwa ndani na nje ya nchi 
ni kilo 9,262 zenye thamani ya Shilingi 90,612,665. Aina 
77 za mbegu za miti ziliuzwa na kati ya hizo, miti ya 
kienyeji ni 35 sawa na asilimia 45 na iliyosalia ni mbegu 
za miti ya kigeni. Wakala uliuza miche 52,759 yenye 
thamani ya Shilingi 43,033,823. Miche iliyouzwa zaidi ni 
miembe, michungwa, mikangazi, mwalambe na mitiki. 

 
Vilevile, kilo 13,700 za mbegu zimehifadhiwa katika 

maghala ya Wakala kwa ajili ya wateja wanaoagiza 
mbegu kwa dharura. Wakala uliendesha mafunzo ya 
muda mfupi kuhusu utunzaji wa miche ya miti kwa 
washiriki 56 kutoka katika Mikoa ya Morogoro, Iringa, 
Dodoma, Dar es Salaam na Mwanza.  Vilevile, vyanzo 
vinne vya mbegu bora za miti ya mkaratusi, mkorimbia, 
mfudufudu na miembe vilianzishwa. 



 
Mheshimiwa Spika, Taasisi ya Utafiti wa Misitu 

Tanzania.Katika mwaka 2011/2012, Taasisi imeanzisha 
utafiti juu ya ufyonzaji wa maji kwa miti ya mikaratusi 
katika maeneo ya Shinyanga, Korogwe, Lushoto, na 
Kibaha. Aidha, Taasisi imeendelea na utafiti wa 
uzalishaji wa kloni 16 za miti ya mikaratusi inayofaa 
kupandwa katika maeneo mbalimbali nchini. Pia, 
Taasisi inatafiti juu ya ukuaji  wa familia 72 za mitiki  
eneo la Longuza, Muheza na  jamii 81 za misindano 
aina ya pellita eneo la Sao Hill, Mufindi ili kuweza 
kuwapa wadau wa misitu miti yenye ubora. Aidha, 
utafiti wa uoteshaji wa msandarusi umeanza na 
unaendelea huko Bagamoyo kwa kushirikiana na Ofisi 
ya Misitu Wilaya. 
 

Mheshimiwa Spika, Taasisi imeendelea kusimamia 
na kuangalia ukuaji wa miti ya dawa za asili iliyopewa 
kipaumbele cha kwanza Kanda ya Ziwa ambayo ni 
Mwicha, Nengonengo na Mzima. Miti dawa hiyo sasa 
imeoteshwa katika eneo la Kingolwira, Morogoro. 
Aidha, katika kutafiti miti chaka aina ya Mrigariga 
(Carissa spinarum) katika kijiji cha Samunge Wilaya ya 
Ngorongoro; Utafiti umebaini kuwa mizizi ikikatwa shina 
linalobaki linachipua mizizi mingine ambayo huweza 
kuvunwa baada ya miezi sita.  Ili kuhifadhi mti huo 
muhimu, majaribio ya uoteshaji kwa kutumia vipande 
vya shina na mizizi yameanzishwa katika bustani za 
Lushoto, Korogwe na Morogoro. Matokeo ya awali 
yameonesha kuwa pingili zilivyokatwa kwenye shina 
zilichipua kwa asilimia 60 na uoteshaji kwa kutumia 



mizizi haukutoa machipukizi. Aidha, maotea 
yaking’olewa toka porini yanaota vizuri.  
 

Mheshimiwa Spika, Kupitia Mfuko wa Misitu 
Tanzania, Taasisi imeanzisha mashamba darasa kwa 
ajili ya kuni na mkaa katika vijiji vya Lubungo na Gwata 
vilivyoko katika Wilaya ya Morogoro Vijijini na 
Kwang’andu na Kihangaiko Wilaya ya Bagamoyo.  

 
Mheshimiwa Spika, Sekta ndogo ya utalii. Sera na 

Sheria.Katika kutekeleza Sheria ya Utalii, Wizara 
imekamilisha maboresho ya Kanuni za Tozo ya 
Maendeleo ya Utalii na matumizi yake yataanza 
mwaka 2012/2013. Vilevile, elimu imetolewa kwa 
wadau kuhusu utekelezaji wa Sheria ya Utalii ya mwaka 
2008 hususan katika eneo la kujisajili na kulipia leseni za 
uendeshaji wa biashara ya utalii. Mikoa iliyohusika ni 
Pwani, Iringa, Rukwa, Kilimanjaro, Arusha, Mbeya, 
Morogoro, Mwanza, Mara na Dar es Salaam ambapo 
jumla ya Wakala 640 wa biashara ya utalii  
wamepatiwa elimu hiyo. 

 
Mheshimiwa Spika, Uendelezaji wa Utalii.Ili 

kuwezesha wadau wa utalii kupata huduma kwa 
karibu na kwa urahisi, Wizara imefungua ofisi za utalii 
Iringa kwa ajili ya Nyanda za Juu Kusini na Mwanza kwa 
ajili ya Kanda ya Ziwa. Kufunguliwa kwa ofisi hizo ni 
fursa ya kuchochea mpango wa kuendeleza utalii na 
kutangaza vivutio katika Kanda hizo. 

 
 



Mheshimiwa Spika, Kupanga Hoteli kwenye 
daraja.Katika mwaka 2011/2012, Wizara kwa 
kushirikiana na Wizara ya Viwanda na Biashara kupitia 
mradi wa  Capacity Building for Trade Development 
and Intergration in Tanzania imetoa mafunzo ya 
kupanga hoteli katika daraja kwa wataalamu 17 
kutoka Tanzania Bara na Visiwani, kati ya hao 
wataalamu 15 walifaulu na kutunukiwa vyeti. 
Wataalamu waliofuzu wanatambulika na wanaweza 
kufanya zoezi la kupanga hoteli katika daraja kwa nchi 
za Jumuiya ya Afrika Mashariki.  

 
Mheshimiwa Spika, Ukusanyaji wa Maduhuli. Katika 

mwaka 2011/2012, Wizara kupitia Idara ya Utalii ililenga 
kukusanya jumla ya Shilingi 3,433,872,661 kutokana na 
leseni mbalimbali za Wakala wa biashara ya utalii 
nchini. Hadi Juni 2012, jumla ya Shilingi 3,765,959,717 
zilikusanywa. Makusanyo hayo ni asilimia 109. 7 ya 
makisio ya mwaka 2011/2012. 

 
Mheshimiwa Spika, Bodi  ya Utalii Tanzania. Katika 

kutangaza vivutio vya utalii nchini,  Bodi imetayarisha 
na kusambaza vielelezo mbalimbali vya utalii. Vielelezo 
hivyo ni pamoja na majarida ya Tan Travel (6,000), 
Selling Tanzania (24,000), Conference Directory 
(12,000), DVD (3,000), CD ROMs (6,000), nakala 500 za 
kitabu cha Utalii wa Utamaduni.  

 
Aidha, Bodi kwa kushirikiana na wadau 

imesambaza majarida ya Savor Tanzania (3,000), Dar 
Guide (1,000) na Dar life (500). Pamoja na machapisho 
hayo, Bodi imeweka matangazo katika magazeti ya 



Shirika la Ndege la Hispania (IBERIA inflight magazine), 
Shirika la Ndege la Uingereza (BA inflight magazine) na 
“Times magazine” la Uingereza. Vilevile, Bodi  
imeendelea kutangaza utalii kwenye soko la kimataifa 
kupitia mchezo wa mpira wa miguu kwa kuweka 
matangazo katika viwanja sita vya ligi kuu ya mpira wa 
miguu ya Uingereza “English Premier League.” 
Matangazo hayo yalianza kurushwa rasmi kuanzia 
tarehe 14 Agosti, 2011 na kufikia tamati tarehe 22 Mei, 
2012.   

 
Mheshimiwa Spika, katika kuadhimisha miaka 50 ya 

Uhuru wa Tanzania Bara, Bodi imeendesha Shindano 
nchini Marekani la kuorodhesha sababu 50 za 
kutembelea Tanzania ambazo zimeorodheshwa na  
kuchapishwa katika Jarida la TANTRAVEL toleo la 57 la 
Mwaka 2011 (Issue No. 57, 4th quarter, 2011).  

 
Aidha, katika kuimarisha utangazaji wa bidhaa na 

huduma mpya za utalii, Bodi imeanzisha Jarida jipya 
linalojulikana kama “HardVenture Tourism” litakalokuwa 
linatolewa kila baada ya miezi minne. Jarida hilo 
linatangaza vivutio vya utalii vilivyopo kwenye maeneo 
ambayo ni magumu kufikika kutokana na sababu 
mbalimbali (Hard Tourism). Toleo la kwanza la jarida 
hilo litatolewa katika mwaka 2012/2013. Vilevile, Bodi 
iko katika hatua za mwisho kukamilisha tafsiri ya tovuti 
kwenye lugha za Kijerumani, Kiitaliano, Kihispaniola na 
Kifaransa.   Bodi imeweka televisheni kubwa kwenye 
uwanja wa ndege wa Mwalimu Julius Nyerere, eneo 
ambalo abiria wa kimataifa wanachukulia mizigo yao. 
Runinga hiyo inaonyesha taarifa mbalimbali za vivutio 
vya Tanzania. Vilevile, Bodi imeweka stendi ya 



kuwekea vipeperushi na majarida mbalimbali katika 
ukumbi wanakofikia au kuondokea wageni mashuhuri.  

 
Aidha, Bodi kwa kushirikiana na Kampuni 

inayoendesha Uwanja wa Ndege wa Kimataifa wa 
Kilimanjaro (KADCO) imefanya mazungumzo na Shirika 
la Ndege la Qatar na kufanikiwa kushawishi kuanza 
kufanya safari zake kati ya Uwanja wa Ndege wa 
Kimataifa wa Kilimanjaro (KIA) na Doha. Shirika hilo 
limeanza safari za kila siku kuanzia tarehe 25 Julai, 
mwaka huu. Hatua hii itaongeza ushindani katika 
Uwanja wa KIA baina ya Mashirika ya Ndege 
yanayotumia uwanja huo na hivyo kumnufaisha mtalii. 
 

Mheshimiwa Spika, kwa kushirikiana na Shirika la 
ndege la Oman na Ubalozi wa Tanzania nchini Oman, 
Bodi ya Utalii imeratibu ziara ya mawakala wa utalii 
toka Oman kutembelea Hifadhi za Ngorongoro, 
Serengeti na Mlima Kilimanjaro pamoja na Mikoa ya 
Mwanza, Shinyanga na Arusha. Aidha, Bodi kwa 
kushirikiana na Ubalozi wa Tanzania nchini Marekani 
pamoja na Sekta binafsi imeratibu ziara ya Wakuu wa 
baadhi ya kampuni kubwa nchini Marekani wakiwemo 
wanadiplomasia wa Umoja wa Mataifa. Wageni hao 
walitembelea Hifadhi za Ngorongoro, Serengeti na 
Mikoa ya Dar es Salaam na Arusha. Vilevile, Bodi 
imeshirikiana na wadau kuwezesha ziara ya waandishi 
wa habari tisa kutoka Afrika ya Kusini kutembelea Pori 
la Akiba Selous. 

 
Mheshimiwa Spika, Wakala wa Chuo cha Taifa cha 

Utalii.Napenda kulifahamisha Bunge lako tukufu kuwa 
tarehe 10 Desemba, 2011, Mheshimiwa Dkt. Jakaya 



Mrisho Kikwete, Rais wa Jamhuri ya Muungano wa 
Tanzania alizindua rasmi Kampasi mpya ya Wakala wa 
Chuo cha Taifa cha Utalii - Bustani, Jijini Dar es Salaam. 
Kampasi inatarajia kujiendesha kibiashara ikiwa ni 
sehemu ya mafunzo.  
 

Mheshimiwa Spika, katika kuboresha huduma za 
utalii nchini, Wizara imeendelea kukiimarisha Chuo cha 
Taifa cha Utalii  na kupitia  chuo hiki imeendelea kutoa 
mafunzo katika ngazi ya Astashahada na Stashahada 
katika tasnia ya Ukarimu na Utalii kwa viwango vya 
kimataifa. Chuo kina ithibati kamili ya Baraza la Taifa la 
Elimu ya Ufundi (NACTE) na kinatumia mitaala 
iliyopitishwa na baraza hilo. Katika kipindi cha mwaka 
2011/2012, jumla ya wakurufunzi 184 wamehitimu katika 
Chuo cha Taifa cha Utalii. Kati ya hao, wahitimu 113 ni 
kutoka kampasi ya Temeke na 71 kampasi ya Arusha.  

 
Mheshimiwa Spika, Sekta ndogo ya mambo ya 

kale. Sera na sheria. Kufuatia kukamilika kwa Mkakati 
wa Utekelezaji wa Sera ya Taifa ya Malikale, Wizara 
inafanya mapitio ya Sheria Na. 10 ya Mambo ya Kale 
ya mwaka 1964 na marekebisho yake Na.22 ya mwaka 
1979 kwa ajili ya kuandaa Sheria mpya ya Malikale.  

 
Mheshimiwa Spika, Uendelezaji Rasilimali za 

Malikale.Katika mwaka 2011/2012, Wizara imekamilisha 
Mpango Kazi wa ufukuaji wa Nyayo za Laetoli. Ili 
kujifunza mbinu bora za uhifadhi wa nyayo 
zinazopatikana katika miamba iliyotokana na Volcano, 
Kamati ya wataalam sita imefanya ziara ya kimafunzo 
katika nchi za China na Korea ya Kusini na wanne 
Ujerumani. Aidha, maabara ya nchi ya Ujerumani 



imetoa fursa kwa Tanzania kutumia maabara hiyo 
katika masuala ya utafiti na uhifadhi wa Nyayo za 
Laetoli.  

 
Mheshimiwa Spika, Wizara imechapisha nakala 

1,000 za kitabu cha Wapigania Uhuru kwa Mikoa ya 
Iringa na Mbeya pamoja na nakala 500 za kitabu cha 
Maeneo ya Malikale yaliyotangazwa kwenye Gazeti la 
Serikali.  

 
Vilevile, Wizara imeshiriki katika Mkutano Mkuu wa 

ICCROM (Kituo cha Kimataifa cha Mafunzo ya Uhifadhi 
na Ukarabati wa Mali za Kiutamaduni) uliofanyika 
Rome, Italy Novemba, 2011 ambapo Tanzania imepata 
heshima ya kuwa Mwenyekiti wa mkutano huo ambao 
huo na uenyekiti wake utadumu kwa kipindi cha miaka 
miwili kuanzia Novemba, 2011. ICCROM hutoa 
misaada ya kifedha inayowezesha shughuli za uhifadhi 
wa rasilimali za nchi mbalimbali na kuwezesha tafiti na 
mafunzo kufanyika. 
 

Mheshimiwa Spika, katika mwaka 2011/2012, 
Wizara imeboresha mazingira ya vituo kwa kufanya 
ukarabati wa ofisi katika vituo vya Magofu ya Tongoni – 
Tanga na Kunduchi - Dar es salaam. Vilevile, 
Makumbusho ya Kaole - Bagamoyo yamefanyiwa 
ukarabati na kuwekwa vioneshwa.  

 
Wizara katika kuadhimisha miaka 50 ya uhuru wa 

Tanzania Bara imefanya ukarabati wa Makumbusho ya 
Kumbukizi ya Mwalimu Nyerere iliyopo Magomeni, Jijini 
Dar es Salaam. Aidha, vifaa vilivyotumiwa na Mwalimu 



J.K. Nyerere vilikusanywa, kufanyiwa matengenezo na 
kuwekwa kama vioneshwa katika Makumbusho hiyo.  

 
Mheshimiwa Spika, Uhifadhi wa Mali Kale. Katika 

kipindi cha 2011/2012, Wizara imeendelea na ukarabati 
wa Gereza (Ngome ya Mreno), Kasri ya Makutani, 
Husuni Kubwa na  Husuni Ndogo katika eneo la Kilwa 
Kisiwani na Magofu ya Songo Mnara. Ukarabati huo 
umefanyika kwa kushirikiana na Programu ya Maeneo 
ya Hifadhi za Bahari na Ukanda wa Pwani (MACEMP), 
UNESCO, Mfuko wa Balozi wa Marekani wa Uendelezaji 
Urithi wa Utamaduni na  World Monument Fund. 

 
 Mheshimiwa Spika, Uchimbaji wa Urani katika Pori 

la Akiba la Selous ambalo ni eneo la Urithi wa 
Dunia.Katika hotuba ya Wizara yangu ya  Mwaka 
2011/2012, nilitoa taarifa kuhusu ukamilishaji wa utafiti 
kuhusu madini ya Urani katika eneo la Mkuju lililoko 
Kusini mwa Pori la Selous Wilaya ya Namtumbo. Kwa 
kuzingatia umuhimu na faida zitakazotokana na 
shughuli za kiuchumi zitakazofanyika (uchimbaji urani) 
na kwa kutambua kuwa Sheria ya Wanyamapori Na. 5 
ya  mwaka 2009 imeruhusu uchimbaji wa madini ya 
urani, mafuta na gesi ndani ya Mapori ya Akiba, Wizara 
iliandaa andiko na kuwasilisha katika Kamati ya Urithi 
wa Dunia ya UNESCO kuhusu mapendekezo ya 
marekebisho madogo ya mpaka wa eneo la Urithi wa 
Dunia kwenye Pori la Akiba Selous.  

 
Mheshimiwa Spika, napenda kuchukua nafasi hii 

kuliarifu Bunge lako tukufu kuwa, Mkutano wa 35 wa 
Kamati ya Urithi wa Dunia UNESCO uliofanyika Paris, 
Ufaransa tarehe 19 – 29 Juni, 2011 ulijadili maombi hayo 



na maamuzi kutolewa katika Mkutano wa tarehe 
02/07/2012. Kamati ilitoa idhini ya kipekee na isiyokuwa 
ya Kawaida - “Exceptional and unique approval” – ya 
kuruhusu kufanyika marekebisho ya Mpaka wa Eneo la 
Urithi wa Dunia kwenye Pori la Akiba Selous ili kuruhusu 
shughuli za uchimbaji wa madini. Eneo lililoruhusiwa ni  
kilometa 215 za mraba, ambalo likijumuishwa na eneo 
la kinga (Buffer Zone) ni sawa na asilimia 0.8 ya Pori la 
Akiba   Selous.  

 
Mheshimiwa Spika, pamoja na eneo hilo 

kuondolewa katika Urithi wa Dunia, bado limebaki 
kuwa eneo la Pori la Akiba Selous. Hivyo, kilichopungua 
ni eneo la Urithi wa Dunia na sio ukubwa wa Pori la 
Akiba. Sambamba na shughuli za uchimbaji urani 
tahadhari za kimazingira zitaendelea kuchukuliwa na 
taasisi husika kabla, wakati na baada ya  uchimbaji.   
Elimu kwa Umma na Uhamasishaji .Katika kushirikisha 
jamii katika uhifadhi na uenedelezaji wa malikale, 
Wizara kwa kushirikiana na Shirika la Utangazaji la Taifa, 
iliandaa na kurusha vipindi 10 kuhusu malikale kupitia 
televisheni kupitia kipindi cha Zamadamu. Vipindi 
vilihusu maeneo ya Mapango ya Amboni, Magofu ya 
Tongoni, Majengo ya Kihistoria katika Manispaa ya 
Tanga; Ngome ya Ndumi na Mji wa Pangani.  

 
Mheshimiwa Spika, Ukusanyaji  Maduhuli.Katika 

mwaka 2011/2012, Wizara kupitia sekta ndogo ya 
Malikale iliweka lengo la kukusanya shilingi 540,262,633. 
Mapato hayo ni kutokana na  wageni wanaotembelea 
vituo vya Mambo ya Kale pamoja na ada za utafiti. 
Hadi Juni, 2012, Wizara imekusanya shilingi 516,496,180 
sawa na asilimia 95.6 ya makadirio. 



 
Mheshimiwa Spika, Shirika la Makumbusho ya 

Taifa, Tanzania.Napenda kulijulisha Bunge lako tukufu 
kuwa ujenzi wa majengo ya Mradi wa Makumbusho na 
Nyumba ya Utamaduni kwa ushirikiano kati ya Serikali 
ya Tanzania na Sweden kwa gharama ya Shilingi 
10,975,400,000 umekamilika. Majengo ya Mradi huu 
yamezinduliwa rasmi tarehe 3 Desemba, 2011 na 
Mheshimiwa Dkt. Jakaya Mrisho Kikwete, Rais wa 
Jamhuri ya Muungano wa Tanzania wakati wa 
Maadhimisho ya miaka 50 ya Uhuru wa Tanzania Bara. 
 

 Mheshimiwa Spika, Shirika katika kipindi cha 
2011/2012 limeandaa maandiko saba ya utafiti.  Kati 
ya tafiti hizo, mbili zimeanza kufanyika katika maeneo 
ya Iringa na Dar es Salaam na zinahusu Athari za 
Kusitishwa kwa Tawala za Jadi katika Tamaduni na 
Uhifadhi wa mimea ya Shubiri (Aloe) katika Kijiji cha 
Makumbusho.  
 

 Mheshimiwa Spika, ili kutoa elimu kwa umma, 
Shirika limeandaa vipeperushi 10,000 na vinasambazwa 
katika shule, taasisi na wadau mbalimbali katika mikoa 
ya Dar es Salaam na Arusha. Vilevile, Shirika limeandaa 
na kurusha vipindi vya radio na runinga. Aidha, wakati 
wa maadhimisho ya miaka 50 ya Uhuru mafanikio ya 
Makumbusho kwa miaka 50 yametolewa kwa umma 
kupitia vituo vya redio na runinga ndani na nje ya nchi.  
 

 Mheshimiwa Spika, Tamasha la Siku ya Utamaduni 
wa Mtanzania limeendelea kufanyika na kwa mwaka 
2011, tamasha hilo lilifanyika  tarehe 25 hadi 27 
Novemba, katika kijiji cha makumbusho jijini Dar es 



Salaam na kuhusisha  jamii za Mikoa ya Rukwa na 
Katavi.  Vilevile, Shirika kwa kushirikiana na mkoa wa 
Ruvuma limefanikisha Tamasha la kumbukizi ya Vita vya 
Majimaji lililofanyika Februari, 2012. 
 

 Mheshimiwa Spika, Shirika limeendelea kutoa 
ushauri wa kitaalamu kwa Taasisi mbalimbali 
zinazohitaji utaalamu wa Makumbusho. Ushauri 
umetolewa kwa Makumbusho za: Kigarama - Kagera; 
Makumbusho ya Mkoa wa Singida; Ujiji Kigoma na 
Makumbusho ya TCRA - Dar es Salaam. Pia, Shirika 
limeanza kuhamasisha Taasisi mbalimbali kuanzisha 
Makumbusho zao ikiwa ni pamoja na Ikulu, Benki Kuu, 
Mamlaka ya Bandari na madhehebu mbalimbali ya 
dini. 
 

 Mheshimiwa Spika, Utawala na rasilimali watu.  
Mwaka 2011/2012, katika jitihada za kukabiliana na 
upungufu wa watumishi, Wizara ilipewa kibali cha 
kuajiri watumishi 152 na taratibu za kuajiri zinaendelea. 
Watumishi 124 wa kada mbalimbali wamepandishwa 
cheo kwa  vigezo vya tathmini ya kazi ya wazi na kwa 
kuzingatia Miundo ya Utumishi wa Umma. Aidha, 
watumishi 20 wamethibitishwa kazini na watumishi 46 
wamebadilishwa cheo. 
 

 Mheshimiwa Spika, kwa lengo la kuongeza ufanisi 
na kuboresha utendaji, Wizara imewezesha watumishi 
170 kuhudhuria mafunzo mbalimbali ambapo 
watumishi 70 wamehudhuria mafunzo ya muda mfupi 
na 100 mafunzo ya muda mrefu. Aidha, mada kuhusu 
maadili zimetolewa katika Mkutano wa Watendaji 



Wakuu wa Wizara uliofanyika Iringa na kuhudhuriwa na 
wajumbe 117, Mkutano wa Watumishi 305 wa Makao 
Makuu uliofanyika Dar es Salaam na kwenye Semina 
ya mafunzo ya ukusanyaji maduhuli iliyohusisha 
wajumbe 230 huko Arusha na Morogoro. Mafunzo 
maalumu ya maadili yametolewa kwa wajumbe saba 
wa Kamati ya Maadili ya Wizara Aprili, 2012 Mkoa wa 
Morogoro. Aidha, Wizara imefanya mikutano miwili ya 
Baraza la Wafanyakazi iliyoshirikisha wajumbe 70 kila 
mmoja. 
 

Mheshimiwa Spika, Ustawi wa Watumishi.Mwaka 
2011/2012, watumishi 70 wameshiriki Mashindano ya 
Shirikisho la Michezo ya Wizara (SHIMIWI) na Mei Mosi 
katika Mkoa wa Tanga ili kuboresha afya zao na 
kujenga mahusiano mazuri na watumishi wengine wa 
umma. Katika michezo ya Mei Mosi pamoja na kupata 
vikombe sita, Wizara ilitunukiwa ushindi wa jumla wa 
nidhamu bora.  

 
Aidha, katika kulinda afya za watumishi, Wizara 

imetoa mafunzo na kuwezesha upimaji wa hiari wa 
magonjwa manne hatari kwa watumishi ambayo ni; 
Kisukari, unene kupita kiasi, shinikizo la damu na UKIMWI 
na VVU.  Mafunzo hayo yalitolewa kwa watumishi 260 
waliopo Makao Makuu. Aidha, Wizara imeendelea 
kuwahudumia watumishi wanaoishi na virusi vya 
UKIMWI kwa kutoa fedha kwa ajili ya kununulia 
virutubisho na lishe bora.  



 
 

Mheshimiwa Spika, Changamoto katika utekelezaji 
wa majukumu kwa mwaka 2011/2012.Pamoja na 
mafanikio yaliyopatikana katika utekelezaji wa 
majukumu yake, Wizara ilikabiliwa na changamoto 
mbalimbali kama ifuatavyo:- 

 
· Uhaba wa watumishi katika sekta za wanyamapori, 

misitu na malikale hususan walinzi wa misitu, wahifadhi 
wanyamapori na malikale. Wizara imekabiliana na 
changamoto hii kwa kuendelea kujenga uwezo wa 
vyuo vya Wizara wa kudahili ili kupata wahitimu wengi 
wenye sifa stahili pamoja na kuomba kuongezewa 
nafasi zaidi za ajira; 

 
· Upungufu wa nyumba na huduma duni za 

Watumishi katika vituo vya nje vya Wizara. Wizara 
inaendelea kujenga makazi ya Watumishi kwa kuweka 
msisitizo wa ujenzi nje ya hifadhi katika maeneo ya vijiji 
ambapo kuna huduma za jamii zenye uhakika ikiwa ni 
pamoja na kujenga vituo vya kazi vya muda ndani ya 
maeneo ya hifadhi.  Aidha, Maslahi ya Watumishi 
yanaendelea kuboreshwa ikiwa ni pamoja na 
kuwakopesha kwa masharti nafuu vifaa kama samani, 
televisheni na vifaa vya usafiri kama vile pikipiki, baiskeli 
na kuimarisha huduma katika zahanati na kuboresha 
huduma za maji na umeme katika vituo; 

 
· Uvamizi wa maeneo yaliyohifadhiwa na matumizi 

yasiyo endelevu ya rasilimali za maliasili na malikale. 
Changamoto hii inakabiliwa kwa kuongeza ushiriki wa 



wadau mbalimbali katika uhifadhi na matumizi 
endelevu ya rasilimali; na 

 
· Mwamko mdogo wa wananchi kushiriki utalii wa 

ndani pamoja na miundombinu duni. Wizara 
imechukua hatua za kuongeza uhamasishaji na 
kuboresha miundombinu katika maeneo ya vivutio vya 
utalii. 
 

Mheshimiwa Naibu Spika, kuhusu Mpango wa 
Utekelezaji na Malengo kwa Mwaka 2012/2013; Sekta 
Ndogo ya Wanyamapori. Katika mwaka wa fedha 
2012/2013, Wizara itaendelea kuimarisha usimamizi wa 
rasilimali za wanyamapori kwa kufanyia mapitio Kanuni 
mbili. Kanuni hizo ni Wanyamapori wa Taifa na Leseni 
Maalumu ya Uwindaji. Vile vile, Wizara itaandaa Kanuni 
tatu mpya za Kikosi cha Ulinzi wa Wanyamapori; 
Ushoroba, Maeneo ya Mazalia na Mtawanyiko wa 
Wanyamapori; na Matumizi ya Silaha za Kiraia.  

 
Mheshimiwa Naibu Spika, ili kuongeza jitihada za 

ushirikishaji wa wadau katika usimamizi na matumizi 
endelevu ya rasilimali za wanyamapori, Wizara 
itaanzisha Pori la Akiba Piti katika Wilaya ya Chunya 
pamoja na kukamilisha uanzishaji wa maeneo sita ya 
WMAs. Maeneo hayo ni Waga katika Wilaya za Iringa 
Vijijini, Mbarali na Mufindi; Umemaruwa, Wilaya za 
Mbarali na Njombe; Mbomaminjika, Wilaya ya Kilwa; 
Iluma Wilaya ya Kilombero; Randileni, Wilaya ya 
Monduli na Juhiwangumwa, Wilaya ya Rufiji. 

 
Mheshimiwa Naibu Spika, vile vile, Wizara 

itaendelea kutoa gawio la asilimia 25 ya fedha 



zitokanazo na uwindaji wa kitalii kwa Halmashauri za 
Wilaya 42 na WMAs 16 ili kuziongezea uwezo wa 
usimamizi wa rasilimali wanyamapori. 

 
Mheshimiwa Naibu Spika, ili kuimarisha usimamizi 

wa rasilimali za wanyamapori na kuboresha uwezo wa 
kukusanya maduhuli, Wizara itakamilisha uanzishwaji 
wa Mamlaka ya Wanyamapori Tanzania. Vile vile, 
miundombinu, vitendea kazi na huduma zitaboreshwa 
kwa watumishi katika vituo 28 kwenye mapori ya Akiba 
na Vikosi Dhidi ya Ujangili. Aidha, Wizara itaongeza 
uwezo wa kuendesha doria kwenye maeneo 
yaliyohifadhiwa na yasiyohifadhiwa pamoja na 
maeneo ya ardhioevu.  

 
Mheshimiwa Naibu Spika, katika kipindi cha 

mwaka 2012/2013, Vyuo vya Taaluma ya 
Wanyamapori vinatarajia kudahili Wakurufunzi 1,000. 
Chuo cha Usimamizi wa Wanyamapori, Mweka 
kinatarajia kudahili Wakurufunzi 550 pamoja na 
kugharamia mafunzo kwa Wakufunzi sita kwenye ngazi 
ya Uzamili na sita Uzamivu. Vile vile, Chuo 
kitaadhimisha miaka 50 ya kuanzishwa kwake  ifikapo 
Juni, 2013 na kitatumia fursa hiyo  kujitangaza ndani na 
nje ya nchi pamoja na kuchangisha fedha ili kuboresha 
miundombinu na shughuli za  mafunzo. 

 
Mheshimiwa Naibu Spika, Chuo cha Taaluma ya 

Wanyamapori Pasiansi kinatarajia kudahili Wakurufunzi 
324 na kukamilisha ujenzi wa maabara kwa ajili ya 
mafunzo kwa vitendo. Aidha, Kituo cha Mafunzo ya 
Usimamizi wa Maliasili kwa Jamii - Likuyu Sekamaganga 
kinatarajia kudahili Wakurufunzi 200. 



 
Mheshimiwa Naibu Spika, mwaka 2012/2013, 

Shirika la Hifadhi za Taifa, Tanzania litaweka 
kipaumbele katika kuendeleza miundombinu ya 
barabara kwa Hifadhi za Katavi (Kilomita 119), Ruaha 
(Kilomita 124), Mikumi (Kilomita 58) na Saadani (Kilomita 
85). Aidha, magari 10 yatanunuliwa kwa ajili ya hifadhi 
mbalimbali; nyumba nane kwa ajili ya familia za 
watumishi, daraja moja na drifts tatu zitajengwa katika 
Hifadhi ya Taifa Ruaha.   

 
Mheshimiwa Naibu Spika, Shirika litaendeleza utalii 

wa kutembea kwa miguu, kuanzisha utalii wa usiku na 
utalii wa tufe katika Hifadhi za Taifa Katavi, Ruaha na 
Mikumi. Shirika litaendelea kutangaza hifadhi za Kusini 
na Magharibi kwa kutumia Ofisi ya Kanda ya utalii 
iliyopo Mjini Iringa. Aidha, Shirika litaendelea 
kushirikiana na Bodi ya Utalii Tanzania pamoja na 
wadau wengine kutangaza vivutio vya utalii ndani na 
nje ya nchi. 

 
Mheshimiwa Naibu Spika, mwaka 2012/2013, 

Mamlaka ya Hifadhi ya Ngorongoro itaendelea 
kufanya matengenezo ya barabara zenye urefu wa 
kilomita 485 ndani ya eneo la hifadhi, kununua magari 
mawili kwa ajili ya doria na kuanza ujenzi wa jengo la 
kitega uchumi lenye ghorofa 10 mjini Arusha. Vile vile, 
Mamlaka itaendelea na ukarabati wa majosho manne 
ya mifugo katika maeneo ya Kakesio, Misigiyo, Irkeepus 
na Esirwa pamoja na kuendeleza mradi wa kuimarisha 
mifugo katika eneo la Ngairishi ndani ya Eneo la Hifadhi 
ya Ngorongoro.  

 



Mheshimiwa Naibu Spika, katika mwaka 
2012/2013, Taasisi ya Utafiti wa Wanyamapori 
itaendeleza utafiti wa wanyamapori nchini. Baadhi ya 
tafiti zitakazofanyika ni pamoja na utafiti wa magonjwa 
kati ya wanyamapori, watu na mifugo; utafiti wa mbwa 
mwitu katika eneo la mfumo wa kiikolojia wa Serengeti 
na utafiti juu ya ufugaji wa nyuki. 

 
Mheshimiwa Naibu Spika, vile vile, itaendelea 

kuidai wanyamapori katika maeneo mbalimbali ya 
nchi na kutekeleza Mpango wa Taifa wa kuhifadhi 
tembo na faru. Aidha, maabara ya kisasa ya utafiti wa 
nyuki itajengwa.  

 
Mheshimiwa Naibu Spika, kuhusu Sekta Ndogo ya 

Misitu na Nyuki; katika mwaka wa 2012/2013, Wizara 
itaendelea kufanya mapitio ya Sera ya Taifa ya Ufugaji 
Nyuki na kukamilisha mapitio ya Sera ya Taifa ya Misitu 
kwa kujumuisha takwimu zilizopatikana kutokana na 
zoezi la kuthamini rasilimali za misitu kupitia mradi wa 
NAFORMA. Wizara itafanya maboresho kwenye vifungu 
vya sheria na kanuni ili kuwezesha Wakala wa Huduma 
za Misitu kutekeleza majukumu yake ipasavyo. 

 
Mheshimiwa Naibu Spika, aidha, Wizara 

itawezesha shughuli za Mfuko wa kuhifadhi milima ya 
Tao la Mashariki; kupitia viwango vya ubora wa mazao 
ya nyuki na kusaidia shughuli za ufugaji nyuki katika 
Wilaya tatu za Kigoma, Kibondo na Kasulu. Vile vile, 
Wizara itapima utekelezaji na ufanisi wa programu na 
shughuli za misitu na ufugaji nyuki. 

 



Mheshimiwa Naibu Spika, Katika kutekeleza 
usimamizi shirikishi wa misitu, Wizara itafanya ufuatiliaji 
na tathmini ya kazi za usimamizi shirikishi katika Wilaya 
18 na kujenga uwezo kwa watumishi katika ngazi ya 
Wilaya juu ya Kanuni na Miongozo ya kusimamia misitu 
shirikishi. 

 
Mheshimiwa Naibu Spika,  aidha, mradi wa 

kusaidia programu ya Taifa ya Misitu na Ufugaji Nyuki 
utawezesha ushirikiano wa Vyuo vya Misitu Tanzania na 
Finland kwa kuendesha mafunzo ya nadharia na 
vitendo kwa Wakufunzi wa vyuo; kufanya mapitio ya 
Programu ya Taifa za Misitu na Ufugaji Nyuki ya mwaka 
2001-2011. 

 
Mheshimiwa Naibu Spika, pia kuwezesha vikundi 

vya upandaji miti kutunza mashamba ya miti binafsi 
kibiashara na kitaalam katika Mikoa ya Mbeya, Iringa, 
Njombe na Ruvuma; kusimamia na kuendeleza misitu 
ya mikoko; na kuratibu utekelezaji wa programu katika 
ngazi zote (Serikali kuu, Wilaya, NGOs na Sekta binafsi) 
ili kuendeleza misitu na ufugaji nyuki. 

 
Mheshimiwa Naibu Spika, Vyuo vya Misitu na 

Ufugaji Nyuki vinatarajia kudahili jumla ya Wakurufunzi 
251 katika mwaka 2012/2013 kama ifuatavyo:- 

 
Chuo cha Misitu, Olmotonyi 155; Chuo cha Ufugaji 

Nyuki, Tabora 61 na Chuo cha Viwanda vya Misitu, 
Moshi 35. Aidha, Wizara itaendelea kuwezesha Vyuo 
vya Misitu na Ufugaji Nyuki vilivyopo chini yake 
kutekeleza majukumu yao. Chuo cha Ufugaji Nyuki 
Tabora kitawezeshwa kufanya ukarabati wa baadhi ya 



majengo na kukamilisha ujenzi wa Bwalo la chakula 
ambalo kwa sasa linahitaji kuwekewa samani na 
majiko. Chuo cha Viwanda vya Misitu Moshi kitaanza 
ujenzi wa maktaba rasmi baada ya kukamilisha hatua 
za mwanzo za kumpata Mkandarasi. 

 
Mheshimiwa Naibu Spika, mwaka 2012/2013, 

Wakala wa Mbegu za Miti inakusudia kuuza kilo 12,500 
za mbegu na miche 60,000 ya miti.  Aina ya mbegu 
zitakazouzwa ni pamoja na Mkangazi, Mtiki, Mwerezi, 
Mkenge, Mgunga  na Mkongo. Miche itakayouzwa ni 
pamoja na Mitiki, Miembe, Michungwa, Mikangazi na 
Mwalambe. 

 
Mheshimiwa Naibu Spika, aidha, ili kuhakikisha 

kuwa upatikanaji wa mbegu bora za miti unakuwa 
endelevu, Wakala utaanzisha vyanzo viwili vya mbegu 
bora za miti ya Mwerezi na Miembe  na viwili vya 
mbegu za miti ya kienyeji aina ya Mkongo na Mgunga 
vitakavyosajiliwa. Wakala pia utaendelea kutunza na 
kuhudumia vyanzo 31 vya mbegu za miti ya aina 
mbalimbali. 

 
Mheshimiwa Naibu Spika, mwaka 2012/2013, 

Taasisi ya Utafiti wa Misitu Tanzania itaboresha 
mazingira na miundombinu ya utafiti kwa kuweka 
samani katika ofisi na maabara kwenye jengo la 
Makao Makuu. 

 
Mheshimiwa Naibu Spika, aidha, Taasisi itaendelea 

na utafiti wa kuangalia mahusiano kati ya miti ya 
kupandwa na udongo; utafiti wa uoteshaji wa mti - 
kichaka wa Mrigariga kwa njia ya mbegu, maotea na 



pingili za shina na kufanya utafiti wa familia 98 za Pinus 
maximinoi kizazi cha pili kilichoboreshwa, katika Mikoa 
ya Iringa, Lindi na Kagera ili kuweza kupata miti ya 
misindano (Pines) bora kwa maendeleo ya sekta ya 
misitu nchini.  

 
Mheshimiwa Naibu Spika, Taasisi itaendelea pia 

kushirikiana na taasisi za utafiti za Afrika Mashariki chini 
ya Jumuiya ya Kimataifa ya Kuhifadhi na Kuongeza 
Ubora wa Miti (Central American and Mexico 
Coniferous Resources – CAMCORE). 

 
Mheshimiwa Naibu Spika, aidha, majaribio ya miti 

ya mikaratusi aina ya urophylla inayostahimili ukame 
yatafanyika katika mikoa ya Dodoma na Singida na 
kueneza mashamba darasa ya miti kwa ajili ya kuni na 
mkaa pamoja na kutoa elimu juu ya matumizi ya 
matanuru na majiko bora ya mkaa. 

 
Mheshimiwa Naibu Spika, ili kuwezesha upatikanaji 

endelevu wa mazao bora ya misitu na nyuki, Wakala 
wa Huduma za Misitu Tanzania utaandaa mipango ya 
usimamizi wa hekta 453,000 za misitu katika misitu ya 
asili na mashamba 15 ya miti ya kupanda. Miche 
14,440,000 ya aina mbalimbali za miti itakuzwa na 
kupandwa katika hekta 6,392 za mashamba. Wakala 
unatarajia kupanua maeneo mapya ya mashamba ya 
miti yenye ukubwa wa hekta 16,000 na kupanda hekta 
3,150 za miti. 

 
Mheshimiwa Naibu Spika,  aidha, Wakala 

utaendelea kutathmini rasilimali za misitu kupitia mradi 
wa National Forest Resources Monitoring and 



Assessment (NAFORMA) kumalizia vitalu 108 vilivyobaki 
pamoja na kuendelea na zoezi la uchambuzi wa 
takwimu zilizokusanywa.  

 
Mheshimiwa Naibu Spika, katika kuimarisha 

mipaka ya misitu ya hifadhi, Wakala utasafisha mipaka 
na kuweka jumla ya maboya (beacons) 1,760 kwenye 
misitu ya hifadhi na mashamba ya miti. Vile vile, njia za 
kuzuia moto zenye urefu wa kilomita 4,876 na mipaka 
yenye urefu wa kilomita 410 kwenye mashamba ya miti 
itasafishwa. 

 
Mheshimiwa Naibu Spika, ili kuongeza wingi na 

ubora wa mazao ya nyuki, Wakala utaendeleza ufugaji 
nyuki kwa kusimamia manzuki 17 na kuanzisha nyingine 
11 kwenye kanda zote saba za Wakala. Aidha, jumla 
ya mizinga 5,750 itatengenezwa na kusambazwa kwa 
wafugaji waishio kandokando ya misitu ya hifadhi. Pia, 
elimu ya ufugaji nyuki itatolewa kwa wafugaji nyuki 800 
na kusaidia vikundi 18 kupata mizinga ya kisasa. 

 
Mheshimiwa Naibu Spika, katika kudhibiti ubora na 

usalama wa mazao ya nyuki, Wakala utatekeleza 
mpango wa kudhibiti kemikali katika asali kwa kutoa 
elimu kwa wafugaji nyuki, wataalam wa ufugaji nyuki 
na wafanyabiashara wa mazao ya nyuki. Aidha, 
sampuli 100 za asali kutoka maeneo mbalimbali ya 
nchi zitakusanywa kwa ajili ya uchambuzi wa 
kimaabara. Mwongozo wa kuandaa mipango ya 
usimamizi ya hifadhi za nyuki utaandaliwa, soroveya ya 
hifadhi 12 za nyuki zitafanywa na hekta 11,000 za 
hifadhi za nyuki zilizopendekezwa zitatangazwa 
kwenye Gazeti la Serikali. 



 
Mheshimiwa Naibu Spika, hatua za kuweka 

mazingira mazuri ya kufanya kazi kwa ufanisi 
zitachukuliwa na Wakala kwa kukarabati na 
kutengeneza miundombinu mbalimbali. Barabara 
zinazotumika ndani ya mashamba ya miti zenye urefu 
wa kilometa 4,023 zitatengenezwa; nyumba 22 
zitajengwa na 162 kukarabatiwa. Ili kuongeza ufanisi na 
tija katika utendaji kazi, Wakala utanunua vitendea kazi 
kama vile magari 17, pikipiki 111, baiskeli 30, matrekta 
mawili na malori manne. Aidha, Wakala utaainisha 
mahitaji ya watumishi na kuwasilisha maombi ya ajira 
mpya kwenye mamlaka husika.  

 
Mheshimiwa Naibu Spika, katika kuhakikisha kuwa 

jamii na wadau mbalimbali wa misitu wanashiriki 
kusimamia misitu ya hifadhi ya Serikali, Wakala 
utafanya mikutano 502 ya uhamasishaji kwa jamii 
zinazozunguka misitu ya hifadhi juu ya madhara ya 
moto kwenye misitu. Minara miwili  ya kubaini moto 
itajengwa kwenye shamba la Sao Hill. Katika 
kuhamasisha usimamizi shirikishi wa misitu, misitu mipya 
ya hifadhi ya vijiji yenye ukubwa wa hekta 404,000 
itaanzishwa.  

 
Mheshimiwa Naibu Spika,  aidha, Wakala 

utawezesha utayarishaji wa mipango 89 ya usimamizi 
wa misitu ya vijiji na utafanya marejeo na kupitisha 
makubaliano ya mipango 138 ya usimamizi wa misitu 
ya vijiji na hifadhi za mazingira asilia.  

 
Mheshimiwa Naibu Spika, jitihada za kuongeza 

ukusanyaji wa maduhuli zitachukuliwa kwa kuimarisha 



mifumo ya kukusanya maduhuli yatokanayo na mazao 
ya Misitu na Nyuki ili kufikia lengo la shilingi bilioni 68.71 
mwaka 2012/2013. 

 
Mheshimiwa Naibu Spika, vile vile, usimamizi na 

ukaguzi wa uvunaji wa miti yenye ukubwa wa mita za 
ujazo 872,333 kutoka mashamba 12 ya miti yenye jumla 
ya hekta 2,820 utafanyika. Wakala utasaidia pia 
kutayarisha mipango ya uvunaji katika wilaya 48 na 
kuwezesha vikao vya Kamati za uvunaji za wilaya.  

 
Mheshimiwa Naibu Spika, katika mwaka 

2012/2013, Mfuko wa Misitu Tanzania utatoa ruzuku ya 
Sh. 1,940,810,000 kwa ajili ya miradi 70 ya wadau 
mbalimbali wa misitu na ufugaji nyuki. Wadau hao 
wanajumuisha watu binafsi, vikundi, asasi za kijamii, 
Taasisi za utafiti, Taasisi za mafunzo ya misitu na nyuki, 
Taasisi  za Serikali  na Halmashauri za Wilaya.  

 
Mheshimiwa Naibu Spika, kuhusu Sekta Ndogo ya 

Utalii; Wizara kwa kushirikiana na Halmashauri ya jiji la 
Dar es Salaam, TAMISEMI, Wizara ya Ardhi na 
Maendeleo ya Makazi pamoja na wadau wengine wa 
utalii ina mpango wa kuendeleza Jiji la Dar es Salaam 
kuwa kivutio cha Utalii. Katika kutekeleza hili, Kikundi 
Kazi kimeundwa na kimeandaa Mpango Mkakati wa 
miaka mitano (2012 - 2017) ambao utaanza 
kutekelezwa mwaka 2012/2013. Aidha, Wizara itafanya 
mapitio ya Sera ya Taifa ya Utalii ya mwaka 1999 ili 
kukidhi mahitaji ya sasa na kwenda sambamba na 
mabadiliko ya kiuchumi, kiutamaduni na kijamii.  

 



Mheshimiwa Naibu Spika, katika mwaka 
2012/2013, Wizara itaanza kutekeleza Kanuni za Tozo za 
Maendeleo ya Utalii kwa kutoa elimu ya kuhamasisha 
wadau kuhusu tozo hizo na kuanza kutumika. Vile vile, 
Wizara itafanya utafiti wa mwenendo wa biashara ya 
utalii nchini na kukusanya na kuainisha takwimu za utalii 
wa ndani na wa kimataifa. 

 
Mheshimiwa Naibu Spika, ili kuendana na 

mabadiliko ya masoko ya utalii sambamba na rasilimali 
zilizopo, Bodi ya Utalii Tanzania kwa kushirikiana na 
Sekta binafsi kupitia Shirikisho la Vyama vya Utalii 
Tanzania (TCT) itakamilisha na kuanza kutumia Mkakati 
mpya wa miaka mitano wa Utangazaji Utalii Kimataifa 
(Tanzania Destination Marketing Strategy – TDMS), 
2012/13 – 2016/17. Mkakati huo unaelekeza shughuli za 
utangazaji katika masoko yenye fursa kubwa ya kuleta 
watalii wengi Tanzania.  

 
Mheshimiwa Naibu Spika, Bodi itaendelea 

kuhamasisha uanzishwaji wa miradi ya utalii wa 
kiutamaduni kwa kutoa elimu ya uhamasishaji katika 
vikundi mbalimbali katika Mikoa ya Mwanza, Kagera, 
Mtwara, Lindi na Mbeya.  

 
Mheshimiwa Naibu Spika, kufuatia uhamasishaji 

huo, miradi ya utalii wa kiutamaduni inatarajiwa 
kuongezeka kutoka 41 ya sasa hadi 50 mwaka 
2012/2013. Aidha, Bodi itaandaa Tamasha la utalii la 
kila mwaka linalolenga kuhamasisha na kutangaza 
utalii wa kiutamaduni (Tanzania Utalii Cultural Festival).    

 



Mheshimiwa Naibu Spika, Bodi itaanzisha utaratibu 
utakaomwezesha mtalii kuchagua huduma na 
kampuni anayotaka, kufanya mipango ya safari na 
kumwezesha kufanya malipo kwa kadi ya benki kwa 
njia ya kielektroniki (Destination Tourism Portal). 
Kampuni ndogo ndizo zitakazohamasishwa zaidi 
kujiunga na huduma hii kwa sababu uwezo wao wa 
kutafuta wageni kutoka masoko ya utalii duniani ni 
mdogo. Hatua hii itawezesha kuongezeka kwa watalii 
wengi wanaokuja kwa kujipangia safari wao wenyewe. 

 
Mheshimiwa Naibu Spika, pamoja na matangazo 

katika ligi kuu ya mpira wa miguu ya Uingereza, Bodi 
itaanza kutangaza katika ligi ya mpira wa miguu wa 
Kimarekani na soka kwa ushirikiano na Kampuni ya 
Seattle Sounders ya mjini Seattle. Hatua hii itaongeza 
kufahamika kwa Tanzania nchini Marekani.  

 
Mheshimiwa Naibu Spika, Bodi itakamilisha kazi ya 

kuunda utambulisho (destination brand) baada ya 
kukamilisha kazi za awali za kutathmini jinsi Tanzania 
inavyoonekana machoni mwa wageni. Tathimini ya 
awali imeonesha muonekano wa Tanzania kwa watalii 
wa nje kuwa  Tanzania ni “nchi ya kupendeza” na 
yenye “watu wakarimu”. 

 
Mheshimiwa Naibu Spika, hatua inayofuata ni 

kuunda utambulisho wa pekee (brand identity) ambao 
utachangia katika kuimarisha muonekano wa Tanzania  
na kutangaza nchi yetu pamoja na vivutio vyake 
kikamilifu.  

 



Mheshimiwa Naibu Spika, katika mwaka 
2012/2013, Wakala wa Chuo cha Taifa cha Utalii 
kitaendelea kutoa mafunzo katika fani za ukarimu na 
utalii. Udahili unatarajiwa kuongezeka kutoka 
Wakurufunzi 229 hadi 315 kutokana na kufunguliwa kwa 
Kampasi Mpya ya Bustani iliyoko Dar es Salaam. 

 
Mheshimiwa Naibu Spika, Chuo kitaanzisha 

masomo ya jioni pamoja na kuongeza idadi ya kozi za 
muda mfupi kulingana na matakwa ya wateja. Vile 
vile, Chuo kitaanzisha utaratibu wa kutoa huduma ya 
kuwatembeza watalii Dar es Salaam (Dar es Salaam 
City Tours) kwa malipo.   

 
Mheshimiwa Naibu Spika, natoa rai kwa wananchi 

kujiunga na chuo hiki ambacho kinatoa elimu yenye 
ubora na uhakika wa kupata ajira au kujiajiri hasa 
ukizingatia tasnia ya utalii imekuwa ikikua kwa kasi na 
kuvutia watalii wengi nchini. Pia, Chuo kitaanzisha 
mafunzo ya jioni ya fani ya mapishi.  

 
Mheshimiwa Naibu Spika, kuhusu Sekta Ndogo ya 

Mambo ya Nje. Mwaka 2012/2013, Wizara itaendelea 
kufanyia marekebisho Sheria ya Mambo ya Kale ya 
mwaka 1964 na marekebisho yake ya mwaka 1979 na 
kukamilisha kabrasha la kuorodhesha Njia ya Kati ya 
Biashara ya Utumwa na Vipusa katika orodha ya 
Maeneo ya Urithi wa Dunia.  

 
Mheshimiwa Naibu Spika, vile vile, Wizara itaanza 

ujenzi wa kituo cha kumbukumbu na taarifa katika 
kituo cha Mapango ya Amboni, kujenga nyumba ya 
mtumishi katika kituo cha Oldupai na kukarabati 



nyumba ya mtumishi Kaole na Magofu ya Kilwa 
Kisiwani. Aidha, Wizara itaandaa mkakati wa 
utangazaji na uendelezaji wa vituo vya malikale; 
kutekeleza Mpango wa kufukua na kuhifadhi nyayo za 
Laetoli na  kuendeleza vituo vya Kunduchi na Kwihara.  

 
Mheshimiwa Naibu Spika, katika mwaka 

2012/2013, Shirika la Makumbusho ya Taifa Tanzania 
litaendelea kuandaa na kushiriki matamasha 
mbalimbali. Tamasha la Siku ya Utamaduni wa 
Mtanzania litafanyika kwa kuhusisha Jamii za Mikoa ya 
Singida, Mara na Tanga. Pia tamasha la kumbukizi ya 
Vita vya Majimaji litaendelea kufanyika katika Mkoa 
wa Ruvuma na kujumuisha mikoa saba iliyoshiriki katika 
vita hivyo.  

 
Mheshimiwa Naibu Spika, Mikoa hiyo ni Dar es 

Salaam, Lindi, Mtwara, Morogoro, Iringa, Ruvuma na 
Pwani. Jitihada za kutoa elimu kwa umma kuhusu 
shughuli za makumbusho zitaendelea kwa kuandaa 
matangazo na kuelimisha kupitia vipindi vya redio, 
televisheni na kuchapisha na kusambaza vipeperushi 
10,000 kwa wadau mbalimbali.  

 
Mheshimiwa Naibu Spika, katika kuwaenzi waasisi 

wa Taifa letu, Shirika litaandaa michoro ya ujenzi wa 
Makumbusho ya Falsafa ya Mwalimu J.K. Nyerere ya 
Ujamaa na Kujitegemea itakayojengwa Chamwino, 
Dodoma na kujenga uzio katika Makumbusho ya 
Majimaji Songea na Mwalimu J.K. Nyerere Butiama. 

 
Mheshimiwa Naibu Spika, kuhusu masuala ya 

Utaratibu, Utawala na Maendeleo ya Rasilimali Watu. 



Katika mwaka 2012/2013, Wizara itafanya mapitio ya 
Mpango Mkakati wake (2010-2013); kuandaa Mkutano 
wa kisera utakaoshirikisha wadau kutoka Serikali za 
Mitaa na kuandaa Mpango wa Miradi ya Uwekezaji 
wa muda mrefu unaoainisha maeneo ya uwekezaji 
katika sekta za maliasili, malikale na utalii. 

 
Mheshimiwa Naibu Spika, jitihada za kuongeza 

ukusanyaji maduhuli zitaendelezwa kwa kuwezesha 
upatikanaji wa vitendea kazi na kuendesha mafunzo 
kwa watumishi. Aidha, vituo 200 ndani ya kanda saba 
za ukusanyaji maduhuli vitakaguliwa. Vilevile, Wizara 
itaendelea kutoa elimu kuhusu majukumu yake ya 
uhifadhi na uendelezaji utalii kupitia vipindi vya redio 
na televisheni, tovuti, blogu za jamii pamoja na 
kuchapisha nakala 8,000 za Jarida la Maliasili na 
vipeperushi mbalimbali. 

 
Mheshimiwa Naibu Spika, kuhusu Sensa ya Watu 

na Makazi 2012. Kama tunavyofahamu, Mwezi Agosti, 
2012 Tanzania itaendesha zoezi la Sensa ya Watu na 
Makazi.  Kwa Wizara yangu, zoezi hili lina umuhimu wa 
kipekee.  Hii ni kwa sababu changamoto nyingi 
zinazoikabili sekta ya Maliasili (hususan sekta ndogo za 
Wanyamapori na Misitu) zinatokana na shughuli za 
kibinadamu katika hifadhi kama vile kilimo, ujenzi wa 
makazi, na ufugaji nyuki.  

 
Mheshimiwa Naibu Spika, katika hili idadi ya watu 

na kasi ya kuongezeka kwao na jinsi 
wanavyojitawanya katika maeneo mbalimbali ya nchi 
yana athari kubwa katika uhifadhi wa Maliasili.  

 



Mheshimiwa Naibu Spika, zoezi la Sensa ya Watu 
na Makazi, pamoja na mambo mengine linategemea 
kubainisha mtawanyiko na msongamano huo katika 
maeneo mbalimbali ya nchi ikiwamo ndani na 
kandokando ya maeneo ya hifadhi. Uchambuzi wa 
taarifa zitakazotokana na zoezi hili utatoa takwimu 
muhimu zitakazowezesha Wizara kuboresha Sera na 
Mikakati mbalimbali inayosimamia Maendeleo ya 
Sekta hii. 

 
Mheshimiwa Naibu Spika, hivyo basi, kwa 

kuzingatia umuhimu wa zoezi hili, Wizara yangu itashiriki 
kikamilifu na kutoa msaada pale inapobidi. Aidha, 
nawapongeza wote waliohusika na maandalizi ya 
zoezi hili muhimu hadi sasa ambapo dalili zote 
zinaonesha linakwenda vizuri.  Tunatoa wito kwa 
wakazi wote kujitokeza kuhesabiwa. 

 
Mheshimiwa Naibu Spika, nitumie fursa hii 

kuwashukuru kwa dhati Naibu Waziri Mheshimiwa 
Lazaro Samuel Nyalandu, Mbunge wa Singida 
Kaskazini; Katibu Mkuu Bibi Maimuna K. Tarishi na Naibu 
Katibu Mkuu Bibi Nuru H.M Millao kwa ushirikiano wao 
katika kuniwezesha kutekeleza vyema jukumu la 
usimamizi wa Wizara. (Makofi) 

 
Mheshimiwa Naibu Spika, vile vile, napenda kutoa 

shukurani kwa watumishi wote wa Wizara na Asasi zake 
pamoja na wadau wa sekta kwa juhudi 
wanazoonesha katika utekelezaji wa kazi mbalimbali 
za Wizara.  (Makofi)  

 



Mheshimiwa Naibu Spika, Wizara imetekeleza 
majukumu yake kwa ushirikiano na wadau wa 
maendeleo kutoka nchi na asasi mbalimbali za Kitaifa 
na Kimataifa pamoja na sekta binafsi. Nichukue fursa 
hii kuwashukuru wote na kutaja baadhi ya wadau 
kama ifuatavyo:- 

 
 Marekani, Ujerumani, Sweden, Ufaransa, Ubelgiji, 

Japan, Finland, Jumuiya ya nchi za Ulaya, DANIDA, 
UNDP, FAO, UNWTO, World Bank, KfW, GIZ, IUCN, 
UNESCO, ICCROM, WMF, SPIDER, HSF, Gatsby UK, WWF, 
FINNIDA, FZS, AWF, AWHF, SNV, AFD, USAID, NORAD na 
SIDA. 

 
Mheshimiwa Naibu Spika, kabla sijamaliza Hotuba 

yangu, naomba niwaombe Watanzania kushiriki kwa 
mara nyingine katika Shindano jipya la maajabu saba 
(7) ya asili. Shindano hili ambalo linajulikana kama 
Seven Natural Wonders, linaendeshwa kupitia Tovuti; 
http//sevenaturalwonders.org. na linashindanisha 
vivutio vya kila Bara tofauti, ili kupata maajabu 7 ya asili 
ya dunia katika kila Bara. 

 
Mheshimiwa Naibu Spika, katika vivutio 12 

vinavyoshindanishwa katika Bara la Afrika, Tanzania ina 
vivutio vitatu (3) ambavyo ni Mlima Kilimanjaro, Crater 
ya Ngorongoro na Hifadhi ya Taifa ya Serengeti.  

 
Mheshimiwa Naibu Spika, naomba kuchukua fursa 

hii kuwahamasisha na kuwaomba Watanzania wote, 
kuvipigia kura vivutio vya Tanzania, vilivyoingizwa katika 
katika shindano hili. Naamini kwamba, shindano hili 
linaweza kuwa fursa moja nzuri kwa Tanzania, 



kujitambulisha na kwa njia moja kuitangazia dunia 
kuwa, Mlima Kilimanjaro ambao ni Mlima mrefu kuliko 
yote Barani Afrika, Hifadhi ya Taifa ya Serengeti, 
ambapo tukio la kuhama wanyama hutokea kila 
mwaka na Crater ya Ngorongoro, Crater ya pekee 
duniani iko kamili na yenye wanyamapori wa aina 
mbalimbali. (Makofi) 

 
Mheshimiwa Naibu Spika, Ili Wizara iweze 

kutekeleza malengo yake kwa mwaka 2012/2013, 
naomba Bunge lako Tukufu liidhinishe jumla ya Sh. 
77,249,692,390. Kati ya fedha hizo, Sh. 26,665,371,000 ni 
kwa ajili ya Mishahara, Sh. 37,871,639,000 kwa Matumizi 
Mengineyo na  Sh. 12,712,682,390 kwa ajili ya Miradi ya 
Maendeleo. 

 
Mheshimiwa Naibu Spika, naomba kutoa hoja. 

(Makofi) 
 
WAZIRI WA KILIMO, CHAKULA NA USHIRIKA: 

Mheshimiwa Naibu Spika, naafiki. 
 

(Hoja ilitolewa iamuliwe) 
 
NAIBU SPIKA: Nakushukuru sana kwa Hotuba yako 

uliyoitoa na Hoja uliyoitoa, ambayo pia imeungwa 
mkono.  

 
Sasa Waheshimiwa Wabunge, mtagundua 

kwamba, bado hamjagawiwa Hotuba za Kamati.   
 
WABUNGE FULANI:  Wengine tunazo. 
NAIBU SPIKA:  Mnazo za Kamati?  



 
WABUNGE FULANI: Ndiyo tunazo.  Hapana. 
 
NAIBU SPIKA: Za Kamati? 
 
WABUNGE FULANI: Wengine hatuna. 
 
NAIBU SPIKA: Wengine hamna eeh? na Hotuba za 

Kambi ya Upinzani… 
 
WAH. WABUNGE: Wengine tunazo na wengine 

hawana. 
 
NAIBU SPIKA: Aah, baadhi mnazo? Okay. Palikuwa 

na tatizo la uchapaji.  Kwa hiyo, kwa wale ambao 
hamjapata, mtapata nakala zenu baada ya muda si 
mrefu sana.  

 
Nilitaka kuwataarifu tu hilo. Ni kwamba, 

zimechelewa kwa sababu, ya tatizo letu upande wa 
Hansard, mashine zetu zina shida kidogo. 

 
Sasa kuhusu Mwongozo alioutaka Mheshimiwa 

Tundu Lissu; kwanza nikubaliane naye kwamba, kwa 
Mawaziri wanaotoa Kauli Bungeni, Kanuni ya 49 (3), 
inasomeka ifuatavyo na ninanukuu: “Waziri mwenye 
kutoa Kauli, atawajibika kutoa nakala ya Kauli yake 
kwa Wabunge wote, wakati anapoiwasilisha Bungeni.”  

 
Kwa hiyo, niombe tu kuwakumbusha 

Waheshimiwa Mawaziri, kujiandaa vizuri kwamba, 
jukumu la kugawa nakala linakuwa ni la Waziri 
Mwenyewe anayesoma ile Kauli ya Serikali, Bungeni.  



 
Taarifa nilizopata ni tatizo lile lile la uchapishaji. 

Lakini nimehakikishiwa kwamba, kabla hatujatoka saa 
7.15, tutakuwa tumekwishapata nakala za Kauli ile ya 
Mawaziri. 

 
Sasa, naomba nimwite Mheshimiwa Mwenyekiti 

wa Kamati ya Ardhi, Maliasili na Mazingira, Mheshimiwa 
James Lembeli. Mheshimiwa Lembeli, karibu sana! 
(Makofi) 

 
MHE. JAMES D. LEMBELI - MWENYEKITI KAMATI YA 

KUDUMU YA BUNGE YA ARDHI, MALIASILI NA 
MAZINGIRA:  Mheshimiwa Naibu Spika, kwa mujibu wa 
Kanuni za Bunge, Toleo la 2007, Kanuni ya 99 (7) na 
Kanuni ya 114(11), nakushukuru kwa kunipa nafasi hii ili 
niweze kuwasilisha maoni na mapendekezo ya Kamati 
ya Kudumu ya Bunge ya Ardhi, Maliasili na Mazingira, 
kuhusu utekelezaji wa Bajeti ya Wizara ya Maliasili na 
Utalii kwa Mwaka wa Fedha 2011/2012 na maoni ya 
Kamati kuhusu Makadirio ya Mapato na Matumizi ya 
Wizara hiyo kwa Mwaka wa Fedha 2012/2013. 

 
Mheshimiwa Naibu Spika, awali ya yote, Kamati 

inapenda kuwapongeza Mheshimiwa Balozi Khamis 
Sued Kagasheki, Waziri wa Maliasili na Utalii na 
Mheshimiwa Lazaro Nyalandu, Naibu Waziri wake kwa 
kuteuliwa kuiongoza Wizara hii, Kamati inawatakia kila 
la kheri na kuahidi kutoa ushirikiano na kuhakikisha 
Wizara inasonga mbele kwa maslahi ya Taifa. 

 
Mheshimiwa Naibu Spika, Kamati ilipata muda wa 

siku mbili kuanzia tarehe 4 hadi 5 Juni, 2012, Jijini Dar es 



Salaam kupitia kwa kina Taarifa ya Utekelezaji wa 
Mpango wa Maendeleo na Bajeti ya Mwaka 
2011/2012 na Mpango wa Maendeleo na Bajeti ya 
Wizara hiyo kwa Mwaka 2012/2013. 

 
Mheshimiwa Naibu Spika, katika vikao hivyo, Waziri 

wa Maliasili na Utalii aliwasilisha Taarifa ya Utekelezaji 
wa Maagizo ya Kamati kuhusu Bajeti ya Wizara hii kwa 
Mwaka wa Fedha 2011/2012, Taarifa ya Utekelezaji wa 
Mpango wa Maendeleo na Bajeti ya Wizara kwa 
Mwaka wa Fedha 2011/2012 na changamoto 
zilizojitokeza wakati wa utekelezaji wa Bajeti hiyo.  
Aidha, Kamati pia ilipitia Mapendekezo ya Mpango wa 
Maendeleo na Bajeti ya Wizara hii kwa Mwaka wa 
Fedha 2012/2013.  Sehemu hii ilijumuisha Makadirio ya 
Bajeti na kazi zilizopangwa kutekelezwa na Wizara kwa 
mwaka 2012/2013. 

 
Mheshimiwa Naibu Spika, kuhusu utekelezaji wa 

maoni na ushauri wa Kamati kwa mwaka wa fedha 
2011/2012. Katika Mwaka wa Fedha 2011/2012, Kamati 
ilitoa maoni na maagizo kwa Serikali katika maeneo 
mbalimbali ambapo Wizara imezingatia baadhi ya 
ushauri wa Kamati na kutekeleza kama ifuatavyo:- 

 
(i) Wizara imeendelea kutoa elimu na 

kuishirikisha Kamati katika hatua zote zinazohusu 
uchimbaji wa urani katika Pori la Akiba la Selous; 

 
(ii) Mamlaka ya Hifadhi ya Ngorongoro imesitisha 

ujenzi wa Hoteli ya Nyota Tano  ndani ya Hifadhi ya 
Ngorongoro ili kuhifadhi hali nzuri ya uoto wa asili na 
njia kuu ya Faru katika eneo hilo; 



(iii) Mamlaka ya Hifadhi ya Ngorongoro na Shirika 
la Hifadhi za Taifa (TANAPA) wameendelea kutangaza 
vivutio vilivyoko ndani ya hifadhi hizo ndani na nje ya 
nchi na Bodi ya Utalii imeendelea kusimamia na 
kuratibu Shughuli za utangazaji zinazofanywa na 
Mamlaka hizi; 

 
(iv) Wizara imeweka watumishi 24 kwa ajili ya 

ukaguzi wa mizigo yote inayosafirishwa nje ya nchi 
katika Viwanja vya Ndege vya Kimataifa vya 
Kilimanjaro (KIA) na Julius K. Nyerere (JNIA) ili 
kupunguza mianya ya utoroshwaji wa rasilimali (hasa 
wanyamapori) nchi za nje kama ilivyofanyika tarehe 
26, Novemba, 2010; 

 
(v) Wizara kupitia Wakala wa Huduma za Misitu 

Tanzania imeanza zoezi la kuhakiki mipaka ya misitu ili 
kukabiliana na migogoro ya mipaka kati ya jamii na 
hifadhi. Tayari beacons kubwa zimeanza kuwekwa na 
uhakiki huo unafanywa kwa kutumia ramani, campus 
na GPS; na 

 
(vi) Wizara imeanzisha Ofisi za Kanda saba ili 

kurahisha usimamizi wa misitu ya hifadhi na misitu kwa 
ujumla hasa katika maeneo ambayo ni muhimu 
kuhifadhiwa na ambayo bado hayajavamiwa na 
wananchi. 

 
Mheshimiwa Naibu Spika, pamoja na utekelezaji 

wa maoni kama ilivyoainishwa hapo juu, bado kuna 
baadhi ya maeneo ambayo Kamati inaendelea 
kuishauri Wizara kuyafanyia kazi kwa umakini mkubwa 
kama ifuatavyo:- 



 
(i) Wizara ihakikishe mchakato wa ugawaji vitalu 

unafanyika kwa kuzingatia vigezo, Kanuni na Sheria za 
nchi. Aidha, Wizara ishughulikie malalamiko yote 
yaliyopo katika masuala ya vitalu vya uwindaji ili 
masuala hayo yawe yamekamilika, hatua 
itakayosaidia kuleta utulivu katika tasnia hii ya uwindaji. 
Kazi hii ikamilike ifikapo Julai 2013; na 

 
(ii) Wizara ihakikishe wamiliki wote wa hoteli za 

kitalii ambao bado wanakaidi kulipa kiwango cha tozo 
kilichowekwa (concession fee) na kupitishwa na Bunge 
mwaka jana (2011) wanachukuliwa hatua stahiki ikiwa 
ni pamoja na kuwanyang’anya leseni za kuendesha 
biashara. 
 

Mheshimiwa Naibu Spika, kuhusu mapitio ya 
utekelezaji wa Bajeti kwa Mwaka wa Fedha 2011/2012; 
mafanikio na changamoto. Katika  Mwaka wa Fedha 
2011/2012 Wizara ya Maliasili na Utalii iliidhinishiwa jumla 
ya  Sh. 57,825,941,000/=  kati ya fedha hizo sh. 
57,718,681,000/=  kwa ajili ya Matumizi ya Kawaida na 
Sh. 107,620,000/= kwa ajili ya miradi ya maendeleo. 
Hadi kufikia Aprili 2012, Wizara ilikuwa imepokea Sh. 39, 
342,502,062/=.  Fedha hizo zimeweza kuisaidia Wizara 
kutekeleza majukumu mbalimbali  na kufanikisha 
masuala mbalimbali ikiwa ni pamoja na:- 

 
(a) Wizara imeandaa Kanuni mpya za Sheria ya 

Wanyamapori ambazo ni Kanuni za Maeneo ya Hifadhi 
za Jamii, Kanuni za Uthaminishaji Nyara, Kanuni za 
Ufifilishaji Makosa, Kanuni za Vitambulisho vya Maafisa 
Idhinishwa na Amri ya Kipindi kisichokuwa cha Uwindaji; 



 
(b) Wizara imeweza kufanya Doria 3,174 za 

kupambana na  wanyamapori waharibifu wa mazao 
na mali; 

 
(c) Wizara imekarabati viwanja vya ndege katika 

mapori ya akiba ambapo viwanja 12 vimefanyiwa 
marekebisho na vinatumika; 

 
(d) Wizara imefanikiwa kuongeza idadi ya doria 

ndani na nje ya hifadhi ili kupunguza uvunaji haramu 
wa rasilimali ya wanyamapori. Kupitia doria hizi Wizara 
imeweza kufanya doria katika mapori ya akiba na 
maeneo ya wazi iliyopelekea kesi 825 kufunguliwa. Kesi 
382 zilikwisha na watuhumiwa 439 walilipa faini jumla ya 
shilingi milioni 173,161,000. Kesi 444 zenye watuhumiwa 
761 bado zinaendelea na kesi tatu (3) zenye 
watuhumiwa 314 zilikwisha kwa wahusika kupewa 
kifungo cha jumla ya miezi 168; 

 
(e) Wizara imefanyia maboresho Kanuni za Mfuko 

wa Maendeleo ya Utalii na zitaanza kutumika katika 
Mwaka huu wa Fedha (2012- 2013); na 

 
(f) Wizara imekamilisha michoro ya ujenzi ya 

vivutio vya mapango ya Amboni, Tanga na Kimondo 
cha Mbozi, Mbeya. Ujenzi wa vituo hivyo utaanza 
katika Mwaka huu wa Fedha (2012- 2013). 
 

Mheshimiwa Naibu Spika, pamoja na mafanikio 
yaliyoonekana, Wizara imeendelea kukabiliwa na 
changamoto mbalimbali katika kutekeleza majukumu 
yake. Changamoto hizo ni pamoja na:- 



(a) Uhaba wa watumishi hasa katika sekta za 
Wanyamapori, Misitu na Malikale; 

 
(b) Upungufu mkubwa wa vitendea kazi katika 

sekta ya wanyamapori kama vile magari ya kufanyia 
doria, silaha za kisasa, sare na mashine kubwa za ujenzi 
na ukarabati ndani ya mapori ya akiba; 

 
(c) Uvamizi wa maeneo yaliyohifadhiwa na 

matumizi yasiyo endelevu ya rasilimali za maliasili na 
mali kale; 

 
(d) Uhaba wa fedha za kutangaza vivutio vya 

utalii vya nchi yetu ndani na nje ya nchi; na 
 
(e) Mwamko mdogo wa Watanzania wazawa 

kutembelea vituo vya utalii vya hapa nchini. 
 
Mheshimiwa Naibu Spika, Kamati imeridhika na jinsi 

Serikali ilivyojipanga kukabiliana na changamoto hizo 
na Kamati inaitaka Serikali kusimamia na kutekeleza 
mikakati hiyo ikiwa ni pamoja na:- 

 
(a) Kuajiri watumishi wapya kulingana na ikama 

iliyopitishwa; 
 
(b) Kuongeza ushiriki wa wadau mbalimbali 

katika uhifadhi na matumizi endelevu ya maliasili, 
malikale na shughuli za utalii; 

 
(c) Kuendelea kutatua migogoro iliyopo kati ya 

mipaka ya hifadhi za misitu na wananchi 
wanaopakana nazo; 



 
(d) Kuongeza bajeti ya ulinzi, uhifadhi na 

usimamizi wa rasilimali za maliasili na malikale; na 
 
(e) Kukuza utalii wa ndani kwa kuendelea 

kuhamasisha jamii kutembelea vituo vya utalii. 
 
 

Mheshimiwa Naibu Spika, Wizara ya Maliasili na 
Utalii Fungu 69, inaomba kuidhinishiwa Sh. 
77,249,692,390/= kwa ajili ya matumizi ya Kawaida na 
miradi ya Maendeleo. Matumizi ya Kawaida ni Sh. 
64,537,010,100/= Kati ya fedha hizi Sh. 37,871,639,000/= 
ni kwa ajili ya matumizi mengineyo na Sh. 
26,665,371,000/= ni kwa ajili ya mishahara. 

Mheshimiwa Naibu Spika, Bajeti ya miradi ya 
maendeleo ya Wizara hii ni Sh. 12,712,682,390/= 
ambazo ni fedha za nje tu. Kamati haijafurahishwa na 
Serikali kutotenga fedha za ndani kwa ajili ya 
kuendeleza miradi mbalimbali ya maendeleo na 
kuendelea kutegemea fedha ya wahisani ambayo si 
ya uhakika. 

 
Mheshimiwa Naibu Spika, kwa mwaka wa Fedha 

2012/ 2013, Wizara na Taasisi zake inategemea 
kukusanya maduhuli ya jumla ya shilingi bilioni 
134,936,164,370/=. 

 
Mheshimiwa Naibu Spika, maoni na ushauri wa 

Kamati.  Sekta ya maliasili na utalii ina mchango 
mkubwa katika pato la Taifa na endapo Sekta hii 
itasimamiwa vizuri uchumi wa Taifa utaimarika na 



hatimaye kuondoa kwa kiasi kikubwa tatizo la umaskini 
nchini.  

 
Mheshimiwa Naibu Spika, ipo mifano ya nchi 

nyingi duniani ambazo haziko kwenye kundi la nchi 
maskini kwa kutegemea utalii tu, tena wa aina moja. Ili 
kufanikiwa katika azma hiyo na kwa kuzingatia 
umuhimu wa sekta ya Maliasili na Utalii, Kamati ina 
maoni na ushauri katika maeneo kadhaa 
yaliyoainishwa kama ifuatavyo:- 

 
Mheshimiwa Naibu Spika, kuhusu biashara ya utalii. 

Tanzania ni kati ya nchi zenye vivutio vingi vya utalii 
barani Afrika na duniani kwa ujumla. Hata hivyo, 
japokuwa rekodi zinaonesha kuwa idadi ya watalii 
inaongezeka nchini, bado watalii wanaoingia nchini 
hawajafikia milioni moja kutokana na sababu 
mbalimbali ikiwemo Serikali kutotoa kipaumbele katika 
kutangaza vivutio vya utalii vilivyopo nchini. Hivyo basi, 
Kamati inashauri ifuatavyo:- 

 
(a) Ni vyema Wizara na Bodi ya Utalii kwa 

kushirikiana na Mashirika ya TANAPA na Mamlaka ya 
Hifadhi ya Ngorongoro (NCAA) wakishirikiana na 
wadau wengine, wakajiwekea mikakati ya 
kuvitangaza vivutio vya utalii vya nchi yetu katika 
sehemu mbalimbali duniani badala ya kutegemea 
watalii wanaotoka katika nchi za Ulaya Magharibi na 
Marekani tu. Juhudi kubwa zaidi  zielekezwe katika 
masoko mapya kama vile Japan, Brazil, Korea Kusini, 
Jamhuri ya watu wa China, India, nchi zilizokuwa chini 
ya himaya ya Urusi, bila kusahau soko la Afrika- nchi za 
Afrika Mashariki na Afrika Kusini; 



 
(b) Kamati inashauri kuanzia Mwaka ujao wa 

Fedha (2013/2014), Serikali itoe kipaumbele katika 
kutenga pesa za kutosha kuiwezesha Bodi ya Utalii 
kutekeleza majukumu yake ya kutangaza vivutio vya 
utalii katika nchi za nje ikiwa ni pamoja na kufungua 
ofisi za uwakilishi katika nchi zinazoleta watalii wengi 
nchini kwa ajili ya kusogeza huduma hasa za utoaji 
habari kuhusu vivutio vya kitalii vilivyopo.  
 

Mheshimiwa Naibu Spika, hatua hii itasaidia 
kukuza ushindani kwa nchi washindani kama vile Afrika 
Kusini na Kenya ambapo kwa Mwaka wa Fedha 2010/ 
2011, nchi ya Kenya ilitenga Dola za Kimarekani Milioni 
16,279,069.8 na nchi ya Afrika Kusini ilitenga Dola za 
Kimarekani Milioni 70,112,360. Kutokana na nchi hizo 
kutenga bajeti kubwa ya utangazaji zimefanikiwa 
kuvutia watalii wengi wakati Tanzania ilitenga Dola 
Milioni 2, 625, 000 tu. 

 
Mheshimiwa Naibu Spika, sambamba na hilo, nchi 

ndogo kama Rwanda tena yenye vivutio vichache vya 
utalii ina Ofisi za utalii katika nchi za Ulaya na Amerika. 
Kamati imekuwa ikijiuliza inakuwaje Tanzania, nchi ya 
Mlima Kilimanjaro, Zanzibar, Serengeti, Selous na 
Ngorongoro inakosa uwakilishi katika nchi hizo. Hatua 
hii inaonesha ni jinsi gani nchi nyingine zenye vivutio 
vichache zinavyolipa suala la utalii kipaumbele. 
 

Mheshimiwa Naibu Spika, wakati mkakati wa 
kutangaza vivutio vya utalii nchi za nje ukiendelea, ni 
muhimu pia Serikali ikatoa kipaumbele katika kukipa 
Chuo cha Taifa cha Utalii, Dar es Salaam fedha za 



kutosha ili kiweze kutoa watumishi bora kama 
inavyostahili. Chuo hiki kilijengwa kwa kiasi kikubwa 
kwa fedha za ufadhili wa Serikali  ya Ufaransa na  hivi 
sasa licha ya kukamilika kwa kuwa na majengo bora, 
kinashindwa kufanya kazi kutokana na upungufu 
mkubwa wa walimu na vitendea kazi. 

 
Mheshimiwa Naibu Spika, Kamati pia inashauri 

Serikali kuona umuhimu wa kuunda Mamlaka ya Utalii. 
Uanzishwaji wa Mamlaka hii utahusika na utangazaji na 
uendelezaji na biashara za Utalii. Mamlaka hii pia 
itawezesha kuwepo kwa ufanisi katika kukusanya 
mapato yatokanayo na utalii hivyo kupunguza athari 
za bajeti finyu inayoikabili Sekta ya Utalii ikiwa ni 
pamoja na kuondoa utegemezi wa Bodi ya Utalli 
inayoendeshwa kwa asilimia 100 ya ruzuku kutoka 
Hazina. 

 
Mheshimiwa Naibu Spika, Kamati inaendelea 

kuishauri Wizara kwa kushirikiana na Ofisi ya Waziri 
Mkuu, Tawala za Mikoa na Serikali za Mitaa (TAMISEMI) 
kuainisha na kutambua maeneo oevu na yenye misitu, 
na kwa kupitia Halmashauri husika kuwashauri 
wananchi kuridhia maeneo hayo kuhifadhiwa kwani 
faida za maeneo oevu na misitu ni nyingi. 

Mheshimiwa Naibu Spika, ili kupanua wigo wa 
utalii, Kamati inashauri Serikali iangalie uwezekano wa 
kuanzisha na kuimarisha aina nyingine za utalii kama 
vile:- 

 
(i) Utalii wa maji (cruise tourism) ambao 

unahusisha bahari na maziwa  makubwa; 
 



(ii) Utalii wa usiku katika hifadhi za Taifa (Night 
game drives); 

 
(iii) Utalii wa kupiga makasia (canoeing)  

unaohusisha maziwa na mito; 
 
(iv) Utalii wa kutembea (Walking safari); na 
 
(v) Utalii wa kuangalia ndege na wadudu (bird 

watching) na aina zote nyingine ambazo kimsingi 
zitaongeza idadi ya watalii watakaotembelea 
Tanzania na hivyo kuongeza pato la Taifa. 

 
 

Mheshimiwa Naibu Spika, pamoja na jitihada 
kubwa zinazofanywa na wadau kuhamasisha utalii wa 
ndani, tatizo la gharama za malazi katika hifadhi 
zimeendelea kuwa kikwazo cha kukua kwa utalii wa 
ndani. Hali hii inatokana na hoteli nyingi kuwa za 
gharama kubwa na na zinazomilikiwa na wageni. 
Kamati inaishauri Wizara kutoa kipaumbele kwa 
Watanzania wenye uwezo kupewa fursa ya kujenga 
hoteli za kitalii katika Hifadhi zetu kwa ajili ya 
Watanzania na watalii wenye uwezo wa kati.  

 
Mheshimiwa Naibu Spika, kuhusu Idara ya 

Wanyamapori; Sekta ya Wanyamapori imeendelea 
kukabiliwa na changamoto mbalimbali ikiwa ni 
pamoja na ujangili uliokithiri unaoendelea katika 
mapori yote ya akiba nchini kutokana na upungufu 
mkubwa wa askari wa wanyamapori pamoja na 
vitendea kazi (magari ya doria na silaha).  

 



Mheshimiwa Naibu Spika, Kamati inashauri Serikali 
itenge fedha za kutosha kwa ajili Idara ya 
Wanyamapori ili kuweza kukabiliana na suala la ujangili 
wa wanyamapori hivyo kuokoa rasilimali ya Taifa 
inayoangamia kila siku.  

 
Mheshimiwa Naibu Spika, aidha, Kamati inaishauri 

Serikali kutenga bajeti ya kutosha kwa ajili ya suala 
zima la kuweka mazingira mazuri ya kufanyia kazi kwa 
Askari wa Wanyamapori. Hali hii itasaidia kuwapa 
morali ya kazi Askari wa kudhibiti ujangili ambao 
unaendelea kumaliza rasilimali ya wanyamapori nchini. 
 

Mheshimiwa Naibu Spika, sambamba na Idara 
kupewa bajeti ya kutosha kutekeleza majukumu yake, 
Kamati inaishauri Serikali kuchukua hatua za haraka 
kudhibiti ujangili wa wanyamapori ambao umekithiri 
nchini kwa kufanya oparesheni maalum kama vile 
Oparesheni Uhai ambapo uzoefu umeonesha 
oparesheni kama hizi zimesaidia kudhibiti kama si 
kukomesha kabisa ujangili. 

 
Mheshimiwa Naibu Spika, kwa kuwa Sekta ya 

Wanyamapori ndio inayochangia kwa kiasi kikubwa 
katika biashara ya utalii, Kamati inashauri Hazina 
(Wizara ya Fedha) iipe Wizara ya Maliasili na Utalii 
retention ya asilimia mia moja ya makusanyo yake ili 
fedha hizo, pamoja na mambo mengine, zitumike 
kuimarisha doria katika mapori tengefu na mapori ya 
akiba. 

 
Mheshimiwa Naibu Spika, Idara ya Wanyamapori 

inakabiliwa na changamoto nyingine ya rushwa na 



ufisadi wa kutisha hali ambayo imelisababishia Taifa 
kukosa pato stahili linalotokana na shughuli 
zinazofanywa na Idara hii. Kamati kwa mara nyingine, 
inaitaka Serikali kudhibiti kwa nguvu zote mianya yote 
ya rushwa na ufisadi uliopo katika Idara hii  ikiwa ni 
pamoja na kuwaondoa watumishi wote 
wanaojihusisha na vitendo hivyo ambavyo ni vya 
kuhujumu uchumi wa Taifa letu.  

 
Mheshimiwa Naibu Spika, aidha, Kamati inataka 

kujua kwa nini Serikali inasuasua kuanzisha Mamlaka ya 
Wanyamapori kama inavyotaka Sheria ya 
Wanyamapori ya Mwaka 2009. Kuanzishwa kwa 
Mamlaka hii kutapunguza kwa kiasi kikubwa mianya ya 
rushwa na ufisadi uliobobea katika idara hii;  

 
 
Mheshimiwa Naibu Spika, kufuatia utoroshwaji wa 

wanyamapori hai uliofanyika kupitia Uwanja wa Ndege 
wa Kimataifa wa Kilimanjaro Tarehe 26 Novemba, 2010, 
Serikali ilisitisha shughuli zote za ukamataji na usafirishaji 
wa wanyamapori hai nje ya nchi. Pamoja na dhamira 
hii nzuri ya Serikali iliyokusudia kujipanga upya ili kuweza 
kutekeleza biashara hii kwa ufanisi, Kamati imetafakari 
kwa kina uamuzi huo wa Serikali na kuona kwamba 
ulikuwa wa jumla bila kuzingatia kuwa kuna aina 
nyingine za wanyama zilizotangazwa kusitishwa 
hazikuhusika.  Kwa mfano:- 

(i) Daraja la 12 ambalo linahusu ndege aina zote 
pamoja na wale waharibifu wanaokula nafaka; 

 



(ii) Daraja la 13 ambalo linahusu ngedere, tumbili 
na nyani ambao pia ni waharibifu wa mazao ya 
wananchi; 

 
(iii) Daraja la 15 ambalo linahusu wanyama 

wanaotambaa (reptiles) kama kenge, mijusi, nyoka na 
vinyonga; na 

 
(iv) Daraja la 16 ambalo linahusu vyura 

mbalimbali ambao wamejaa kwenye madimbwi na 
mashamba ya wakulima. 

 
Mheshimiwa Naibu Spika, kusitishwa kwa biashara 

hii kwa madaraja yaliyotajwa hapo juu kumepelekea 
kulikosesha Taifa zaidi ya Shilingi milioni 450 zilizokuwa 
zikikusanywa kwa mwaka hali kadhalika uamuzi huo 
umewakosesha ajira vijana takribani milioni moja 
waliokuwa wakijihusisha na biashara hiyo kabla ya 
kusitishwa kwa biashara hiyo Mwaka 2011. 

 
Mheshimiwa Naibu Spika, pamoja na faida 

zitokanazo na biashara zinazofanywa na madaraja 
namba 12,13, 15 na 16 katika madaraja haya kuna 
ndege na wadudu waharibifu ambao wamepelekea 
Serikali kutumia gharama kubwa ili kuwateketeza. 
Kufunguliwa kwa biashara hii kutaipunguzia gharama 
zisizo za lazima za kuteketeza ndege na wadudu 
waharibifu. 

 
Mheshimiwa Naibu Spika, kuhusu Jumuiya za 

Hifadhi za Wanyamapori (WMAs); tangu kukamilika 
kwa kanuni zinazosimamia Jumuiya za Hifadhi za 
Wanyamapori na kuanza kutekelezwa, yamekuwapo 



malalamiko ya Jumuiya hiyo hasa katika mgawanyo 
wa mapato ambapo Jumuiya karibu zote zinadai 
kwamba mgawanyo huo haulengi kuziwezesha 
jumuiya hizo kujiimarisha na kujiendesha zenyewe. 

 
Mheshimiwa Naibu Spika, kwa mfano, 

mchanganuo wa mgawanyo wa mapato yatokanayo 
na uwindaji wa kitalii unahusisha Taasisi nne za 
Tanzania Wildlife Protection Fund (TWPF), Jumuiya ya 
Hifadhi ya Wanyamapori, Halmashauri za Wilaya na 
Mamlaka ya Mapato Tanzania (TRA).  Kimsingi 
mgawanyo huu unaondoa kabisa dhana kuwa 
maeneo hayo ya Jumuiya ni mali ya Vijiji na mapato 
wanayopata hayalingani na kazi wanayofanya ya 
kuyahifadhi maeneo hayo ikiwa ni pamoja na kazi ya 
kuzuia na kudhibiti ujangili. 

Mheshimiwa Naibu Spika, Kamati inaitaka Wizara 
kupitia upya kanuni hizo ili kukidhi matakwa ya 
wananchi na hivyo kuimarisha uhifadhi endelevu nje ya 
maeneo yanayosimamiwa na Serikali. Aidha, Wizara 
iwajengee uwezo wananchi wanaosimamia maeneo 
ya WMAs na kutoa ushauri na msaada wa kitaalam na 
kisheria kuhusu uhifadhi pale inapohitajika. 

 
Mheshimiwa Naibu Spika, tatizo la mipaka ya 

Misitu na Hifadhi za Taifa na Mapori ya Akiba 
limeendelea kuwa changamoto katika sekta ya 
maliasili na hivyo kuongeza migogoro kati ya jamii na 
hifadhi za Taifa na misitu. Kwa mfano, migogoro 
inayoendelea katika Msitu wa Kazimzumbwi na pori la 
akiba la Mkungunero.  

 



Mheshimiwa Naibu Spika,  pamoja na jitihada 
zinazofanywa na Serikali katika kutatua migogoro hii, 
Kamati inaishauri Wizara kwa kushirikiana na Wizara ya 
Ardhi, Nyumba na Maendeleo ya Makazi kuchukua 
hatua za ziada ili kumaliza tatizo hili ndani ya mwaka 
huu wa fedha (2012/2013) ili kuendeleza mahusiano 
mema na (vijiji) majirani wa hifadhi.   

 
Mheshimiwa Naibu Spika, aidha, Kamati inashauri 

ili kupunguza migogoro hii, wananchi wawe 
wanashirikishwa kwenye kuainisha na kuweka mipaka 
kati ya hifadhi na maeneo ya vijiji. 

 
Mheshimiwa Naibu Spika, kuhusu ujangili wa 

Tembo; mwaka 1977 idadi ya tembo barani Afrika 
ilikuwa millioni 1.3, lakini kutokana na kushamiri kwa 
ujangili hadi kufikia mwaka 1992, idadi hiyo iliporomoka 
hadi kufikia tembo 600,000 na leo hii tunapotoa taarifa 
hii idadi ya tembo barani Afrika imeteremka hadi 
kufikia tembo 470,000 tu. 

 
Mheshimiwa Naibu Spika, taarifa za kitaalam 

zinaonesha kwamba hali ya ujangili wa tembo imefikia 
kiwango cha juu kabisa katika historia ya ujangili 
duniani ambapo tembo 38,000 wanauawa kila 
mwaka. Hapa nchini, kati ya mwaka 2006 hadi 2009, 
Tanzania ilipoteza tembo 30,000 na sasa inapoteza 
takribani tembo 10,000 kila mwaka, wastani wa tembo 
800 kila mwezi na 30 kila siku. 

 
Mheshimiwa Naibu Spika, maeneo ambayo 

yamebainika kukithiri kwa ujangili wa tembo ni ukanda 



wa uhifadhi wa selous-mikumi na ukanda wa uhifadhi 
wa Tanzania/ Msumbiji wa Selous-Niasa.  

 
Mheshimiwa Naibu Spika, licha ya kushtushwa na 

takwimu hizi, Kamati imesikitishwa na ukweli kwamba 
ujangili wa tembo unaongezeka kutokana na tofauti 
kubwa ya mahitaji halisi ya fedha za kudhibiti ujangili 
na fedha zinazotolewa na Serikali pamoja na uhaba 
wa rasilimali watu na vitendea kazi. 

 
Mheshimiwa Naibu Spika, Kamati inaitaka Serikali 

kuchukua hatua za haraka iwezekanavyo ikiwa ni 
pamoja na kutoa fedha za kutosha kwa ajili ya 
kukabiliana na ujangili wa tembo na wanyamapori 
kwa ujumla, kutoa kibali kwa Wizara ya Maliasili na 
Utalii kuajiri watumishi wa kutosha katika Idara ya 
Wanyamapori na kurekebisha miundombinu katika 
mapori ya akiba ili kunusuru kuangamia kwa tembo wa 
Tanzania kwa manufaa ya vizazi vya sasa, vijavyo na 
Jumuiya ya Kimataifa kwa ujumla. Aidha, Kamati 
inaitaka Serikali kwa ujumla wake kupambana na tatizo 
hili na kulimaliza kabisa. 

 
Mheshimiwa Naibu Spika, kuhusu Shirika la Hifadhi 

za Taifa (TANAPA) na Mamlaka ya Hifadhi ya 
Ngorongoro kulipa gawio kwa Hazina.  Katika taarifa 
ya Kamati hii kuhusu utekelezaji wa majukumu ya 
Wizara ya Maliasili na Utalii kwa mwaka 2011/2012, 
Kamati ilipendekeza kuwa utaratibu uliopo wa Shirika la 
Hifadhi za Taifa (TANAPA) na Mamlaka ya Hifadhi ya 
Ngorongoro kulipa gawio la asilimia kumi la mapato 
yake kwa Hazina usitishwe kwani unaathiri kwa kiasi 
kikubwa kazi nzuri za uhifadhi za mashirika haya. 



 
Mheshimiwa Naibu Spika, Kitendo cha Hazina 

kuendelea kuyataka mashirika haya ambayo ni mali ya 
Serikali kwa asilimia mia moja, kulipa gawio hilo wakati 
huo huo yanalipa kodi zote za Serikali, ni kitendo cha 
kuyapunguzia uwezo Mashirika haya kutekeleza 
majukumu yake. Hatimaye Mashirika haya yatakuwa 
kama mashirika mengine yanayosuasua kama ATC na 
kadhalika. (Makofi) 

 
Mheshimiwa Naibu Spika, tayari dalili za Mashirika 

haya kutetereka baada ya utaratibu huu kuanza 
kutekelezwa zinaonekana wazi, ikiwa ni pamoja na 
kushindwa kuwalipa watumishi,  posho za doria kwa 
askari, kuboresha miundombinu hasa barabara na 
viwanja vya ndege ndani ya hifadhi, kutekeleza miradi 
ya ujirani mwema na hivyo kupelekea kuongezeka kwa 
ujangili. 

 
Mheshimiwa Naibu Spika, mpaka Kamati inapotoa 

taarifa hii   utaratibu huu wa Hazina ulikuwa bado 
haujasitishwa. Hivyo basi, kwa mara nyingine tena 
Kamati inaitaka Serikali kuruhusu Shirika la Hifadhi za 
Taifa na Mamlaka ya Hifadhi ya Ngorongoro 
wachangie kwa Serikali Corporate Tax tu (yaani asilimia 
30 tu ya mapato yao) na si vinginevyo. 

 
Mheshimiwa Naibu Spika, kuhusu fedha za 

maendeleo kwa ajili ya Chuo cha Utalii na Jengo la 
Taifa la Makumbusho. Chuo cha Utalii kimejengwa ili 
kiwe Centre of Excellence katika Jumuiya ya Afrika 
Mashariki na kimejikita katika kutoa fani ya ukarimu 
(hospitality) pamoja na mapishi. 



 
Mheshimiwa Naibu Spika, hata hivyo, pamoja na 

jitihada zilizofanywa na Serikali katika kuondoa dosari 
za kiutawala zilizokuwa zikikikabili chuo hiki, Serikali 
haijatenga fedha zozote kwa ajili ya miradi ya 
maendeleo kwa mwaka huu wa fedha 2012/2013, ili 
kukiboresha na kuwa katika kiwango cha Kimataifa na 
hatimaye kutimiza azma ya kukifanya kuwa centre of 
excellence. 

 
Mheshimiwa Naibu Spika, Kamati inaitaka Serikali 

kutenga fedha za ndani kwa ajili ya kukiboresha chuo 
hiki na kununua vifaa vinavyohitajika kukiendesha kwa 
kiwango kinachotakiwa.  Aidha, sambamba na hilo, 
Serikali haijatenga fedha zozote za maendeleo kwa ajili 
ya Jumba la Makumbusho la Taifa kwa mwaka huu wa 
fedha. Hivyo, Kamati inaitaka Serikali itafute fedha za 
ndani kwa ajili ya miradi ya maendeleo ya Jumba la 
Makumbusho ili liweze kumaliziwa kwa kiwango 
kinachohitajika. 

 
Mheshimiwa Naibu Spika, yapo mambo kadhaa 

ambayo Kamati inaona ni muhimu kuyazungumzia 
ambayo kama yatazingatiwa yatasaidia kuimarika kwa 
sekta ya Maliasili na Utalii. Mambo hayo ni pamoja na:- 

 
 
(i) Wizara iweke watumishi waadilifu/ ianzishe 

utaribu wa kuweka ofisi zenye watumishi waadilifu na 
wakarimu hususan katika maeneo ya mipakani (kwa 
mfano Namanga) ili kutoa huduma kwa watalii 
wanaoingia nchini kupitia maeneo ya mipakani. Hii 
itaondoa usumbufu kwa watalii katika vituo vya 



mipakani hali ambayo huharibu sifa nzuri ya Tanzania 
katika nchi za nje kwamba ni nchi ya amani, watu 
wakarimu na yenye vivutio vya utalii; 

 
(ii) Wizara itenge bajeti ya kutosha kwa ajili ya 

kuajiri watumishi ikiwa ni pamoja na Wanasheria katika 
Sekta za Wanyamapori, misitu na malikale; 

(iii) Wizara iyatambue majengo ya kale/magofu 
ambayo yanafaa kuhifadhiwa na kutunzwa kwa 
mujibu wa Sheria na yawe rasilimali ya Taifa na 
kutumika kama vivutio vya utalii nchini; 

 
(iv) Kumekuwepo na tatizo la malighafi (magogo) 

na bei katika kiwanda cha Mufindi Paper Mill (MPM) 
ambalo lilisababisha kusimama kwa kiwanda 
ambacho kimekuwa kikitengeneza ajira kubwa kwa 
watanzania pamoja na kuongeza pato kubwa kwa 
Taifa. Pamoja na hatua nzuri ambazo Serikali imekwisha 
chukua katika kutatua tatizo hilo, Kamati inasisitiza 
Wizara ihakikishe suala hili linapatiwa ufumbuzi wa 
kudumu haraka iwezekanavyo; 

 
(v) Kwa kuwa Idara ya Misitu na Nyuki imekuwa 

kitengo chini ya Idara ya Sera na Mipango baada ya 
kuanzishwa kwa Wakala wa Misitu, na kwa kuwa suala 
la misitu na nyuki ni suala la kiutaalam, Kamati imebaini 
kuwa kubadili Idara hii kuwa kitengo chini ya Idara ya 
Sera na Mipango ni kuua hazina ya utaalam wa 
watendaji wa Misitu na Nyuki na hivyo kupunguza 
ufanisi katika usimamizi wa sera ya misitu katika ngazi 
ya Wizara. Kamati inashauri Idara ya Misitu na Nyuki 
ibaki kama Idara ndogo inayojitegemea ndani ya 
Wizara; na 



 
(vi) Sheria, Kanuni na Sera za  Misitu na Wanyama 

Pori zitambue jamii za wawindaji wa asili, warina asali  
na wakusanya matunda (Wahadzabe na 
Waakire/Ndorobo) ili ziweze kulinda mfumo wa maisha 
wa jamii hizi kama  jamii zingine kama za wakulima na 
wafugaji.  

 
 
Aidha, Kwa kuwa jamii hizi za wawindaji 

zinategemea chakula kutokana na wanyamapori, 
Sheria ya Wanyamapori Namba 5 ya Mwaka 2009 
isipowatambua kuna hatari ya watu hawa kufutika 
kabisa katika jamii kwani mpaka sasa Wahadzabe 
wanasadikiwa kuwa idadi yao ni chini ya 2000 na 
Waakire/Ndorobo chini ya 500. 

 
 
Mheshimiwa Naibu Spika, kwa niaba ya Kamati 

namshukuru Mheshimiwa Balozi Khamis Sued 
Kagasheki, Waziri wa Maliasili na Utalii, akisaidiwa na 
Mheshimiwa Lazaro Nyalandu na Watendaji wa Wizara 
ya Maliasili na Utalii wakiongozwa na Katibu Mkuu, 
Ndugu Maimuna K. Tarishi na Naibu Katibu Mkuu, 
Ndugu Nuru M. Milao, kwa jinsi walivyoshirikiana na 
Kamati kutoa majibu ya hoja za Waheshimiwa 
Wabunge kuhusu utekelezaji wa majukumu ya Wizara 
kwa mwaka 2011/2012 na bajeti ya mwaka wa fedha 
2012/2013. 

 
Mheshimiwa Naibu Spika, namshukuru sana 

Makamu Mwenyekiti Mheshimiwa Abdulkarim E. Shah, 
kwa msaada anaonipa wa kuiongoza Kamati wakati 



ninapokuwa natekeleza majukumu mengine ya Taifa.  
Aidha, kwa umuhimu mkubwa nawashukuru Wajumbe 
wote wa Kamati kwa maoni yao, busara na ushauri 
wao uliosaidia kuwasilishwa kwa taarifa hii leo, mbele 
ya Bunge lako.  Kutokana na umuhimu wao naomba 
niwatambue Wajumbe wa Kamati kwa majina:- 

 
Mheshimiwa James D. Lembeli,  Mwenyekiti; 

Mheshimiwa Abdulkarim E.H. Shah, Makamu 
Mwenyekiti; Mheshimiwa Mariam R. Kasembe, Mjumbe; 
Mheshimiwa Magdalena H. Sakaya, Mjumbe; 
Mheshimiwa Ali Khamis Seif, Mjumbe; Mheshimiwa 
Michael L. Laizer, Mjumbe; Mheshimiwa Ali Abdallah 
Haji, Mjumbe; Mheshimiwa  Suzan A. J. Lyimo, Mjumbe; 
Mheshimiwa Dkt. Mary M. Mwanjelwa, Mjumbe; 
Mheshimiwa Sylvestry F. Koka, Mjumbe na Mheshimiwa 
Kaika S. Telele.  (Makofi) 

 
Mheshimiwa Naibu Spika, Wajumbe wengine ni 

pamoja na Mheshimiwa Amina Andrew Clemence, 
Mjumbe; Mheshimiwa Josephat S. Kandege, Mjumbe; 
Mheshimiwa Zakia Hamdani Meghji, Mjumbe; 
Mheshimiwa Lediana M. Mng’ong’o, Mjumbe; 
Mheshimiwa Meshack J. Opulukwa, Mjumbe; 
Mheshimiwa Mwanakhamis K. Said, Mjumbe na 
Mheshimiwa Kheri Khatib Ameir, Mjumbe.  (Makofi) 

 
Mheshimiwa Naibu Spika, wengine ni  Mheshimiwa 

Al-Shymaa J. Kwegyir, Mjumbe; Mheshimiwa Philemon 
K. Ndesamburo, Mjumbe; Mheshimiwa Jaku Hashim 
Ayoub, Mjumbe; Mheshimiwa Benadetha K. Mshashu, 
Mjumbe; Mheshimiwa Saleh A. Pamba, Mjumbe; 
Mheshimiwa Dkt. Dalaly P. Kafumu, Mjumbe; 



Mheshimiwa Engineer Hamad Yussuf Masauni, Mjumbe; 
Mheshimiwa Elizabeth N. Batenga, Mjumbe; 
Mheshimiwa Mariam Salum Mfaki, Mjumbe na 
Mheshimiwa Mch. Peter S. Msigwa, Mjumbe.  (Makofi) 

 
Mheshimiwa Naibu Spika, napenda kuishukuru Ofisi 

ya Bunge hasa Katibu wa Bunge Dkt. Thomas Kashililah 
na Makatibu wa Kamati Ndugu Rachel Nyega na 
Grace Bidya wakisaidiwa na Ndugu Lukindo Choholo, 
kwa kazi nzuri wanayoifanya ya kuratibu shughuli zote 
za Kamati. Pia nawashukuru wafanyakazi wote wa Ofisi 
ya Bunge kwa kuihudumia Kamati mpaka kukamilika 
kwa taarifa hii kwa wakati. 

Mheshimiwa Naibu Spika, baada ya maelezo 
hayo, sasa naliomba Bunge lako Tukufu likubali 
kuidhinisha Makadirio ya Mapato na Matumizi ya 
Wizara ya Maliasili na Utalii, Fungu 69 kwa Mwaka wa 
Fedha wa 2010/2011, jumla ya Sh. 77,249,692,390/=. 

 
Mheshimiwa Naibu Spika, baada ya kusema hayo, 

naomba kuwasilisha na naunga mkono hoja. (Makofi) 
 
NAIBU SPIKA: Ahsante sana Mwenyekiti wa Kamati 

ya Ardhi, Maliasili na Mazingira, Mheshimiwa James 
Lembeli. Sasa naomba kumwita Msemaji wa Kambi 
Rasmi ya Upinzani kuhusu Wizara ya Maliasili na Utalii 
ambaye ni Mheshimiwa Mchungaji Peter Msigwa, 
Mbunge wa Iringa Mjini. 

 
MHE. MCH. PETER S. MSIGWA - MSEMAJI MKUU WA 

KAMBI RASMI YA UPINZANI KWA WIZARA YA MALIASILI 
NA UTALII: Mheshimiwa Naibu Spika, kabla ya kusoma 
hotuba yangu napenda kuchukua nafasi hii 



kumshukuru Kaka yangu ambaye ni kama mlezi 
wangu, amefika mahali hapa na kushukuru kwamba 
mimi anayeniona leo hii ni kwa sababu yake na 
Mamba Membe ambaye ni kiongozi wa Chama cha 
Demokrasia na Maendeleo (CHADEMA) na rafiki yake 
kutoka Iringa. Karibuni sana katika Bunge letu. (Makofi) 

 
Mheshimiwa Naibu Spika, kwa niaba ya Kambi 

Rasmi ya Upinzani Bungeni, nakushukuru kwa kunipa 
nafasi hii ya kuwasilisha maoni na mapendekezo ya 
Kambi Rasmi ya Upinzani Bungeni kuhusu Makadirio ya 
Mapato na Matumizi ya Wizara ya Maliasili na Utalii 
kwa mwaka wa fedha 2012/2013, kwa mujibu wa 
Kanuni za Bunge kifungu cha 99(3) na (7) Toleo la 2007. 

 
Mheshimiwa Naibu Spika, naomba nichukue fursa 

hii kutoa pole kwa msiba mkubwa wa jirani yangu 
mama Kisilo ambaye amefariki tarehe 7 Julai, na 
kutokana na majukumu ya Kibunge nimeshindwa 
kuhudhuria mazishi. Pia wananchi waliopoteza maisha 
kutokana na ajali mbaya ya basi la Sabena iliyotokea 
Tabora, Mungu aziweke roho za marehemu mahala 
pema peponi. Amina. 

 
Mheshimiwa Naibu Spika, napenda nichukue fursa 

hii kuwakumbusha wapiga kura wangu wa Jimbo la 
Iringa Mjini kwamba, kama nilivyoapa kuilinda na 
kuitetea Katiba ya Jamhuri ya Muungano wa Tanzania, 
nitaendelea kusema ukweli bila kujali cheo cha mtu, 
rangi, kabila wala dini yake kama maneno ya kiongozi 
wa Taifa la India marehemu Mahatma Ghandhi 
alivyowahi kutuasa kwa maneno yafuatayo:- 



“….Many people especially ignorant people, want 
to punish you for speaking the truth, for being correct 
for being you... Never apologize for being correct or 
being years ahead of your time, if you are right and 
you know it, speak your mind even if you are a minority 
of one, the truth is still the truth”. 

 
Kwa tafsiri ya Kiswahili isiyo rasmi: “…Watu wengi 

hasa watu wajinga, wanataka kukuadhibu kwa 
kusema ukweli, kwa kuwa sahihi, kwa kuwa na 
msimamo binafsi, kamwe usiombe radhi kwa kusema 
ukweli au kwa kuwa mbele ya wakati. Kama upo sahihi 
na unafahamu hivyo sema, hata kama ni peke yako, 
ukweli utabaki kuwa ukweli.” (Makofi) 

 
Mheshimiwa Naibu Spika, dira ya Wizara hii ni 

kuhakikisha utunzaji endelevu wa maliasili, utamaduni 
na utalii na kuhakikisha ushirikishwaji wa jamii 
zinazohusika, Mashirika Yasiyo ya Kiserikali na 
kusimamia matumizi ya maliasili kwa faida ya vizazi vya 
sasa na vijavyo. 

 
Mheshimiwa Naibu Spika, hali halisi imeendelea 

kuwa kinyume chake, Watanzania ndani ya nchi hii 
yenye utajiri mkubwa wa misitu na mbuga nyingi za 
wanyama, milima na mabonde ya kuvutia, 
wameendelea kuwa maskini hata baada ya miaka 50 
ya uhuru wa nchi yao. 

 
Mheshimiwa Naibu Spika, pamoja na mambo 

mengine jukumu la Wizara hii ni kuandaa sera na 
mikakati ambayo itaongoza utunzaji endelevu wa 
maliasili, utamaduni na mazingira. Kuinua na kuongeza 



aina ya vivutio vya utalii na kuongeza mchango wa 
sekta hii kwa pato la Taifa na uingizaji wa fedha za 
kigeni. 

 
Mheshimiwa Naibu Spika, ni dhahiri Wizara 

imeshindwa kusimamia sera na mikakati ya kuendeleza 
maliasili, utamaduni na mazingira kama iliyojiwekea: 
Moja, Wizara imeshindwa kuvutia watalii zaidi.  Pili, 
imeshindwa kulinda misitu na kuacha misitu ikiteketea.  
Tatu, imeshindwa kulinda wanyamapori ambao 
wameendela kuibiwa na kuuawa.  

 
Mheshimiwa Naibu Spika, nne, Idara ya 

Wanyamapori imeendelea kudhoofishwa na 
kushindwa kutekeleza majukumu yake kama 
inavyotakiwa hasa kutokana na Waziri mwenye 
dhamana kuacha nafasi muhimu za maamuzi katika 
idara hii zikikaimiwa na watendaji mbalimbali ambao 
wameshindwa kuwa na maamuzi hivyo kuleta urasimu 
usiokua na tija kwa Taifa na tano Wizara kushindwa 
kutunza mlima Kilimanjaro ambao theluji imeendelea 
kuyeyuka huku hakuna mkakati wa makusudi kuokoa 
mlima huo. 

 
Mheshimiwa Naibu Spika, Sekta ndogo ya 

Wanyamapori. Mwalimu J.K. Nyerere aliwahi kusema, 
nanukuu: “Uhai wa wanyamapori ni jambo linalotuhusu 
sana sote katika Afrika. Viumbe hawa wa porini 
wakiwa katika mapori wanamoishi sio muhimu tu kwa 
ajili ya kuajabiwa na kuvutia, lakini pia ni sehemu ya 
maliasili yetu na pia ndio mustakabali wa maisha yetu 
ya baadaye. Kwa kukubali dhamana ya wanyamapori 
wetu tunatamka kwa dhati kwamba, tutafanya kila 



tuwezalo kuhakikisha kwamba wajukuu wa watoto 
wetu wataweza kufurahia urithi huu mkubwa na wa 
thamani adimu.” 

 
Mheshimiwa Naibu Spika, Serikali hii ya Chama 

cha Mapinduzi (CCM) siyo tu imeshindwa kuwalinda 
wanyama wake na vivutio vya asili bali pia imeshindwa 
kuwalinda raia wake na kwenda kinyume kabisa na 
dhana ya Mwalimu Nyerere. Tangu tulipopata uhuru 
tumeshuhudia raia wengi kupoteza maisha kwa 
kuuawa na ajali mbalimbali ambazo zimesababishwa 
na Serikali dhaifu na zembe ya CCM. Mfano, meli za 
MV. Victoria,  MV. Skagit, MV Spice Islander, mabasi na 
pikipiki na matukio mengine kadha wa kadha ambayo 
tukiyaorodhesha hapa muda hautotosha. 

 
Mheshimiwa Naibu Spika, kama vile haitoshi 

Watanzania na dunia nzima tumeshuhudia wanyama 
wakiporwa na kusafirishwa nje ya nchi, tembo kuuawa 
kwa kasi kubwa huku Serikali hii ikiendelea kukaa kimya 
na kutokuwa na majibu wala mikakati hasa ya 
kukabiliana na ujangili. 

 
Mheshimiwa Naibu Spika, kutokana na utamaduni 

uliojengeka na Serikali ya CCM ya kutegemea 
misaada na kuwa ombaomba katika Mataifa 
mbalimbali kinyume na wosia aliotuachia hayati Baba 
wa Taifa, Mwalimu Nyerere kwamba nchi maskini 
haiwezi kuendelea kwa kutegemea misaada kutoka 
nchi za nje. Hali hii imeendelea kulifanya Taifa 
kushindwa kulinda rasilimali zake na kujikuta likiendelea 
na utamaduni wa kuomba hata vile tulivyojaliwa na 
Mwenyezi Mungu kuwa navyo.  



 
 
Mheshimiwa Naibu Spika, mfano, hivi karibuni 

Tanzania na dunia nzima imeshuhudia Waziri wa 
Maliasili na Utalii, Mheshimiwa Balozi Hamis Kagasheki 
akifurahia kupeana mikono na Balozi wa Uingereza 
akipokea faru watatu kutoka Uingereza kana kwamba 
ni jambo la kujivunia huku Tanzania ilipaswa kuuza na 
kugawa faru kwa nchi hizo za kigeni. (Makofi) 

 
Mheshimiwa Naibu Spika, takwimu zinaonesha 

mwaka 2008 hadi mwaka 2012 Mei, Taifa hili 
limekwishapoteza tembo takribani 881. Udhaifu huu wa 
ulindaji wa wanyama hawa umetokana na Serikali 
kutotambua umuhimu wa kulinda rasilimali hizi na 
kuweka kipaumbele katika kuhakiki usalama wa 
wanyama hao, kitu ambacho ni mshangao kwa 
mfugaji anayetegemea kupata mazao pasipo 
kuwalisha mifugo wake. 

 
Mheshimiwa Naibu Spika, Kambi Rasmi ya 

Upinzani, inataka kujua Serikali imechukua hatua gani 
mpaka sasa kwa wale wote waliohusika kwa njia moja 
ama nyingine na vifo vya wanyama hawa na kuliingizia 
Taifa hasara kubwa. 

 
Mheshimiwa Naibu Spika,  mahitaji halisi ya 

watumishi katika Idara ya Wanyamapori ni watumishi 
4,588 huku idara ikiwa na watumishi 1,044, hivyo 
kufanya  idara kuwa  na upungufu wa watumishi 3,544 
sawa  na upungufu wa asilimia 77. Matokeo yake ni 
kupelekea askari mmoja alazimike kufanya doria katika 
eneo la kilomita za mraba 159.75, badala ya kiwango 



kinachokubalika Kimataifa cha kilomita za mraba 25 
kwa askari mmoja. 

 
Mheshimiwa Naibu Spika, Kambi ya Upinzani 

inaitaka Serikali kutoa ufafanuzi ni jinsi gani askari hawa 
wanaweza kukabiliana na tatizo la ujangili katika 
hifadhi zetu za wanyamapori? Pia ni mkakati upi uliopo 
Serikali kukabiliana na upungufu wa watumishi katika 
Idara ya Wanyamapori? 

 
Mheshimiwa Naibu Spika, mtalaam wa masuala 

ya ujangili wa Kimataifa Dkt. Donald Antony 
Mwitulubani wa Idara ya Jiografia ya Chuo Kikuu cha 
Dar es Salaam anasema katika mojawapo ya mada 
zake:  

 
“Majangili hutumia udhaifu uliopo katika taratibu 

za usafirishaji au uingizaji na kukosekana kwa ushirikiano 
baina ya vyombo vya kutekeleza sheria Kitaifa na 
Kimataifa, hutumia njia nyingi kuepuka kujulikana na 
kukamatwa, hushirikiana na majangili wengine 
waliojizatiti zaidi kufanya ufisadi, kutoa rushwa, kuingiza 
fedha chafu, dawa za kulevya, kumiliki na kutumia 
silaha za moto”. 

 
Mheshimiwa Naibu Spika, ni dhahiri kwa maneno 

haya kuwa idadi ndogo ya askari iliyopo itaiwia vigumu 
kuweza kukabiliana na majangili hawa kutokana na 
nguvu kubwa walionayo na mitandao iliyopo pamoja 
na Serikali kutokuwa na nia ya dhati ya kukabiliana na 
ujangili uliokithiri. 

 



Mheshimiwa Naibu Spika, kuhusu shughuli za 
uwindaji; suala la uwindaji kwa kuzingatia sheria bado 
limeonekana kuwa na upungufu kwa upande wa 
Serikali katika kusimamia kwa ukamilifu. Sheria na 
taratibu zinataka DGO’s (District Game Officers) 
kuwepo wakati wa kutekeleza shughuli ya uwindaji. 

 
Mheshimiwa Naibu Spika, limejitokeza tatizo la 

uwindaji kukiuka taratibu katika kitalu cha uwindaji cha 
Loliondo pindi Mfalme wa Uarabuni anapokuwa 
akifanya uwindaji pasipo kuwepo kwa game officers 
kwa maelezo ya taratibu za kiitifaki, ambapo game 
officers wameshindwa kutoa maelekezo ya aina ya 
wanyama wa kuwindwa, hivyo kupelekea wanyama 
kuwindwa ovyo pasipo taratibu za kitaalam kufuatwa, 
kwa mfano, wanyama wajawazito na kadhalika. 

 
Mheshimiwa Naibu Spika, kwa mujibu wa kanuni 

ya tano ya Kanuni za ukamataji wanyama inamtaka 
mmiliki wa kibali cha kukamata wanyama kuripoti kwa 
Afisa Wanyamapori wa Wilaya husika kabla na baada 
ya ukamataji kufanyika kwa lengo la kumwonyesha 
eneo la ukamataji, kusimamia zoezi la ukamataji na 
baadaye kusaini na kuweka muhuri katika hati ya 
ukamataji (capture permit). 

 
Mheshimiwa Naibu Spika, hata hivyo, masharti ya 

kanuni hii yameonekana kupuuzwa pale wanyama 
wanapokamatwa, mfano, Maafisa kutoka Kikosi cha 
Kuzuia Ujangili, Arusha (KDU), Maafisa kutoka TAWIRI, 
Maafisa kutoka CITES, Arusha na mwakilishi wa kampuni 
ya Gumbo Reptiles wamekuwa wakikamata bila kutoa 
taarifa kwa Mamlaka za Wilaya za Monduli. 



 
Mheshimiwa Naibu Spika, Kambi Rasmi ya Upinzani 

inaitaka Serikali kuthamini mali za umma na sio 
kuendeleza utamaduni wa kigeni wenye kutumia 
rasilimali zetu bila kufuata taratibu tulizojiwekea kama 
Taifa. Pia, Kambi ya Upinzani inaitaka Serikali kutoa 
maelezo ni hatua zipi za kisheria zinazochukuliwa dhidi 
ya tuhuma hizi na mikakati yake katika kutoa adhabu 
kali ili kuwa fundisho kwa wavunjaji wa Sheria na 
Kanuni za uwindaji nchini. 

 
Mheshimiwa Naibu Spika, kuhusu elimu ya uwindaji 

wanyamapori. Sera ya Taifa katika uwindaji imeainisha 
suala la kuweka kipaumbele cha uwindaji kwa 
wawekezaji wa ndani.  Hivyo, kutoa kipaumbele kwa 
Watanzania kushiriki katika uwindaji wa wanyamapori. 

 
Mheshimiwa Naibu Spika, suala la uwindaji 

linahitaji taaluma ya uwindaji na taarifa rasmi za 
masoko na kutokana na mahitaji hayo Watanzania 
wengi kutokuwa na vigezo vya kushiriki katika uwindaji 
huo, Kambi Rasmi ya Upinzani inaitaka Serikali kutoa 
elimu ya kutosha kwa Watanzania ili kuwawezesha 
kushiriki vema katika kukuza uchumi kwa kushiriki moja 
kwa moja  katika shughuli za uwindaji wa 
wanyamapori.  

 
Mheshimiwa Naibu Spika, kuhusu kuongezeka kwa 

idadi sa vitalu vya uwindaji. Katika kipindi 
kinachomalizika, idadi ya wanyama ilikuwa kubwa 
zaidi kulinganisha na idadi ya sasa ambapo tafiti 
mbalimbali zimeonesha kuwa wanyama wamekuwa 
wakipungua kadiri siku zinavyokwenda. Pamoja na 



ukweli huu idadi ya vitalu imeongezeka na wakati huo 
huo idadi ya wanyama wanaoweza kuwindwa kwa 
mwaka haijaongezeka (quota setting).  Hii ina maana 
kuwa wanyama wengi zaidi watawindwa kutokana na 
wingi wa makampuni yalivyo na hivyo kwenda 
kinyume kabisa na Sera ya  Taifa ya uhifadhi wa 
wanyamapori. 

 
Mheshimiwa Naibu Spika, Kambi Rasmi ya Upinzani 

inataka kujua vigezo vilivyotumika katika kuongeza 
idadi ya vitalu bila kuzingatia uhalisia na uwepo wa 
wanyama. 

 
Mheshimiwa Naibu Spika, pia vitalu vingine 

vimegawanywa bila kuzingatia ikolojia ya eneo husika 
na hasa wakati wa kuweka mipaka baina ya vitalu 
hivyo.  Hii nayo ni tishio kwa ikolojia na wanyama 
wanaoishi eneo husika lililogawanywa bila kuzingatia 
uhalisia huu wa kitaalam kwa mfano, kugawa eneo la 
kuwinda mamba au viboko ambao wanakaa eneo 
moja la maji kwa kampuni mbili tofauti wakati 
wanyama hawa wanahama kulingana na msimu wa 
mwaka, ni jambo la ajabu kabisa! 

 
Mheshimiwa Naibu Spika, Kambi ya Upinzani, 

tunataka kupata maelezo ya kina juu ya ugawaji huu 
kama ulizingatia vigezo na kama sivyo, nini msimamo 
wa Serikali katika hili kwa sasa. 

 
Mheshimiwa Naibu Spika, hii inatokana na ukweli 

kuwa kwenye baadhi ya maeneo ambayo vitalu 
vimegawanywa na kuongezwa na kugawiwa kwa 
makampuni mbalimbali, kulienda kinyume na Sheria ya 



Uhifadhi wa Wanyamapori kifungu cha 16 (Wildlife 
Conservation Act 2009 No.5 of 2009). 

 
Mheshimiwa Naibu Spika, kuhus ugawaji wa Vitalu 

kutokuzingatia Sheria ya Uhifadhi wa Wanyamapori; 
kwa mfano, ugawanyaji wa vitalu vilivyopo eneo la 
Ziwa Natron umekwenda kinyume na kifungu 16 (4 na 
5). Vifungu hivi vinatamka wazi kuwa Waziri 
hatagawanya eneo kwanza kabla ya kushirikisha 
Serikali za Vijiji kwenye eneo husika na kutangaza 
maeneo hayo kwenye Gazeti la Serikali, pamoja na 
kifungu hicho bado Waziri aligawanya eneo hilo kutoka 
vitalu viwili vya awali hadi kuwa vinne bila kuzingatia 
takwa hili la kisheria. 

 
Mheshimiwa Naibu Spika, athari kubwa ya jambo 

hili ni kuwa wakati Waziri amegawa eneo hilo kwa 
kampuni tofauti ameshindwa kuzingatia ukweli kuwa 
vijiji husika vilikuwa tayari vimeshasaini mikataba na 
kampuni ya Wengert Windrose Safaris (WWS) na kuwa 
walishakubaliana kuanzishwa kwa WMA kwenye eneo 
hilo na hivyo aligawanya eneo ambalo hakuwa na 
mamlaka nalo kisheria kwa wakati huo. 

 
Mheshimiwa Naibu Spika, Kambi ya Upinzani 

inataka kupata majibu ni kwa nini Wizara inashiriki 
kuvunja sheria zilizotungwa na Bunge hili. 

 
Mheshimiwa Naibu Spika, upungufu wa ugawaji 

wa Vitalu vya uwindaji kwa kipindi cha 2013-2018, 
kifungu cha 38(14) cha Sheria ya Wanyamapori 
kinamruhusu mtu yeyote aliyekwazwa na maamuzi ya 
Waziri kumwandikia Waziri kuomba uamuzi huo 



kupitiwa upya. Kama tujuavyo, wadau wengi 
walioathirika na maamuzi ya Waziri waliomba uamuzi 
wa Waziri aliyepita kuangaliwa tena. 

 
Mheshimiwa Naibu Spika, Kifungu 38(15) 

kinaendelea kueleza kwamba, baada ya maombi ya 
kutazama upya maamuzi yaliyopita, Waziri atawasilisha 
maombi hayo kwenye Kamati ya Ushauri ya Ugawaji 
wa Vitalu vya Uwindaji kwa ajili ya kupata maoni na 
mapendekezo ya Kamati. Baada ya kupokea maoni 
na mapendekezo ya Kamati. 

 
Mheshimiwa Naibu Spika, bado dhana ya utawala 

bora inashindwa kufikiwa na Serikali katika kutekeleza 
majukumu yake katika Wizara ya Maliasili na Utalii hasa 
kwa kuendelea kuwa mgawaji wa maeneo ya vitalu 
vya uwindaji wa kitalii kama ilivyopendekezwa kabla 
kuwepo na mamlaka tofauti itakayotekeleza jukumu 
hilo kisheria na Wizara kubaki kuwa msimamizi wa 
utekelezaji wa Sera. 

 
Mheshimiwa Naibu Spika, Kambi ya Upinzani 

inaitaka Serikali kuona umuhimu wa kubaki kuwa 
msimamizi wa utekelezaji wa Sera ili kuleta tafsiri sahihi 
ya utawala bora kiutendaji katika suala la mgawanyo 
wa madaraka, hii itaweza angalau kuijengea heshima 
Serikali hii dhaifu ya CCM ndani na nje ya nchi katika 
kuwaletea wananchi mfumo sahihi wa utawala bora 
kwa kutenda. 

 
Mheshimiwa Naibu Spika, kuhusu uwazi katika 

mchakato wa kutenga vitalu vya uwindaji. Kifungu cha 
38(11) cha Sheria ya Wanyamapori kinaeleza kwamba, 



mchakato wa kutenga na kugawa vitalu vya uwindaji 
utakuwa wa wazi, unaoweza kuhojiwa, wenye 
kuzingatia haki, usawa na wa maridhiano. Waziri 
hakuweza kutoa sababu kwa wadau ni kwa nini 
wadau walinyimwa vitalu walivyokuwa wameomba. 
Wakati wadau walipoomba taarifa kuhusu vitalu vya 
uwindaji waliambiwa kwamba taarifa hizo ni za siri. 

 
Mheshimiwa Naibu Spika, hii sio haki kwa mujibu 

wa kifungu cha 38(11) cha Sheria ya Wanyamapori 
ambacho kinamtaka Waziri kusimamia mchakato huo 
kwa uwazi kadiri iwezekanavyo ili kudumisha utawala 
bora.  Kambi Rasmi ya Upinzani inahoji uwazi wa Waziri 
katika kutoa taarifa kwa wadau hasa wale waliokosa 
kwa kigezo cha unyeti wa taarifa hizo huku sheria 
ikitaka mchakato huo kuwa ni wa uwazi. 

 
Mheshimiwa Naibu Spika, kuhusu idadi ya 

wanyama katika eneo la uwindaji; Sheria inamtaka 
Waziri kutoa taarifa za kina na ramani zinazoonesha 
eneo la uwindaji na mipaka yake kwa vipindi vya 
uwindaji baada ya Sensa ya Wanyama itakayokuwa 
imefanywa na Wizara. Kifungu cha 44(1) cha Sheria ya 
Wanyamapori kinaeleza kwamba kwa madhumuni ya 
kumshauri Mkurugenzi namna ya kuanzisha eneo la 
uwindaji, Waziri atateua Kamati ya wajumbe wenye 
ujuzi na uzoefu wa masuala ya usimamizi wa 
Wanyamapori. Kamati hii haikuundwa.  

 
Mheshimiwa Naibu Spika, Kambi Rasmi ya Upinzani 

imeona kuwa jambo hili lilisababisha ugawaji holela wa 
vitalu vya uwindaji na kuacha maeneo mengine bila 
wanyama. Udhaifu huu umesababisha wadau 



kutegemea sensa ya wanyama iliyofanywa na mipaka 
ya vitalu vya uwindaji iliyofanywa na watu binafsi kwa 
uzoefu wao.  

Mheshimiwa Naibu Spika, Kambi Rasmi inaitaka 
Serikali, kwa kupitia Waziri wake kutoa majibu juu ya 
usimamizi wake katika kuhakikisha Sheria zinafuatwa na 
ni vipi ugawaji wa vitalu haukuhusisha Kamati kama 
Sheria inavyoainisha hivyo kufanya zoezi hili la ugawaji 
wa vitalu kuwa batili. 

 
Mheshimiwa Naibu Spika, Waziri alifanya maamuzi 

lakini maamuzi hayo kwa kiasi kikubwa hayakuzingatia 
maoni na mapendekezo ya Kamati. Hii ilithibitika 
kutoka katika taarifa iliyopita iliyosomwa na Kamati ya 
Bunge ya Ardhi Maliasili na Mazingira. Ikitokea wadau 
hawa ambao hawakuridhika wakaamua kuupinga 
uamuzi wa Waziri wa kugawa vitalu vya uwindaji kwa 
kipindi cha 2013-2018 kama ulivyokiuka kifungu 38(16), 
Serikali itashindwa vibaya na itasababisha matumizi 
makubwa ya fedha kwa ajili ya kulipa fidia kampuni 
husika. 

 
Mheshimiwa Naibu Spika, kuhusu utafiti na 

maendeleo ya maeneo ya uwindaji. Kwa mujibu wa 
kifungu cha 37 cha Sheria ya Wanyamapori Waziri 
alitakiwa kuagiza usimamizi wa mazingira na ukaguzi 
wa miradi ya mazingira au shughuli mbalimbali 
zinazofanywa katika vitalu mbalimbali vya uwindaji.  
Ukaguzi huo haukufanywa na Waziri kama Sheria 
ilivyomtaka. 

 
Mheshimiwa Naibu Spika, zaidi ya hilo, Kanuni ya 

3(1) inasema kwamba, Mkurugenzi ataanzisha maeneo 



katika Hifadhi za Wanyamapori, maeneo tengefu ya 
wanyamapori na maeneo mengine nje ya maeneo 
yanayolindwa ili yageuzwe kuwa vitalu vya uwindaji ili 
mradi kwamba vitalu vya uwindaji vilivyotengwa katika 
maeneo ya usimamizi wa Wanyamapori vitaidhinishwa 
pamoja na Mpango wa Kanda wa Usimamizi wa 
Rasilimali au Mpango Mkuu wa Usimamizi wa maeneo 
husika ya Wanyamapori. Mipango hii ya usimamizi wa 
rasilimali wa Kanda na Mpango Mkuu wa Usimamizi 
haijatekelezwa na Waziri kama kifungu cha 34(2) cha 
Sheria kinavyoelekeza. 

 
Mheshimiwa Naibu Spika, kwa mujibu wa kifungu 

38(10) cha Sheria ya Wanyamapori, mambo yote 
yanayohusu madaraja, ukubwa na ubora wa vitalu vya 
uwindaji yameainishwa katika kanuni. 

 
Mheshimiwa Naibu Spika, taarifa hizi zilitolewa chini 

ya Kanuni za Uwindaji wa Kitalii za 2010 kwa njia ya 
jedwali dogo kwa kuonesha tu namba ya daraja na 
vitalu vya uwindaji vilivyokuwa katika madaraja hayo. 
Waziri hakueleza ni kwa nini madaraja kadhaa ya vitalu 
vya uwindaji yalitengwa maalum kwa kipindi cha 
uwindaji kutoka 2013 -2018. Taarifa pekee iliyotolewa 
ilihusu ukubwa wa kitalu cha uwindaji, lakini taarifa ya 
sababu za kuchagua kitalu cha uwindaji na ukubwa 
wake hazikutolewa. 

 
Mheshimiwa Naibu Spika, kuhusu ajira kutolewa 

kwa wageni kutoka nje ya nchi; kutokana na 
kukosekana kwa wataalam waliobobea kwenye sekta 
hii nchini mwetu, kumesababisha nafasi nyingi za ajira 
kutolewa kwa wataalam kutoka nje ya nchi.  Hivyo, 



vijana wa Kitanzania wenye sifa stahiki wanajikuta 
wanakosa fursa za kupata ajira za kitaalam kwenye 
sekta hii na kubakia na ajira za kawaida kama kuwinda 
na kuhifadhi tu. 

 
Mheshimiwa Naibu Spika, hali hii inapelekea fedha 

nyingi za kigeni kulipwa na kupelekwa nje ya nchi na 
hivyo kulikosesha Taifa fedha za kuendeleza miradi 
mingine mbalimbali na hali hii imesababishwa na 
ukosefu wa vyuo vya kutoa elimu ya juu kwenye 
masuala ya uwindaji nchini mwetu. 

 
Mheshimiwa Naibu Spika, umakini wa Kimataifa 

umeelekezwa kwa wanyama wa Tanzania kwa 
sababu ya uhifadhi wa bioanuai, lakini hapa kwetu 
Tanzania suala katika usimamizi wa wanyamapori 
limeendelea kuwa ni tatizo kubwa hivyo kuendelea 
kudhoofisha maendeleo ya kijamii na  kiuchumi. 

 
Mheshimiwa Naibu Spika, itakumbukwa kipindi 

cha miaka ya 1990, Wizara ya Maliasili na Utalii 
Tanzania ilifanya tathmini ambayo ilihitimisha kwamba: 
“Ni muhimu kwa uhifadhi wa wanyamapori hapo 
baadaye kwa hapa Tanzania wananchi waishio 
pamoja na wanyamapori wapatiwe mafao ya moja 
kwa moja yatokanayo na wanyama”. 

 
Mheshimiwa Naibu Spika, pamoja na gharama hii 

na uwezo wake wa kiuchumi kwa Taifa na jumuia za 
vijijini zilizo jirani na maeneo ya hifadhi ya 
wanyamapori, sekta ya wanyamapori haijaweza 
kuendelezwa kufikia uweza wake kikamilifu kutokana 
na matatizo yafuatayo:- 



 
 
(i) Kutokuwepo kwa Sera ya Wanyamapori iliyo 

wazi. 
 
(ii) Kushindwa kwa uhifadhi wanyamapori na 

kushindana na namna nyingine za matumizi ya ardhi, 
hasa katika jamii za vijijini. 

(iii) Kutokuwepo kwa mwamko juu ya uhifadhi wa 
wanyamapori miongoni mwa wapangaji wa mipango 
na maafisa wenye mamlaka na hivyo basi, suala la 
ardhi na wanyamapori kupewa uzito mdogo sana 
wakati wa upangaji mipango. 

 
(iv) Kuongezeka kwa ujangili kwa kasi kubwa na 

biashara isiyo halali kunakosababishwa na udhaifu 
katika utekelezaji wa Sheria na Sera zilizopo. 
 

Mheshimiwa Naibu Spika, katika mabadiliko 
yanayotokea ya kiikolojia, kiuchumi na kijamii katika 
muktadha wa Kitaifa na Kimataifa, Kambi Rasmi ya 
Upinzani inaitaka Serikali kuimarisha sekta ya 
wanyamapori kwa kuzingatia yafuatayo:- 

 
(i) Kuweka sera madhubuti za uendeshaji wa 

shughuli za wanyamapori na kushiriki kikamilifu katika 
uendeshaji na usimamizi wa rasilimali za wanyamapori 
nchini kote. 

 
(ii) Kuweka na kuwezesha kuwepo kwa 

mazingira halali na ya kisheria yatakayoziwezesha jamii 
za vijijini na sekta binafsi kushiriki katika shughuli kwenye 
mapori ya akiba. 



 
(iii) Kuweka utaratibu endelevu utakaosimamia 

na kuhakikisha kwamba kunaendelea kuwepo 
maeneo yaliyohifadhiwa ambapo wanyamapori na 
maeneo mengine ya asili yataendelea kuhifadhiwa. 

 
(iv) Kupiga vita matumizi haramu ya 

wanyamapori. 
 
(v) Kuwawekea wafanyakazi wa Idara ya 

Wanyamapori kanuni za maadili ya kazi zao. 
 
(vi) Kuanzisha mfumo wa utunzaji wa habari 

zinazohusu wanyamapori. 
 

Mheshimiwa Naibu Spika, kuhusu uwindaji, ufisadi 
na ukiukwaji wa Sheria za Matumizi ya Ardhi. Kama 
tulivyosema kwenye hotuba ya Ardhi leo tunarudia 
tena kuwa, Kwa muda mrefu sasa ardhi ya Tanzania 
imegeuzwa shamba la bibi na kikundi cha mafisadi! 
Kambi ya Upinzani imeshuhudia mkataba ulioingiwa 
baina  ya kampuni  za Uranium  resourses  PLC, Western 
Metals Limited  na Game frontiers  of Tanzania Limited. 
Mkataba ambao umetengenezwa na Kampuni ya 
Kitanzania ya Rex Attorneys na ulisainiwa tarehe 23 
Machi, 2007. 

Mheshimiwa Naibu Spika, Mkataba husika, ambao 
vipengele vyake vinaainisha kwamba unatakiwa uwe 
wa siri unaihusu kampuni ya uwindaji, inayofahamika 
kwa jina la Game Frontiers  of Tanzania Limited  
inayomilikiwa na Bwana Mohsin M. Abdallah  na ndugu 
Nargis M. Abdallah.   Kampuni hii ya uwindaji, imeingia 
mkataba na kampuni mbili za kigeni za kufanya utafiti 



wa uchimbaji wa madini ya Uranium katika Kijiji cha 
Mbarang’andu  kwa malipo yafuatayo:- 

 
(a) Malipo ya $ 6,000,000/- za Kimarekani, 

ambazo zitalipwa kwa  awamu mbili ya malipo ya 
$3,000,000. Malipo ya kwanza yatafanyika pale 
uzalishaji wa urani takapoanza.  

 
(b) Malipo ya $ 250,000/- baada ya Kampuni za 

Madini kukamilisha utafiti wa madini ya urani na kupata 
kibali cha uchimbaji wa madini. 

 
(c) Malipo ya $ 55,000 kila mwaka kama fidia ya 

kushindwa kufanya biashara na usumbufu unaotokana 
na shughuli za machimbo kwenye kitalu! Malipo hayo 
yatafanyika kila tarehe 31 Machi. 

 
(d) Malipo ya $ 10,000 kwa vijiji vitakavyoathiriwa 

na utafiti huo wa urani. Malipo ambayo yametokana 
na makubaliano baina ya Kampuni za uwindaji na 
Kampuni za Madini! 
 

Mheshimiwa Naibu Spika, nimepitia Sheria za 
Uhifadhi wa Wanyamapori: “The wildlife Conservation 
Act, 1974 (Sheria ya zamani) na Sheria mpya The 
Wildlife Conservation Act, Act no 5 of 2009. Sheria hizi 
zinamruhusu mtu aliyekuwa na leseni ya uwindaji, 
kuwinda wanyama tu! Tena wale alioruhusiwa katika 
leseni ya uwindaji! 

 
Mheshimiwa Naibu Spika, Halikadhalika, Sheria ya 

Ardhi, ya Mwaka 1999, Sheria namba 4 ya mwaka 1999 
na Sheria ya Ardhi ya Vijiji, Sheria namba 5 ya mwaka 



1999 inatamka bayana kwamba ardhi inajumuisha vitu 
vyote vilivyo juu ya ardhi na chini ya ardhi isipokuwa 
madini au mafuta.  Pia kwa mujibu wa sheria za 
Tanzania linapokuja suala la madini, umiliki unatoka 
kwa mtu binafsi na kurudi Serikalini! Ni Serikali kupitia 
Wizara ya Nishati na Madini ndio pekee yenye 
mamlaka ya kutoa leseni ya kutafuta madini kwa 
kampuni za madini! 

 
Mheshimiwa Naibu Spika, Kambi ya Upinzani 

inaitaka Serikali ilieleze Bunge lako Tukufu uhalali wa 
mkataba kati ya Game Frontiers na Uranium Resourses 
PLC na Western Metals! Ni sheria ipi inayoipa kampuni 
ya uwindaji haki ya kualika kampuni ya nje kwenye 
eneo ambalo haina umiliki kufanya utafiti na hatimaye 
kuchimba madini hatari kama urani? 

 
Mheshimiwa Naibu Spika, nini mustakabali wa 

Watanzania wanaoishi kwenye vijiji vinavyozunguka 
mbunga hiyo ambao wanaishi maisha yao ya kila siku 
pasipo kujua kama kuna utafiti wa madini hatari ya 
urani unaoendeshwa kwa siri kubwa? Ni Serikali ya aina 
gani, yenye uwakilishi mpaka ngazi ya kitongoji na 
usalama wa Taifa mpaka ngazi za chini kabisa za 
utawala inashindwa kuyaona haya? 

 
Mheshimiwa Naibu Spika, Kambi ya Upinzani  

tunasisitiza kuwa, kwa kuwa Kampuni hii ya Game 
Frontiers Tanzania Limited imevunja sheria za nchi na ni 
kinyume na leseni waliyopewa ya kuendesha shughuli 
za uwindaji, ni wakati sasa kwa Waziri wa Maliasili na 
Utalii atangaze kuifutia leseni ya uwindaji leo na sio 
kesho ili iwe fundisho kwa wengine. 



 
Mheshimiwa Naibu Spika, kuhusu taarifa za 

Watumishi wa Serikali kuhusika na ujangili. 
Kumekuwepo taarifa za baadhi ya watumishi wa 
Serikali kuhusika katika matukio ya ujangili katika Hifadhi 
za Taifa na taarifa za uchunguzi kuzifikia mamlaka za 
Serikali pasipo kuzifanyia kazi huku watumishi hawa 
ambao ni Askari Polisi wakitumia magari ya Serikali na 
magari yao binafsi kusindikiza misafara iliyobeba mizigo 
ya nyara za Serikali. 

 
Mheshimiwa Naibu Spika, Kambi Rasmi ya Upinzani 

inahoji ukimya wa Serikali pale uchunguzi 
unapothibitisha ushiriki wa baadhi ya watumishi katika 
ujangili ambapo pamoja na wahusika kufahamika kwa 
majina bado kumekuwa na udhaifu na ulegelege 
katika kuwachukulia hatua za kinidhamu na kisheria. 

 
 
Mheshimiwa Naibu Spika, Taarifa kuhusu kupewa 

dhamana kwenye Mahakama ya Serengeti, Mugumu 
kwa mtuhumiwa aitwaye Bryson Baloshigwa Naftali, 
mkaazi wa Kijiji cha Busunzu, Wilaya ya Kibondo, Mkoa 
wa Kigoma ambaye anathibitika kuwa ni  Kiongozi  
Mkuu wa mtandao wa ufadhili wa uwindaji faru na 
biashara haramu ya meno ya tembo katika maeneo 
ya hifadhi za Serengeti, Katavi, Tarangire, Ziwa 
Manyara, Hifadhi ya Ngorongoro pamoja na Mapori ya 
Akiba kama Ugalla, Rungwe, Moyowosi, Maswa. 

Mheshimiwa Naibu Spika, Kambi Rasmi ya Upinzani 
ina taarifa na ushahidi kuwa nyara zinazopatikana 
huzisafirisha nje ya nchi kwenda Burundi, Uganda na 



kwingineko ambapo mtuhumiwa amejitengenezea 
mtandao mkubwa ulioenea hapa nchini. 

 
Mheshimiwa Naibu Spika, mtuhumiwa huyo 

alikamatwa tarehe 11 Juni, 2012 kwa kesi namba 
MUG/IR/1330/2012 akiwa kwenye Kituo cha Polisi cha 
Kibondo, baada ya kufikishwa Mugumu, alilegezewa 
masharti ambapo mtuhumiwa huyo pamoja na 
mwenzake Kama Yohana Tika (mpigaji tembo maarufu 
Mkoani Kigoma na mwakilishi mkuu wa Bryson katika 
ujangili) walifunguliwa kesi tofauti na tuhuma zao 
ambayo ni kuazimisha silaha, kesi ambayo ina urahisi 
wa kupata dhamana na wengine kufunguliwa kesi ya 
ujambazi kutumia silaha armed robbery,  kwa baadhi 
ya washirika wake wasio na ushawishi wa fedha. 

 
Mheshimiwa Naibu Spika, Kambi Rasmi ya Upinzani 

inasikitishwa na utendaji wa Mamlaka za Serikali na 
Serikali yenyewe, pamoja na kuwepo kwa taarifa hizi 
Serikali imeendelea kuwaacha huru watuhumiwa 
hawa bila kuchukua hatua madhubuti na kuendelea 
na kuzimaliza maliasili za nchi hii. 

 
Mheshimiwa Spika, ulegevu huu wa Serikali 

ukiambatana na mazingira ya rushwa ulithibitika 
mnamo tarehe 9 Julai, 2012, mtuhumiwa  Bryson 
alipochukuliwa rumande, kwa kibali maalum removal 
order na kufikishwa Mahakamani kisha kupata 
dhamana na inasemekana kuwa alitakiwa kurudishwa 
Kigoma kwa gharama za Serikali kama alivyoletwa 
hapo Mugumu kwa kusindikizwa na Polisi. Kwa kawaida 
mtuhumiwa huyo alipaswa kufikishwa Mahakamani 



tarehe 15 Julai, 2012 kwa kesi yake kutajwa kwa mara 
nyingine kufuatia taratibu za Kimahakama. 

 
Mheshimiwa Naibu Spika, Kambi ya Upinzani, 

inaitaka Serikali kutoa majibu kama watuhumiwa na 
ujangili wanafikishwa na kuondolewa pasipo kufuata 
taratibu za kisheria na kuwaachia huru na huu ndio 
uthibitisho kwa Watanzania jinsi tulivyo na Serikali 
iliyojaa rushwa na yenye kufumbia macho vitendo 
vikubwa vya rushwa, hivyo Watanzania kupoteza 
matumaini na  kukosa imani na vyombo vyao vya  dola 
hasa Jeshi la Polisi. 

 
Mheshimiwa Naibu Spika, vile vile kumekuwepo 

kwa taarifa za majangili wa utafutaji masoko wa nyara 
za Serikali, wasambazaji wa silaha za kivita, wafadhili 
wa ujangili wenye wawakilishi wao na kufanya kazi ya 
kusambaza sumu ya kuulia wanyama, bunduki na risasi. 
Kambi Rasmi ya Upinzani inahoji pamoja na taarifa hizi 
kuwepo upande wa Serikali kwa majina na aina ya 
silaha zinazomilikiwa na watuhumiwa hawa na 
kutozifanyia kazi, Serikali  itoe majibu ni mkakati gani 
uliopo kama sio Serikali inahusika katika ujangili huu? 

 
Mheshimiwa Naibu Spika, usalama wa tembo uko 

hatarini kutokana na Serikali kutochukua hatua dhidi ya 
ujangili wa tembo pamoja na taarifa za ujangili huo 
kuwepo Serikalini na viongozi wa CCM kushiriki katika 
ujangili na kulindwa.  Mfano, Mzee Lazaro ambaye ni 
Mwenyekiti wa CCM Wilaya ya Karatu, anamiliki silaha 
aina ya Rifle 375 akiwa ni mshirika wa mtandao wa 
ujangili kwa kuwepo vielelezo kuwa anashirikiana na 



Bryson Baloshingwa ambaye Serikali imeendelea 
kumlinda. 

 
Mheshimiwa Naibu Spika, Kambi Rasmi ya Upinzani 

inataka Serikali kwa kupitia Waziri husika kuwaeleza 
Watanzania, je, ni sera ya Serikali ya CCM katika 
kufumbia macho masuala yanayotishia ustawi wa Taifa 
kwa kuwalinda majangili wakiwemo viongozi wa CCM 
kama ambavyo tumetaja hapo juu? Kwani pamoja na 
Serikali ya CCM kuwa na taarifa hizi bado imeendelea 
kuonesha udhaifu wake katika kuchukua hatua za 
kisheria. 

 
Mheshimiwa Naibu Spika, kuhusu utambuzi wa 

majangili. Pamoja na Bunge kukaa hapa na kupitisha 
bajeti za kuwezesha utendaji katika Idara na Serikali, 
pamoja na Idara kutimiza majukumu yake ya kuhakiki 
upatikanaji wa majangili ili wachukuliwe hatua bado 
zoezi hilo limeshindwa kufanyiwa kazi na Serikali. 

 
Mheshimiwa Naibu Spika, hii ni dhahiri kwa Serikali 

ya CCM kuhusika na ubadhirifu wa maliasili za nchi hii 
na kuwahadaa wananchi kuwaletea maisha bora 
huku wakijinufaisha wenyewe na viongozi wake wa 
CCM hususani Mzee Lazaro ambaye ni Mwenyekiti wa 
CCM Karatu ambaye ametajwa katika orodha ya 
majangili wa tembo. 

 
Mheshimiwa Naibu Spika, Kambi Rasmi ya Upinzani 

inatoa rai kwa Serikali kuruhusu TAKUKURU kuchunguza 
mazingira haya ya rushwa ikizingatiwa mgawanyo usio 
sawa duniani umeonekana kuleta historia ya kuvuruga 



amani katika baadhi ya nchi, hivyo kufumbia macho 
vitendo hivi vitahatarisha amani ya nchi yetu. 

 
Mheshimiwa Naibu Spika, katika moja ya ahadi na 

utekelezaji wake Serikali iliahidi kuimarisha vituo vya 
doria katika eneo la KIA Nangurukuru na West 
Kilimanjaro. Kambi ya Upinzani inaitaka Serikali 
kusimamia utekelezaji wa Sheria za Utumishi wa Umma 
na kuwezesha wafanyakazi kuheshimu mali za umma 
kwa kuzingatia wafanyakazi wa umma ndio hutumia 
fursa ya utumishi wao kuweza kuhujumu maliasili za 
nchi. 

 
Mheshimiwa Naibu Spika, kukua kwa mtandao wa 

ujangili ulioenea karibu nchi nzima na kushamiri kwa 
usafirishaji wa nyara na silaha hasa za kivita na risasi za 
moto kupitia njia za maeneo ya Biharamulo, Kibondo, 
Kasulu, Kahama, Urambo, Geita na Mpanda. 

 
Mheshimiwa Naibu Spika, hii haihatarishi tu 

usalama wa wanyama pia amani katika nchi kufuatia 
umiliki huu kuwa haramu. Kambi Rasmi ya Upinzani 
inaitaka Serikali kutoa tamko juu ya hatua 
itakazochukua kukomesha ujangili kwa kutumia taarifa 
zilizopo ili iwe fundisho kwa wengine na kuiweka nchi 
katika mazingira yaliyo salama. 

 
NAIBU SPIKA: Mheshimiwa Waziri wa Nchi, 

umesimama. 
 
WAZIRI WA NCHI, OFISI YA WAZIRI MKUU (SERA, 

URATIBU NA BUNGE):  Mheshimiwa Naibu Spika, 
namheshimu sana Ndugu yangu Msigwa sikupenda 



kumsimamisha hotuba yake.  Lakini kutokana na 
maneno ambayo amerudiarudia,  Kanuni ya 64 (1) 
maneno ambayo amerudiarudia na hivi ya kuhusisha 
vitendo vya mtu na Serikali. 

 
 Mheshimiwa Naibu Spika, ningependa kwa 

sababu ametuandikia rasmi hapa kwamba mzee 
Lazaro ambaye ni Mwenyekiti wa CCM wa Wilaya ya 
Karatu ni jangili.  Ningeomba tu kwa sababu Serikali hii 
anayoisema ni dhaifu, zembe haiwezi kutuhumiwa 
kutokana na makosa yake na Serikali hii sio zembe 
wala sio dhaifu. Kwa sababu hapa ametumia kigezo 
cha kumtaja mtu ambaye si Mbunge na hayumo humu 
ndani. 
 

Mheshimiwa Naibu Spika, ningependa tu sisi kama 
Serikali ya CCM hatutajali na hatutamlinda, lakini atoe 
uthibitisho wa ujangili wa huyu Mwenyekiti wa CCM wa 
Wilaya ya Karatu. 

 
NAIBU SPIKA: Nakuona Mnadhimu wa Upinzani 

kwa muda mfupi sana nakuomba kwa sababu 
tungependa amalizie hotuba yake. 

 
MHE. TUNDU A. M. LISSU – MNADHIMU MKUU WA 

UPINZANI:  Mheshimiwa Naibu Spika, ahsante sana.  
Kwa mujibu wa Kanuni za Kudumu za Bunge lako, 
Kanuni ya 63 inayohusu kutokusema uongo Bungeni, 
Mnadhimu wa Serikali alitakiwa kwa mujibu wa Fasili ya 
4 ya Kanuni ya 63 kuthibitisha kwanza uongo wa kauli 
ya Msemaji wa Kambi Rasmi ya Upinzani.  Ndio wajibu 
wa kuthibitisha uangukie kwa Msemaji wa Kambi ya 
Upinzani. 



 
Mheshimiwa Naibu Spika, sasa hilo halijafanyika, 

naomba kiti chako kilinde haki ya Msemaji wa Kambi 
Rasmi ya Upinzani kuendelea na hotuba yake.  
Hajasema uongo wowote ambao umethibitishwa. 

 
NAIBU SPIKA: Ahsante sana, nawaombeni 

Waheshimiwa Wabunge tuvumiliane ili Mheshimiwa 
Msigwa amalizie hotuba yake, lakini wakati ninapotaka 
kumruhusu aendelee kumalizia hotuba yake niendelee 
kusisitiza sisi Wabunge tumepewa kazi ya kuisimamia na 
kuishauri Serikali.  Serikali haiji hapa kutukanwa, 
kukebehiwa, kudhalilishwa kwamba hilo ndilo jukumu 
ambalo sisi tumepewa kuja kufanya.  

 
Kama kweli hii Serikali iko hivyo mnavyodhani, basi 

ninyi mtaifundisha iwe kinyume cha hivyo mnayofikiri, 
bahati nzuri mimi si sehemu ya Serikali, nafikiri Serikali 
hamjawaonesha kidogo kwamba nyinyi si dhaifu.  
Endelea Mchungaji! 

 
MHE. MCH. PETER S. MSIGWA – MSEMAJI WA KAMBI 

RASMI YA UPINZANI KWA WIZARA YA MALIASILI NA 
UTALII: Mheshimiwa Naibu Spika, nikushukuru sana, 
lakini nataka nimhakikishie Mheshimiwa Lukuvi 
kwamba, Waziri ana habari hizo,  anazo kwenye Ofisi 
yake, hizi nazo anasema ushahidi upo, basi nitakupa. 

 
NAIBU SPIKA: Endelea na hotuba yako. 
 
 
MHE. MCH. PETER S. MSIGWA – MSEMAJI WA KAMBI 

YA UPINZANI KWA WIZARA YA MALIASILI NA UTALII: 



Mheshimiwa Naibu Spika, kuhusu usalama wa faru. 
Pamoja na kuwa na ulinzi wa wanyamapori katika 
hifadhi, mwenendo wake unaendelea kutoleta 
matumaini kwa baadhi ya wanyama kuendelea 
kutoweka kwa kasi.  

 
Mheshimiwa Naibu Spika, idadi ya faru 

waliokuwepo kwenye hifadhi miaka ya 1969 
iliyokadiriwa kuwa kati ya 150 hadi 250 ilipungua hadi 
kufikia faru 20 miaka ya 1980. Kwa mujibu wa 
Mkurugenzi Mkuu wa TANAPA, Allan Kijazi, anasema, 
faru wa mwisho kuonekana katika hifadhi hiyo eneo la 
Pangalo ilikuwa ni mwaka 1985, huku faru wengine 
wote wakiteketezwa kwa kuuawa na majangili, 
ambapo idadi ya sasa ni 19 ikijumuishwa na watatu 
walioongezwa kutoka Uingereza na kufika Tanzania 
Juni 17, 2012. 

 
Mheshimiwa Naibu Spika, Kambi Rasmi ya Upinzani 

inasikitishwa na kauli ya Waziri Kagasheki alipokuwa 
akipokea Faru watatu kutoka Uingereza katika Uwanja 
wa KIA kwamba majangili wanao mtandao mkubwa, 
wanazo pesa nyingi, swali ni je, hivi Serikali haina uwezo 
kifedha na mtandao kuhakikisha inapambana na 
majangili hao ambao licha ya kuwa na mtandao 
mkubwa na uwezo kifedha pia wanazo silaha nzito za 
kivita? 

 
Mheshimiwa Naibu Spika, wakati wa vita kuu ya pili 

ya dunia kiongozi wa Uingereza wakati huo Winston 
Churchill, aliwahi kusema: “In every age there comes a 
time when a leader must come forward to meet the 
need of the hour, therefore ,there is no potential leader 



who does not have an opportunity to make a positive 
difference in the society. Tragically, there times when a 
leader does not rise to the hour. 

 
Katika tafsiri isiyo Rasmi: “Katika kila dahari hufika 

wakati anajitokeza kiongozi mwenye uwezo wa kuitikia 
mahitaji ya wakati huo. Hivyo kila kiongozi mwenye 
uwezo anayo fursa ya kuleta mabadiliko katika jamii. 
Kwa bahati mbaya kuna wakati ambapo kiongozi 
anashindwa kuitikia mahitaji ya wakati”. 

 
Mheshimiwa Naibu Spika, inauma, inakera, 

inasikitisha na inaudhi kuona uongozi wa Serikali ya 
CCM umeshindwa kuitikia hitaji la wakati huu ambalo 
ni kuwalinda wanyama wetu kwa gharama yoyote. 
Kambi Rasmi ya Upinzani inachelea kuamini nguvu za 
majangili kuizidi Serikali, kama si Serikali kushirikiana na 
majangili, hivyo kuitaka Serikali kupitia Shirika la Hifadhi 
za Taifa TANAPA kuhakikisha usalama wa 
wanyamapori kwani ni wakati muafaka kwa Serikali 
kuamka na kuweka mipango madhubuti 
inayotekelezeka ya kuhakikisha ulinzi unaimarishwa 
dhidi ya faru na wanyama wengine wakiwamo tembo 
kwa kuishirikisha jamii inayoishi kuzunguka hifadhi zetu. 

 
Mheshimiwa Naibu Spika, taarifa zilizopo Serikalini 

za ufuatiliaji wa tukio la kuuawa kwa faru wawili (jike na 
mtoto) katika hifadhi ya Serengeti na taarifa hizi kuifikia 
menejimenti ya Shirika la Hifadhi za Taifa tarehe 17 Mei, 
2012. Uchunguzi ulibaini makundi maalumu mawili; 
Kundi la kwanza linahusisha wafanyabiashara, baadhi 
ya watumishi wa Idara mbalimbali za Serikali kama vile 
Polisi na Idara ya Wanyamapori (Game Reserves na 



Game scouts – Watumishi wa Halmashauri) wanaoishi 
katika baadhi ya Wilaya hizo.  

 
Mheshimiwa Naibu Spika, kundi la pili ni la 

majangili/majambazi ambao hupatiwa silaha 
(bunduki), risasi na uwezeshwaji kifedha toka kwenye 
kundi la kwanza na baada ya kufanikisha, mazao 
yatokanayo na ujangili na ujambazi, huyauza au 
kugawana na wawezeshaji wao. 

 
Mheshimiwa Naibu Spika, Kambi Rasmi ya Upinzani 

inahoji pamoja na Serikali kuwa na taarifa hizi ni hatua 
zipi zilizochukuliwa kwa usalama wa Hifadhi za Taifa? 
Pia kuitaka Serikali kuheshimu rasilimali za nchi hii na 
kuwatendea haki Watanzania kwa kuhakiki katika 
Serikali kulinda rasilimali kwa manufaa ya Watanzania. 

 
Mheshimiwa Naibu Spika, kuhusu sitisho la 

usafirishaji wanyama nje ya nchi; katika zoezi la 
kusitisha usafirishaji wa wanyama nje ya nchi Serikali 
iliendelea kufanya maamuzi yasio na tija kwa uchumi 
wa Kitanzania kufuatia zoezi hilo kuhusisha biashara ya 
ndege wa aina zote na wale waharibifu kama 
kunguru, ngedere, tumbili na reptilia, maamuzi haya 
yamepelekea kupoteza mapato ya Serikali ambayo 
kwa mwaka 2008/2010, Serikali ilikusanya Sh. 
408,724,551.00 hadi biashara inafungwa kwa kipindi 
cha mwaka 2011 Agosti 18, Serikali ilikua imekusanya 
Sh. 154,083,480.00. 

 
Mheshimiwa Naibu Spika, haya ni maamuzi 

mabovu kwa Serikali yasiyozingatia athari katika 
uchumi wa nchi huku Serikali ikiendelea kutumia pesa 



nyingi kuteketeza wadudu waharibifu ambao 
wangeweza kutupatia mapato pamoja na kukuza 
ajira. 

 
Mheshimiwa Naibu Spika, Kambi Rasmi ya Upinzani 

Bungeni inathubutu kusema utamaduni huu unazidi 
kukomaa na kuota mizizi kutokana na maamuzi ya 
kukurupuka yaliyofanywa na Serikali ya CCM. Hivyo, 
Kambi Rasmi ya Upinzani, tunaitaka Serikali kurejea 
upya maazimio hayo na kuruhusu wadudu waharibifu 
waendelee kuuzwa nje badala ya kuteketezwa. 

 
 
Mheshimiwa Naibu Spika, zoezi la kudhibiti kunguru 

weusi katika maeneo ya Kibaha, Morogoro na Jiji la 
Dar es Salaam kwa kutumia sumu aina ya DRC 1339 
pamoja na mitego limeonekana kushindwa kwa kiasi 
kikubwa ikizingatiwa wingi wa kunguru hawa 
kuendelea kuwepo.  Kambi ya Upinzani inaitaka Serikali 
kulitafutia ufumbuzi makini kwa wakati ili kuondoa kero 
hii kwa kuruhusu wauzwe nje na wauzaji wasizuiliwe 
kuwakamata na kuwauza kunguru hao. 

 
Mheshimiwa Naibu Spika, kuhusu Sekta Ndogo ya 

Misitu na Nyuki. Wakati Mheshimiwa Waziri anazindua 
Bodi ya Ushauri ya Wizara ya Wakala wa Huduma za 
Misitu (TFS) Jijini Dar es Salaam alithibitisha kuwa 
Tanzania inafilisiwa na viongozi wetu, kwa maana kuwa 
kuna ubadhirifu mkubwa wa mapato yanayotokana 
na maliasili zetu. Alisema nanukuu: 

 
“Jamani Idara ya Wanyamapori ina fedha nyingi, 

lakini zinaliwa na watu kwa maslahi binafsi na kama 



fedha hizo zingekuwa zinapelekwa Serikalini kama 
inavyotakiwa, nchi hii kwa sasa ingefika mbali, mimi 
naogopa hata kutaja kiasi cha fedha hapa 
hadharani.” 

 
Mheshimiwa Naibu Spika, kwa nukuu hiyo toka 

kwa Waziri Mwenye dhamana, ni dhahiri kuwa sekta hii 
ina uwezo mkubwa sana wa kuchangia kiasi kikubwa 
katika pato la Taifa na kiasi kingine kuachwa ili sekta 
iweze kujiendesha na kutengeneza mazingira ya 
kuwavutia wawekezaji wengi zaidi. 

 
Mheshimiwa Naibu Spika, Kambi Rasmi ya Upinzani 

inataka kujua je, ni mkakati gani ambao Waziri 
ameuandaa wa kubana mianya ya upotevu wa 
mapato uliokuwa unaendelea katika sekta hiyo? Ni 
hatua gani za kisheria zimechukuliwa kwa watu wote 
waliohusika na ubadhirifu wa mapato kama ambavyo 
Waziri alibaini? 

 
Mheshimiwa Naibu Spika, Ripoti ya Mdhibiti na 

Mkaguzi Mkuu wa Hesabu za Serikali iliainisha upotevu 
wa pesa kwa kiwango cha Sh. 874,853,564 kutokana 
na kufanyika kwa maamuzi ya upendeleo kwa kutoa 
kiwango cha chini cha mrahaba kwa mauzo ya misitu. 

 
Mheshimiwa Naibu Spika, huu ni uthibitisho wa 

kutosha wa kutoendelea kwa sekta ya misitu 
ikizingatiwa wenye mamlaka katika usimamizi wa 
rasilimali misitu wameshindwa kuzingatia maadili ya 
utumishi na sheria na kujilimbikizia mali kwa kupindisha 
taratibu za kiutendaji. 

 



Mheshimiwa Naibu Spika, Kambi Rasmi ya Upinzani 
inaitaka Serikali kuchukua hatua thabiti za kuzuia 
upotevu huu kwa kuzingatia kuwa rasilimali za Taifa hili 
zinapaswa kunufaisha Watanzania wote na sio kikundi 
cha watu wachache ambao wamepewa dhamana 
ya kusimamia rasilimali hizo kwa niaba yetu sote. 

 
Mheshimiwa Naibu Spika, ahadi ya Serikali katika 

mwaka 2011/2012, ilitangaza  kuendelea kupitia na 
kuboresha Sera, Sheria, Kanuni na Taratibu pamoja na 
Programu za Misitu na Nyuki ili ziendane na wakati 
pamoja na kufanya tafsiri ya Kanuni za Misitu na Nyuki 
kutoka lugha ya Kiingereza kwenda Kiswahili na 
kusambaza nakala 4,500 kwa wadau mbalimbali.  
Kambi Rasmi ya Upinzani inaitaka Serikali kuliambia 
Bunge hili mchakato huo umefikia wapi na je wadau 
wameshirikishwa kwa kiasi gani mpaka sasa? 

 
Mheshimiwa Naibu Spika, Serikali ilizungumzia suala 

la kuongeza wingi na ubora wa mazao ya nyuki, ila 
utekelezaji wake hauoneshi dhamira ya Serikali katika 
kuongeza wingi na ubora wa mazao yatokanayo na 
nyuki kwa kutowekea mkazo katika uendelezaji wa 
shughuli za ufugaji nyuki kwa vitendo na hasa katika 
kuongeza uhamasishaji kwa jamii kushiriki katika 
masuala ya misitu na ufugaji nyuki kwa  kutoa elimu ya 
utunzaji na matumizi bora ya rasilimali za misitu na nyuki 
kwa kufanya huduma za ugani na kusambaza 
majarida na vipeperushi. 

 
Mheshimiwa Naibu Spika, Kambi ya Upinzani 

inaitaka Serikali kuacha kutoa matamko kila siku na 
badala yake sasa wafanye kwa vitendo. 



 
Mheshimiwa Naibu Spika, kutokana na matatizo 

ya mabadiliko ya tabia nchi kuendelea kushika kasi na 
kwa kuzingatia tatizo hilo kuendana na uvunaji wa 
misitu kwa kasi, hivyo Wakala wa Huduma za Misitu 
(TFS) pamoja na ahadi ya kuandaa mipango ya 
usimamizi wa hekta milioni 1.36 za misitu ya hifadhi ya 
uzalishaji (Misitu ya Asili na Mashamba 16 ya miti ya 
kupanda) kufuatana na mipango kazi ilivyopitishwa, 
Kambi Rasmi ya Upinzani inaitaka Serikali kueleza 
mafanikio yaliyofikiwa mpaka sasa na kutoa 
mwongozo wa jinsi itakavyokabiliana na tatizo la 
uvunaji wa misitu unaoendelea kwa kasi. 

 
Mheshimiwa Naibu Spika, moja ya matatizo katika 

usimamizi wa misitu ya hifadhi Tanzania ni pamoja na 
kutokuwa na mipaka iliyohakikiwa na kuainishwa rasmi, 
pia kutokuwepo kwa wasimamizi wa hifadhi hizo za 
misitu, Kambi Rasmi  ya Upinzani inaitaka Serikali kutoa 
majibu ya utekelezaji kwa  kurejea ahadi yake hapa 
Bungeni kupitia Waziri husika juu ya kuhakiki mipaka, 
kuchora ramani na kutayarisha mipango ya usimamizi 
na kuhakikisha hifadhi zitakazohakikiwa zinapangiwa 
mameneja ili kuimarisha usimamizi. 

 
Mheshimiwa Naibu Spika, utekelezaji wa ahadi ya 

Serikali, katika mpango kazi wa mwaka 2011/2012, 
Mfuko wa Misitu Tanzania ulitenga takribani Sh. 
500,000,000.00 kuwezesha jamii kuanzisha na 
kuendesha miradi midogo ya jamii ambayo ni rafiki wa 
mazingira pamoja na uanzishaji wa vitalu vya miti na 
upandaji miti katika mashamba ya vikundi na watu 
binafsi. 



 
Mheshimiwa Naibu Spika, Kambi Rasmi ya Upinzani 

inaitaka Serikali kutoa maelezo ya kuthibitisha jamii 
ngazi ya Vijiji zinanufaika na miradi hii ikizingatiwa 
mfumo uliotumika katika utoaji wa fedha zilizotengwa 
haukumlenga mwananchi wa chini na kuwanufaisha 
wachache katika asasi za kiraia, hivyo kutofikia lengo 
la Serikali. 

 
Mheshimiwa Naibu Spika, kuhusu mipaka ya 

Hifadhi, moja ya vipaumbele katika ilani ya CCM ni 
kuwezesha jamii zinazozunguka maeneo ya hifadhi 
kunufaika na rasilimali za wanyamapori na misitu. 
Aidha, hali ilivyo kwa jamii inayozunguka hifadhi ni 
tofauti na ilivyoazimiwa katika mipango ya mgawanyo 
wa rasiliamali hizo na kuendelea kuwaneemesha 
wachache huku wananchi wakiendelea kuwa maskini. 

 
Mheshimiwa Naibu Spika, mfano, utanuzi wa 

mbuga ya Mpanga, Wilayani Njombe kwa kuwatoa 
wananchi wa Vijiji vilivyo karibu katika maeneo bila 
kulipwa fidia ya mashamba yao na maeneo 
yaliyokuwa malisho ya mifugo yao, ni dhahiri uwekezaji 
huo hauna manufaa kwa wananchi wanaozunguka 
hifadhi na uendelea kuongeza lindi la umaskini 
uliokithiri. 

 
Mheshimiwa Naibu Spika, kumbukumbu za Bunge 

zinaonesha kuwepo kwa tatizo katika meneo mengi juu 
ya kero za maeneo yenye hifadhi na mapori tengefu, 
Mbunge wa Njombe Magharibi mwaka 2009 Februari 
alipokuwa akichangia bajeti ya Wizara alisema:  

 



 
“Hoja yangu hapa ni juu ya uhai wa Wanyama na 

Uhai wa Wananchi, wanaoishi katika maeneo husika, 
kwenye Jimbo langu katika Kata ya Luduga, Wilaya 
Njombe na pia Kata ya Wangama, Wilaya Njombe, 
wananchi wangu wanaishi kwa wasiwasi na mateso 
makubwa, juu ya kuongeza mipaka ya hifadhi ya 
Kipengele Mpanga Game Reserves. Mipaka ya zamani 
haina matatizo. Naomba kauli ya Serikali juu ya tatizo 
hili; ni lini ufumbuzi wa kudumu utafanyika?” 

 
Mheshimiwa Naibu Spika, majibu ya Serikali 

yalikuwa hivi: “Napenda kusema kwamba pori la akiba 
la Mpanga Kipengele, limeanzishwa kisheria kwa 
Tangazo la Serikali la namba 483 la mwaka 2002 wakati 
zoezi la kuweka mipaka lilithibitika kwamba kuna 
baadhi ya vijiji vimo ndani ya hifadhi. Ili kutatua tatizo 
hilo Serikali itashirikiana na wadau kupitia upya mipaka 
hiyo ili kuhakikisha kuwa maeneo ya vijiji husika 
yanakuwa nje ya pori husika.” 

 
Mheshimiwa Naibu Spika, pamoja Serikali 

kutozingatia ahadi yake na kutozingatia Sheria ya Ardhi 
ya Vijiji Na. 5  ya 1999 na kutothamini umuhimu wa 
wananchi wake katika kutumia ardhi, Serikali imeruhusu 
TANAPA kuongeza mipaka ya mbuga ya Mpanga 
pasipo kuzingatia sheria ya ubadilishaji wa matumizi ya 
ardhi kwa kubadili mipaka ya  maeneo ya Vijiji.   

 
Mheshimiwa Naibu Spika, mfano, Kijiji cha Imalilo 

chenye usajili Na. 350, Kata ya Wangama Wilayani 
Njombe kuwa mbuga ya Mpanga pasipo kufuata 
taratibu ikiwa ni pamoja na kuwashirikisha wananchi 



katika Mkutano Mkuu wa Kijiji na kuendelea 
kuwanyanyasa wananchi wa maeneo hayo pamoja 
na kutoza faini ya shillingi laki tatu pindi waingizapo 
mifugo katika eneo hilo. 

 
Mheshimiwa Naibu Spika, Kambi Rasmi ya Upinzani 

inaitaka Serikali kuzingatia sheria katika kubadili 
matumizi ya ardhi kwa kuzingatia manufaa ya umma 
kama sheria inavyoelekeza na sio kuendelea na 
utamaduni wake wa sasa wa kuwanyanyasa na 
kuwadhulumu wananchi ardhi yao na kuwaacha bila 
kujua la kufanya.  

 
Mheshimiwa Naibu Spika, kuhusu Sekta Ndogo ya 

Utalii. Kambi Rasmi ya Upinzani ilitoa maelezo kwa 
Serikali katika kipindi cha Bunge cha mwaka 2011/2012 
kuhusu Wakala wa Usafirishaji Watalii, kifungu cha 58, 
kifungu kidogo cha (1) na (2), cha Sheria ya Utalii ya 
mwaka 2007.  Kwa ujumla wake vinaelekeza kwamba 
shughuli za uwakala wa kusafirisha watalii na kuongoza 
watalii mlimani zifanywe na Watanzania tu. 

 
Mheshimiwa Naibu Spika, pia, kifungu cha 3 cha 

Sheria ya TANAPA ya mwaka 2003, kinaielekeza 
TANAPA kushughulika tu na Wakala wa Utalii 
aliyeandikishwa na mwenye leseni (za TALA) na 
ambaye ni mwanachama wa chama 
kinachoshughulika na masuala ya utalii. 

 
Mheshimiwa Naibu Spika, Kambi Rasmi ya Upinzani 

inaitaka Serikali kwa kuzingatia maslahi ya Mtanzania 
katika shughuli za utalii kutoa maelezo ya utekelezaji 
wa sheria hii na usimamizi wake.  Aidha, hali ilivyo 



inaonesha kampuni nyingi za kigeni zinafunguliwa 
hapa nchini kwa mbinu ya ubia kati ya wageni na 
Watanzania wakati wenye kampuni hizo wanakuwa ni 
wageni, na hivyo wageni wanapata mwanya wa 
kufanya biashara ya utalii mlimani na faida kubwa 
inabaki nje badala ya kubaki kwa Watanzania. 

 
Mheshimiwa Naibu Spika, Kambi ya Upinzani 

inaitaka Serikali kulieleza Bunge ni hatua gani Serikali 
imechukua kuhakikisha Sheria ya Utalii ya mwaka 2007 
inasimamiwa kwa manufaa ya Watanzania, ikiwa 
kampuni za wageni zilizokuwa zikifanya uwakala wa 
safari za mlimani bado zinaendelea kufanya kazi hiyo, 
licha ya sheria kutaka ifanywe na Watanzania pekee? 

 
Mheshimiwa Naibu Spika, na je, Serikali imechukua 

hatua gani dhidi ya kampuni za kigeni zinazoendelea 
kutumia mbinu ya kuingia ubia na Watanzania katika 
kufanya biashara ya utalii ya kupeleka watalii mlimani, 
ikiwa faida kubwa iliyopaswa kuwa ya Watanzania 
inaendelea kwenda nje na kunufaisha kampuni hizo. 

 
Mheshimiwa Naibu Spika, Tanzania ni miongoni 

mwa nchi zenye vivutio vingi vya watalii duniani, ikiwa 
ni pamoja na hifadhi za wanyama, mlima Kilimanjaro, 
fukwe za bahari na kadhalika. Vivutio hivi vina 
mchango mkubwa katika ukuaji wa sekta ya utalii na 
uchumi wa Taifa kwa ujumla, lakini havijatangazwa 
kwa kiasi inavyostahili hivyo kuchangia katika uingiziaji 
mdogo na usioridhisha wa pato la utalii ukilinganisha 
na nchi jirani. 

 



Mheshimiwa Naibu Spika, Sekta ya utalii Tanzania 
inategemea zaidi wageni kutoka nje ya nchi, kitu 
ambacho kinaifanya sekta kuwa hatarishi kwa 
mabadiliko yanayotokea duniani, ikizingatiwa kuwa 
kushuka katika uchangiaji wa pato la Taifa pale 
utokeapo msukosuko wa uchumi duniani pamoja na 
jitihada hafifu za Serikali katika kuhamasisha utalii wa 
ndani. 

 
Mheshimiwa Naibu Spika, vile vile Sekta ya Utalii 

pia inakabiliwa na vikwazo mbalimbali vikiwemo 
upungufu wa ujuzi katika nyanja za ufundi, uongozi na 
ujasiriamali wa ndani katika sekta ya utalii wa kisasa, 
miundombinu duni na huduma duni za kusaidia watalii 
(afya, fedha, bima, teknolojia ya mawasiliano na 
kadhalika). 

 
Mheshimiwa Naibu Spika, Kambi Rasmi ya Upinzani 

inaona ni dhahiri vikwazo hivi vimeifanya Tanzania 
kushindwa kutumia kikamilifu fursa zilizopo katika sekta 
ya utalii, ambazo zingechangia kwa kiasi kikubwa 
katika kukuza Pato la Taifa.  Hivyo Kambi Rasmi ya 
Upinzani inaitaka Serikali kutengeneza mazingira 
yatakayo ruhusu utalii usio tegemezi hivyo ili kukuza 
utalii asilia, utalii tamaduni, utalii michezo na utalii 
makongamano/mikutano. 

 
Mheshimiwa Naibu Spika, vile vile kikwazo kingine 

kikubwa katika utalii ni idadi ndogo ya hoteli isiyoweza 
kukidhi mahitaji ya wageni.  Mpaka sasa Tanzania tuna 
hoteli na camping sites 167 tu. Kiasi hiki ni kidogo sana 
ukilinganisha na idadi ya watalii wanaojaribu kufanya 
booking ya kuja kutaIii Tanzania wanaambiwa nafasi 



zimejaa.  Hii inawafanya baadhi ya wenye hoteli 
kujipangia bei wanavyotaka na kuufanya utalii 
Tanzania uonekane ni gharama. 

 
Mheshimiwa Naibu Spika, aidha, kumekuwepo na 

malalamiko pamoja na tuhuma kuhusu baadhi ya 
watalii wa ndani hasa wenye ngozi nyeusi kutopewa 
huduma za malazi na chakula na kuwepo kwa utoaji 
kipaumbele kwa Watanzania wenye asili nyeupe, hizi ni 
shutuma nzito za ubaguzi wa rangi ambapo Serikali 
inatakiwa kutoa majibu ya kina kuhusiana na shutuma 
hizi. 

 
Mheshimiwa Naibu Spika, Kambi Rasmi ya Upinzani 

inapenda kuishauri Serikali kutoa nafasi na vipaumbele 
kwa makampuni ya ndani yenye uwezo wa kuendesha 
sekta ya utalii kwa ufanisi na weledi. Kwa mfano, katika 
Mkoa wa Iringa kuna makampuni ambayo 
yameonesha nia ya kuwekeza katika biashara za 
malazi na kukuza utalii kama MR Hotel, Tananka 
Limited, Hilltop Hotel, Mama Shambe Hotel, Kalenga 
Hotel, Embakassy Hotel, Mfugale (mwekezaji 
anayejenga hoteli ya nyota tano) na familia ya 
Hanspop ambayo inajenga hoteli na shughuli za 
uwindaji pamoja na makampuni mengine mengi 
ambayo yamekuwa yakifanya biashara hii toka awali. 
 

Mheshimiwa Naibu Spika, hii ni mifano ya 
Watanzania ambao wameonesha nia na dhamira ya 
kukuza utalii hasa hasa ukizingatiwa kuwa utalii wa 
Nyanda za Juu Kusini, hususani Hifadhi ya Taifa ya 
Ruaha inahitaji kutangazwa na kuliongezea Taifa letu 
mapato. 



Mheshimiwa Naibu Spika, Mambo ya msingi 
ambayo Bodi ya Utalii Tanzania (TIB) inahitaji kuyafanya 
ni pamoja na kuhakiki uendelezaji wa sekta ya utalii 
nchini. Hali ilivyo sasa sekta ya utalii imeendelea kukua 
zaidi katika Mikoa ya Kaskazini mwa nchi. Kambi ya 
Upinzani inaitaka Serikali kupitia Wizara ya Maliasili na 
Utalii kuandaa mpango yakinifu wa kuweza kutekeleza 
uendelezaji wa utalii kwa kuutangaza katika Mikoa ya 
Kusini na Mashariki pamoja na maeneo ya Pwani. 

 
Mheshimiwa Naibu Spika, pia tunaishauri Serikali 

kupitia Bodi hii kuendeleza mpango mkakati wa 
uhifadhi katika kupunguza msongamano wa kitalii 
kwenye korido ya Mikoa ya Kaskazini pekee na kuvutia 
utalii katika mikoa mingine yenye vivutio tosha. 

 
Mheshimiwa Naibu Spika, Tanzania ni nchi iliyo 

kwenye viwango vya chini katika uendelezaji wa utalii 
wa ndani. Aidha, pamoja na kuwepo kwa program 
mbalimbali za kuhamasisha utalii wa ndani lakini bado 
elimu hii haijafanikiwa kuwafikia Watanzania wengi 
kutembelea vivutio mbalimbali nchini na kukuza utalii 
wa ndani. 

 
Mheshimiwa Naibu Spika, Kambi Rasmi ya Upinzani 

Bungeni inaitaka Bodi ya Utalii kushirikiana na wadau 
wa utalii kuendeleza elimu ya uhamasishaji utalii wa 
ndani ili kuweza kubadili mitazamo ya Watanzania na 
kuwawezesha katika kubadilika, kuthamini na kutumia 
bidhaa za utalii asilia. 

 
 



Mheshimiwa Naibu Spika, kuhusu Mamlaka ya 
Hifadhi ya Ngorongoro; manunuzi ya huduma bila 
Mkataba halali; Tatizo la kutokuwepo kwa mikataba 
halali kati ya Taasisi za Umma na watoa huduma na 
wauzaji bidhaa limeendelea kuwa kikwazo katika 
utekelezaji wa Sheria ya Manunuzi ya Umma ya mwaka 
2004.  Mamlaka ya Hifadhi ya Ngorongoro ambapo 
ilifanya biashara na wamiliki wa hoteli za kitalii na 
watoa huduma mbalimbali bila ya mkataba; Kambi 
Rasmi ya Upinzani inaitaka Serikali kusimamia sheria ili 
kuepuka mazingira kama haya yaliyo na harufu za 
rushwa. 

 
Mheshimiwa Naibu Spika, katika Taarifa ya Mdhibiti  

na Mkaguzi Mkuu wa Hesabu za Serikali ilibainisha kuwa 
Mamlaka ya Hifadhi ya Bonde la Ngorongoro ilifanya 
malipo kabla ya kupokea mali (advance payment) ya 
kiasi cha Shilingi milioni 643.76 kwa Toyota Tanzania 
Limited mwezi Aprili, 2008 kwa ajili ya ununuzi wa 
magari.  

 
Mheshimiwa Naibu Spika, katika kiasi kilichotolewa 

magari yenye thamani ya Shilingi milioni 471.3 yaliletwa 
mnamo tarehe 15 Agosti 2008 na mengine yenye 
thamani ya Shilingi milioni 137.9 tarehe tarehe 30 Juni 
2010.  Hivyo, kiasi cha shilingi milioni 34.4 kati ya fedha 
zilizolipwa kwenye fedha za awali hazijarejeshwa 
kwenye mamlaka takribani miaka mitano sasa. 

 
Mheshimiwa Naibu Spika, mpaka sasa kwa Taarifa 

ya Mdhibiti na Mkaguzi Mkuu wa Hesabu za Serikali 
inaainisha kuwa hakuna makubaliano juu ya jinsi fedha 
zitakavyorejeshwa.  Huu ni uvunjifu wa sheria za 



usimamizi wa fedha za umma ambapo imeelezwa wazi 
kwamba, fedha zisilipwe kwa wauzaji wa bidhaa au 
huduma kabla ya kupokea mali na kama makubaliano 
ya mkataba yanaruhusu basi ni muhimu zirejeshwe 
ndani ya kipindi cha miezi 12. 

 
Mheshimiwa Naibu Spika, kama muuzaji au mtoa 

huduma atashindwa kutimiza wajibu wake, kinyume 
cha hapo adhabu kali inapaswa kutolewa. Kambi 
Rasmi ya Upinzani inaitaka Serikali kutoa majibu ya jinsi 
inavyoshughulikia suala hili mpaka sasa na imechukua 
hatua gani. 

 
Mheshimiwa Naibu Spika, kuhusu Bodi za 

Wakurugenzi wa NCCAA kuingilia kazi za Menejimenti. 
Kambi Rasmi ya Upinzani ilihoji katika hotuba yake ya 
mwaka 2011/2012, pia Taarifa ya Mkaguzi na Mdhibiti 
Mkuu wa Hesabu za Serikali amethibitisha Wajumbe wa 
Bodi ya Mamlaka ya Hifadhi ya Ngorongoro 
wakijihusisha katika utendaji wa kazi za menejimenti. 

 
Mheshimiwa Naibu Spika, kitendo hiki ni kasoro 

kubwa na inapunguza uhuru wa menejimenti kutoka 
kwa Bodi na inaleta migongano ya kimaslahi kati ya 
pande hizi mbili, taarifa ya Mdhibiti na Mkaguzi  Mkuu 
wa Hesabu za Serikali ilithibitisha namna ambavyo Bodi 
ya Wakurugenzi ilivyojihusisha mara kadhaa katika 
maonyesho ya Kimataifa ya Utalii katika kipindi kati ya 
Julai, 2010 na Juni, 2011. 

 
Mheshimiwa Naibu Spika, hali hii ni kinyume na 

utawala bora na waraka wa Ikulu No. SHC/B.40/6/21 
wa tarehe 28/03/1994 aya ya tatu (3) na tano (5). 



Utaratibu huu huathiri kazi za Bodi za usimamizi kwa 
kuwa zitakuwa zimegawanyika kimtazamo na 
kimaslahi. 

 
Mheshimiwa Naibu Spika, pamoja na Kambi Rasmi 

ya Upinzani kuishauri Serikali na kuhakikisha Tume ya 
Kuchunguza Bodi ya Ngorongoro ikiwemo Mwenyekiti 
wa Bodi ambaye ni Makamu Mwenyekiti wa CCM 
Taifa, Mheshimiwa Pius Msekwa, sasa ni zaidi ya siku 
mia tatu sitini na tano na robo yaani mwaka, Tume hiyo 
imeshindwa kuleta ripoti ya uchunguzi ili ifanyiwe kazi 
na bado Serikali imeendelea kujiita Serikali sikivu. 

 
Mheshimiwa Naibu Spika, Kambi Rasmi ya Upinzani 

inaamini itakapotokea kutotekelezwa majukumu ya 
kiutendaji yaliyotolewa kwa Wajumbe wa Bodi, 
Wajumbe wa Bodi hawatakuwa na nguvu ya kufuatilia 
na kudai maelezo juu ya kushindwa kufikiwa kwa 
malengo hayo.  Hivyo, Bodi itabaki kufanya maamuzi 
yanayolinda maslahi yao katika utendaji wa mamlaka 
husika na huu sio utawala bora. 

 
Mheshimiwa Naibu Spika, kuhusu kukosekana kwa 

Miongozi ya Utendaji wa Bodi ya Mamlaka ya 
Ngorongoro. Miongozo ya utendaji wa Bodi (charter) ni 
maandiko yanayowaelekeza Wajumbe wa Bodi 
kwenye Shirika na mwelekeo wake na ambayo 
inafanya kazi kama mwongozo wa kiutendaji wa Bodi 
kwa kutoa taarifa juu ya muundo wa Bodi na utendaji 
ikiainisha kazi na majukumu ya Wajumbe wa Bodi. 

 
Mheshimiwa Naibu Spika, pia, inajumuisha 

miongoni mwa mambo mengine kanuni za maadili 



ikiwemo sera ya migongano ya kimaslahi, sera ya 
uhudhuriaji wa vikao vya Bodi, mwongozo wa 
kutathmini kazi za Bodi, miongozo ya kutathmini 
utendaji wa Mkurugenzi Mkuu, historia za Wajumbe wa 
Bodi, kalenda ya Bodi na mpango kazi wake. 

 
Mheshimiwa Naibu Spika, Kambi Rasmi ya Upinzani 

inaamini ukosefu wa mwongozo huu yaweza 
kueleweka kuwa Bodi husika haina mwelekeo katika 
kuendeleza malengo ya mamlaka.  Hivyo, kujali 
maslahi binafsi kama ilivyothibitishwa katika Taarifa ya 
Mdhibiti na Mkaguzi Mkuu wa Hesabu za Serikali ya 
mwaka 2010/2011. Taarifa hiyo imebaini Mamlaka ya 
Hifadhi ya Ngorongoro (NCAA) haikuandaa 
mwongozo wa Bodi (Board Charter) na hivyo kujiweka 
katika mashaka ya kukosa mwongozo wa utendaji kazi. 

 
Mheshimiwa Naibu Spika, nimalizie hotuba yangu 

kwa maneno ya Baba wa Taifa Mwalimu Nyerere 
alioandika katika kitabu cha Tujisahihishe 1962 kuwa 
“Watu walio hatari sana ni wale ambao wanafikiri 
kuwa wanajua kila kitu, wala hawana haja ya kujifunza 
zaidi. Hii ni tabia mbaya ambayo huzuia maendeleo. 
Sababu moja iliyotuzuia sisi Waafrika kuendelea ni 
majbu rahisi kwa matatizo makubwa. Shamba letu 
kama halikutoa mavuno ya kutosha, jibu lilikuwa wazi 
au limelogwa au ni amri ya Mungu. Watoto wetu 
walipokuwa wagonjwa Damian, jibu lilikuwa rahisi; au 
wamerogwa au ni amri ya Mungu. Nyumba ilipopigwa 
radi ikaanguka, jibu lilikuwa rahisi; uchawi au amri ya 
Mungu”.  

 



Mheshimiwa Naibu Spika, majibu ya namna hii 
huzuia binadamu kupata sababu za kweli za matatizo 
yao, yanazuia akili kutafuta njia za kweli na za uhakika 
za kuyaondoa matatizo hayo. 
Siku hizi, tumeanza kutumia majibu mengine ya rahisi, 
mambo yakienda mrama, badala ya kutumia akili zetu 
na kutafuta sababu za kweli, tunawalaumu Wazungu, 
au Wahindi, au ukoloni, au ukoloni mpya au vibaraka 
na kadhalika. 

 
Mheshimiwa Naibu Spika, lakini yafaa akili ifikie jibu 

hilo baada ya uchunguzi wa kweli, sio uvivu wa 
kutumia akili. Uvivu wa kutumia akili unaweza kutufanya 
tutumie dawa kuondoa matatizo ambayo utatuzi wake 
si dawa hata kidogo. Nikienda kwa Daktari anitibu 
maradhi yangu, natazamia kuwa kazi yake ya kwanza 
ni kujua hasa sio kwa kubahatisha naumwa nini, kazi 
yake ya pili ni kujua sababu ya ugonjwa wangu. 
Daktari asipoujua ugonjwa wangu na sababu zake 
hawezi kujua dawa yake. Akinipa dawa nikapona 
atakuwa kaniponya kwa bahati tu.  Kwa desturi Daktari 
wa namna hiyo haweza kumponya mgonjwa na 
Udaktari wake ni wa hatari sana. 

 
Mheshimiwa Naibu Spika, kadhalika Mwalimu 

aliendelea kusema kwamba: “Chama ambacho nia 
yake ni kuwa Daktari wa matatizo ya jumuiya hakina 
budi kiwe na tabia ya kujua matatizo yenyewe, 
sababu ya matatizo hayo na dawa yake. 

 
Mheshimiwa Naibu Spika, sasa ni wakati muafaka 

kwa Serikali kuhakikisha inatambua matatizo yaliyopo 
katika Wizara hii na kutafuta tiba, vinginevyo Serikali 



kuwa wazi mbele ya   Watanzania kuwa imeshindwa 
na kukiuka kile alichokiamini Baba wa Taifa kwa Serikali.  
Ni vema Waziri  awe wazi kama  ameshindwa kutatua  
matatizo haya ndani ya Wizara aseme ili aweze 
kupatiwa dawa stahiki. 

 
Mheshimiwa Naibu Spika, baada ya kusema hayo, 

kwa niaba ya Kambi ya Upinzani, nimshukuru 
Mheshimiwa Waziri Kagasheki pamoja na Naibu wake, 
Mwenyekiti wa Kamati Mheshimiwa Lembeli na 
Wajumbe wa Kamati ya Maliasili na viongozi wa Kambi 
ya Upinzani.  (Makofi) 

Mheshimiwa Naibu Spika, naomba kuwasilisha.  
(Makofi) 

 
NAIBU SPIKA: Ahsante sana Mheshimiwa 

Mchungaji Msigwa kwa hotuba yako kwa niaba ya 
Kambi ya Upinzani. Tunaanza uchangiaji na mchangiaji 
wa kwanza atakuwa ni Mheshimiwa Aden Rage na 
Mheshimiwa Adulsalaam Selemani Ameir ajiandae. 

 
 
MHE. ISMAIL A. RAGE: Mheshimiwa Naibu Spika, 

awali ya yote, ningependa kuwatakia Waislamu wote 
ambao wanafunga mwezi huu wa Ramadhan, mfungo 
mwema na ningependa kuanza kwa methali kama 
mwenzangu msemaji aliyepita, Waingereza walisema: 
“Never argue with the fool no one will notice the 
difference”, usibishane na mjinga hakuna mtu 
atakayeona tofauti kati yako wewe na wajinga. 

 
Mheshimiwa Naibu Spika, Serikali ya CCM ni 

Serikali makini inaheshimu utawala wa Sheria na ndiyo 



maana mtu akipelekwa Mahakamani akiachiwa au 
akihukumiwa, Serikali haiwezi kuingilia siyo kazi yake 
hiyo.  Hapa kuna wakati Chama kimoja kilisemekana 
kimemuua Mbunge, Serikali ya CCM na wana CCM 
hawajasema hicho Chama kuwa kazi yake ni kuua 
watu, hatujasema hivyo.   (Makofi) 

 
Mheshimiwa Naibu Spika, katika dini tena vitabu 

vyote vitakatifu tukianza na Biblia Sheria zile sita zinaa ni 
haramu hairuhusiwi, ukija kwenye Qur-an hairuhusiwi.   
Sasa Sheikh akiwa mzinifu au Padri akiwa mzinifu ndiyo 
utasema kuwa Waislamu wote ni wazinifu au Wakristo? 
Wabunge tunapokuja hapa kazi yetu sisi ni kuikosoa 
Serikali na kutetea Majimbo yetu tunayowakilisha. 
(Makofi)   

 
Mheshimiwa Naibu Spika, baada ya kutoa 

bashirafu hiyo, sasa napenda kuunga mkono hoja hii 
kwa asilimia mia moja.  (Makofi)  

 
Mheshimiwa Naibu Spika, kwanza nikupongeze 

Ustaadhi, Alhaji, Swahiba, Waziri mwenye dhamana 
kwa muda mfupi ulioingia cheche zako zimeonekana 
na huu mwezi wa Ramadhani Wallah nakuombea kwa 
Mwenyezi Mungu akujalie, akuwezeshe wewe na 
Wizara hii muweze kutukomboa Watanzania. 

 
Mheshimiwa Naibu Spika, nakuja kwenye Sekta ya 

Utalii, iko haja ya kuhakikisha kuwa tutumie fedha 
nyingi za kutosha ili tuweze kujitangaza na sisi 
tufanikiwe.  Nitakupa mfano, iko nchi moja inaitwa 
Cuba, nchi ile imepingwa na wakubwa au imewekewa 
vikwazo vya uchumi zaidi ya miaka 50 toka mwaka 



1961, lakini watalii wanaokwenda Cuba ni zaidi ya 
milioni mbili na laki tano na sababu kubwa ni 
matangazo. 

 
Mheshimiwa Naibu Spika, kuna nchi ya Egypt, 

wanapata watalii wasiopungua milioni kumi kwa 
mwaka na hawana vivutio vikubwa zaidi ya Pyramids, 
kula dinner katika mto Nile usiku, kuangalia Natch pale 
Alexandria.  Kwa hiyo,  sisi tunahitaji kufanya na 
kuwekeza kwa makusudi katika eneo hili la kuitangaza 
na  tusiiachie Bodi ya Utalii peke yake.  Iko haja sasa 
tuwaruhusu watu wa TANAPA na makampuni mengine 
yaweze kufanya matangazo kadri inavyowezekana. 

 
Mheshimiwa Waziri, ningependa nikukumbushe 

kuwa katika Manispaa yangu pale Tabora kuna kivutio 
kimoja kikubwa sana pale panaitwa Tembe la Dkt. 
Livingstone, kwa wale wanaokumbuka historia ndiyo 
sehemu ambayo Dkt. Livingstone walikutana na 
Stanley wakati anatoka Ujiji. Ndiyo sehemu ambayo 
Stanley alimfuata Dkt. Livingstone kumshawishi arudi 
Uingereza na ndipo alipokataa. 

 
Mheshimiwa Naibu Spika, katika Tembe lile kuna 

historia nzuri sana, lakini kwa bahati mbaya iko kwenye 
Kata ya Itetemya katika Kijiji cha Kwihara.  Pale 
wananchi wengi wanapenda hasa wenyeji wa Tabora 
kwenda weekend, lakini kuna tatizo la maji.  Nilipata 
bahati mwaka jana niliongea na Mkurugenzi aliniahidi 
kuwa kuna fedha zimetengwa kwa ajili ya kuchimba 
kisima cha kisasa.   

 



Mheshimiwa Naibu Spika, namwomba 
Mheshimiwa Waziri ahakikishe katika mwaka huu hicho 
kisima kifanyiwe kazi ili watu wakienda pale kupumzika, 
kwa sababu kuna upepo mzuri baada ya kutembea 
waweze kupata mahali pazuri pa kunawa na 
kupumzika. 

 
Mheshimiwa Naibu Spika, vile vile tuliomba 

barabara kutoka barabara kuu ambayo kwa bahati 
nzuri TANROADS wanafikisha lami mpaka Kipalapala.  
Tungeomba na wao watusaidie kipande kidogo ili 
kuweza kufika. 

 
Mheshimiwa Naibu Spika, pia ningependa kujikita 

katika suala la nyuki.  Mheshimiwa Waziri Mkuu 
ningependa kukupongeza wewe binafsi kwa 
kusimamia zao hili la nyuki kwa nguvu zako zote, lakini 
kwa bahati mbaya kumekuwa na taarifa za upotoshaji 
ambazo zimekuwa zikifanywa na baadhi ya wanunuzi 
wakisema asali ya Tabora ina nicotine, jambo ambalo 
siyo kweli kwa mujibu wa utafiti. 

Mheshimiwa Naibu Spika, naomba nimkabidhi 
nyaraka hii Mheshimiwa Waziri Mkuu, utafiti uliofanywa 
na Tobbaco Research Institute of Tanzania (TORITA) na 
kuthibitishwa na European Food Safety Authority kwa 
Regulation Act Number 396 ya mwaka 1211.  
Imebainika kuwa nicotine iko hata kwenye nyanya, iko 
hata kwenye chai, lakini nicotine ambayo inasemwa 
iko kwenye asali inayopatikana Tabora ni only 0.0049. 

 
Mheshimiwa Naibu Spika, lakini ilichukuliwa asali 

hapa  Dodoma na asali nyingine ikachukuliwa Same 
ikapimwa ambako hawalimi tumbaku wakakuta kuna 



nicotine 0.0039, lakini ukiangalia Sheria za European 
Union wanasema kuwa asali ambayo ina kasoro ni ile 
yenye 0.1. Sasa naomba tafadhali suala hili liangaliwe 
ili lisije likatuharibia soko letu zuri la asali.  (Makofi) 

 
 
 Mheshimiwa Naibu Spika, nasema hivi kwa 

sababu nimefanya hesabu kidogo hapa.  Ukilima 
hekari moja ya mahindi unaweza kupata gunia 20 
ambapo ukiuza utapata laki sita, mpunga kwa kilimo 
cha kisasa hekari moja unaweza ukapata shilingi laki 
saba na nusu, lakini mizinga kumi ya asali kwa bei ya 
sasa ukiweka unaweza ukapata milioni moja laki mbili 
na ishirini.  Kwa nini tuache na nilipokuwa nikiangalia 
jedwali katika hotuba ya Mheshimiwa Waziri 
imenisikitisha, nimeona mapato katika nyuki 
hayaridhishi hata kidogo. 

 
Mheshimiwa Naibu Spika, lakini nasema njia nzuri 

ya kusaidia vijana wetu ukianzisha makundi 50, 
ukayaita nyuki squard wakawa watu 20, kila kundi 
wana uwezo wa kuzalisha asali na kupatia Taifa letu 
zaidi ya dola milioni mbili na laki tano. Kwa hiyo, 
tusipuuze hata kidogo katika suala hili la nyuki. 

 
 
Mheshimiwa Naibu Spika, mwisho, ningependa 

kuipongeza Serikali kwa hatua nzuri kabisa 
inazochukua za kupambana na majangili.  Tatizo la 
majangili, tunaowafuga ni sisi wenyewe, kama 
wananchi tukiweza kusaidia kuwaeleza Askari Polisi... 
 

(Hapa kengele ililia kuashiria kwisha kwa  



muda wa mzungumzaji)   
 
MHE. ISMAIL A. RAGE: Ni kengele ya kwanza? 
 
NAIBU SPIKA: Ya pili, Mheshimiwa. 
MHE. ISMAIL A. RAGE:  Mheshimiwa Naibu Spika, 

naunga mkono hoja kwa asilimia mia moja.   
Mheshimiwa Waziri asiwe na hofu majemedari wote 
tuko nyuma yake. 

 
NAIBU SPIKA: Mheshimiwa Ameir! 
 
MHE. ABDULSALAAM S. AMEIR: Mheshimiwa Naibu 

Spika, nakushukuru kwa kunipa nafasi na mimi 
nichangie Wizara hii ya Maliasili na Utalii.  Nampongeza 
Mheshimiwa Waziri kwa hotuba yake nzuri na 
inayoeleweka vizuri.   

 
Mheshimiwa Naibu Spika, mimi nitalenga moja 

kwa moja katika Jimbo langu la Mikumi na nusu ya 
Jimbo ni Hifadhi ya Mikumi National Park.  Hifadhi hii 
inapatikana na Vijiji karibu tisa.  Kuna mzozo wa mpaka 
wa muda mrefu sana, ugomvi wa kila siku kati ya 
TANAPA na wanavijiji imefikia wakati wananchi 
wananyanyaswa na askari wa TANAPA kwa kukata 
kuni na katika mashamba yao mwaka 1975. 

 
Mheshimiwa Naibu Spika, tarehe 13/6 Hayati Baba 

wa Taifa ali-sign equivalent note namba 121 kuainisha 
na kurekebisha mipaka kati ya TANAPA (Mikumi 
National Park) na wanavijiji wa Vijiji vya Mikumi, 
Lumango, Luhembe, Kitete na Kielezo. 

 



Mheshimiwa Naibu Spika, kuna ramani ilitoka 
yenye namba 16,778, baada ya miaka 35 tarehe 
2/6/2010 ndiyo walikuja kuainisha hiyo mipaka. Mipaka 
waliweka walivyotaka wenyewe bila kuwashirikisha 
wanavijiji, ikawa mzozo haujakwisha  mpaka leo hii.  
Hiyo ramani iko wazi na sisi kama Serikali na nina 
nakala ya ramani hiyo, ningeomba Mheshimiwa Waziri 
atazame suala hili, awatume watu wa Ardhi 
wakishirikiana na viongozi husika ili waainishe hiyo 
mipaka.   

 
Mheshimiwa Naibu Spika, nitampatia nakala ya 

ramani hiyo Mheshimiwa Waziri na barua ambayo 
imekuwa signed na Hayati Baba wa Taifa, askari wa 
TANAPA wanafanya mambo mengine ambayo siyo 
mazuri kwa wananchi walio jirani na hifadhi hiyo.  
Wengine wanauawa na wengine wanabakwa na 
wengine wanapelekwa Mahakamani, wanawekwa 
ndani na kutoa dhamana kubwa ili waweze kutoka.  
Sitetei suala la ujangiri lakini ningeomba Askari wa 
TANAPA wafuate Sheria kwa kuwapeleka 
Mahakamani. Ninao mfano hai katika Vijiji vifuatavyo:- 

 
Mheshimiwa Naibu Spika, katika Kijiji cha 

Lumwango mwaka 2010, watu watatu waliuawa kwa 
risasi na askari wa TANAPA.  Kijiji cha Mikumi mwezi wa 
pili mwaka 2011, watu sita waliuawa kwa risasi na Askari 
wa TANAPA.  Kijiji cha Muhenda mwezi Mei mwaka 
2012, watu watatu wameuawa kikatili.  Kijiji cha Kielezo, 
Kitongoji cha Msindazi watu wawili waliuawa. 

 
Mheshimiwa Naibu Spika, pia na juzi kuna mzee 

maarufu na wa siku nyingi pale wamekamatwa yeye 



na wake zake wamewekwa ndani na wanasubiri 
dhamana ya milioni moja. Mzozo huu unakuja ni 
mpaka wa shamba kati ya vijiji husika na TANAPA, 
hifadhi ya Mikumi. 

 
Mheshimiwa Naibu Spika, ningeiomba Serikali 

iwatume hao watu haraka sana kuainisha hiyo mipaka 
ili wakae kwa usalama kati ya TANAPA na wananchi 
wa vijiji husika.  

 
Mheshimiwa Naibu Spika, suala lingine ni suala la 

tembo, Serikali ina nia nzuri ya kuwalinda tembo, lakini 
tembo wamekuwa ni usumbufu mkubwa kwa wanavijiji 
wanaopakana na Hifadhi ya Mikumi.  Juzi wameingia 
kundi la tembo wamevamia Kijiji wananchi hawajui 
waende wapi.  

 
Mheshimiwa Naibu Spika, naomba Serikali 

iliangalie suala hili kwa undani, mazao yao yameliwa, 
hali yao ni taabani wanahitaji msaada wa Serikali 
kuwasaidia wapate chakula angalau cha kujikimu kwa 
msimu huu wa chakula.  Kaya zaidi ya 3,000 
zimeathirika kwa mazao yao kuliwa na tembo hao. 
Serikali ijitahidi kuwalinda tembo hawa ili wasivamie vijiji 
husika.  

 
Mheshimiwa Naibu Spika, baada ya tembo hawa 

kuingia katika kijiji, tulipiga simu kuwasiliana na Afisa 
Maliasili wa Wilaya akasema kuwa hawana silaha 
kwani silaha zao zimeibiwa na Afisa Misitu wa TANAPA 
hakuwepo.  Naishauri Serikali na naomba Waziri 
Kagasheki angalau aweke kila Kata Afisa Maliasili 



mmoja na silaha yake angalau kuwalinda wananchi 
na hao tembo wasumbufu. 

 
Mheshimiwa Naibu Spika, suala la mwisho ni 

kuhusiana na Mikumi Lodge; zamani ungeona Hifadhi 
ya Mikumi kuna picha Mikumi Lodge ilikuwa maarufu 
sana na ilikuwa ya Serikali, lakini nashangaa ghafla 
imeyeyuka na huku tunaiangalia.  Wapo wawekezaji 
wamejitokeza katika kuwekeza kwenye hoteli hiyo ili 
irudishe thamani ya Hifadhi ya Mikumi.  

 
Mheshimiwa Naibu Spika, sina mengi zaidi ya 

kuongea.  Namshukuru ndugu yangu Waziri na pia 
nampongeza kwa kauli yake aliyoitoa wakati anaingia 
ofisini alisema, wakati mimi nanyongwa na wenzangu 
wengine wanyongwe. Kwa hiyo ni kauli safi ya 
kutekeleza kazi yake, naomba Mwenyezi Mungu 
amjaalie akaze buti ili Wizara hii ipate faida. 

 
Mheshimiwa Naibu Spika, nakushukuru.  (Makofi) 
 
NAIBU SPIKA: Ahsante sana Mheshimiwa  

Abdulsalaam Ameir, Mbunge wa Mikumi. Sasa 
ninawaletea Mbunge ambaye hajachangia kabisa 
tangu tuanze Mheshimiwa Esther Lukago Midimu. 

 
 
MHE. ESTHER L.M. MIDIMU: Mheshimiwa Naibu 

Spika, ahsante sana kwa kunipa nafasi ili nami niweze 
kuchangia. Kwanza kabisa namshukuru Waziri kwa 
hotuba yake nzuri aliyoisoma hapa Bungeni leo. Pili, 
namshukuru Waziri pamoja na Naibu Waziri kwa 
kuweza kutatua mgogoro wa ngo’mbe 20 zilizouawa 



Meatu. Mheshimiwa Nyalandu alikwenda kule juzi na 
ameamuru hizo ng’ombe zote 20 zilipwe. 

 
Mheshimiwa Naibu Spika, naomba sasa nianze 

kuchangia kuhusu tatizo la ndovu Mkoa wa Simiyu. 
Tatizo kubwa katika Mkoa wa Simiyu ni tatizo la ndovu 
ambalo linapelekea kuwakatisha tamaa wakulima 
wetu. 

 
Mheshimiwa Naibu Spika, kwa kuwa ndovu 

wanakuja kuvamia mashamba wakati wa mavuno na 
wakati huo Askari Wanyamapori huwa wamezima 
simu.  Je, Waziri yupo tayari kutoa namba zake za simu 
ili tatizo hilo likitokea ajulishwe mara moja? 

 
Mheshimiwa Naibu Spika, mwaka 2009, Kijiji cha 

Mwantimba, ndovu waliua mtu mpaka sasa hajalipwa 
kifuta machozi.  Wilaya ya Busega mwaka huu kiboko 
wameua watu akiwemo kijana wa Sekondari, shule ya 
Kishemapanda, inasikitisha sana mpaka leo naye 
hajalipwa kifuta machozi. 

 
Mheshimiwa Naibu Spika, naomba nisome familia 

saba zilizoathiriwa na ndovu:- 
 
(1) Ndugu Maduhu Nira; 
 
(2) Ndugu Masaru Sherembi; 
(3) Ndugu Joseph Ngusa; 
 
(4) Ndugu Dotto Sai; 
 
(5) Ndugu Magosa Saguda; 



 
(6) Ndugu Charles Jungu; na 
 
(7) Ndugu Gimbe Ndute. 

 
Mheshimiwa Naibu Spika, Kijiji cha Matongo ni:- 
 
(1) Emmanuel Mbiti; 
 
(2) Gungu Siranga; 

 
(3) Masanja Ngitiri; 

 
(4) Ngusa Gibinza; 

 
(5) John Lumila; na  

 
(6) Shauri Girya.  

 
Mheshimiwa Naibu Spika, Kijiji cha Masewa ni:- 
 
(1) Ndugu Bahame Ndalahwa; na 
 
(2) Ndugu Magembe  Gwasi. 

 
Mheshimiwa Naibu Spika, hawa hawajalipwa 

kifuta machozi. Je, Serikali ina mpango gani kudhibiti 
tatizo hili? Namwomba Waziri akija kufanya 
majumuisho aniambie hawa watu watalipwa lini kifuta 
machozi?  (Makofi) 

 
Mheshimiwa Naibu Spika, kuna Vijiji Wilaya ya 

Busega, vijiji vilivyoshambuliwa na wanyamapori ni 



Likungu, Malanda, Mwakiloba, Nyaluhande, Ngasamo. 
Watu hao bado hawajalipwa kifuta machozi. 

 
Mheshimiwa Naibu Spika, ninayo orodha ya watu 

wengi, nitamkabidhi Waziri. 
 
Mheshimiwa Naibu Spika, baada ya kusema hayo, 

naunga mkono hoja.  (Makofi) 
NAIBU SPIKA: Ahsante sana Mheshimiwa Esther 

Lukago Midimu kwa mawasilisho yako, tunakushukuru 
sana. Mchangiaji wetu wa mwisho kwa dakika chache 
zilizobaki ni Mheshimiwa Kabwe Zuberi Zitto. 

 
MHE. KABWE Z. ZITTO: Mheshimiwa Naibu Spika, 

nakushukuru. Nitumie dakika hizi chache zilizobakia, 
kwanza, napenda kuwapongeza wote upande wa 
Serikali na upande wa Upinzani kwa hotuba zao na 
naomba Serikali iweze kuzingatia maoni ya Kambi ya 
Upinzani na kuweza kuyafanyia kazi.  

 
Mheshimiwa Naibu Spika, pia naomba ufafanuzi, 

nimeangalia ukurasa wa 60 wa Hotuba ya Bajeti 
kuhusiana na Halmashauri ambazo zimepatiwa fedha 
za mgawo wa uwindaji asilimia 25, Halmashauri ya 
Wilaya ya Kigoma haipo na kuna mapori ya uwindaji. 
Huko nyuma tumekuwa tukipata mgawo kidogo. 
Naomba nipate maelezo ni kwa nini katika kitabu cha 
Waziri hakuna mgawo huo wa Halmashauri ya Wilaya 
ya Kigoma. 

 
Mheshimiwa Naibu Spika, katika hotuba ya Wizara 

ya Nishati na Madini, hotuba ya Wizara ya Ardhi na 
Maendeleo ya Makazi, na leo katika hotuba ya Wizara 



ya Maliasili na Utalii ya Kambi ya Upinzani 
tumezungumzia suala la mkataba wa kutafuta uranium 
kati ya kampuni ya Uranium Resources na kampuni ya 
Game Frontiers Limited ambayo kwa njia zote imekiuka 
Sheria ya Madini ya mwaka 2010, Sheria ya zamani ya 
Madini ya mwaka 1997, Sheria ya Wanyamapori, Sheria 
ya Ardhi na mpaka sasa hatujapata kauli rasmi ya 
Serikali kuhusiana na jambo hili. 

 
Mheshimiwa Naibu Spika, tunaomba Serikali itoe 

kauli rasmi kuhusiana na kampuni binafsi iliyopewa 
kibali cha uwindaji, lakini ikaingia mikataba kwa ajili ya 
utafutaji wa uranium. 

 
Mheshimiwa Naibu Spika, jambo hili ni muhimu 

sana liweze kuchukuliwa hatua ili kuweza kuzuia na 
kuweza kuona kama kuna maeneo mengine ambapo 
jambo kama hili pia linafanyika. Naomba tuweze 
kupata kauli ya Serikali kuhusiana na kampuni ya 
Game Frontiers na kampuni ya Uranium Resources. 

 
Mheshimiwa Naibu Spika, jambo la Tatu; naomba 

kuzungumzia kuhusu potential ya utalii. Tunafahamu 
kwamba utalii ndiyo sekta ambayo inaingiza fedha za 
kigeni ya pili baada ya madini. Lakini tofauti ya utalii na 
madini ni kwamba, madini yanachimbwa 
yanapelekwa nje, utalii watu wanakuja wanaangalia, 
wanaondoka. Kwa hiyo utalii unabakia, hivyo, hii ni 
resource ambayo inabakia. Kwa hiyo kuna kazi 
muhimu sana ambayo ni lazima watu tuifanye kwa ajili 
ya kuhakikisha kwamba utalii unaongeza fedha zaidi 
za kigeni.  

 



Mheshimiwa Naibu Spika, mara kadhaa nimekuwa 
nikimwambia Waziri kwamba target yetu ya watalii 
milioni moja pamoja na kwamba hatujaifikia, lakini 
bado ni kidogo sana. Kwa potential tuliyonayo 
Tanzania, tunapaswa kuweka target katika miaka 
mitano inayokuja ya kufikia watalii milioni mbili na 
tunaweza tukaifikia iwapo tutarekebisha baadhi ya 
mambo fulani. 

 
Mheshimiwa Naibu Spika, kwa mfano, sasa hivi 

imeonekana kwamba Taifa ambalo utalii unakua sana 
kwa watu wanaotoka ni Russia.  Kwa hiyo, ni lazima 
tujipange kama nchi, ikiwemo kuwa-train Watanzania 
lugha yao. Kuna Watanzania ambao wanajua hivi sasa 
Kirusi, lakini tuwaandae vijana kwa ajili ya kuwa-train 
Kirusi kwa ajili ya kukuza utalii kutokea Russia. 

 
Mheshimiwa Naibu Spika, lakini China vile vile, 

Korea na India hizi ni nchi ambazo sasa hivi zinatoa 
watalii wengi sana. Kwa hiyo, ni vizuri tuweze kujikita 
tuondoke katika idadi ya watalii laki nane na elfu sitini 
na saba ambao tunawapata hivi sasa twende na 
target ya milioni mbili. 

 
Mheshimiwa Naibu Spika, naamini kwamba 

tukifika huko tutakuwa tumepunguza sana tatizo letu la 
balance of payment, kwa sababu sasa hivi mauzo yetu 
nje ni takribani dola bilioni sita tu, wakati manunuzi yetu 
nje ni tarkibani dola bilioni 11. Kwa hiyo, utalii unaweza 
kutusaidia kuweza kuweka sawa urari wa kibiashara. 

 
Mheshimiwa Naibu Spika, lakini nina vitu viwili 

ambavyo napenda tuvitilie nguvu zaidi Bodi ya Utalii; 



Bodi ya Utalii inatangaza utalii nchi nzima. Kuna 
maeneo ambayo tuko disadvantage. Tuna hifadhi, 
tuna vivutio lakini matangazo yake siyo makubwa. 
Katavi National Park, Mahale National Park, Gombe 
National Park na maeneo ya kale kama Livingstone ya 
Ujiji. 

 
Mheshimiwa Naibu Spika, ni vizuri tuweze 

kuangalia namna ambavyo mamlaka nyingine ziweze 
kufanya matangazo yao, kwa mfano TANAPA. Hakuna 
sababu yoyote ya msingi kuwazuia TANAPA kuwa na 
Idara yao ya marketing ili wauze product zao kama 
TANAPA, ili kuweza kukuza maeneo mengine ambayo 
hatupati watalii kwa sababu tu ya matangazo na 
masuala mengine ya kimiundombinu ambayo naamini 
kwamba Wizara zingine zitaweza kuyashughulikia. 

 
Mheshimiwa Naibu Spika, lakini kuna eneo very 

unique ambalo ni Saadani National Park. Napenda 
kuwashauri Wabunge wakipata muda, Saadani ni 
karibu sana na Dar es Salaam waende Saadani 
National Park. Hii ni hifadhi ambayo ikifanyiwa kazi vizuri 
Serengeti haitaona ndani. Kwa sababu ni hifadhi 
pekee ambayo maji chumvi na maji baridi yanakutana 
na yanakutana na bush. Bahari ya Hindi, mto Wami na 
hifadhi yenyewe ya Saadani.  

 
Mheshimiwa Naibu Spika, kwa hiyo naomba 

tuifanyie matangazo maalum Sadaani. Saadani is very 
close to Dar Salaam, Sadaan is very close to Zanzibar, 
Sadaani is very close to Bagamoyo. Kwa hiyo, 
tunaweza tukaifanya Saadani kama project 
inayojitegemea kwa ajili ya kukuza utalii.  



 
Mheshimiwa Naibu Spika, lakini pili, hata utalii wa 

ndani tuuwekee utaratibu.  Kuna reli inayopita Saadani 
kwenda Tanga, tuongee na watu wa Wizara ya 
Uchukuzi kuwe na weekend trains ambazo zinakwenda 
Saadani kwa watu ambao wanataka kwenda over the 
weekends na kuongeza idadi ya watalii ambao 
wanapita pale Saadani. 

 
Mheshimiwa Naibu Spika, naomba tufanye project 

maalum TANAPA na Wizara na Shirika la Reli kuhusu 
Saadani National Park. Ni hifadhi ambayo ina 
kumbukumbu za asili, ni hifadhi ambayo imejaa historia, 
lakini pia ni hifadhi ambayo inaweza ikatuingizia 
mapato mengi sana ya kigeni.  (Makofi) 

 
Mheshimiwa Naibu Spika, jambo lingine ni 

Mwanza. Watu wengi sana wanadhani kwamba 
Arusha ndiyo njia ya kwenda Serengeti, Mwanza ni 
karibu zaidi na Serengeti kuliko sehemu nyingine yoyote 
ukiachana na Wilaya za karibu kama Serengeti na 
Bunda. Naomba tuwe na project maalum ya Airport ya 
Mwanza, na kuna kampeni ambayo sasa hivi 
inaendelea ya airport ya Mwanza kuifanya Serengeti 
International Airport. 

 
Mheshimiwa Naibu Spika,  tufanye kampeni 

maalum tuhusishe wadau wote na Airport ya Mwanza 
kama jinsi ambavyo tulivyojenga KIA kwa ajili ya utalii 
wa Kaskazini, tuijenge Serengeti International Airport, 
Mwanza kwa ajili ya utalii wa Kanda ya Ziwa na utalii 
wa Magharibi, ndege za Kimataifa ziweze kutua, kwa 
ajili ya kukuza eneo hili kiutalii. Serengeti ni karibu zaidi 



na Mwanza kuliko Arusha ilivyo karibu na Mwanza.  
(Makofi) 

Mheshimiwa Naibu Spika, tunafahamu kwamba ni 
lazima circuit ya Kaskazini kwa sababu ndiyo ambayo 
inatoa mapato mengi zaidi kwenye utalii kwa hivi sasa 
ni lazima tuiendeleze kwa sababu yenyewe ndiyo 
inatuzalishia fedha, lakini tutumie fedha hizo kukuza 
hayo maeneo mengine ambayo yanaweza 
yakatusaidia. Kwa hiyo naomba kampeni hii ya 
Serengeti International Airport, Mwanza, iweze kukuzwa 
na tuweze kuiendeleza. 

 
Mheshimiwa Naibu Spika, nakushukuru sana 

ahsante sana.  (Makofi) 
 
NAIBU SPIKA: Ahsante sana Mheshimiwa Zitto 

Kabwe kwa mchango wako, nakushukuru sana. 
 
Waheshimiwa Wabunge, tutakaporudi saa kumi 

jioni mchangiaji wetu wa kwanza atakuwa 
Mheshimiwa Zakia Hamdani Meghji, mtu mwenye 
uzoefu mkubwa sana katika eneo hili, atafuata 
Mheshimiwa Mbarouk Salim Ali kama atakuwepo, 
Mheshimiwa Christopher Ole-Sendeka, Mheshimiwa 
Riziki Said Lulida, Mheshimiwa Beatrice Shellukindo, 
Mheshimiwa Dkt. Dalaly Kafumu na wengine 
watafuata. 

 
Waheshimiwa Wabunge, lakini kabla sijatoka hapa 

kwa nusu sekunde na mimi niseme kidogo. Jirani zetu 
ambao tunashindana nao mara nyingi wa Kenya, 
asilimia sitini ya utalii wao ni utalii wa Pwani ambapo ni 
maeneo ya Mombasa, Lamu na Malindi. 



Wanategemea Marine, National Parks na Marine 
Reserves. Sisi Marine Reserves na National Parks zetu 
tulizo nazo zipo chini ya Wizara ya Mifugo na Uvuvi.   
Jana tulikuwa na Wizara ya Mifugo na Uvuvi, ni nani 
aliongelea habari ya Utalii jana? Hivi ni kwa nini Marine 
Parks na Reserves zisihamie Wizara ya Maliasili na Utalii? 
(Makofi) 

 
Kutamba kote kwa Kenya kunategemea Marine 

Parks and Reserves na sisi tuna Marine Parks and 
Reserves bora kabisa kuliko Kenya by far. (Makofi) 

 
Kwa hiyo, naomba tupange mambo yetu vizuri, 

tukiwakabidhi Marine Parks and Reserves, TANAPA au 
Wizara ya Maliasili na Utalii, nina uhakika tunaweza 
tuka-double idadi ya watalii wetu kwa haraka sana. 
(Makofi) 

 
Waheshimiwa Wabunge, baada ya maneno 

hayo, naomba nisitishe shughuli za Bunge hadi saa 
kumi kamili, leo jioni. 
 

(Saa 7.12 mchana Bunge lilisitishwa Mpaka Saa 10.00 
jioni) 

 
 
 

(Saa 10.00 jioni Bunge lilirudia) 
 

MWONGOZO WA SPIKA 
 
WAZIRI WA NCHI, OFISI YA WAZIRI MKUU (SERA, 

URATIBU NA BUNGE): Mheshimiwa Naibu Spika, 



naomba Mwongozo wako kwa Kanuni ya 68(7) 
ambayo madhumuni yake tunayajua.  

 
Mheshimiwa Naibu Spika, leo asubuhi, Msemaji wa 

Kambi ya Upinzani, Mchungaji Msigwa alipokuwa 
akitoa hotuba yake alisema maneno ambayo 
yalinifanya mimi nisimame kwa kutumia Kanuni ya 64 
(1) na kumwomba athibitishe lakini baadaye 
Mnadhimu wa Kambi ya Upinzani, Mheshimiwa Tundu 
Lissu alisimama vilevile kwa kutumia Kanuni ya 63(4) ya 
kunitaka, na ni ukweli kwamba Kanuni ile ilitaka mimi 
nithibitishe kama alivyosema Mchungaji Simon Peter 
Msigwa ni ya uongo au ya ukweli. Sasa kwa sababu 
hiyo ndiyo maana nimesimama hapa kutekeleza 
maombi ya Kambi ya Upinzani inayoongozwa na 
CHADEMA, ya Mheshimiwa Tundu Lissu na Mheshimiwa 
Msigwa kutekeleza matakwa yao kwamba nithibitishe 
kwamba ni kweli yaliyosemwa ni uongo.  

 
Mheshimiwa Naibu Spika, niliyotaka athibitishe ni 

haya yafuatayo. Kwenye hotuba yake anasema, 
usalama wa tembo uko hatarini kutokana na Serikali 
kutochukua hatua zaidi dhidi ya ujangili wa tembo 
pamoja na taarifa ya ujangili huo kuwepo Serikalini na 
viongozi wa CCM kushiriki katika ujangili na kulindwa, 
akataja mfano Mzee Lazaro ambaye ni Mwenyekiti wa 
CCM wa Wilaya ya Karatu anamiliki silaha aina Raffles 
375 akiwa na mshiriki wa mtandao wa ujangili kwa 
kuwepo na vielelezo kuwa anashirikiana naye. Lakini 
pia akaenda ukurasa wa 18 akasisitiza tena kwa 
kusema hii ni dhahiri kwa Serikali ya CCM kuhusika na 
ubadhirifu wa maliasili za nchi hii na kuwahadaa 
wananchi kuwatetea maisha bora huku wakijinufaisha 



wenyewe na viongozi wake wa CCM hususani Mzee 
Lazaro.  

 
Mheshimiwa Naibu Spika, sasa kabla sijaomba 

Mwongozo, nataka kulithibitishia Bunge na Watanzania 
kwamba Mwenyekiti wa Chama cha Mapinduzi na 
bahati nzuri humu ndani tuna Mbunge wa Karatu na 
kama wote tunamtanguliza Mungu mbele nataka 
wanipinge hapa, Mwenyekiti wa Chama cha 
Mapinduzi Wilaya ya Karatu haitwi Mzee Lazaro kama 
ilivyoandikwa hapa, jina lake anaitwa ndugu John 
Zakaria Tipa. Huyu ndiye Mwenyekiti wa CCM 
tunayemjua sisi wa Wilaya ya Karatu. Huyu anayeitwa 
Mzee John Zakaria Tipa na wengi wanamjua, Mzee 
Sendeka anamjua, hata Mbunge anaweza kuwa 
anamjua lakini huyu aliyemtaja kwa maana ya mzee 
ambaye ni kiongozi pekee mwenye jina hili katika 
Halmashauri ya Wilaya ya Karatu huyu anayeitwa 
Mzee Lazaro, yeye ni Mwenyekiti wa Halmashauri ya 
Wilaya ya Karatu kwa tiketi ya CHADEMA, anaitwa 
Mzee Lazaro, ndiye mwenye jina hili. Kama ni mzee 
kwa ngazi, walichukua ngazi ya Wilaya basi kiongozi 
wa ngazi ya Wilaya mwenye jina la Lazaro pale 
anayeitwa Mzee Lazaro ni Mwenyekiti wa Halmashauri 
ya Wilaya ya Karatu kwa tiketi ya CHADEMA. (Makofi) 

 
Mheshimiwa Naibu Spika, lakini labda niwasaidie 

kama wanahusisha na jambo hili la ujangili, tarehe 
12/2/2010, katika Kijiji cha Malani ambacho kiko 
kandokando ya Hifadhi ya Ngorongoro walikamatwa 
watu saba (7) waliojihusisha na ujangili, walikamatwa 
na gari ya Halmashauri ya Wilaya ya Karatu 
inayoongozwa na CHADEMA, SM 4117. Waliokutwa na 



nyara hizo ndani ya gari ni Diwani wa Kata ya Lotia na 
mfanyakazi wa Halmashauri, Afisa Wanyamapori. Sitaki 
kwenda zaidi ya hapa kwa sababu pamoja na hayo 
hawa ndio waliokutwa na Raffles Mark 4 Namba 5287, 
walikutwa na risasi saba (7) kwenye bunduki hiyo lakini 
walikutwa na Shotgun Namba 400 yenye risasi sita (6). 
Bunduki hizi ziko kwenye ofisi ya Serikali kwa Afisa 
Maliasili wa Mkoa wa Arusha.  

 
 
Mheshimiwa Naibu Spika, Mwongozo wangu 

ninaoomba hapa, kwanza kwa mujibu wa Kanuni 
inatukataza sisi Wabunge humu ndani kutaja majina ya 
watu waziwazi na kuwatuhumu watu ambao siyo 
Wabunge, tunawadhalilisha, Kanuni inakataza. Kwa 
mfano mimi nimesema Diwani wa Kata wa CHADEMA 
sikutaja jina lakini nimemtaja Mzee Lazaro kwa sababu 
ndiye mzee wa Wilaya ile ambaye ni Mwenyekiti wa 
Halmashauri. Nimelazimika kutaja jina la Mwenyekiti wa 
CCM kwa sababu imepotoshwa, jina lililotajwa humu si 
jina lake na hahusiki, hana Bunduki na hahusiki katika 
tukio lolote. (Makofi) 

 
Mheshimiwa Naibu Spika, sasa kwa sababu Kanuni 

zetu, kwanza zinakataza kutaja majina ya watu ndani 
ya Bunge ambao hawahusiki. Hata sisi wenyewe hapa 
hata Mbunge akitaka kuniita mimi ataniita Mheshimiwa 
Waziri, siyo Lukuvi. Lakini pili kwa kuwa kamtangaza 
Mwenyekiti wa CCM wa Wilaya ya Karatu kuwa 
anaitwa Lazaro wakati si Lazaro na kamtangazia 
kwamba huyu Mwenyekiti wa CCM wa Wilaya 
anahusika na ujangili na amiliki hii bunduki na kwa 
uhakika nilionao na uthibitisho nilionao na huu nilioutoa 



na ambao kama humu ndani kuna ushahidi wana-
CCM wanajua kwamba jina la Mwenyekiti huyu si hili, 
hizi ni taarifa za uongo. (Makofi) 

 
 
Mheshimiwa Naibu Spika, kwa sababu hiyo 

naomba tu Mwongozo wako kwa mambo mawili. 
Kwanza ningemwomba tu ndugu yangu wakati ule 
kama Tundu Lissu asingeingilia, ungesema tu yaishe 
lakini sasa mmesema nithibitishe na kwa sababu 
namheshimu na namwabudu sana Mungu, sitaki 
kusema uongo na sitaki kuwatendea watu wengine 
mabaya na nadhani Waheshimiwa Wabunge wote 
tungekuwa tunamtanguliza Mungu, angetuongoza 
kusema ukweli. Kwa hiyo, naomba tu aliyesema 
kwamba jina la Mheshimiwa Mwenyekiti wa CCM 
kwanza anaitwa Mzee Lazaro halafu anahusika na 
ujangili athibitishe au afute uongo huo. (Makofi) 

 
Mheshimiwa Naibu Spika, lakini la pili, ningependa 

Kiti chako sasa kikomeshe hii tabia, ni kwa sababu 
tunaonekana kwenye television Wabunge turuhusiwe 
kusema lolote, kutukana mtu yeyote, kusema lolote 
halafu kuendelea kuihusisha Serikali na mambo ya mtu 
mmoja mmoja hata kama ni ya uongo, kwa kweli 
ningeomba la pili pengine Kiti chako kingekomesha 
tabia hii ya kuwasingizia watu ambao siyo Wabunge eti 
kwa sababu hawawezi kufika humu ndani na kujitetea, 
kwa hiyo, tunaweza tukawasingizia tunachotaka na 
kuisingizia CCM, kuihusisha na udhaifu wa mtu 
mwingine ambao na wenyewe ni uongo haupo. Kwa 
hiyo, nilikuwa naomba Mwongozo kwa hayo mawili. 
(Makofi) 



 
NAIBU SPIKA: Ahsante sana Mheshimiwa Waziri wa 

Nchi, Ofisi ya Waziri Mkuu, kwa yale ambayo 
umetueleza. Ni kweli suala hili lilijitokeza humu Bungeni 
na Mheshimiwa Tundu Lissu aliingilia kati kutumia Kanuni 
ya 63 kutaka Mheshimiwa Waziri wa Nchi, Ofisi ya Waziri 
Mkuu athibitishe. Waziri wa Nchi, Ofisi ya Waziri Mkuu, 
amethibitisha kwa maneno yake kwamba hakuna mtu 
anayeitwa Mzee Lazaro Mwenyekiti wa CCM wa 
Karatu, jangili. Alichothibitisha Waziri wa Nchi ni 
kwamba Mwenyekiti wa Karatu anaitwa John Zakaria 
Tipa. Huyu anayemtaja Lazaro kama ni masuala ya 
Wenyeviti kama nimesikiliza vizuri ni Mwenyekiti wa 
Halmashauri ya Karatu, sanasana katika majina ya 
Wenyeviti kwa Karatu ni kwa tiketi ya CHADEMA. 
(Makofi) 

 
Waheshimiwa Wabunge, maneno aliyosema hapa 

ni mazito kwamba Serikali inahusika katika ujangili huo, 
viongozi wa CCM wanashiriki katika ujangili na 
wanalindwa, Serikali ya CCM inazidi kuonyesha udhaifu 
wake katika kuchukua hatua za kisheria lakini kwa 
ujumla wake muongozo wangu ni huu ufuatao:- 

 
Mheshimiwa Spika Mama Anna S. Makinda 

amejitahidi sana kuonya masuala ya kusema uongo, 
masuala ya kusingizia watu, kuyataja majina ya watu 
kwa nia mbaya. Mimi kama msaidizi wake, nimejitahidi 
sana kuonya jambo hili, lakini linajirudia na kujirudia bila 
kukoma. Hotuba hii japo ni hotuba ya kambi lakini 
yeyote akichukua hotuba hii akisoma kwenye cover 
pale mbele inasema, hotuba ya Msemaji Mkuu wa 
Kambi Rasmi ya Upinzani, Mchungaji Msigwa. Kwa jinsi 



hiyo, kwa vile sina nia ya kugeuza hapa kuwa mahali 
pa malumbano na mabishano, mimi suala hili 
nalipeleka katika Kamati ya Maadili ili kupitia Kamati 
hiyo Bunge tutashauriwa sasa tuenende vipi 
inapotokea mazingira ya namna hii kwa sababu ni 
tabia iliyokithiri. (Makofi) 

 
Lakini nichukue fursa hii kusema kwamba 

Waheshimiwa Wabunge jizuieni sana kuwa na chuki za 
kupitiliza zisizokuwa na sababu, haitujengei heshima. 
Ukiwa CCM haimaanishi kwamba Upinzani ni adui 
yako. Ukiwa Mpinzani haiimaanishi wana-CCM sasa 
imefanya dhambi duniani hapa, yeye ni wa kutukanwa 
na kudhalilishwa, hapana! Hili ndilo jambo ambalo 
tunalikemea ndani ya Bunge hili na tunaomba 
Watanzania watuelewe. Kwa hiyo, Kamati ya Maadili 
kwa wakati muafaka itatusaidia, itawaita hawa 
wahusika huko na tutapata maelekezo ya nini 
kinapaswa kuendelea. 
 

HOJA ZA SERIKALI 
 
NAIBU SPIKA: Sasa tunaendelea na uchangiaji na 

anayeanza ni Mheshimiwa Zakia Meghji. 
 
MHE. ZAKIA H. MEGHJI: Mheshimiwa Naibu Spika, 

kwanza kabisa, napenda kutoa shukrani kwako kwa 
kunipatia nafasi jioni hii ili kuweza kuchangia bajeti ya 
Wizara ya Maliasili na Utalii. Moja kwa moja napenda 
kusema kwamba naunga mkono hoja ya Wizara hii. 
(Makofi) 

 



Mheshimiwa Naibu Spika, pia napenda kuchukua 
nafasi hii kumpongeza kwa dhati kabisa Mheshimiwa 
Waziri Kagasheki na Naibu wake Mheshimiwa 
Nyalandu kwa kupewa nafasi hii ya kuiongoza Wizara 
hii. Kwa kweli tukiwa wakweli, tunaweza kusema 
kwamba kwa muda mfupi sana ambao Mheshimiwa 
Kagasheki amekaa katika Wizara hii ameonyesha 
uwezo mkubwa sana. Mimi naamini kabisa kwamba 
akienda hivihivi basi atadumu kwa muda mrefu na 
mimi namtakia kila la kheri. (Makofi) 

 
 
Mheshimiwa Naibu Spika, ningependa 

kuzungumzia maeneo mawili na muda ukiruhusu 
nitazungumzia maeneo matatu. Eneo la kwanza ni 
mkakati wa kukuza utalii kupitia utangazaji, eneo la pili 
ni utalii wa ndani (domestic tourism) na tatu nafasi ya 
utalii katika sekta ya usafiri hasa tukichukulia kwamba 
kwa mtalii anapokuja Tanzania asilimia 60 ya fedha 
anazotumia zinatokana na tiketi ambayo amenunua 
pia hasahasa kutokana na kwamba hivi karibuni 
Precision Air imeweza kuuza shares zake katika soko la 
hisa. Msemo ule wa zamani kuwa kizuri chajiuza, kibaya 
chajitembeza kwa sasa hauna ukweli tena katika 
wakati huu wa utandawazi na ushindani. 

 
 
Mheshimiwa Naibu Spika, mwaka jana 

nilipochangia hoja nilionyesha kuwa fedha 
zinazotumiwa katika kutangaza utalii, kwa Tanzania 
ulimwenguni ni ndogo sana. Nilifananisha na nchi 
kadhaa. Kwa mfano kwa mwaka jana nilifananisha 
moja ya nchi ilikuwa ya Kenya. Nilisema kwamba kwa 



Kenya fedha ambazo Tanzania inatumia ni kama moja 
ya tano ya fedha ambazo Kenya inatumia. Kwa 
upande wa Afrika ya Kusini ni moja ya ishirini na tano 
ya fedha ambazo zinazotumika. Huo ni mwaka jana. 
(Makofi) 

 
Mheshimiwa Naibu Spika, mwaka huu tunakuta 

kwamba hali kwa kweli ni mbaya zaidi kwa sababu 
mwaka huu wenzetu wa Kenya inaonekana 
wameongeza fedha zao, wa Afrika Kusini 
wameongeza fedha zao za utangazaji, lakini kwa 
upande wa Tanzania ama wamebaki palepale ama 
wamerudi nyuma. Kwa sababu katika mwaka huu wa 
fedha imetoka kutoka shilingi moja kwa tano kwa 
upande wa Kenya kuwa sasa moja ya nane. Kwa hiyo, 
kwa kila shilingi moja tunayotumia sisi Tanzania kwa 
utangazaji Kenya wanatumia shilingi 8. Kwa upande 
wa Afrika Kusini ilikuwa asilimia 25 kwa maana shilingi 
moja kwa shilingi ishirini na tano. Mwaka huu shilingi 
moja kwa shilingi thelathini na tano. Kwa hiyo, unakuta 
kwamba kwa ukweli kwa upande wa utangazaji hali si 
nzuri kabisa. (Makofi) 

 
Mheshimiwa Naibu Spika, lazima jambo hili 

lifanyiwe mabadiliko makubwa kama kweli tunataka 
kujenga na kuhamasisha ukuaji wa sekta hii ya utalii 
ambao ni namba mbili katika sekta ya uchumi kwa 
taifa letu. (Makofi) 

Mheshimiwa Naibu Spika, sera ya utalii ni mpango 
wa kuwa na watalii angalau milioni moja tulipokuwa 
mwaka 2010. Huu ni mwaka 2012 bado ni 800,000 
hatujafikia hata milioni moja. Lakini pia nakubaliana na 
Mheshimiwa Zitto asubuhi alisema kwamba tungeweza 



kuwa na watalii hata zaidi ya milioni moja kama kazi 
kubwa ya utangazaji ingeweza kufanyika. (Makofi) 

 
Mheshimiwa Naibu Spika, sisi hapa kama 

tulivyosema tuna watalii kama 800,000 wenzetu wa 
Afrika Kusini watalii milioni 8,000,000, Morocco milioni 10 
na hata kisiwa cha Barbados milioni nane. Nchi ya 
Rwanda ambayo zaidi wao wanatangaza utalii wa 
sokwe (gorillas) basi wamefikia watalii 600,000. Sisi 
Tanzania ambao tuna kila aina ya utalii tuna 800,000 
tofauti ya 200,000 tu. Kwa hiyo, kwa kweli tuna haja ya 
kusisitiza masuala ya kuongeza fedha kwa ajili ya utalii. 
(Makofi) 

 
Mheshimiwa Naibu Spika, lakini pamoja na hayo 

kuna haja ya kusisitiza masoko haya ya utalii, 
tumekuwa na masoko yaleyale wanaita traditional, 
masoko ya soko wakati tunatangaza utalii. Mwanzoni 
kwa mfano, Uingereza, Ujerumani, Ufaransa na 
baadaye Marekani lakini nafikiri kuna haja kubwa 
kuweka msisitizo zaidi katika masoko mapya, masoko 
ya nchi za BRIC kwa maana ya Brazil, Russia, India na 
China, huku ndiko kwenye fedha. Mwaka jana tulikuwa 
na Maldives na tulikuta watalii wengi Warusi. Kwa hiyo, 
kuna haja kuhama kwa kweli fedha zetu zielekeze kwa 
utangazaji katika nchi hizi za BRIC countries na ndipo 
ambapo tutaweza kutangaza zaidi hapa Tanzania, 
tujitambulishe kwa maana hiyo katika nchi hizo. 
(Makofi) 

 
Mheshimiwa Naibu Spika, nikizungumzia katika 

masuala ya utambulisho, hapa napenda kuzungumzia 
utambulisho, branding. Branding ni utambulisho wa 



nchi au kitu. Kwa mfano ukisema Kilimanjaro Beer 
(Astaghafilullah mwezi wa Ramadhan) ukisema 
Kilimanjaro Beer, Serengeti Beer inajulikana kwamba 
unahusisha Tanzania. Hivi sasa Tanzania kiutalii 
inajulikana kama the land of Kilimanjaro, Serengeti and 
Zanzibar. Nchi ya Kilimanjaro, Serengeti na Zanzibar. 
Huu ndio ujulisho wa waziwazi, wa dhahiri. Kwa maana 
mlima Kilimanjaro uko Tanzania, Serengeti Tanzania na 
upande wa Zanzibar. Lakini hivi sasa Bodi ya utalii, iko 
mbioni kubadilisha “brand” hii au ujulisho huu. 
Wanasema kwamba wametumia wataalam lakini 
labda niseme kihistoria, branding, nitakwenda moja 
kwa moja nasikia kengele ya kwanza imelia, lakini 
labda niseme kihistoria. Kihistoria branding ya utalii au 
ujulisho wa utalii katika utalii mwaka 1993 ilikuwa 
Tanzania the Land of Kilimanjaro and Zanzibar, baada 
ya hapo kukawa na mabadiliko mbalimbali, ikiwa 
Tanzania unsurpassed Africa, tukawa na Tanzania 
Authentic Africa au Tanzania uhalisia wa Afrika na 
baadaye tena ikarudia Tanzania the Land of 
Kilimanjaro and Zanzibar. Mwaka 2008 ikawa Tanzania 
the Land of Kilimanjaro, Zanzibar and Serengeti. Sasa 
hivi kama nilivyosema kwamba TTB wanataka tena 
kubadilisha na kwa maelezo ambayo tumeyapata, ni 
kwamba mkutano uliofanyika na wadau mbalimbali, 
dhana hii kwamba Tanzania feel great with friends 
kama destination, lakini baadaye wanasema kwamba 
tutafanya utaratibu wa kuwa na hiyo brand. Wasiwasi 
wangu ni kuwa ukizungumzia feel great with friends 
kwa mfano na dhana ikawa hivyo, hatuitambulishi 
Tanzania hata kidogo.Kwa hivyo, mimi nafikiri lazima 
identify ya Tanzania iwe kwa mambo iliyokuwa nayo 
Kaskazini, Kusini, Mashariki, Magharibi na mambo 



mbalimbali. Kwa hiyo, kwanza kabisa branding hii 
haina mvuto wowote, haitambulishi nchi yetu, haitaleta 
ushindani wakati huu ambao tunashindana kupata 
watalii wengi. (Makofi) 

 
Mheshimiwa Naibu Spika, nikimbie harakaharaka 

kama sijawahi nitachangia kwa maandishi. Suala 
lingine ambalo ningependa kulizungumzia ni suala la 
utalii wa ndani au domestic tourism. Utalii wa ndani, 
napenda kusema kwamba umezungumzwa… 
 

(Hapa Kengele ililia kuashiria kwisha  
kwa muda wa mzungumzaji) 

 
MHE. ZAKIA H. MEGHJI: Mheshimiwa Naibu Spika, 

naomba kuunga mkono hoja, hizi zingine nitaandika 
kwa maadishi. (Makofi) 

 
 
MHE. CHRISTOPHER O. OLE- SENDEKA: Mheshimiwa 

Naibu Spika, naomba nichukue nafasi hii ya mwanzo 
kumshukuru Mwenyezi Mungu kwa kunijalia afya njema 
na kuniwezesha kushiriki katika mchango huu muhimu 
wa Wizara ya Maliasili na Utalii.  

 
 
Mheshimiwa Naibu Spika, nitakuwa mwizi wa 

fadhila kama sitatumia nafasi hii kumshukuru sana na 
kumpongeza Balozi Kagasheki, Waziri wa Maliasili na 
Utalii pamoja na msaidizi wake Mheshimiwa Lazaro 
Nyalandu na Katibu Mkuu, Mama Tarishi na watumishi 
wote wa Wizara kwa kazi nzuri ambayo wameifanya 



katika siku zote hizi ambazo Waziri huyu amehamia 
kwenye Wizara hiyo. (Makofi) 

Mheshimiwa Naibu Spika, Waswahili wanasema 
chanda chema huvishwa pete na si stahiki kichwa cha 
jogoo kuvishwa kilemba ndiyo maana siungani sana 
mkono na rafiki yangu, Mchungaji wangu Msigwa 
katika ukurasa ule wa 33 aliposema katika mistari miwili 
ya mwisho, ni vyema Waziri awe wazi kama 
ameshindwa kutatua matatizo hayo ndani ya Wizara 
aseme ili aweze kupatiwa dawa stahiki. Nilitaka 
kusema uwezo wa Balozi Kagasheki kila mtu anaujua, 
sisi Wabunge wenzake tunaujua, Watanzania 
wanaujua na huko alikokuwa anawakilisha nchi yetu 
dunia ya huko wanajua. Kwa muda mfupi aliokaa 
amefanya mabadiliko makubwa na ni vizuri tumuunge 
mkono kwa kazi hiyo nzuri anayoifanya na timu yake. 
(Makofi) 

 
Mheshimiwa Naibu Spika, nasema hivi kwa sababu 

Wabunge wenzangu waliotangulia walieleza kinaga 
ubwaga kazi nzuri aliyoifanya. Tunaweza tukahifadhi 
sekta ya maliasili na utalii, ikatoa mchango mkubwa 
sana kwa Taifa letu, lakini yako mambo ya msingi 
ambayo lazima yafanyike, miongoni mwa mambo 
haya ya msingi ni pamoja na kuhakikisha kwamba 
tunakusanya kodi ili hifadhi zetu za Taifa na Idara ya 
Wanyamapori iweze kuwa na nguvu ya kusimamia 
rasilimali hii ambayo ni tunu tuliyopewa na Mwenyezi 
Mungu na wazazi wetu wakailinda. Ukiangalia mfano 
wa wenzetu Afrika ya Kusini, South Africa National 
Parks, asilimia 90 ya mapato yao yanatokana na kodi 
ya malazi (accommodation) katika hoteli zilizoko katika 
maeneo yaliyohifadhiwa katika nchi yao. Sisi, asilimia 



94 ya mapato ya TANAPA yanatokana na viingilio ya 
wageni wanaoingia katika hifadhi zetu za Taifa na 
asilimia sita (6%) iliyobaki ndiyo malazi na michango 
mingine. Hali hii inaonyesha wazi kwamba tunazo fursa 
ambazo hatuzitumii. Tuliweka utaratibu wa kuongeza 
concession fee lakini hadi sasa kazi hiyo haijafanyika 
kwa ufanisi. (Makofi) 

 
Mheshimiwa Naibu Spika, liko jambo moja ambalo 

ni vizuri Bunge lako Tukufu likaelewa. Hoteli zilizoko 
kwenye hifadhi za Taifa sio zetu ni za wageni. Ukienda 
ukaangalia hoteli zilizopo iwe Serena, Sopa Hotels and 
Lodges hizi nyingi ni za watu ambao sio raia wa 
Tanzania na kwa maana hiyo mapato yanakwenda 
nje ya Tanzania. Kinachouzwa pale ukakuta kitanda 
kinakwenda mpaka dola 1000 au zaidi kwa usiku 
mmoja sio kitanda kilichoko pale ni mazingira mazuri 
yaliyoandaliwa na Watanzania na ni tunu ambayo 
Mwenyezi Mungu alitupa. Ni vizuri sasa Mheshimiwa 
Balozi Kagasheki akaweka nguvu zake kuhakikisha 
kwamba Azimio la Bunge la kuongeza concession fees 
linatekelezwa kwa vitendo na kuhakikisha kwamba 
TANAPA inapata fedha stahiki na kwa kweli mimi 
nashauri kwamba yeyote anayetaka kujenga hoteli 
katika hifadhi hizi za Taifa na maeneo ya mapori yetu 
tengefu watoe carried interest ambayo Serikali inapata 
hisa, TANAPA inapata hisa ili kuweza kuendeleza utalii 
endelevu katika maeneo haya ambayo tumeyatoa. 
(Makofi) 

 
Mheshimiwa Naibu Spika, haiingi akilini kuendelea 

kuwaachia wenzetu ambao wanakusanya kodi 
kubwa, halafu wanahamisha kupeleka nje ya nchi. 



Ukichukua mfano wa National Housing ambao 
ukichukua nyumba leo pale Dar es Salaam au Arusha 
au Mwanza, ukijenga wewe National Housing 
wanakuwa na hisa kwa sababu kiwanja ni chao sasa 
imagine mtu umepewa eneo Ngorongoro, Serengeti, 
Mheshimiwa Balozi Kagasheki nakuomba uweke nguvu 
yako hapo ili mapato yaongezeke na uhifadhi usipate 
tabu ya kuajiri vijana wengi watakaoendeleza uhifadhi 
katika maeneo hayo. (Makofi) 

 
Mheshimiwa Naibu Spika, liko jambo jingine 

ambalo ni vizuri sana tukawa bayana nalo, nalo ni 
mgogoro kati ya Hifadhi zetu za Taifa, Mapori yetu 
Tengefu na Mapori ya Akiba na wananchi 
wanaozunguka maeneo hayo. Tarangire imeanzishwa 
kwa GN. Na.160 ya mwaka 1970 na Mkungunero 
imeanzishwa kwa GN. Na.307 ya mwaka 1996. Vijiji 
vyangu vya Kimotorok na Loiborsiret bado vina 
mgogoro katika mipaka hiyo na Mheshimiwa Waziri 
nimekueleza na wananchi wa Kimotorok wanasubiri 
kusikia kauli ya Serikali juu ya kulipatia ufumbuzi jambo 
hilo. Nakupongeza kwamba wiki moja iliyopita 
wataalamu wako walikuwa huko na ni imani yangu 
kabisa kwamba Serikali sikivu ya Chama cha Mapinduzi 
italipatia ufumbizi suala hili, ili wafugaji wa Kimotorok 
waweze kuendelea na ufugaji wao katika Kitongoji cha 
Arkasovai ambayo imeingiliwa na Mkungunero Game 
Reserve na sehemu nyingine imeingiliwa na Tarangire 
National Park, tukifanya hivi, mtajenga mahusiano 
mazuri na wananchi na katika maeneo yanayopakana 
na hifadhi bado tutaweza kuwa wametujengea uhalali 
wa kuwashawishi wananchi kuanzia WMA’s na 
pengine ikiwezekana sasa itazamwe upya badala ya 



kuitwa tu Wildlife Management Areas tuseme Livestock 
and Wildlife Management Areas. Najua Sera ya 
Wanyamapori iko chini ya Wizara yako, Livestock iko 
Wizara ya Mifugo, mnaweza mkakaa maana Serikali ni 
ileile ili kutotia hofu wafugaji kwamba maeneo haya 
yatawanyima wafugaji maeneo ya malisho yao. 

 
Mheshimiwa Naibu Spika, ni rai yangu pia kwamba 

lipo tatizo kubwa la ujangili unaoendelea sasa hivi 
nchini na hili kwa kweli kwa kiasi fulani naungana na 
wenzangu wote waliotangulia kuligusia kwamba 
ujangili unaoendelea sasa hivi na hasa wa tembo, 
unahitajika kuangaliwa kwa jicho la madhubuti 
kwamba wanaohusika ambao ni baadhi ya Maaskari 
wetu wasio waaminifu. Lakini pia wakati mwingine lipo 
tatizo la uhaba wa watumishi, sasa ni vizuri 
tukahakikisha kwamba tunadhibiti hali hii, ili kuhakikisha 
kwamba rasilimali hii haiwezi kupotea na ikaachiwa 
watu wachache ambao sio waaminifu kuendelea 
kuteketeza wanyama hawa ambao ni muhimu sana 
kwa masilahi makubwa ya nchi yetu. 

 
Mheshimiwa Naibu Spika, nimegusia suala la 

mahusiano yale, lakini bado kuna haja ya Hifadhi za 
Taifa kuendelea kuchangia miradi ya maendeleo 
katika maeneo yetu. Kuna makampuni pia ambayo 
yatapewa leseni kuanzia msimu unaokuja wa kuwinda 
katika maeneo yetu na sisi wengine tuna vitalu vya 
uwindaji na kuna wengine wanaopiga picha katika 
maeneo hayo, ningemwomba sana Mheshimiwa Waziri 
ajaribu kuangalia namna ya ku-harmonize mahusiano 
yaliyoko kati ya wapiga picha na hawa wenzetu 
ambao ni watalii wa uwindaji ili kuhakikisha kwamba 



nchi inanufaika na pande zote mbili lakini kuhakikisha 
kwamba hatutapata kashfa ya watu wengine kupigwa 
risasi katika zoezi hili, mwingine anapiga picha na 
mwingine anawinda. Ni vizuri taratibu hizi zikawekwa 
bayana kwa maslahi mapana ya nchi yetu. 

 
Mheshimiwa Naibu Spika, ni imani yangu pia 

kwamba kile ambacho TANAPA inakusanya kama 
itaamua kuelekeza kiasi cha fedha hizo kwa majirani 
zake na kwa hili nishukuru kwamba mabati niliyopata 
kutoka Tarangire National Park waendelee kuhakikisha 
kwamba wanasaidia miradi ya maendeleo katika 
maeneo haya ambayo yamezunguka Hifadhi za Taifa. 
Tukifanya hivyo, tutahakikisha kwamba kila mtu 
atakuwa mhifadhi katika eneo lake, lakini kama fedha 
za ujirani mwema zitaelekezwa katika maeneo 
ambako kuna watu wenye ushawishi, itawafanya wale 
wengine ambao hawapo katika Bodi hizo na Wizara 
hizo na hawana nafasi za juu Serikalini kununa na 
jambo hili litaonekana kwamba uhifadhi utakuwa 
umeachiwa watu wachache tu. 

 
Mheshimiwa Naibu Spika, baada ya kusema hayo, 

bado ni rai yangu kwamba naungana kabisa kuwasihi 
wenzangu kwamba tunapokuwa na hoja za msingi 
maana nilifedheheshwa, mimi namjua ndugu yangu 
Tipa. Tipa mimi nilikuwa Mjumbe wa Baraza Kuu la 
Umoja wa Vijana Taifa na yeye alikuwa Mjumbe wa 
Baraza Kuu la Mkoa wa Arusha na yeye ndiye 
Mwenyekiti wa CCM Wilaya ya Karatu… 

 
(Hapa kengele ililia kuashiria kwisha kwa muda wa 

mzungumzaji) 



MHE. CHRISTOPHER O. OLE- SENDEKA: Mheshimiwa 
Naibu Spika, naunga mkono hoja kwa asilimia mia 
moja kwa moyo wangu wote. (Makofi) 

 
MHE. RIZIKI S. LULIDA: Mheshimiwa Naibu Spika, 

awali ya yote, napenda kumshukuru Mwenyezi Mungu, 
Mungu mwenye rehema kubwa na kunijalia kunipatia 
nafasi hii na mimi kuweza kuchangia katika hoja 
iliyokuwa mbele yetu.  

 
Mheshimiwa Naibu Spika, pili, nimpongeze Waziri 

wa Maliasili, Mheshimiwa Alhaji Kagasheki na Naibu 
Waziri, Mheshimiwa Nazaro Nyalandu, Katibu Mkuu, 
Mama Tarishi, Mwenyezi Mungu awajalie nguvu na 
afya njema na wawe majasiri. (Makofi) 

 
Mheshimiwa Naibu Spika, nitajaribu kuchangia 

katika upande wa Selous Game Reserve ambayo 
inajumuisha Mikoa ya Lindi, Mtwara, Ruvuma, Iringa, 
Morogoro na Pwani. Selous Game Reserve ilikuwa 
established mwaka 1896 yenye ukubwa wa kilomita za 
mraba 58,950. Ni mbuga kubwa ya kwanza duniani na 
huyo mwenyewe Frederique Selous aliianzisha kwa 
kuona kwamba  pale kuna potentiality kubwa ikiwemo 
wanyama kama tembo, nyati kwa wingi, mamba na 
kadhalika lakini mpaka sasa hivi lile pori la Selous 
imekuwa kama ni kichaka. Tunasema Tanzania 
tunahitaji mapato, ukilinganisha pori zote za Hifadhi iwe 
Serengeti, Ruaha, Mahale, Lubondo, Mikumi bado 
ukubwa wa Selous Game Reserve ni mkubwa zaidi. 
Mwaka 1917, Frederique Selous walipigana na 
Waingereza kwa ajili ya kugombania pori la Selous 
Game Reserve kwa ajili ya vitu vilivyokuwemo mule 



ndani baadaye aliuwawa mwaka 1917 na kuacha 
kumbukumbu, yeye nia yake hasa ni kuhakikisha lile 
pori linakuwa ni pori la kiaina katika ulimwengu wetu, 
lakini sasa hivi hata ukiangalia mapato 
yanayopatikana ndani ya pori hili la Selous hakuna kitu. 
Katika takwimu tulizopata humu ndani, pori la Selous 
linaingiza shilingi bilioni 11, lakini Hifadhi ya Ngorongoro 
au TANAPA inaingiza karibu shilingi bilioni mia moja na 
kitu, mara kumi zaidi, lakini jiulize kwa nini inatokea vitu 
kama hivi? Halijatengenezewa Mamlaka. 
Ningewaomba Wabunge wenzangu mliangalie hili kwa 
makini na kwa uchungu ili angalau hili pori lilete tija 
katika nchi hii. (Makofi) 

 
Mheshimiwa Naibu Spika, ndani ya pori la Selous 

Game Reserve, lina wanyama na madini ndani yake. 
Sasa wale wawekezaji walioingia mle ndani, hawako 
serious na kuleta uchumi kwa Tanzania, wanaangalia 
potentiality na wanaitumia kwa kikamilifu. Ifikie mahali 
tuliangalie hili pori liwe na mamlaka yake na 
ningemwomba Mheshimiwa Waziri aunde Tume isadie 
pori hili liweze kuwekwa katika mamlaka yake ili 
angalau ujangili uishe, ajira zipatikane na ujirani 
mwema wa Mikoa hii utapatikana. Leo kunakuwa na 
ubaguzi wa ujirani mwema kwa sababu ya kusema sisi 
ndiyo tumetunza maeneo haya, lakini kuna bandari 
ambapo ujirani mwema wa bandari unafaidisha 
Tanzania nzima, tuachane na lugha ya ubaguzi. Hizi 
Hifadhi za Taifa ni kwa Tanzania nzima sio kwa sehemu 
moja. Je, ukisema hivyo ina maana mtu wa bandari 
atasema basi bandari iwasaidie watu wa Lindi, Mtwara 
na Tanga na Dar es Salaam, lakini bandari ni ya 
Watanzania wote. Hivyo ningependa dhana ya kuwa 



mapori mengine yako katika Mikoa specific hapana, 
iwe kwa Tanzania nzima ndiyo maana inaitwa Tanzania 
National Park, Ngorongoro Conservation kwa ajili ya 
Tanzania nzima sio kwa ajili ya sehemu moja, hilo 
napenda kusahisha Watanzania wenzangu. 

 
 
Mheshimiwa Naibu Spika, ndani ya pori la Selous 

kuna corridor la wanyama ambalo linatokea Nyasa, 
Mozambique na tembo wanakuja mpaka Tunduru, 
Masasi, Nachingwea, Liwale na kutawanyika, lakini 
kipindi hiki kwa Tanzania ndiyo kipindi cha uwindaji, 
tembo wote wanamalizika. Katika takwimu ambazo 
ziko ndani ya google, unaangalia katika www.selous 
game reserve katika Encyclopaedia Britannica 
inaonyesha sasa hivi tembo tuliobakia nao ni chini ya 
30,000 kutoka 230,000. Hii ni hatari ya aina yake. Tufikie 
mahali tujiulize kuna kigugumizi gani Selous isiwe na 
Mamlaka yake? Katika kitabu hiki leo, ukurasa wa 39 
wamesema kuwa kutakuwa na Mamlaka ya 
Wanyamapori ili kuimeza Selous ipotee, haiwezekani! 
Selous ijitegemee na iweze kutoa pato kubwa ambalo 
Taifa hili itaweza kunufaika. (Makofi) 

 
Mheshimiwa Naibu Spika, sasa hivi ningemwomba 

Mheshimiwa Waziri, wale wawekezaji waliokuwa mle 
ndani waangaliwe kwa makini, wapo kwa nini? Kama 
faida yake ni kupata shilingi bilioni 11 wakati wengine 
wanapata zaidi ya mara ishirini ya hizi, hakuna faida 
katika pori kubwa kama lile. Ujangili uliokuwepo kusini ni 
mkubwa, tuna njia za panya karibu 26 na ndiyo sasa 
hivi unasikia pembe za tembo zinakamatwa Vietnam 
3000, Malaysia wanakamata pembe 7000, Zanzibar 



hapa wamekamata container la pembe kutoka 
mapori ya Selous. Hivyo, ningeomba Mheshimiwa 
Waziri atakapo wind-up aliangalie na aunde Tume ya 
kumsaidia mwenyewe, hii itampa faraja kubwa kuwa 
pato litakalopatikana halitakuwa ni pato la kawaida, 
litakuwa ni pato kubwa sana na wananchi wa kule 
watafaidika na ujirani mwema. 

 
Mheshimiwa Naibu Spika, eneo la pili ambalo 

nitapenda kulizungumzia ni TTB. Leo Lindi 
tunazungumzia suala la Dinosaur na watu wakiongea 
humu ndani, kuhusu Dinosaur watu wanacheka sana. 
Dinosaur yuko Ujerumani lakini kwa mwaka katika 
exhibition, Wajerumani wanapata dola bilioni tatu (3), 
lakini Tanzania hatupati hata senti tano, hata kule 
Tendeguru ilikotoka hilo Dinosaur hata shule hawasaidii 
kujenga, hata maji watu Tendeguru hawana. Sasa 
tumefikia mahali tujiulize TTB inafanya kazi gani? Huyu 
Dinosaur amechukuliwa mwaka 1905. Tunachoomba 
sasa hivi kwanza, tuhakikishe pato linapatikana kwa 
kupitia hii Dinosaur na vilevile Mheshimiwa Waziri 
aandae watu ambao wataliangalia suala la mjusi ili 
faida ipatikane katika Tanzania, tusikae tunasema 
tunacheka, lakini unacheka wakati mnaliwa? Hela ya 
mjusi wa Tanzania wanafaidika Wajerumani, sisi hata 
hisa moja hatupati. Mimi najiuliza kuna nini hapa? 
(Makofi) 

 
Mheshimiwa Naibu Spika, TTB ipo hapa lakini 

haijataka kuisaidia Tanzania toka miaka hamsini, leo 
kuna heritage mbalimbali ambazo ziko Tanzania moja 
ni ya Kilwa Heritage, watalii wanakwenda na ni mji wa 
kihistoria ambao unatoweka duniani, lakini je, mpaka 



sasa hivi wana data zipi za watalii ambao 
wanakwenda Kilwa kuangalia eneo lile la Kilwa Kisiwani 
ambalo ni potentiality kubwa sana? Imefikia mahali 
tujiulize, je, wako serious na uchumi wa Tanzania au 
wanataka kutembea kwenda Ulaya na kurudi? Hii ni 
aibu ya aina yake. 

 
Mheshimiwa Naibu Spika, aibu ninayoipata ya 

mwisho, ninaomba hili tangazo la CNN ambalo 
linasema hii Tanzania, maana yake ni nini? Wenzetu 
Kenya wanaitangaza Maziki Kenya katika kuonyesha 
vitu vizito sana, wanaonyesha wanyama, migration ya 
Masai Mara kwenda Tanzania lakini wao wanasema hii 
Tanzania, CNN mabilioni yamekwenda, lakini 
kinachoonekana pale ni aibu, ningeomba hili tangazo  
lifutwe, halitusaidii Watanzania. (Makofi)  

 
Mheshimiwa Naibu Spika, kuna…  

 
(Hapa kengele ililia kuashiria kwisha  

kwa muda wa mzungumzaji) 
 
NAIBU SPIKA: Ahsante sana Mheshimiwa, ni 

kengele ya pili.  
 
MHE. RIZIKI S. LULIDA: Mheshimiwa Naibu Spika, 

okay. Nashukuru sana, napenda kumwunga mkono 
Waziri wangu kwa asilimia 100. Ahsante sana. (Makofi) 

 
MHE. BEATRICE M. SHELLUKINDO: Mheshimiwa 

Naibu Spika, ahsante. Kwa sababu muda ni mfupi 
sana, nitaongea kifupi na mambo ya muhimu.  

 



Mheshimiwa Naibu Spika, nilikuwa na sifa nyingi 
sana kwako wewe Waziri Kagasheki, lakini wenzangu 
wameshasema. Nataka kukuhakikishia, mwembe 
wenye embe dodo zilizokamaa, nzuri, zilizoiva, 
unapigwa mawe. Kwa hiyo, ukiona unatupiwa mawe 
ujue kwamba una matter, unafanya kazi yako. 
Watakaokuchukia ni wale ambao hawaitakii mema 
nchi hii, wabadhirifu. Pamoja na Mheshimiwa 
Nyalandu, nawapongeza sana kwa kazi nzuri sana. Pia 
nimpongeze Mheshimiwa Katibu Mkuu, ndugu yetu 
Mama Tarishi, pamoja na Naibu Katibu Mkuu Mama 
Milao na Watendaji wote kwa kazi nzuri wanayoifanya.  

 
Mheshimiwa Naibu Spika, mojamoja kwa moja 

niendelee na bila kuwa mnyimi wa fadhila, niishukuru 
sana TANAPA. TANAPA wananisadia sana hasa katika 
Game Reserve ambayo iko Kilindi, naomba 
niwashukuruni sana. Moja kwa moja niende katika 
masuala yenyewe, misitu.  

 
Mheshimiwa Naibu Spika, sasa hivi Kilindi imekuwa 

jangwa. Kilindi ilikuwa inajivunia misitu, kila mahali 
ilikuwa inatangazwa jamani, Kilindi kuna ardhi, nendeni 
sasa hivi kumekuwa jangwa; ukienda pale utakuta 
misitu kidogo tu imezunguka kama danganya toto, 
ingia ndani kilometa mbili tu, utakuta ni jangwa, ni 
kipara. Kwa kweli, hii hali hatuwezi kuvumilia, watu 
wamekuja wamechukua ardhi kinyemela bila kufuata 
utaratibu wa utoaji ardhi matokeo yake wamekata miti 
yote, wanaondoka na miti bila kulima. Kwa kweli, sisi 
Kilindi sasa imefika mahali hatukubali tena.  

 



Mheshimiwa Naibu Spika, ninaomba leo kupitia 
jukwaa hili, kwa niaba ya wananchi wa Kilindi, niseme 
Kilindi sio shamba jamani, sisi ni Wilaya kama Wilaya 
nyingine. Mambo ya kutangaza nendeni mkachukue 
mashamba Kilindi yamekwisha, tunahitaji viwanda, 
tunahitaji vyuo vikuu, sisi ni binadamu kama ninyi, 
wasomi kama ninyi, tunahitaji na sisi tuwe na mambo 
mengine. (Makofi)  

 
Mheshimiwa Naibu Spika, ukitaka kujenga chuo 

sasa hivi, lazima uende ukanunue ardhi kwa mtu 
ambaye amechukua bila kufuata utaratibu. Utaratibu 
ni uleule, heka 50 kupitia Kijiji na lazima Mkutano Mkuu 
uitwe. Wale wote waliopata ardhi bila kufuata 
utaratibu, wataondoka, tutajenga miundombinu yetu 
na maendeleo yetu, kwa hiyo, nimetoa tahadhari hiyo. 
(Makofi)  

 
Mheshimiwa Naibu Spika, nije kwenye TFS 

(Tanzania Forestry Services). Kweli, mimi ninapongeza, 
nia ni njema, lakini kuna upungufu, kwa ajili ya muda 
ninaongea harakaharaka. Upungufu uko kwenye 
muundo; kila mahali utakaposoma misitu, unaona 
misitu na nyuki, lakini ukiangalia muundo wenyewe ka-
nyuki kamewekwa chini kulee, chini ya policy. (Makofi)  

 
Mheshimiwa Naibu Spika, kuna Mkurugenzi wa 

Idara ya Nyuki, eti Mkurugenzi hana Idara, mmewahi 
kusikia wapi? Sasa kama tuko serious kuhusu ufugaji 
nyuki na mimi kwangu Kilindi, wafugaji nyuki wapo na 
sehemu nyingi sana wanafaidika na nyuki na mazao 
yake mengine. Mimi niombe kabisa, isomeke sasa 
Tanzania Forestry and Bee Keeping Services na kuwe 



na Idara pale ya Bee Keeping; tumaanishe na tuwe na 
udhati na umakini wa yale tunayosema kuhusu nyuki. 
(Makofi)  

 
Mheshimiwa Naibu Spika, niende sasa Mkurugenzi 

Mkuu TAFORI. Mkurugenzi Mkuu TAFORI, hii nafasi 
imekuwa wazi muda mrefu, tunangoja nini? Wasomi 
wako wengi, wenye uwezo wako wengi, interview 
ilifanyika au tunangoja mtu anayemaliza shule aje 
apewe nafasi? Watanzania, imefika wakati, tuacheni 
kulenga watu, twende na uwezo wa kazi. Ninaomba 
sana Mkurugenzi TAFORI aweze kupatikana mapema, 
ili kazi iende kama inavyotakiwa. (Makofi)  

 
Mheshimiwa Naibu Spika, wanyamapori. Kilindi 

tuna WMA ambayo ilitangazwa miaka sita (6) iliyopita. 
Hiyo WMA ambayo ipo mpaka leo, wananchi 
wamehamasishwa, WWF walitoa hela ya uwezeshaji 
kukamilisha hilo suala, mpaka leo hakuna 
kinachoendelea. Wale wananchi wa Kata za Saunyi, 
maeneo ya Gitu, Mkindi kote, wanasubiri. Nimearifiwa 
jana na Wataalamu kwamba, mambo yanaendelea, 
kazi inaendelea, lakini ukisoma Hotuba ya Waziri, haitaji 
katika zile WMA ambazo zinafikiriwa kuwepo; basi hata 
ile 25% ambayo wanapelekewa, hatujapelekewa sijui 
miaka mingapi? Sasa ninaomba jamani tuwe makini, 
ninaomba jibu Waziri nijue, WMA ya Kilindi, imefikia 
wapi na ni nini kinafanyika ili watu wa Kilindi, waweze 
kusikia. (Makofi)  

 
Mheshimiwa Naibu Spika, lakini vilevile napenda 

kuzungumzia suala la TWEA. TWEA hawa, wanakamata 
wale viumbe wadogowadogo nje ya hifadhi, kwenye 



mashamba. Wanakamata mijusi, wale kweleakwelea 
wanaokula mahindi yetu, tumbili, chura na kadhalika, 
wanasafirisha. Kuna watu milioni moja na zaidi 
wanaoishi kwa kazi hiyo. Kwa zaidi ya mwaka mzima, 
hawa watu walikuwa na mikopo, hili zoezi lilipositishwa 
na wenyewe walisitishiwa. Sasa jamani, Mheshimiwa 
Waziri, mimi nikuombe kupitia kwa Naibu Spika, niombe 
sasa; hawa watu wafikiriwe, wapewe kibali chao sasa 
jamani waendelee, wenyewe hawakamati ndani ya 
mbuga. Ni kwenye mashamba, wale wanyama 
waharibifu, niombe sana hili nalo liangaliwe.  

 
Mheshimiwa Naibu Spika, lakini lingine nilitaka 

kusema, nakumpongeza sana Mheshimiwa Naibu 
Waziri, leo kwenye TV, nimeona asubuhi kwamba, 
umekemea uchimbaji madini ndani ya mbuga ya 
Serengeti. Ninaomba hili suala lisiishie Serengeti, toeni 
tamko rasmi, hakuna mbuga yoyote kuchimbwa 
madini wala utafiti, tubaki na hii rasilimali ambayo si 
endelevu. Niliombe sana na hasa Kilindi pia, kuna 
chokochoko sana, watu wamegawiwa maeneo na 
madini wasikie, wanaogawa viwanja kwenye mbuga, 
tafadhi toeni tamko linaloeleweka. (Makofi)  

 
Mheshimiwa Naibu Spika, Mhifadhi Mkuu 

Ngorongoro, naomba niseme. Mhifadhi Mkuu 
Ngorongoro, anayetakiwa ni Mhifadhi, lakini 
utashangaa kwa yaleyale mambo ya upendeleo, kule 
Ngorongoro utashangaa, interview imefanyika, watu 
majina yaliyoko mezani kwake Rais sasa hivi kwa 
kuthibitishwa ni ma-engineer, unaenda unaangalia sijui 
ni Finance Officer, Wahifadhi wako nje. Mheshimiwa 
Rais, kama unanisikia, hayo majina matatu mezani 



kwako rudisha, itisha majina matano yote, 
tunachotaka Ngorongoro ni Mhifadhi. Tusichague watu 
kwa sababu tunawataka, tuchague watu wenye sifa 
za kazi inayotakiwa. (Makofi/Kicheko)  

 
Mheshimiwa Naibu Spika, lingine, jengo la CITES 

Arusha. Hili mtakumbuka CAG alitoa Audit Query, 
lilipofikia milioni 150, liko pale Fire Arusha. Lakini jengo 
hilo, limeendelea na limekamilika kwa milioni 290, kama 
sijakosea. Lakini hilo jengo ni kama ka-go-down, 
ukienda utasikitika.  Ninaomba uchunguzi ufanyike 
kuhusu lile jengo la CITES. (Makofi)  

 
Mheshimiwa Naibu Spika, kesi ya usafirishaji 

wanyamapori. Ile taarifa iliyokuwa inatakiwa chini ya 
bwana Mnubi, imefanyika na imekamilika. Taarifa iko 
kwa Katibu Mkuu, inangoja nini? Kwa ajili ya 
utekelezaji? Taarifa iko kwa Katibu Mkuu, tupewe 
taarifa tujue what has happened? Kesi ya Mpakistani 
wa kusafirisha wanyamapori, yeye kesi yake 
imebadilishwa sasa hivi sio tena usafirishaji 
wanyamapori, bali imekuwa sijui kakutwa na nyara? 
Hadithi fulani ambayo imewekwa kisheria, ambapo 
ikimalizika, fine yake itakuwa Sh.200,000/= habari 
imekwisha; tunataka tupate maelezo. (Makofi)  

 
Mheshimiwa Naibu Spika, nakwenda kwenye utalii. 

Utalii jamani, kama tulivyosema juzi, tumekwenda 
kwenye Balozi zetu, hususan Marekani, Canada, 
Uingereza yaani Balozi karibia zote tulizoenda, hakuna 
Maafisa Utalii. Lakini baada ya kuchunguza, kumbe TTB 
ambayo inaambiwa kwamba, iwezeshe kuhusu 
masuala ya Utalii, TTB inategemea ikama Serikalini. 



Mama Celina Kombani, ninakuomba wapeni hawa 
watu ikama. Tunaongea hapa, tunapiga kelele, kumbe 
matatizo yako kwetu. Naomba wapewe ikama, 
waweze kumalizia. 

 
Mheshimiwa Naibu Spika, lakini la pili. Mwaka huu 

kwenye fedha, wamepewa shilingi bilioni 5.6, shilingi 
bilioni mona (1) ni mishahara, shilingi bilioni 4 ni OC; 
watafanya kitu gani? Are we really serious 
tunachokisema? Mimi naomba hawa watu waachwe 
wajitegemee. Wizara iwe inatupia macho, lakini 
iwaache wajitegemee. Ikiwezekana washirikiane na 
wadau kama TATO na wengine, ili tuweze kufikia 
mahali. (Makofi)  

 
Mheshimiwa Naibu Spika, kwa sababu, nina 

dakika moja, nimalizie sifa za Kagasheki. Mheshimiwa 
Kagasheki, mimi nasema jamani tumuungeni mkono, 
tusimpige madongo, tusiangalie itikadi. Mheshimiwa 
Nyalandu, ni muadilifu kuliko maelezo; unajua sio kila 
mtu ana uwezo wa kupiga kelele kama Mama 
Shellukindo. Wengine wanafanya kazi kwa umakini bila 
kuongea sana. Ninawaomba sana Waheshimiwa 
Wabunge wenzangu, Kambi zote, kama Wabunge, 
tuwaenzi wale Mawaziri tunaojua wanafanyakazi kwa 
uadilifu, ambao ninaamini ni karibia wote; tatizo ni 
mifumo yetu. Tusemee mifumo yetu na Sera zetu 
zibadilike, ili kazi iende. Vinginevyo mimi nawapa Big 
Up, endeleeni, wananchi wa Kilindi tuko nyuma yenu. 
(Makofi)  

 
Mheshimiwa Naibu Spika, ahsante. (Makofi) 
 



NAIBU SPIKA: Ahsante sana. Waheshimiwa 
Wabunge, kabla hatujaendelea na Mheshimiwa Dokta 
Kafumu, nitoe matangazo mawili, matatu kwa kifupi 
sana. Tuna wageni asubuhi tuliwatangaza, walifika 
Bungeni, wa Tanzania College of Early Education, kile 
chuo kipo Korogwe Mjini, eneo la Msambiazi sio kama 
ilivyotamkwa mwanzo. Tunawashukuru na bahati nzuri 
wamepata fursa ya kutembelea Bunge na kukutana 
na Mbunge wao ambaye ni Mheshimiwa Nassir. 
Mheshimiwa Nassir, tunakushukuru sana kwa wapiga 
kura wako hawa kututembelea Bungeni.  

 
La pili ni kutoka kwa Katibu wa Bunge, anaomba 

tuwatangazie Waheshimiwa Wabunge ambao 
mmepewa mwaliko kujumuika kwa Waziri Mkuu, kwa 
ajili ya Futari, tarehe 12 mwezi Agosti, 2012, siku ya 
Jumapili, kwamba, hafla hiyo sasa itafanyika siku ya 
Jumatatu tarehe 13 Agosti, 2012. Wale ambao Jumapili 
mlikuwa muende kwenye Futari kwa Waziri Mkuu, sasa 
itakuwa Jumatatu. 

 
Mwisho, kuna karatasi niliipata hapa kama 

Addendum, kutoka kwa Mchungaji Peter Msigwa; 
kwanza imekuja imechelewa, lakini ndio naipata hapa, 
nilipokuwa naiangalia naona hata kile anachojaribu 
kukirekebisha bado nacho kina makosa. Kwa sababu, 
anarekebisha ukurasa wa 19 na mambo fulani fulani na 
majina ambayo ukurasa wa 19 hauna hayo mambo. 
Malumbano yaliyokuwa hapa, yanahusisha ukurasa 
wa 17 na wa 18 tu. Kwa hiyo, hata Addendum bado 
haibadilishi chochote. Hayo mtayamaliza kule kama 
nilivyokuwa nimeamua mwanzoni. (Makofi) 

 



Sasa ni zamu ya Dkt. Dalaly Kafumu, atafuatiwa na 
Mheshimiwa Maryam Msabaha. (Makofi) 

 
MHE. DKT. DALALY P. KAFUMU: Mheshimiwa Naibu 

Spika, ahsante sana kwa kunipa nafasi. Naomba 
nikushukuru sana. Naomba nianze kwa kuwapongeza 
Mawaziri, kwa kazi yao nzuri wanayoifanya. Wenzangu 
Wabunge, wameshasema; nawapa moyo waendelee 
hivyohivyo. Watapata matatizo kidogo kimfumo, lakini 
wakazane, wajitahidi. (Makofi)  

 
Mheshimiwa Naibu Spika, nawashukuru wananchi 

wa Igunga, kwa kuendelea kuniunga mkono, 
tunashirikiana vizuri. Nimewaambia sisi hatujali vyama, 
tunataka kuendeleza Igunga yetu. (Makofi)  

 
Mheshimiwa Naibu Spika, naomba nichangie 

mambo mawili tu kwa kifupi. Jambo la kwanza, nataka 
niseme kidogo kuhusu utalii katika nchi yetu. Sisi katika 
nchi yetu, utalii wetu mkubwa ni utalii wa mbuga za 
wanyama na huu utalii upo kwa sababu Mungu 
alitujalia wanyama wengi na mbuga nyingi, basi 
tumejitahidi zaidi katika kuukuza na kuutangaza utalii 
huu. Napenda niseme, niwaombe Serikali na wengine 
wote wadau wa utalii, tujaribu kutafuta namna ya 
kupanua wigo wa utalii katika nchi yetu. Tuna maeneo 
mengi sana ambayo tunaweza tukayafanya yakawa 
ya utalii, kama wenzetu wa nchi za nje wanavyofanya; 
wengi hawana wanyama, hawana mbuga nzuri kama 
za kwetu, hawana milima, lakini wana watalii wengi 
kwelikweli. Sasa na sisi tuwaige ili tupanue wigo wetu. 
(Makofi)  

 



Mheshimiwa Naibu Spika, katika kupanua wigo, 
tunaweza kupanua wigo kwa kuangalia tawala za 
zamani tulizokuwanazo za Watemi. Hawa Watemi 
mpaka leo wana masalia mengi tu, tumeyaacha huko 
mitaani yanaoza tu. Lakini tungeweza kuyaboresha 
kidogo, watalii watakuja kuangalia kwa sababu, ni 
historia yao. Kwa mfano, Mtemi Mangungu, ana 
historia ya kutuuza sisi, mjukuu wake yuko hapa. 
(Kicheko) 

 
Mheshimiwa Naibu Spika, tunaweza tukatafuta 

masalia ya Mtemi Mangungu, tukajenga kajumba 
pale, tukaeleza historia vizuri na tukatangaza, 
Wajerumani watakuja kwa sababu watakuja kuona 
nani aliyetupa Tanzania. (Makofi/Kicheko)  

 
Mheshimiwa Naibu Spika, sasa sisi tumekazania 

upande mmoja, tumechukua nguvu nyingi sana lakini 
tunaacha maeneo haya.  

 
Mheshimiwa Naibu Spika, kuna maeneo ya 

ngoma na stadi zetu hizi, tunaweza tukafanya jambo 
zuri sana. Kwa mfano, kule Mwanza, Bujora kule, 
wamefanya ka-museum kadogo ka mambo ya 
Wasukuma, Tunaweza kupanua jambo hili likatupa 
watalii wengi zaidi. (Makofi)  

 
Mheshimiwa Naibu Spika, masalia ya ki-jiolojia kwa 

mfano, tumezungumzia mjusi hapa. Hilo eneo tu la 
Tendeguru, tukienda pale tukatengeneza mradi, 
tukakwangua pale tukaieleza ile jiolojia vizuri, kuanzia 
mwaka milioni 160 mpaka mwaka milioni 100, 
tukaeleza historia pale, watakuja kuangalia mjusi 



alitoka wapi? Kuna mambo mengi ambayo tunaweza 
tukayatumia kabla hata hatujamleta mjusi. Kwa mfano 
tunaweza tukalianzisha hilo eneo, watu wakatembelea 
na tukapata watalii wengi kabisa. (Makofi)  

 
Mheshimiwa Naibu Spika, nikizungumzia masalia 

ya mamlaka za zamani za Watemi. Igunga, Wilayani 
kwangu pale, kuna nyumba za Watemi nyingi sana. 
Kwa mfano Mtemi Kasanda, huyu alikuwa Mtemi wa 
Unambiu. Nyumba yake iko pale Simbo, Tarafa ya 
Simbo, kuna nyumba kubwa kabisa, inatumika kama 
Ofisi; tunaweza tukaeleza historia hiyo na watu wakaja 
kuangalia. Kuna Mtemi Shomari wa Igurubi, hawa 
Watemi kutoka Nasa; nyumba yake iko pale Igurubi, 
inaoza tu, lakini watu wangeweza kuja kuangalia na 
tukapanua utalii. (Makofi)  

 
Mheshimiwa Naibu Spika, kuna Watemi kama 

akina Ntinginya na kina Nghumbi Ziota, ukienda pale 
Ziba, utakuta kuna nyumba yake pale; watu wanakaa, 
haina hata umeme, yaani haialiki watalii kuja 
kuangalia. Hiki kitu kinawezekana kabisa. Kwa hiyo, 
mabaki ya nyumba hizi si Igunga tu, lakini kila mahali 
ukienda, akina Mtemi Mirambo kule, maeneo haya 
yameachwa tu. Wahehe kule, maeneo haya 
yapoyapo tu yaani hayavutii watalii. Ni jambo kubwa 
sana, kule Kalenga kwa mfano, hapafananifanani na 
jinsi ambavyo Kalenga inavyotakiwa kuwa, kwa 
maana ya utalii. (Makofi)  

 
Mheshimiwa Naibu Spika, naiomba kila Wizara 

basi, itengeneze mradi maalum labda kupitia Idara ile 
ya Mambo Kale, wakishirikiana na Halmashauri. 



Wanaweza waka-identify maeneo machache 
wakaanza nayo, wakaboresha, wakatengeneza. Hasa 
yale ambayo yana historia inayoungana na ukoloni, 
yanaweza kutupanulia sana utalii katika nchi yetu. 
(Makofi)  

 
Mheshimiwa Naibu Spika, kwa mfano nchi ya 

Ubelgiji, wale waliofika nchi ya Ubelgiji mimi nimekaa 
kidogo kule, kuna katoto kamoja kalikojolea bomu 
lililotakiwa kulipua mji. Sasa kale katoto 
imetengenezwa statue, kila mahali unakuta kanakojoa 
tu; sasa watu wanakuja kuangalia tu hiyo historia, lakini 
ni kajitu kadogo tu, wamekuza kweli, unaona ni historia 
kubwa na watu wengi wanatoka duniani kote kuja 
kuangalia hiki kitoto kinachoitwa Manneken Pis na sisi 
tunaweza kufanya, historia hizo tunazo nyingi kweli na 
watu wakaja kutazama. (Makofi)  

 
Mheshimiwa Naibu Spika, nizungumze kidogo 

kuhusu wanyamapori. Tatizo la wanyamapori, hususan 
tatizo la tembo kuendelea kupigwa, kuchukuliwa 
meno, pamoja na kwamba, dunia imekataza kabisa hii 
biashara ya meno ya tembo, lakini inashangaza kuona 
kwamba, biashara hii inaendelea kama vile hakuna 
kitu chochote kilichotokea. Mnyama Twiga, sisi 
tunamuita mnyama wa Taifa hili na haruhusiwi 
kuwindwa wala kuuawa, lakini wanaendelea kuuawa; 
kuna nini? 
 

Mheshimiwa Naibu Spika, huu mtandao 
unaosemwa unachukua meno, unachukua Twiga, uko 
nje, lakini uko pia ndani na unashirikisha Vyombo vya 
Dola, unashirikisha wafanyabiashara, inawezekana 



wengine wako humuhumu ndani, ina maana 
tunashiriki. Kwa sababu, jambo hili kama limekatazwa, 
kwa nini liendelee? (Makofi)  

 
Mheshimiwa Naibu Spika, kwa hiyo, mimi 

ninaomba tujitahidi basi. Labda tuanzishe mpango 
maalum, hata Mahakama zetu ukipeleka kesi ya 
ujangili mahali, viambatisho vyake na vidhibiti vitaishia 
Polisi na kesi inafutwa. Sasa ina maana wote tunashiriki. 
Labda tuanzishe Mahakama maalum basi ya 
Wahujumu Uchumi, tuwape adhabu wachache wetu 
wanaoshiriki kwenye huo mtandao, labda litaisha hili 
jambo. Kwa hiyo, Serikali, ilichukulie suala hili kwa 
umakini wake maana ni suala la dhalula kwa kweli… 

 
MBUNGE FULANI: Dharura! 
 
MHE. DKT. DALALY P. KAFUMU: Sisi Wasukuma 

hatuna ‘R’, ni dharura. Tutengeneze utaratibu ambao 
kwa kweli utalichukulia hili, tuonekane kwamba tuko 
serious kweli; tusipofanya hivyo, tutapata matatizo 
makubwa zaidi. (Makofi)  

 
Mheshimiwa Naibu Spika, mwisho kabisa, kwa 

dakika chache zilizopo niombe basi jamii hizi za warina 
asali na jamii hizi za wala matunda, hebu tutafute 
Sheria, tutengeneze Sheria ya kuwahifadhi watu hawa. 
Kama kule Marekani, wameweka hifadhi ya Wahindi 
Wekundu, lile eneo huwezi ukaingia; watu wanaishi 
mle, wanakula matunda, wanaishi kama zamani. Hata 
Cameroon tu, Pygmies wale wako wamehifadhiwa, 
huwezi ukaingia mle ukafanya chochote, kwa nini 
tusifanye hivyo na sisi? Tuunde Sheria itakayowalinda 



hawa ndugu zetu na maeneo hayo tuyaweke kama 
hifadhi kabisa, waishi wao tu na wanyama wao na sisi 
tunaenda kutembea mle kusaliamiana nao na 
kuangalia wanyama wetu. (Makofi)  

 
Mheshimiwa Naibu Spika, baada ya kusema hayo, 

nakushukuru tena kwa kunipa nafasi ili nichangie. 
Naomba kuunga mkono hoja kwa asilimia mia kwa 
mia, ahsante sana. (Makofi) 

 
MHE. MARYAM SALUM MSABAHA:  Mheshimiwa 

Naibu Spika,  ahsante kwa kunipa nafasi hii ili na mimi 
nipate kuchangia Wizara nyeti na nimshukuru pia 
Mwenyezi Mungu kwa kunijaalia kusimama imara na 
nikiwa katika mwezi Mtukufu wa Ramadhani. Sifa zote 
zimrudie yeye. (Makofi) 

 
Mheshimiwa Naibu Spika, naipongeza Wizara 

mpya iliyochaguliwa na Mheshimiwa Waziri na 
ninaipongeza bajeti ya Msemaji wa Kambi ya Upinzani. 
Naomba Mheshimiwa Waziri yale yote mazuri 
muyachukue na kuyafanyia kazi. 

 
Mheshimiwa Naibu Spika, mimi nianze kwanza na 

majengo ya kale kama kwa mfano Zanzibar, 
Bagamoyo, Ujiji, Mtwara na Mikindani. Haya majengo 
yamesahaulika. Kwa mfano tukienda Bagamoyo kuna 
majengo ya kale na watalii wengi wanakuja kwa ajili 
yakuangalia majengo yale. Kwa Bagamoyo majengo 
yale yamefanana na majengo ya Zanzibar ya Mji 
Mkongwe, lakini majengo yale yamekuwa hayafanyiwi 
ukarabati, majengo yale yamekuwa yamesahaulika. 
Ukiangalia kwa mfano ukienda jumba la Watumwa 



ambalo walikuwa wanasafirishwa wanakuja Zanzibar, 
kwa kweli tunataka kuupoteza utalii wetu na majengo 
haya ndiyo yanayotoa Wazungu na Wajerumani 
wanakuja kuangalia majengo yale lakini majengo 
haya yana ufa, yamechakaa, yamechafuka. Kwa 
mfano ukienda kwenye makaburi ya Kaole ya 
Masharifu pia kuna matatizo mengi sana na kwa 
sababu kwenye makaburi ya Masharifu kulikuwa na 
njia ambayo kwa Zanzibar ilikuwa ikitumika kwa watu 
kutoka Zanzibar kuingia Bagamoyo na Bagamoyo 
wanatoka wanakwenda Zanzibar, ni sehemu ambazo 
ni nyeti na ni sehemu ambazo kwa kweli ni za 
kuangaliwa kwa uangalifu mkubwa sana na sehemu 
hizi ni kivutio kikubwa sana kwa watalii. 

 
Mheshimiwa Naibu Spika, tukija kwenye majengo 

haya ya Mji Mkongwe kwa Bagamoyo sasa hivi 
majengo yanabomoka na majengo yale wananchi 
wanaanza kupoteza kumbukumbu zile kwa sababu  
majengo yale wanajenga mjengo ambao ni wa kisasa 
lakini mtalii anavyokuja kama kwa mfano akienda 
Bagamoyo anataka aone majengo ya kale 
waliyoyaacha wenyewe. Kwa hiyo, hili Wizara 
mchukue na muangalie haya majengo ya kale  kwa 
macho mawili na mambo  ya kumbukumbu ya sanaa 
pia majengo haya nilimuona hata Mzee Malecela 
alitoka kwenye TV akawa anawahusia vijana  kutokana 
na majengo ya kale kubomolewa na kumbukumbu 
kuondoshwa. Kwa sababu mtalii anavyosoma ramani 
ya Tanzania anatoka kwake akija na malengo 
maalum.  

 



Mheshimiwa Naibu Spika, tukiangalia kwa mfano 
Kigoma, Kigoma pia mkarabati uwanja wa ndege 
kuwe na ndege za uhakika ili watalii wapate kwenda 
kule kwani kuna utalii pia Kigoma, lakini sasa hakuna 
watalii watatumia nini ili waende Kigoma? 

 
Mheshimiwa Naibu Spika, tuje kwenye masuala 

kama kwa mfano Mji Mkongwe Zanzibar. Mji Mkongwe 
Zanzibar nao ni utalii ambao unaliingizia sana Serikali 
ya Mapinduzi ya Zanzibar pato la taifa lakini sasa 
tuangalie jamani tutafika mahali tutakosa hata wageni 
kwa sababu majengo kama yatakuwa 
yanabomolewa halafu yanajengwa sivyo yaani 
yanajengwa majengo ya kisasa mtalii anavyotoka 
kwake anataka kuja kuangalia yaleyale majengo 
yalivyoachwa. Kwa hili Zanzibar wameshaanza 
kulikemea kuhusu majengo ya Mji Mkongwe ili hata 
kama yanafanyiwa ukarabati lakini yafanyiwe 
ukarabati yabaki katika hali ya kawaida tuweze kupata 
pato kutokana na majengo ya kale. 

 
Mheshimiwa Naibu Spika, nije kwenye suala la 

mapori. Kumekuwa na mapori ambayo uhalifu 
unafanyika, katika mapori haya watu wamekuwa 
wanapigwa na kuchinjwa, kwa nini mapori haya 
yasiboreshwe na yakawekwa wanyama ili tukaongeza 
pato la taifa?  Mheshimiwa Waziri hili naomba unijibu 
kwa sababu wewe mwenyewe unajua magazeti 
yalivyoandika na hili pori lina stori ndefu sana, lipo 
Kawe. Hili pori mliangalie kwa umakini sana na 
mlikarabati na muweke wanyama na yasiwe maficho 
ya kuchinjia watu na kupiga watu. Hilo utoe majibu 
kwa kina. (Makofi/Kicheko) 



 
Mheshimiwa Naibu Spika, pia katika masuala ya 

mazingira. Tunasema misitu lakini leo hii toka kuanzia 
Dar es Salaam mpaka Mbeya uangalie ni miti mingapi 
imekatwa inawekwa barabarani kwa alama za 
magari? Sasa mimi najiuliza hawa Matrafiki wana kazi 
gani? Au hakuna alama nyingine yoyote ya kutumia 
unapotokea uharibifu wa magari mpaka miti ikatwe? 
Aidha, wakishamaliza kazi zao barabarani pia 
wanasababisha ajali kwa sababu ile miti hawaiondoi, 
huu ni uharibifu wa mazingira.  (Makofi) 

 
Mheshimiwa Naibu Spika, mimi kwanza kabisa pia 

nilisifu Jimbo la Mheshimiwa Madam Spika, ni Jimbo 
ambalo lina kijani sana, watu wa Njombe, 
ninawapongeza sana. Lakini ile kijani ambayo ipo 
Njombe isipoboreshwa kwa baadaye pia tutakuta 
uharibifu wa mazingira, miti inakatwa hovyo kama huku 
kwingine tunavyoona. Kwa hiyo, tunawaombeni alama 
za barabarani zisiwe kukata miti na kuwekwa barabara 
ikawa ndiyo alama za magari yaliyoharibika. Hilo 
mtafute njia nyingine mbadala kama nchi ambayo 
imeendelea. Tanzania sasa hivi ni miaka 50 ya uhuru 
sasa miaka 50 ya uhuru tunaweka alama za miti 
barabarani? Kwa kweli hili haliwezekaniki. 

 
Mheshimiwa Naibu Spika,   pia kuna suala la watu 

ambao si waadilifu kwenye kitengo cha Wizara ya 
Maliasili. Mimi namheshimu Mheshimiwa Balozi na 
Mheshimiwa Balozi ufanye kazi kwani najua sasa hivi 
tumebakiza miaka mitatu na kama sikuona utendaji 
wako wa kazi mimi nitakuja kusimama hapahapa na 
kukuumbua lakini kwa sasa hivi nakuachia ni mwezi 



Mtukufu wa Ramadhani. Hawa mafisadi ambao wako 
kwenye sekta ya utalii ambao wanafisidi na 
wanachukua mali za umma, wanachukua wanyama 
wazima, hawa uwaangalie na uwafichue, uwafichue 
kabisa na wala usimfumbie macho mtu, akiwa rafiki 
yako au swahiba wako wote hawa waondoshwe. 
Mnaangalia mlivyobadilishwa kwenye Baraza la 
Mawaziri, Makatibu Wakuu walikuwa wao ndiyo hodari 
kwa kufanya mambo yote, kutafuta safari za nje 
wakawapa ninyi halafu wao wakawa wanaharibu 
mambo yote. Wengine wakapigwa chini na wengine 
mkabaki lakini nakwambia Wizara hii ni nyeti kwelikweli 
na tukiishughulikia Wizara hii kwa dhati kabisa ... 
(Kicheko/Makofi) 
 

(Hapa kengele ililia kuashiria kwisha  
kwa muda wa mzungumzaji) 

 
NAIBU SPIKA: Mheshimiwa Msabaha ahsante sana, 

nina hakika kabisa Waheshimiwa Wabunge walitaka 
uendelee kuongea lakini muda hauturuhusu. 

 
Mheshimiwa Kuruthum Jumanne Mchuchuli 

atafuatiwa na Mheshimiwa Mahmoud Hassan 
Mgimwa. 

 
MHE. KURUTHUM J. MCHUCHULI: Mheshimiwa Naibu 

Spika, nashukuru kwa kunipa nafasi lakini awali ya yote 
namshukuru Mwenyezi Mungu kwa kuniwezesha 
kusimama hapa salama ili na mimi niweze kuchangia 
machache katika hotuba ya Wizara muhimu sana ya 
Maliasili na Utalii. 

 



Mheshimiwa Naibu Spika, Wizara hii ni muhimu 
sana katika mhimili wetu wa nchi lakini nasikitika sana 
kuona kwamba Wizara bado inatengewa fedha 
kidogo na ni fedha ambayo kwa kweli haiwezi kabisa 
kukidhi kuendeleza sekta ya utalii ili tuweze kupata 
fedha nyingi zaidi. 

 
Mheshimiwa Naibu Spika,  Wilaya ya Rufiji ni 

mojawapo ya Wilaya katika Mkoa wa Pwani ambayo 
imebahatika kupitiwa na pori la akiba la Selou lakini  
nasikitika sana kusema kwamba katika sehemu 
ambazo pori la akiba la Selou bado hawajanufaika 
nalo mojawapo ni Halmashauri ya Wilaya ya Rufiji. 

 
Mheshimiwa Naibu Spika, kabla ya mipaka 

kuwekwa kulikuwa na mabwawa tofautitofauti 
ambayo wananchi hawa wa Wilaya ya Rufiji hasa 
katika katika maeneo ya vijiji vya Mloka, Nyaminywili, 
Ngorongo na kadhalika walikuwa wakilitegemea na 
shughuli yao kubwa zaidi ni kilimo na uvuvi. Lakini pia 
walikuwa wanatagemea sana mabwawa ambayo 
yapo katika pori la akiba katika shughuli za uvuvi. Lakini 
baada ya kuwekwa mipaka mabwawa yote 
yaliyokuwa katika maeneo ya vijiji vya Mloka na 
Nyaminywili yaliingizwa kwenye pori takribani 
mabwawa nane. Kwa kuwa, mabwawa yote 
yameingizwa katika pori la akiba la Selou, sasa 
wananchi wanaoishi kandokando ya pori la akiba la 
Selou wamekosa shughuli muhimu ambayo ilikuwa ni 
uvuvi ambapo walikuwa wanafanya katika mabwawa 
ambayo yameingizwa kwenye pori la akiba.  Sasa basi 
nini kinaendelea katika vijiji vya Mloka, Mwaseni na 



Ngorongo kwa watu ambao kwa takriban miaka yote 
walikuwa wanategemea uvuvi na ukulima?  

 
Mheshimiwa Naibu Spika, nasikitika sana kwani 

sasa hivi wakazi wengi wa eneo la Mloka, Mwaseni na 
Nyaminywili wamekuwa wakipoteza maisha kwa 
kupigwa risasi wakati wakiingia kwenye mabwawa 
kuvua samaki. Kwa nini watu hawa wanapigwa risasi? 
Mabwawa haya mwanzoni yalikuwa ni ya asili 
wananchi walikuwa wanavua samaki lakini pia baada 
ya kuweka mipaka ya hifadhi bado kulikuwa na 
utaratibu wakati wa zamani kwamba watu walikuwa 
wanaruhusiwa kwenda kuvua samaki kwenye 
mabwawa kwa kukata leseni, wanasindikizwa na Ma-
game, wanakwenda kuvua samaki na wao wanapata 
kujikwamua katika maisha lakini cha kusikitisha baada 
ya mipaka kusogezwa zaidi wananchi wamekosa fursa 
ya kwenda kuvua samaki. Kwa hiyo, wamekuwa 
wanatumia njia ya wizi ambayo si halali kwenda kuvua 
kwenye mabwawa ya Selou na bahati mbaya wengi 
wao wanakuwa wakipoteza maisha kwa kupigwa 
risasi. Kwa kusema hivyo tu, katika mwezi wa Desemba 
2011 kuna vijana takribani watatu wa Rufiji 
wamepoteza maisha, wawili walipigwa risasi na mmoja 
aliingizwa kwenye bwawa akaliwa na Mamba. 
Nasikitika sana. 

 
Mheshimiwa Naibu Spika, tunasema kwamba 

ujangili unazidi kwa mfano katika taarifa ya Kamati 
inaonyesha kwamba Tembo 30 wanakufa kwa siku 
kutokana natatizo la ujangili. Lakini wananchi wa Rufiji 
wanyonge wanaotaka kujikwamua kimaisha, 
wanaokwenda kuvua kwenye mabwawa ambayo ni 



ya asili wanauawa kwa kupigwa risasi, mimi naomba 
nijue ni watu wangapi au ni idadi ya majangili wangapi 
ambao mpaka sasa hivi wamechukuliwa hatua  
ambao wameua Tembo wetu, wameiba wanyama 
wetu kupeleka nchi za nje na si kwa hawa wanyonge  
ambao wanakwenda kuvua ili kujikwamua kiuchumi na 
kimaisha  kwa kipato kidogo kutokana na uvuvi 
wanapigwa risasi, wanakufa na kuacha familia zao 
katika hali ngumu. Naomba nipate majibu! 

 
Mheshimiwa Naibu Spika, lakini mimi namwombe 

Mheshimiwa Naibu Waziri kwani kilio changu nilikitoa 
hata katika Bunge lililopita kwamba wananchi wa Rufiji 
wanasikitika, wanakufa na kuuawa Selou hasa katika 
maeneo ya Mloka na Nyaminywili, nakuomba 
Mheshimiwa Waziri kwa huruma yako, nakuamini kwa 
hekima zako na busara zako uende Rufiji, Mloka na 
Nyaminywili ukawaangalie Wandengereko wanyonge 
wanaopigwa risasi katika mabwawa yale kwa ajili ya 
kwenda kujipatia riziki na ikiwezekana utaratibu wa 
zamani urudi ili watu wawe wanasindikizwa na Ma-
game, wanakata leseni wanakwenda kuvua kwa hali 
ya amani kabisa kwa sababu  watu wakikata leseni 
Serikali itakuwa inapata pato na pia wanyonge 
watakuwa wanaweza kujikwamua kiuchumi. 
Mheshimiwa Waziri tafadhali nakuomba sana Baba 
yangu na ninakuamini sana naomba utuangalie watu 
wa Rufiji tunapoteza maisha kwa ajili ya rasilimali zetu 
na haki yetu ambayo Mwenyezi Mungu ametushushia 
na sisi kama sehemu  moja ya kujikwamua kimaisha. 
(Makofi) 

 



Mheshimiwa Naibu Spika, naomba niongelee 
kuhusu Kamati za Uvunaji katika Wilaya zetu.  Kuna 
Kamati za Uvunaji wa Mazao ya Misitu kwa mfano 
katika Halmashauri ya Wilaya ya Rufiji ambayo 
inasimamiwa na Mheshimiwa DC au Mkuu wa Wilaya 
lakini uwajibikaji au utaratibu wa kufanya kazi wa 
Kamati  mimi naona moja kwa moja bado 
inawanyonga mapato Halmashauri husika au pia haitoi 
fursa kwa Waheshimiwa Madiwani au Baraza la 
Madiwani ambao wapo katika Halmashauri ya Wilaya 
ya Rufiji kupata ufafanuzi ulio wazi. Kwa mfano, katika 
Kamati ya Uvunaji mwaka 2011/2012, Baraza la 
Madiwani la Halmahauri ya Wilaya ya Rufiji walishauri 
kwamba Mkuruti usivunwe kwa sababu tayari ulikuwa 
umeshakwisha lakini Kamati ya Uvunaji inawaruhusu  
watu ambao wanataka kuvuna yaani matajiri kwenda 
kwenye vijiji kuomba ridhaa kwa vijiji kwa kuwa 
wanajua kwamba wananchi wa vijijini uwezo wao wa 
kutathmini athari za mazingira ni mdogo  na vitu 
vinginevyo, wanatumia fursa hiyohiyo kwenda vijijini 
kuomba ruhusa na kijijini wanakubaliwa na 
ikishakubaliwa na ikishafika kwenye ngazi ya Kamati 
ambayo inasimamiwa na Mheshimiwa DC, 
Halmashauri inakuwa  haiwezi tena  kuingilia kati kwani 
wale wanapewa ruhusa ya kuvuna na hii imepelekea 
Mkuruti kuvunwa vibaya katika Wilaya ya Rufiji katika 
maeneo ya Mahege na katika hifadhi ya Ngomboloni. 
Kwa hiyo, Mheshimiwa Waziri nakuomba ziangalie 
upya Kamati za Uvunaji za Wilaya na utaratibu wake 
wa kazi na ninaomba utusaidie kwa sababu 
zinawanyima fursa Waheshimiwa Madiwani na 
maamuzi yao au inawanyima Wilaya, wanasema 
kwamba hiki kitu hakiwezekani lakini kwa kuwa wao 



moja kwa moja wapo chini ya Wizara ya Maliasili na 
Utalii, wao wana nguvu zaidi kwa hiyo wanapata fursa 
ya kwenda kuvuna ilihali wao wenyewe hawaridhii 
kama ambavyo inastahili. 

 
Mheshimiwa Naibu Spika, naomba niongelee 

kidogo kuhusu suala la WMAs. Kwetu kuna jumuiya 
moja inaitwa Juangumwa, ni jumuiya ya muda mrefu 
sana ipo katika Kata ya Mwaseni katika vijiji vya 
Ngorongo na Mloka na kadhalika. Lakini mpaka sasa 
hivi WMAs imechukua muda mrefu sana katika 
mchakato na mpaka sasa hivi haijafikia tamati. 
Tunakuomba Mheshimiwa Waziri utusaidie WMAs yetu 
ifanikiwe ili na sisi tuweze kupata mafao kama wengine 
ambavyo wanapata kwa sababu kupitia WMAs 
tutanufaika katika vitu vingi tofautitofauti. 

 
Mheshimiwa Naibu Spika, lakini pia  mwaka jana 

katika hotuba ya Maliasili na Mazingira kuna mambo 
mengi sana yalitokea na kulitokea utata katika 
ugawajiwa vitalu na mambo mengine na kuna baadhi 
ya wawekezaji ambao walionekana wamepata vitalu 
vingi sana kinyume na sheria yetu ambayo inasema 
wapate vitano au visizidi vitano na mmojawapo 
alikuwa ni mwekezaji anaitwa Muhsini Abdallah Shein. 
Lakini cha kusikitisha ni kwamba huyu Muhsini Abdallah 
Shein yupo mpaka leo katika Wilaya ya Rufiji katika 
eneo linaloitwa Langarambe na Tapika, 
anatunyanyasa wananachi wa Rufiji hata kazi za ulinzi 
wanachukua watu kutoka nje ya Wilaya ya Rufiji. Hivi 
sisi rasilimali yetu hii tuliyoipata tunanufaika vipi? 
Mheshimiwa Naibu Waziri nakuomba, watu wa 
Langarambe na Tapika kwa kutuma WMAs inaitwa 



Mungujwa wanalalamika na wanyanyasika kwani hata 
kibarua cha kwenda kufyeka ndani ya WMA unanunua 
kwa shilingi 20,000 halafu tena unapata shilingi 10,000.... 

 
(Hapa kengele ililia kuashiria kwisha  

kwa muda wa mzungumzaji) 
 
MHE. KURUTHUM J. MCHUCHULI: Mheshimiwa Naibu 

Spika, nakushukuru sana. (Makofi) 
 
NAIBU SPIKA: Ahsante sana Mheshimiwa Kuruthum 

Mchuchuli kwa mchango na sasa ni zamu ya 
Mheshimiwa Mahmoud Mgimwa! 

 
MHE. MAHMOUD H. MGIMWA: Mheshimiwa Naibu 

Spika, naomba nikushukuru kwa kunipa nafasi ya 
kuchangia katika Wizara hii adimu.  

 
Mheshimiwa Naibu Spika, awali ya yote, naomba 

nichukue fursa hii kumpongeza Kaka yangu Alhaji 
Balozi Kagasheki pamoja na Ndugu yangu Nyalandu. 
Ninaamini kabisa heshima waliyopewa na Rais 
wataitumikia kwa uadilifu mkubwa kwa ajili ya 
kuhakikisha Wizara inasonga mbele.  

 
Mheshimiwa Naibu Spika, wenzetu wa Kahama 

wana dhahabu, Mwadui wana Almasi lakini sisi watu 
wa Mufindi dhahabu yetu ni msibu uliokuwepo. Kwa 
masikitiko makubwa nataka niseme kwamba watu wa 
Wilaya ya Mufindi hawafaidiki hata kidogo na rasilimali 
ya msitu iliyotuzunguka katika eneo letu. Wazazi wetu 
walitoa ardhi wakiwa wanaamini kabisa kwamba 
tutafaidika kwa kupata ajira katika msitu wetu lakini hili 



halipo. Utaratibu ambao unatumika kutoa vibali katika 
msitu wetu haupo sawa, kuna ubabaishaji mwingi na 
watu ambao wanapata vibali wengi hawatoki katika 
eneo la Wilaya ya Mufindi. 

 
Mheshimiwa Naibu Spika, hii imekuwa ni kero 

kubwa sana kwa wananchi wa Wilaya ya Mufindi 
inapotokea majanga makubwa kama ya moto, watu 
ambao wanatumia muda mwingi kuzima moto 
wanatoka katika Wilaya ya Mufindi. Ninaomba Kaka 
zangu Mheshimiwa Balozi aliangalie jambo hili kwa 
macho mawili. Tumejaribu kuwashauri vijana wetu 
wajiunge katika makundi na kweli wamejiunga katika 
makundi lakini kila wakiomba vibali katika eneo la Sao 
Hill hawapatiwi vibali. Mheshimiwa Balozi naomba 
uliangalie jambo hili ili kusudi vijana wetu wapate ajira 
kwenye maeneo ambayo yanahusika. (Makofi) 

 
Mheshimiwa Naibu Spika, nitakuwa mtovu wa 

fadhila nisipoishukuru Wizara kwani mwaka jana 
waliweza kutoa vibali kwenye vijiji vinavyozunguka 
misitu hii, hili siyo dogo bali ni kubwa lakini naomba 
wasiishie kutoa vibali mwaka jana tu, naomba 
waendelee kutoa vibali hata kwenye vijiji ambavyo 
vipo mbali na hili eneo kwa sababu watu wote wana 
haki katika eneo hili. Hii itatusaidia na itawasaidia watu 
wetu kupata faida ya msitu kwa kupunguza michango 
ambayo haina ulazima. (Makofi) 

 
Mheshimiwa Naibu Spika, eneo lingine ambalo 

napenda kulizungumzia ni eneo la ardhi. Wenzetu wa 
Maliasili wanamiliki ardhi hekta 135,000 ambayo 
wameipata kwa njia ambayo wananchi wanaotoka 



katika maeneo yale hawakushirikishwa kabisa kwa 
maana ya vijiji na wananchi. Wananchi walihamishwa 
kwenye maeneo wakahamia kwenye vijiji, maeneo 
yaliyobaki wazi wakapewa Maliasili. Sasa hivi 
kumekuwa kuna ongezeko kubwa la watu, ardhi 
haijatumika yote. Nilikuwa naomba Maliasili waliangalie 
jambo hilo na ardhi ambayo bado hawajaitumia 
wairudishe kwa wananchi kusudi na wenyewe wapate 
nafasi ya kupanda miti. Wananchi wameishajifunza na 
naomba Maliasili waendelee kutoa shule kwa watu ili 
wapate fursa ya kupanda miti. (Makofi) 

 
Mheshimiwa Naibu Spika, jambo lingine ambalo 

ningependa kulizungumzia ni suala la mgogoro ambao 
umejitokeza kati ya wananchi ambao wamepanda 
kwenye maeneo wanayosema ni ya Maliasili. Naomba 
Maliasili waliangalie jambo hili wawaache watu katika 
yale maeneo ambayo wameshayapanda waendelee 
kuyamiliki.  

 
Mheshimiwa Naibu Spika, eneo lingine ambalo 

ningependa kulizungumzia ni uharibifu wa barabara. 
Kipindi cha mavuno kunakuwa na uharibifu mkubwa 
sana wa barabara. Magari makubwa yenye tani nyingi 
yanaingia kwenda kuchukua mbao kule msituni lakini 
baada ya mavuno Maliasili wanatuachia barabara 
zikiwa katika hali mbaya na zinakuwa hazipitiki mwaka 
mzima. Nataka niseme tu kwamba mimi na wananchi 
wangu tumekubaliana kwamba safari hii hatutakubali 
gari yoyote iende kule mpaka tukubaliane kwamba 
baada ya mavuno mtakuwa tayari kuzirekebisha hizo 
barabara. (Makofi) 

 



Mheshimiwa Naibu Spika, eneo lingine nililopenda 
kuchangia ni la Maliasili. Mbuga ya Ruaha ndiyo 
kubwa kuliko zote katika Tanzania na Afrika lakini la 
kusikitisha ni kwamba haitangazwi. Inaonekana kama 
mbuga ndogo ‘kajimbuga’ wakati ilitakiwa itangazwe 
na utaalii wa kina ufanyike kwani kuna wanyama 
wengi kuliko maeneo mengine yote. (Makofi) 

 
Mheshimiwa Naibu Spika, naomba Mheshimiwa 

Waziri pamoja na Naibu Waziri waliangalie jambo hili. 
Tunaweza tukatangaza mbuga ile na tukajihakikishia 
kupata kipato kikubwa katika nchi yetu. (Makofi) 

 
Mheshimiwa Naibu Spika, eneo lingine ambalo 

linatakiwa litangazwe ni eneo la Uhafiwa. Kuna mbuga 
nzuri ambayo ingeingizwa kwenye hifadhi ya taifa 
tungeweza kuitangaza mbuga yetu na tukapata 
kipato.  

 
Mheshimiwa Naibu Spika, eneo lingine ambalo 

tunatakiwa tuliangalie ni kule kwenye bwawa la Kihansi 
ambako kuna vyura. Vyura hivyo havipatikani sehemu 
yoyote katika dunia, lakini hatuvitangazi. 
Tungevitangaza ingekuwa source of revenue to the 
government. (Makofi) 

 
Mheshimiwa Naibu Spika, kuna maeneo mengi ya 

kihistoria ambayo tunatakiwa tuyaangalie kwa upana 
wake. Kuna maeneo kama Kitanzini ambapo 
Wajerumani walikuwa wananyongea baba zetu, 
wazee wetu, tungeweza kuyaweka kwenye 
kumbukumbu yakatangazwa na Wajerumani 
wangekuwa wako interested kuja kuangalia.  



 
Mheshimiwa Naibu Spika, baada ya kusema hayo 

machache, napenda kutamka kwamba naunga 
mkono hoja. (Makofi) 

 
NAIBU SPIKA: Ahsante sana Mheshimiwa 

Mahamoud Mgimwa. Mheshimiwa Felix F. Mkosamali 
atafuatiwa na Mheshimiwa Kaika Telele. 

 
MHE. FELIX F. MKOSAMALI: Mheshimiwa Naibu 

Spika, nakushukuru kwa kunipa fursa hii ili niweze 
kuchangia machache kwenye Wizara hii muhimu sana. 

  
Mheshimiwa Naibu Spika, ningependa niweke 

mambo vizuri kabisa ili Waziri aweze kufahamu. Watu 
wengi wamekuwa wanajiuliza wakati mwingine 
nikichangia Jimbo la Muhambwe wanashindwa 
kuelewa liko sehemu gani. Jimbo la Muhambwe liko 
Wilaya ya Kibondo yaani Wilaya ya Kibondo ndiyo 
Jimbo la Muhambwe. Kwenye Wilaya ya Kibondo 
karibu vijiji 19 vinazungukwa na Pori la Muyowosi na 
ndiyo maana hata kwenye hotuba ya upinzani, 
ukurasa wa 16 utaona Msemaji wa Upinzani ameeleza 
namna gani huyu kinara wa kuhujumu pembe za 
ndovu anatoka kwenye Jimbo langu na nitaeleza 
namna gani ambavyo unapaswa kufanywa mkakati 
maalum kwenye Wilaya ya Kibondo ili kuzuia ufisadi 
ambao umekuwa unaendelea kwenye mbuga zingine 
ambao unatokea Kibondo na maeneo ya nchi yetu ya 
Burundi.  

 
MBUNGE FULANI: Burundi ni nchi yetu!   
 



MHE. FELIX F. MKOSAMALI: Mheshimiwa Naibu 
Spika, maeneo ya nchi jirani ya Burundi. 
(Makofi/Kicheko) 

 
NAIBU SPIKA: Ndiyo hao hao jamani tulieni. 

Endelea Mheshimiwa Felix Mkosamali. (Kicheko) 
 
MHE. FELIX F. MKOSAMALI: No, no no! Mheshimiwa 

ni maeneo ya jirani.  
 
Mheshimiwa Naibu Spika, jambo la kwanza 

ambalo nilitaka nichangie ni kwamba sisi ambao 
tunatoka maeneo yenye mapori, wananchi wetu 
wamekuwa wanazuiwa kufanya shughuli za kiuchumi 
kutokana na sheria ambazo zinamruhusu Mkurugenzi 
wa Wanyamapori kutoa vibali kwamba kama 
wananchi wanataka kwenda kufanya shughuli zao 
ndani ya hifadhi wapewe vibali, lakini vibali hivi 
imekuwa ni usumbufu kwani imekuwa kama ni hisani. 
Kwenye Wilaya ya Kibondo kwa mfano kuna 
mabwawa saba ndani ya pori la Moyowosi ambayo 
wananchi wamekuwa wanavua samaki, lakini ni 
mwaka wa pili hawapewi vibali vya kwenda kuvua. 
Sasa mnataka tulinde Katiba yetu kwa namna gani? 
Ibara ya 27 inasema lazima tulinde maliasili. Sasa 
tutalinda maliasili ambazo hazitusaidii?  Kwa nini 
mnawanyima vibali Watanzania? Mnataka wageni, 
Wazungu peke yao ndiyo waingie na kunufaika 
kwenye hifadhi ambazo sisi tunakaa nazo? 
Tunanyimwa vibali vya kurina asali! Tuna mizinga yetu 
kule na imekuwa ni culture yetu, kwa nini mnakataa 
kutupatia vibali? (Makofi) 
 



 
Mheshimiwa Naibu Spika, nimemwandikia barua 

na niliishauliza swali hapa Bungeni kuomba wananchi 
wa Kibondo wapewe vibali, kwa nini mnatuzungusha? 
(Makofi) 

 
Mheshimiwa Naibu Spika, kwa hiyo, naomba 

Mheshimiwa Waziri wakati anahitimisha anieleze ni lini 
wananchi watapewa vibali ili waendelee na shughuli 
zao za uvuvi ndani ya hifadhi maana ile siyo mali ya 
Wazungu peke yao, lazima na sisi tunufaike. Siyo wao 
wanakuja wanawinda na sisi tunawaangalia tu halafu 
mnatwambia tuhifadhi hifadhi ile. 

 
Mheshimiwa Naibu Spika, jambo lingine, napenda 

nimueleze Mheshimiwa Waziri na Naibu wake kwamba 
wanafanya kazi nzuri na wameanza vizuri lakini 
naomba sasa waje kule Kibondo. Magazeti yameripoti 
mwezi Machi mwaka huu namna gani ufisadi 
unafanyika kule. Meno ya Tembo yanapitishwa 
Kibondo, Mabamba pale kwenda Burundi. Watu 
ambao wanahusika na ule mtandao ni wengi sana na 
ni watu wakubwa.  

 
Mheshimiwa Naibu Spika, mimi mwenyewe kuna 

watu wamekuwa wanaripoti ofisini kwangu, 
nawapeleka watu wanaolalamika, wengine 
wanawataja ndugu zao. Nimewafikisha kwenye ofisi ya 
DC lakini hakuna hatua zinazochukuliwa. (Makofi) 
 

Mheshimiwa Naibu Spika, kuna Polisi ambao 
wanasafirisha meno ya tembo kwa kupitia biashara ya 
mkaa. Wanapakia mkaa, wanaweka meno ya tembo 



mle ndani. Tuna ushahidi wa Polisi wanaofanya kazi 
hiyo na ukiwataka kesho asubuhi twende Kibondo 
niwaite Polisi wote wanaofanya kazi hiyo. Haya siyo 
mambo ya kupuuzia, ni mambo ambayo 
tunamwomba Mheshimiwa Waziri tuyafanyie kazi, watu 
tumechoka na mambo ya namna hii. (Makofi) 

 
Mheshimiwa Naibu Spika, mtandao huu ni 

mkubwa na wanaohusika ni wengi. Kuanzia ofisi ya 
Mkuu wa Wilaya ya Kibondo pale kuna watu 
wanahusika, Jeshi la Polisi kuna watu wanahusika, 
Uhamiaji kuna watu wanahusika na ushahidi tunao na 
niliishawahi kumpelekea Mheshimiwa Waziri 
nikamuonesha wakati tulipoenda ofisini kwake akiwa 
Waziri wa Mambo ya Ndani. Nitampelekea orodha ya 
baadhi ya Polisi ambao wanafanya biashara hii ya 
mkaa na leseni zao huku wanaficha meno ya tembo 
mle ndani. (Makofi) 

 
Mheshimiwa Naibu Spika, kwa hiyo, naomba 

Waziri na Naibu Waziri wafumue ule mtandao, wale 
Polisi ambao wamekaa pale muda mrefu waondolewe 
pale kwani wanashiriki uhalifu. Sasa hivi wananchi 
ambao wanatoa taarifa ndiyo wanafunguliwa kesi. 
Mwananchi wangu ameripoti juu ya mtu ambaye 
anaficha silaha na mabomu, yeye ndiye amefunguliwa 
kesi. Naomba tuchukue hatua, haya ni mambo 
ambayo yanatuumiza, hatuwezi kuvumilia.  (Makofi) 

 
Mheshimiwa Naibu Spika, jambo lingine ni rushwa 

inayoendelea. Kule katika maeneo yetu ya hifadhi 
Kibondo yote mpaka Tabora, kuna ng’ombe wako 
porini, lakini wale watu wanaofuga ng’ombe mle 



wanalazimishwa kutoa fedha ili waweze kuchunga 
ng’ombe mle ndani. Kama Mheshimiwa Waziri anataka 
twende tumwoneshe hao watu ambao 
wanalazimishwa na Maafisa wa Pori kutoa fedha ili 
wachungie ng’ombe mle, twende leo tumwoneshe 
ng’ombe hawa hapa kwenye hifadhi na atueleze hao 
ng’ombe wanakaa humo kwa utaratibu gani kama 
wenye nao hawatoi rushwa? (Makofi) 

 
Mheshimiwa Naibu Spika, tunaomba kama 

mlivyofanya Kagera, kule Kibondo kuna eneo lilikuwa 
linaitwa Irundi, mkakata kile kijiji mkakiweka eneo la 
hifadhi. Sasa matokeo yake ng’ombe wamekuwa 
wengi kule na imebaki wananchi na wafugaji 
wanagombania mipaka. Turudishieni eneo letu 
mlilolichukua. Tuna taarifa kwamba watu wale 
walitolewa kwa sababu watu walikuwa wanataka kile 
kitalu, wakafanya lobbying, mkawapatia lile eneo 
mkawafukuza wananchi. Shule zao na kila kitu 
walichokuwa wameendeleza pale wakabomoa. 
Naomba kwa kweli mambo haya Mheshimiwa Waziri 
ayachukulie kwa umakini na anipatie majibu na 
ikiwezekana twende kule avunje hii mitandao yote 
inayoendelea. (Makofi) 

 
Mheshimiwa Naibu Spika, jambo linguine, kuna 

mkataba ambao umesainiwa tukiwa hapahapa 
Bungeni, umesainiwa Kasulu acha Kibondo, mkataba 
wa miaka thelathini. Kuna mtu amesainisha ule 
mkataba pale na anajipanga kwamba awapeleke 
wale Madiwani Nairobi. Sasa tunataka kujua 
anawapeleka kule kufanya nini wale ambao 
wamepitisha mkataba huu? Bado kuna contradiction, 



tumeomba documents za mikataba ambazo zinaeleza 
malipo tofauti tofauti. Mkataba mmoja unaeleza 
kwamba atakuwa analipa milioni 347 kwa mwaka 
mwingine unasema milioni 440 kwa mwaka, sasa 
tunashindwa kuelewa. Ukimuuliza Mkurugenzi 
amekuwa anafichaficha mambo haya. Sasa tunataka 
tujue hii mikataba inayoingiwa miaka 30, Wabunge 
hatuhusishwi, hivi hii milioni 400 after thirty years itakuwa 
na thamani gani? Lazima tuangalie vitu vya namna hii. 
Eeh, halafu mtu anajiandaa kuwapeleka Nairobi, 
wakafanye nini huko? Kwa fadhila gani? Kampuni hii ni 
Tawara Trust Limited. Kwa hiyo, tunaomba Waziri 
avunje huu mtandao. (Makofi) 
 

Mheshimiwa Naibu Spika, la mwisho, sasa Waziri 
awaambie viongozi wa Chama cha Mapinduzi ambao 
wamekuwa wanachukua vitalu kule Kigoma waache 
tabia ile kwa sababu mmojawapo ni mjumbe wa NEC 
wa Mkoa wa Kigoma ambaye anamiliki vitalu pale. 
Sasa anamiliki vitalu vile watu wakienda kukagua 
wakitaka kufanya kazi yao Maafisa wa Wanyamapori 
wanawatisha kwamba sisi ni chama dume, chama 
bora, hamuwezi kutufanya kitu chochote. Tunaomba 
hawa akina Shein, mjumbe wa NEC wa Mkoa wa 
Kigoma, muwanyang’anye vitalu hivi. Hawawezi kuwa 
na vitalu maeneo wanayoyaongoza. Hii ni kinyume 
kabisa na taratibu za nchi hii. (Makofi) 

 
Mheshimiwa Naibu Spika, nakushukuru sana, 

baada ya kusema hayo naomba yafanyiwe kazi na 
hawa watu wa CCM waache kutuonea wananchi kwa 
kutuzuia kwenda porini wakati wao wanaleta watu 
wao tu kutoka… (Makofi) 



 
(Hapa kengele ililia kuashiria kwisha  

kwa muda wa mzungumzaji) 
 
NAIBU SPIKA: Nilimwona Mheshimiwa amesimama! 

Okay ni Mheshimiwa Telele. Sasa ni wakati wa 
Mheshimiwa Kaika S. Telele. 

 
MHE. KAIKA S. TELELE: Mheshimiwa Naibu Spika, 

ahsante sana. Kwanza kabla sijasahau kwa sababu 
tuna tatizo la muda, kuna karatasi hapa 
imegawanywa kwa baadhi ya Wabunge na ina 
malalamiko ya wafugaji wa Wilaya ya Kilosa kwamba 
kuna mifugo yao imepigwa risasi na Askari wa Mikumi. 
Naomba tu kwa busara zake Mheshimiwa Waziri 
achunguze jambo hili na kama ni kweli basi achukue 
hatua zinazostahili. (Makofi) 

 
Mheshimiwa Naibu Spika, lakini lingine pia 

nimetaarifiwa kwamba Bodi ya Mamlaka ya Hifadhi ya 
Ngorongoro imepitisha kitu kinaitwa building code kwa 
ajili ya wale Wamasai wanaoishi ndani ya hifadhi 
kujenga nyumba za kisasa lakini zinazoendana na 
mazingira ya hifadhi. Kama ni kweli nawapongeza 
sana. Ahsante sana. (Makofi) 

 
Mheshimiwa Naibu Spika, sasa na mimi 

nimpongeze Mheshimiwa Waziri, Naibu wake, Katibu 
Mkuu, Wataalam na Watendaji wote wa Wizara kwa 
kazi nzuri wanazofanya.  

 
Mheshimiwa Naibu Spika, kule Ngorongoro kuna 

Mamlaka ya Hifadhi ya Ngorongoro ambayo ina 



majukumu makuu matatu na ina kurugenzi tatu kubwa, 
kuna kurugenzi ya uhifadhi, kurugenzi ya maendeleo 
ya jamii na kurugenzi ya operations, finances and 
administrations. Sasa hii kurugenzi ya conservation 
ndiyo ambayo inatuweka katika hifadhi ya 
Ngorongoro. Ni jambo kubwa na la kwanza ndani ya 
hifadhi ya Ngorongoro. (Makofi) 

 
Mheshimiwa Naibu Spika, katika Idara hii wako 

rangers zaidi ya 200 wanaofanya doria katika eneo la 
kilomita za mraba 8,300. Kuna vituo vya nje, kuna 
kanda 10 ndani ya mamlaka lakini bahati mbaya hao 
wanaofanya hii kazi hawana magari ya kufanyia kazi 
kwa uhakika. Magari hayo yanaharibika mara kwa 
mara kwa sababu yanafanya kazi kubwa kuzunguka 
eneo na yakipelekwa gereji yanakaa miezi mitatu, 
minne na kazi za uhifadhi zinasimama. (Makofi) 

 
Mheshimiwa Naibu Spika, mimi napenda 

niwaombe watu wa Mamlaka ya Hifadhi ya 
Ngorongoro, sasa hivi wana utaratibu wa kununua 
magari tena ya kifahari, ambayo wanaita Vx V8 
ambayo gharama ya gari moja ni karibu shilingi milioni 
300. Sisemi msinunue, lakini nunueni magari kwa ajili ya 
kuwawezesha Askari kutekeleza kazi za uhifadhi. 
(Makofi)  

  
Mheshimiwa Naibu Spika, Askari hawa wanafanya 

kazi nzito sana. Pale crater ulinzi wake ni wa saa 24, 
hawa hawalipwi vizuri posho na over time zao. Sijui kwa 
nini hawalipwi wakati fedha wanazo za kutosha? Siyo 
hii bajeti ya Serikali ambayo tunapitisha hapa, 



wanatengeneza fedha zao wenyewe na wanajipangia 
matumizi yao wenyewe.  

 
Mheshimiwa Naibu Spika, eneo la Ngorongoro 

katika Bunge lililopita nilipiga kelele sana kuhusu ripoti 
ya Jaji Mihayo ambayo haijawekwa wazi mpaka leo. 
Wakati ule nilizungumzia mambo mawili makubwa, 
kwanza nililalamikia ugawaji wa maeneo kwa ajili ya 
ujenzi wa hoteli. Pia nililalamikia uendeshaji mbaya wa 
Shirika la Hifadhi ya Mamlaka ya Ngorongoro. (Makofi) 

 
Mheshimiwa Naibu Spika, sasa nina hakika ile ripoti 

ya Jaji Mihayo imehoji watu wengi wakiwemo 
Wakurugenzi wa Bodi, nikiwemo mimi mwenyewe 
walinihoji kwa saa nne na nilieleza mambo mengi. 
Walihojiwa wafanyakazi wa shirika kwamba shirika 
linakwenda hovyo na wengine waliogopa 
wakampelekea Mheshimiwa Jaji michango yao kwa 
njia ya message. Nina hakika Mheshimiwa Maige 
baada ya kuunda ile Tume na baada ya yeye 
kuondoka katika Wizara amekabidhi hiyo ripoti kwa 
Mheshimiwa Balozi Kagasheki ambaye sasa ni Waziri 
wa Maliasili. Naomba hiyo ripoti tuelezwe ina nini huko 
ndani na ime-recommend nini kuhusiana na 
uendeshaji wa shirika hili. (Makofi) 
 

Mheshimiwa Naibu Spika, uongozi wa Shirika pale 
kwa kweli una matatizo makubwa. Kuna udhaifu 
mkubwa sana, kila mtu ni mkubwa pale. Ni kama 
kambale ambapo baba ana masharubu, mama 
anayo na mtoto anayo. Hakuna wa kutoa mwelekeo 
wa kwamba twende vipi, hakuna nidhamu ya kazi, 
watu wamegawanyika pale na baadhi ya wakuu wa 



idara ni matajiri wa kutupa. Mimi sielewi hata 
wamepata wapi hiyo fedha na bahati nzuri Mwenyekiti 
wao wa Bodi amesema hata yeye anashangaa, lakini 
anashangaa nini wakati amelea hiyo hali, kwa sababu 
hao Wakuu wa Idara wameajiriwa wakati wa kipindi 
chake. (Makofi) 

 
Mheshimiwa Naibu Spika, sasa naomba jambo hili 

lichunguzwe kwa sababu ndugu zangu ni maskini wa 
kutupa. Mtu mmoja anaishi kwa ng’ombe mmoja na 
nusu sasa kutokana na ukame lakini watu wengine 
wanakuwa matajiri. Hii hali hatutakubali na itafika 
mwisho tutaweza kuamua la kufanya. Naomba Serikali 
ichukue hatua kabla hatujachukua hatua tunayoijua 
wenyewe.  

 
Mheshimiwa Naibu Spika, kama nilivyosema na 

kama alivyosema Ndugu yangu Beatrice Shelukindo, 
katika hili pia naomba Mheshimiwa Rais atusikie. Bahati 
nzuri Bodi ya Ngorongoro inamaliza muda wake na 
wamalize haraka waondoke. Namwomba Mheshimiwa 
Rais atuchagulie watu wawili wazuri wenye sifa, 
wanaoheshimu wenyeji na ambao wanaheshimu 
mawazo tofauti na yao.  Mheshimiwa Rais atuchagulie 
Mhifadhi mzuri wa Mamlaka ya Hifadhi ya Ngorongoro.  
Mhifadhi aliyebobea katika masuala ya ikolojia na 
masuala ya uhifadhi kwa ujumla.  Lakini pia 
atuchagulie Mwenyekiti mzuri, Mwenyekiti wa Bodi 
ambaye ni makini na anayeheshimu mawazo ya watu 
wengine, sio Mwenyekiti anayeburuza watu, wakati 
huo umekwisha.  (Makofi) 
 



 Mheshimiwa Naibu Spika, katika maeneo mengi 
Wabunge wengi wamechangia suala la ujangili kule 
Serengeti na maeneo mengine.  Naomba ndugu 
zangu Wamasai muwaajiri kwa sifa tatu walizonazo na 
wala sio za kughushi wala sio za kubuni.  Waajiriwe kwa 
ujasiri walionao, waajiriwe kwa uaminifu walionao, 
waajiriwe kwa local knowledge on conservation 
waliyonayo.  Waajirini, wapelekeni mafunzo wale watu, 
watakuja kufanya kazi nzuri sana.  (Makofi) 
 
 Mheshimiwa Naibu Spika, wageni wanaokuja 
Ngorongoro au wanaokuja nchini, wanaoingia 
Ngorongoro ni zaidi ya nusu ya wageni wote ambao 
wanaingia katika nchi hii na wanatuingizia fedha 
nyingi.  Naomba fedha hizi zitumike kwa utaratibu 
ambao unastahili. 
 

Mheshimiwa Naibu Spika, lakini kuna Mamlaka ya 
Wanyamapori (Wildlife Authority) imezungumziwa 
muda mrefu na mchakato tumeambiwa kwamba 
umeanza. Hii itasaidia sana, watapata fedha zao 
wenyewe, watatafuta watumishi wao wenyewe, 
watanunua vitendea kazi na watakuwa na uhakika wa 
mambo ya kufanya.  Naomba hiyo kazi ikamilike kwa 
haraka ili tuweze kukamilisha jambo hilo. 
 
 Mheshimiwa Naibu Spika, ahsante sana. (Makofi)  
 
 NAIBU SPIKA:  Ahsante sana Mheshimiwa Telele.  
Mheshimiwa Paresso na dakika chache zitakazobaki 
nitamwomba Mheshimiwa Michael Lekule Laizer 
azimalizie. 
 



 MHE. CECILIA D. PARESSO: Mheshimiwa Naibu 
Spika, ahsante.  Naomba nichangie Wizara hii na 
nitajikita kwenye Mamlaka ya Hifadhi ya Ngorongoro.  
Kuna malalamiko makubwa ya Bodi ya Wakurugenzi 
kuingilia Menejimenti.  Kazi za Bodi zinaeleweka na kazi 
yake kubwa ni ku-control management, ku-oversee 
shughuli zote za Menejimenti na kuiwajibisha 
Menejimenti.  Lakini Bodi hiyo imesahau kazi zake 
inaingilia Menejimenti inapelekea mgongano mkubwa 
wa utendaji baina ya Menejimenti na Bodi. 
 
 Mheshimiwa Naibu Spika, napendekeza Waziri 
aangalie kwanza mfumo wa upatikanaji wa Wajumbe 
hawa wa Bodi. Wajumbe hawa wengine wanatoka 
kusini na wengine magharibi, lakini unasahau maeneo 
ambayo yako karibu na Hifadhi ya Ngorongoro.  
Mfano Karatu hamna Mjumbe yeyote wa Bodi 
anayeingia pale, lakini wananchi wa Karatu wanapata 
adha, kama kungekuwa na mwakilishi maeneo yale 
angalau tunaweza kupunguza matatizo ambayo 
yapo. Namshauri Waziri aangalie mfumo wa 
upatikanaji Wajumbe hao wa Bodi ya Ngorongoro. 
 
 Mheshimiwa Naibu Spika, naomba niongelee 
suala la uwekezaji ndani ya Mamlaka ya Hifadhi ya 
Ngorongoro. Ukiangalia hii Management Plan ya 
mwaka 2006-2011, haikuruhusu suala la uwekezaji lakini 
Management Plan hii ilipokuja kufanyiwa Review 
Januari 2010 ikaruhusu uwekezaji katika baadhi ya 
maeneo na maeneo hayo kama Embakai, Enduleni na 
Naikinokanoka, lakini wawekezaji hao wanafanya nini?  
Wawekezaji hawa wanaruhusiwa kujenga hoteli za 
kitalii, wanaruhusiwa kujenga camps ndani ya maeneo 



ya Hifadhi ya Ngorongoro.  Hapa tuna lengo la kuua 
Hifadhi ya Ngorongoro.  Kimsingi sipingani na uwekezaji 
lakini je uwekezaji huo utakuwa unasaidia Mamlaka 
hiyo? Utakuwa unaendeleza ule uoto wa asili ambao ni 
kivutio kwa wageni dunia nzima kuja Ngorongoro?  
Hatuoni kwamba in the long run tunaua hifadhi hii, 
tunaua Ngorongoro yetu, crater ambayo inaingiza 
fedha nyingi na inaipatia Serikali mapato?   
 

Mheshimiwa Naibu Spika, mfano high season sasa 
hivi gate ya Ngorongoro pale inaingiza takribani shilingi 
milioni 200 mpaka 300 kwa siku moja kwa ajili ya 
wageni wanaokuja kuona hifadhi ile.  Sasa tukiruhusu 
uwekezaji huu ambao watajenga hoteli patakuwepo 
na makazi, kukiwa na makazi ina maana shughuli za 
binadamu zinaendelea, zikiendelea shughuli za 
binadamu automatic hata wanyama pia watapungua 
na ule uoto wa asili unaondoka na unakwisha.  Lakini 
kwa sababu Ngorongoro nako kuna shida ya maji, ina 
maana wawekezaji hao wataanza kuchimba maji na 
wakichimba maji unafukuza wanyama, wanyama 
wanakosa maji na wanakufa, kwa hiyo hata ile dhana 
ya watalii kuja tena haitakuwepo, kwa sababu 
watakuja kuona nini hamna tena wanyama, ule uoto 
mzuri wa asili umekwisha. Tunaomba Waziri uangalie 
hao wawekezaji wanafanya nini.  

 
Mheshimiwa Naibu Spika, lakini wawekezaji hawa 

mikataba yao inasemekana ni ya miaka 99.  Haiingii 
akilini unamweka mwekezaji kwa miaka 99, sisi 
tutakufa, vizazi vyetu vitakuja vitakufa, hili tunaomba 
Waziri uliangalie kwa upya, mikataba hii ipitiwe, hali hii 
iondoke.   



 
 Mheshimiwa Naibu Spika, naomba nishauri, kama 
nilivyosema sipingani na uwekezaji, lakini wawekezaji 
wanaweza wakawekeza nje ya Hifadhi ya Ngorongoro.  
Karatu pale ni karibu sana na Ngorongoro, wawekezaji 
hao wanaweza wakatafutiwa maeneo wakaja 
wakawekeza pale na tukaendelea kuilinda hifadhi bila 
ya kuharibiwa na chochote.   
 

Mheshimiwa Naibu Spika, wawekezaji hao 
wanaenda mbali zaidi.  Hapa nina mawasiliano 
yaliyofanyika kwa e-mail kati ya tarehe 17 Julai na 
tarehe 18 Julai, 2012 kati ya mwekezaji mmoja na 
mfanyakazi mmoja wa Ngorongoro akimtishia 
mfanyakazi, ina maana hawa wawekezaji sasa 
wanataka kutupandia kichwani wanafikia mpaka 
hatua ya kuwatishia wafanyakazi wetu sijui kama Waziri 
unalijua na nitakupa nakala ya mawasiliano hayo.  
Maana yake huyu mwekezaji anatishia na kusema 
kwamba atawafikisha wafanyakazi hawa kwa Rais, 
Waziri Mkuu, Waziri wa Maliasili na Utalii, yeye ni nani 
kama anatishia bila kujua sababu na bila kujua 
procedure? Tunaomba Waziri utuambie na nitampatia 
nakala ya mawasiliano hayo. 
 
 Mheshimiwa Naibu Spika, naomba niongelee 
matumizi makubwa au ufisadi uliopo Ngorongoro. 
Kimsingi sikatai na suala la Bodi kusafiri kwenda 
kujifunza, lakini je, mafunzo haya yana economic value 
kwa nchi yetu?  Tumeambiwa Bodi inamaliza muda 
wake, lakini kabla ya kumaliza muda wanataka kusafiri 
kwenda Israel na watatumia takribani shilingi milioni 



200. Bodi ina watu 13, tunaomba Waziri utuambie hili, 
je, safari hizi zina economic value?  Tupate majibu.  
 

Mheshimiwa Naibu Spika, naomba niendelee 
kuelezea kwenye suala la Menejimenti, kuna ubadhirifu 
mkubwa, kuna watumishi ambao wako pale, ni muda 
mfupi wamekaa lakini wanamiliki magari ya kifahari, 
wanamiliki nyumba za kifahari na kuna mtumishi mmoja 
anamiliki nyumba iliyopo Njiro kwa Msola Block G 
Arusha.  Nyumba hiyo ni ya gharama karibu shilingi 300. 
Waziri utuambie mtu huyu amekaa miaka miwili pale, 
anafanya kazi, ana utajiri wa namna hii? Hatua gani 
zimechukuliwa? Bodi imemchukulia mtu huyo hatua 
gani na tunaomba Waziri atuambie.  Lakini kuna 
mtumishi mwingine ameajiriwa hapo Idara ya Fedha 
na Utawala alikotoka alikuwa na tuhuma, amepelekwa 
pale, yuko pale naye pia ana ubadhirifu mkubwa, ana 
tuhuma za ufisadi. 

 
Mheshimiwa Naibu Spika, nina News Letter hapa 

ya Integrate Watch inaelezea ufisadi uliopo 
Ngorongoro. Mheshimiwa Waziri kupitia Kiti chako 
Mheshimiwa Naibu Spika, nitampatia aone jinsi gani 
kulivyo na ubadhirifu mkubwa pale Ngorongoro. 
Wananchi wanaozunguka maeneo yale ni maskini wa 
kutupwa lakini kuna watu wachache wanafaidika na 
rasilimali za nchi hii.  Tunataka sasa ifike mwisho, 
rasilimali za nchi hii kila mwananchi afaidi isiwe tu ni 
watu wachache.   

 
Mheshimiwa Naibu Spika, naomba nielezee suala 

la ukaimishaji wa nafasi ya Mhifadhi Mkuu. Kama 
baadhi ya Waheshimiwa Wabunge walivyoeleza, 



tunataka uwazi. Hapa nina nakala ya barua ambayo 
imeandikwa na Katibu Mkuu tarehe 31 Julai, 2012, 
barua hiyo imeandikwa kwa Bruno Kawasange, 
Mamlaka ya Hifadhi ya Ngorongoro, yahusu kusitisha 
uteuzi wa kukaimu nafasi ya Mhifadhi Mkuu.  Lakini 
kabla ya hapo tarehe 19 Julai, alishaandikiwa barua. 
 

(Hapa kengele ililia kuashiria kwisha  
kwa muda wa mzungumzaji) 

 
MHE. CECILIA D. PARESSO: Ooooh! 
 
NAIBU SPIKA:  Ahsante sana Mheshimiwa Cecilia 

Paresso.  Sasa naomba nimwite Mheshimiwa Michael 
Lekule Laizer, kama mchangiaji wetu wa mwisho. 

 
MHE. MICHAEL L. LAIZER: Mheshimiwa Naibu Spika, 

nakushukuru kwa kunipa nafasi na mimi niseme 
machache baada ya ndugu yangu Ole-Telele 
kuzungumza vizuri sana.   

 
Mheshimiwa Naibu Spika, lakini nianze 

kumpongeza Mheshimiwa Waziri pamoja na Naibu 
Waziri, Katibu Mkuu na timu yake nzima kwa kazi nzuri 
waliyoifanya kwa muda mfupi walipopokea nafasi hii. 

 
Mheshimiwa Naibu Spika, napenda kuzungumzia 

suala la WMA’s.  Unafahamu suala la WMA’s kwa 
sababu ulikuwa kwenye Kamati yetu nadhani Kamati 
yetu ndiyo imeanza mchakato wa kuanzisha WMA’s, 
Kanuni zimechelewa lakini baadaye Kanuni zimetoka 
lakini mwenendo wa WMA’s haijatoka kama 
tulivyopanga au kama ilivyoletwa hapa Bungeni kwa 



sababu bado WMA’s zinakandamizwa sana. 
Ukiangalia mapato asilimia 55 zinachukuliwa na TWPF, 
Hazina na Halmashauri, WMA’s inabakiwa na asilimia 
45 tu.  Sasa hii asilimia 45 ndiyo inagawanya vijiji, 
unakuta kijiji kinapata shilingi laki tatu au laki tano.  Hii 
itasababisha wananchi kuikataa WMA’s na kuanza 
wao kuua hizo WMA’s na ujangili utaanza katika 
maeneo hayo na unakumbuka kwamba eneo lote la 
Game Control Area ndio zinakuwepo WMA’s.   

 
Mheshimiwa Naibu Spika, naomba Serikali iache 

mapato yote ya WMA’s yawe ndio yanatumika kulinda 
maeneo hayo.  Wana gharama kubwa sana kwa 
sababu Maaskari walioko kule ni wao ndio wanaolipa, 
wana matumizi mengi. Kwa hiyo, naomba Wizara 
iliangalie suala hili kwa upya na kuzipa WMA’s 
mamlaka.  Kwanza mamlaka ya kuingia ubia na 
wawekezaji, sio Wizara tena kuwatafutia wawekezaji, 
WMA’s wenyewe wawatafute wawekezaji na 
wakubaliane maadam wafuate sheria na kanuni 
zilizoko.  

 
Mheshimiwa Naibu Spika, jambo lingine ni suala la 

ushirikishwaji. Serikali haiwezi yenyewe kulinda maliasili 
au kulinda wanyama, inafaa wananchi washirikishwe 
kwa sababu ni mali yao. Serikali ni ya kwao na 
wanyamapori ni wa kwao, kwa hiyo washirikishwe 
kikamilifu wailinde maliasili katika nchi yetu.  Kwa 
sababu wao ndio wataona majangili kwa sababu 
wako katika kila eneo tofauti na Maaskari wachache 
waliopo.   

 



Mheshimiwa Naibu Spika, suala lingine ni la 
Mamlaka ya Wanyamapori.  Mheshimiwa Naibu Spika 
ulipokuwa Mwenyekiti wetu hili jambo umelizungumzia 
mara nyingi katika vikao, umezungumzia katika Bunge, 
lakini mpaka sasa nashangaa ni kwa nini sijui jinamizi 
ambalo linazuia hili jambo la Mamlaka ya 
Wanyamapori kuwa mamlaka inayojitegemea.  
Tumezungumza, tunataka Mheshimiwa Waziri pamoja 
na kwamba hili litakuwa geni kwako lakini nadhani 
umelikuta pamoja na Naibu Waziri naomba mlifuatilie 
lisiwe ni jambo ambalo linazungumzwa kwa muda 
mrefu.  

 
Mheshimiwa Naibu Spika, jambo lingine ni suala la 

ushirikishwaji au jambo la ujirani mwema katika 
maeneo yanayozunguka hifadhi.  Nilisikitika kusikia 
kwamba kuna ng’ombe waliouawa.  Jambo la 
ushirikishwaji au ujirani mwema ni suala zuri kabisa kwa 
sababu ndio litaleta amani.  Kama kuna ng’ombe 
waliouawa na Maaskari pale Mikumi, nadhani hili 
jambo lichunguzwe na kama kuna utaratibu wafidiwe 
mifugo hawa walioathirika ili walete amani katika 
maeneo hayo. 

 
Mheshimiwa Naibu Spika, jambo lingine ambalo 

ningependa kulizungumzia ni suala la uchomaji wa 
mkaa.  Tunafanya nchi yetu iwe jangwa na 
tunaangalia kwa macho kila mahali kuna mkaa na 
misitu inachomwa kwa ajili ya mkaa.  Naomba Serikali 
iangalie jambo hili kwa sababu suala la mabadiliko ya 
tabianchi tumeleta wenyewe na suala la mkaa ni 
mojawapo ambalo limemaliza misitu katika nchi hii. 

 



Mheshimiwa Naibu Spika, nakushukuru kwa kunipa 
nafasi niseme hayo machache. (Makofi) 

 
NAIBU SPIKA: Nakushukuru sana Mheshimiwa 

Michael Lekule Laizer. Waheshimiwa Wabunge, 
mjadala wetu utaendelea kesho na watakaokuwa 
wachangiaji wa mwanzo ni Mheshimiwa Mendrad 
Kigola, Mheshimiwa DC Subira Khamis Mgalu, 
Mheshimiwa Lucy Fidelis Owenya, Mheshimiwa 
Mustapha Akunaay, Mheshimiwa Luckson Mwanjale na 
wengine. 

 
Baada ya maelezo hayo, Waheshimiwa Wabunge 

naomba niwashukuruni sana, mjadala wetu umeenda 
vizuri tu kwa siku ya leo na kwa sababu mjadala wetu 
tutaendelea nao kesho na Mheshimiwa Waziri atapata 
nafasi ya kuangalia hoja zetu na kujipanga kujibu… 
 

MWONGOZO WA SPIKA 
 

NAIBU SPIKA:  Nakuona Mheshimiwa umesimama, 
kwa kifupi sana. 

 
MHE. MURTAZA A. MANGUNGU: Mheshimiwa Naibu 

Spika, naomba nitumie Kanuni ya 67(8) kwamba 
tulileta tangazo kuwaomba watu wote ambao wako 
kwenye funga baada ya Mkutano huu tukutane katika 
ukumbi wa Msekwa, lakini naona umeliruka tangazo 
hilo.  Sasa kama kuna sababu zozote zinazozuia 
tungeomba tuzifahamu, ahsante. 

 
NAIBU SPIKA: Mheshimiwa Mangungu, naomba 

kukiri tangazo hilo sikuliona kabisa.  Kwa hiyo, jamani 



tangazo mmelisikia, wenye funga mkutane Msekwa 
baada ya hapa, sasa kama kuna futari msijifungie 
wenyewe tuambiane.   

 
Waheshimiwa Wabunge, kwa nafasi hii, naomba 

kuahirisha Shughuli za Bunge hadi kesho saa tatu kamili 
asubuhi. 

 
(Saa 12.00 jioni Bunge liliahirishwa mpaka Siku ya 

Jumamosi, Tarehe 11 Agosti, 2012, Saa Tatu Asubuhi) 
 

 
 

 
 
 

 
 

 
 

 
 

 
 


